
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨМНӨХ ҮГ

	 

	Оросын нэрт зохиолч Анатолий Рыбаковын зохиол бүр өөрийн гэсэн өнгө аяс, өвөрмөц шинж чанарыг агуулсан байдаг. Түүний “Арбатын хүүхдүүд” роман нь Оросын (1934-1943) хэлмэгдсэн сэхээтэн залуучуудын эмгэнэлт хувь заяаг олон түмэнд ил гарган харуулж, хэдэн арван жил нууцлагдмал байсан чулуун хэрмэн ханыг нурааж чадсанаараа онцлог юм. 

	Анатолий Рыбаковын хувьд “Арбатын хүүхдүүд” роман нь түүний хувь заяаны түүх юм. Тэрээр сурвалжлагчдад өгсөн нэгэн ярилцлагадаа: “ Зохиолын гол дүр болох Саша Панкратовын тухайд хэлэх хэдэн тайлбар байна. “Арбатын хүүхдүүд” нь амьдралын намтарчилсан түүх юм. Би юу хэлэх гээд байна вэ, гэхээр зохиолын гол баатрын амьдралд тохиолдож байгаа үйл явдлууд нь миний амьдралд тохиолдсон зүйлтэй таарч байгаа юм” гэжээ. Ийнхүү зохиолч, гол баатрынхаа дүрээр өөрт тохиолдсон бодит үйл явдал, сэтгэлийн хөдлөл, шаналал, азгүйдэл, эмгэнэлээ илэрхийлэн гаргасан байдаг.

	Арбат1 нь зохиолын хэд хэдэн зангилаа болж байгаа ч гол утга санааг төлөөлөхгүй нь мэдээж. Харин зохиолын гол зангилаа нь түүх юм. Романы гол зорилгыг зохиолч: “Энэ романд тухайн цаг үеийн баримтат үйл явдлыг хүүрнэн өгүүлэх нь хамгаас чухал байлаа: нэг талаас Москва хотын шинэчлэгдэн өөрчлөгдөх амьдралын хэв маяг, дүр төрх, нөгөө талаас аймшиггүйгээр эдлэх эрх ямба, төрийн эрхийг гартаа авах хязгааргүй шунал, улс төрийн гажуудлыг харуулахыг хүсэж байлаа” хэмээн тодорхойлсон байдаг. 

	Хэдийгээр романы гол баатрууд энгийн хүмүүс байдаг ч, Арбат нь тэдний оршин суугаа орчин юм. Хүмүүс энэ ертөнц дээр оршин тогтнож байгаа цагт тэдний амьдрал хоорондоо салшгүй холбоотой байдаг... 

	 

	 

	 

	 

	 

	 

	 

	
ХОЁРДУГААР ХЭСЭГ

	 

	 

	1

	 

	Цөллөгийн түрүүчийн хүмүүсийн тайга дундуур гаргасан Ангара орох хуучин зам Тайшетээс эхэлнэ. Шинэ нь Канскт, төмөр зам дуусаж явган явах ээлж эхэлдэг учраас тэндээс эхэлнэ.

	Модоор явган зам тавьсан, цэцэрлэг байхгүй, талын хоттой төстэй нам гүм хот. Дахиад л хөх тэнгэр толгой дээр гэрэлтэж дотор мансуурам амьдралын үнэр ханхална. Шоронгийн өрөө, Дьяков, салхинд гарах бяцхан хороо, нойрмог харцаар харуулдаж байдаг винтов буутай харуул энэ тэр эргэлтгүй алга болжээ. Энэ бүхнийг нэгэнт болсон явдал гэхэд нэг л үнэмшмээргүй санагдана. Чи гэдэг хүн чемоданаа чирэн гудамжаар чөлөөтэй явж байх юм, хажууд чинь Борис Соловейчик Канскт үлдэж чадаагүйдээ харамсан үглэж явна, ингэхлээр энд байхад бусдын адил л хүн гэлтэй. 

	— Над шиг нарийн мэргэжилтэй хүнийг тосгонд явуулна гэнэ ээ?! Ингэлээ гээд улсад ашиг байна уу? хэмээн Соловейчик үглэнэ.

	Үүдэндээ саравчтай бяцхан байшин бол шуудан, хадгаламжийн касс яг тэнд нь байна. Гэрийн даашинзтай, гар хуруу нь бэх, цавуу болчихсон бүсгүйчүүл Соловейчикийг захидлаа өөрөө хүлээн авдаг, Москвагаас ирсэн яриа хөөрөөтэй, царайлаг хүн гэж мэднэ.

	“Бие сайн Канскийн тойрог Богучаны гацаа өөрөө хүлээн авах гэж бичээрэй үнсье Саша” хэмээн ээждээ анхныхаа цахилгааныг явуулав.

	Бүсгүй үгийг нь тоолж, хэдийг төлөхийг хэлснээ тасалбар бичиж өгөөд мөнгөө хурааж авлаа. Хөгжилтэй сайхан бүсгүйчүүлтэй газар юм...

	Соловейчикийн байгаа айлын эзэгтэй гэж нэг номой царайтай залуухан туранхай хүүхэн ширээ заслаа. Юунаас болж энэ эмэгтэй Борисыг гэртээ оруулаа вэ? Яваад өгөхлөөрөө л түүнийг таг мартчихна даа. Сэтгэлд нь таацаа юм болов уу? Цөллөгийн хүнийг гэж өрөвдөө юм уу? Нийслэлийнхээ дээгүүр занг орхиогүй Борис тэр хүүхний дэргэд арчаагүй хөөрхий харагдах ажээ.

	Саша чемоданаасаа ганц лааз шпрот гаргалаа. Ээжийнх нь зэхэж өгсөн юмнаас үлдсэн юм ердөө л тэр.

	Борис шил архи задлав. Тэрээр хувьдаа хундагатай төдийгүй амны алчууртай байх нь энэ газар хүртэл хүн шиг аж төрөх сөн гэдэг бололтой. Юм бүхэн ердийн амьдралд байдагтай л адилхан байна. Гагцхүү өөрсдийгөө хэн билээ гэдгийг бодвоос зүрхэшмээр хачин аймшигтай санагдана. Гэхдээ бас ч гэж тийм ч их аймшигтай биш юм аа. Саша ганцхан хундага уугаад л толгой нь эргээд явчхав. 

	— Шоронгийн дараа тэгдэг юм, аяндаа дасна гэж Борис өгүүлээд, 

	— Ангарад бол спирт л ууж байх болно шүү дээ, тийш нь архи зөөснөөс спирт зөөсөн нь хямд байдаг юм, зургаан зуун километр газар мориор зөөнө. Яаж ийгээд амьдарна аа. Богучаны бол том гацаа, би мэргэжлийнхээ ажлыг олно, та ч гэсэн инженер болоход ганцхан хуруу дутуу хүн болохоор тэнд трактор, үрлэгч, цайруулагч энэ тэр бий гэв. 

	— Би тракторыг мэдэхгүй, үрлэгч, цайруулагчийг ч мэдэхгүй. 

	— Ам хөдөлье гэвэл дор нь мэдэх болно доо. Дээхэн үед сэхээтэн залуус хилийн чанад руу явцгаадаг байсан, та бид хоёр бол цагаан баавгай руу ирцгээлээ. Цагаан баавгайн нутагт бор баавгай байснаас Москвад “цагаан баавгай” байсан нь дээр. Одоо тэгэхлээр яах вэ? Уйлах уу, майлах уу? Би уул нь Улсын төлөвлөгөөний хорооны дарга болох санаатай байсан юм, үгүй ээ, дарга биш, намын гишүүн биш болохоор орлогч дарга л таарна. Би бол жинхэнэ ажлын хүн, тэрэгний морь, хэнд ч тээр болдоггүй, харин ч хэн болгонд хэрэгтэй байсан хүн. Гэтэл миний замын урдуур хэлний зүйн цэг тэмдэг дайраад ороод ирсэн, намайг тодорхойлох цэг зогсоосон юм. Цөллөгт байгаа нэг ч хүн үнэнээ хэлэхгүй гэдгийг та мэдэх хэрэгтэй. Хэрэг хийчхээд сууж байгаа хүн ямар ч гэмгүй хэр нь сууж байгаа юм шиг царай гаргана, ямар ч гэм хийгээгүй хүн ямар нэг хэрэг хийчхээд сууж байгаа дүр гаргана. Харин надад бол та үнэмшиж болно. Ийм юм болсон юм. Манай байгууллагад “Техник үйлдвэрлэлийн шинэчлэлтийн үед бүхнийг шийдэх нь. Сталин” гэсэн уриа хадаатай байх л даа. Та тийм уриаг мэдэх үү? Мэдэх юм байж. Сайн байна. Би тэр уриаг нэг хөөрхөн хүүхний дэргэд уншсан юм. Гэтэл тэр хүүхэн миний цэг тэмдэг мэддэггүйг илчилдэг байгаа даа. Анхааралтай сонсоорой. Би нөгөө уриаг “Техник: үйлдвэрлэлийн шинэчлэлтийн үед бүхнийг шийдэх нь Сталин” гэж унших шиг тэр хүүхэнд санагджээ. Нөгөөх чинь боловсролтой амьтан байсан болохоор миний харанхуй бүдүүлгийг тэвчин өнгөрөөж чадалгүй тийнхүү гутарсан тухайгаа зохих хүнд хэлж л дээ. Би хэзээнээсээ дуудлага муутай юм чинь за яах вэ нэг сайхан донго авна биз л гэж бодлоо. Гэтэл хувьсгалын эсэргүү ухуулга, суртал нэвтрүүлэг хийсэн хэргээр тавин наймдугаар зүйлийн арвыг авдаг байгаа даа. Бас ч гэж гайгүй шүү, зөв бичгийн дүрэм судлахад надад гурван жил хангалттай гэж үзсэн. Энд муугүй ажилд орсон, “Ангийн үс бэлтгэх газрын” эдийн засагч. Намайг ирснээс хойш бэлтгэсэн ангийн үсний хэмжээ буураагүй гэдэгт та эргэлзэхгүй байж болно. Гэвч цэг тэмдгийн дүрмийг эзэмшихэд Канск хот дэндүү өегдөнө гэж үзсэн бололтой. Тэгээд түрүүчийн хэсэгтэй, өөрөөр хэлбэл тантай хамт би Ангара руу явна. Богучанын “Ангийн үс бэлтгэх газарт” тоо бүртгэгчийн албанд орох сон гэж мөрөөдөж байна. Саша минь, та бид хоёрын хөөцөлдөх зүйл бол Москвагийн аль нэг пээдгэр бандид өчүүхэн зүйл мэт санагдана. Харин та бид хоёрын хувьд бол тэр чинь эндээс тэсэж гарна гэсэн үг.

	Борисын зөв байж магадгүй. Гэвч Саша өөртөө өөр зам сонгож авчээ. Тэрээр яв гэсэн газар луу нь явж, бай гэсэн газар нь байх болно. Ямар нэг юм хөөцөлдөнө гэдэг бол Дьяков мэтийн хүний өөрийг нь энд байлгах эрхийг хүлээн зөвшөөрсөн хэрэг болно. Гэтэл түүнд тийм эрх байхгүй гэж үзэж байгаа билээ. 

	— Та Москвагийн хаахна аж төрж байв? гэж Борис асуув. 

	— Арбатад. 

	— Бас муугүй шуу. Би Петровкад, мөсөн гулгууртай байшинд суудаг байсан, мэдэх үү? 

	— Мэднэ. 

	— Миний идэр нас “Эрмитаж” цэцэрлэгт өнгөрсөн гэдгийг та аль хэдийн гадарлачих шиг боллоо. Би тэнд хэдэн үдшийг тун аятайхан өнгөрүүлсэн шүү. Гэвч миний цадик өвөөгийн ярьдгаар... Цадик гэж юу гэж байгааг мэдэх үү? Мэдэхгүй гэнэ ээ. Цадик гэдэг бол гэгээнтэн, мэргэн хоёрын завсрын юм гэх үү дээ. Тэгэхлээр миний цадик өвөө тиймэрхүү үед гинуг! гэдэг юм. “Гинуг” гэж юу болохыг та бас мэдэхгүй биз дээ? “Гинуг” гэж “гүйцлээ” “болох нь тэр” гэсэн уг... Тэгээд би одоо элдвийг дурсан гинуг, уйлж хайлж гинуг! гэж хэлж байна.

	Өглөө нь тэр хоёрыг сэрээгүй байхад эзэгтэй нь ажилдаа явжээ. өглөөний хоолыг пийшин дотор төмөр хаалтын цаана тавьсан байв. 

	— Жирийн хүүхний агуу их давуу тал гэж энэ дээ, би юунаас болж авгайгаасаа салсан бэ? хэмээн Борис асуугаад, 

	— Эрт босож халуун хоол хийж өгөхгүй л гээд байсан юм даа. Тэгээд юу болов? Хар хүнээ л алдсан. Гэхдээ тэртэй тэргүй л алдах байж л дээ. За ингээд “Ангийн үс бэлтгэх газрын” мундаг трест рүү чөлөөгөө ёсоор болгохоор явцгаая. Амралтын тэтгэвэр авна гэж би горьдохгүй байна, гэхдээ Богучаныд авч очих албан бичиг тэндээс ямар ч байсан салгана. Та сахлаа хусах уу? гэв. 

	— Үгүй ээ. 

	— Саша, та аан гэж бай, танд сахлын хэрэг юу байх вэ, хусаж орхи. Одоо ингээд гадагшаа гарахаар энд ямархан охид байдгийг та үзнэ дээ.

	Саша эндхийн охидыг хэдийн харсан билээ. Бие хаа сайтай, хөл гар чанга, халиун үстэй сибирь бүсгүйчүүл үнэхээр нүд булаам сайхан байсан. Тэрээр Сибирьд суухад даяанч шиг байх мэт санагдаж, гурван жилийг талаар өнгөрөөх ёсгүй, франц, англи хэл үзэж, улс төрийн эдийн засгийн ухаан судална гэж боджээ. Гэтэл одоо эргэлзэж эхлэв. Зөвхөн энэ мэтээр ч хоног төөрүүлэхгүй бололтой. 

	— Ямар ч будаг шунх байхгүй, бүх юм байгалиас заяасан янзаараа шүү дээ. Гурав хоногийн дараа явах юм чинь та бид хоёр зугаалж амжина. Гэхдээ хонгор минь, ийм сахалтай байх юм бол гэртээ байсан нь шулуун гэж Борис өгүүлэв. 

	— Энд сахлаа хусах дур алга. 

	— Та туршлагатай хүний үгэнд op. Та бол цөллөгт ирээд анхныхаа өдөр болж байна, би бол гурав дахь сараа авч байна. Та амьдралаа сулрах хүртлээ хойшлуулах юм бол нэгэнт өнгөрсөн хүн болно гэсэн үг. Өөрийгөө хадгалж үлдэх цорын ганцхан арга бий, юу ч болоогүй юм шиг л аж төрөх хэрэгтэй. Тэгвэл л эндээс мултрах боломж гарна.

	Ханы нь хээтэй цаас гандаж таазных нь дусаалд тарлантсан цагаан цаас энд тэндгүй хавагнан хөндийрсөн намхан өрөө. Хажуугийн өрөөнд хүүхэд уйлна. Гэхдээ үнэртэй ус, оо энгэсэг ханхална. Үсчний газар байдаг ердийн хоёр түшлэгтэй сандалтай, үсчид нь савхин гуталтай ч гэсэн цагаан халаадтай, Москвагийн үсчдийн адил тахимдуу ширүүн царайтай ажээ.

	Хагар хагар туссан булингартай толинд Сашагийн тун сая танасан мэт тэгшхэн долгиотой хар сахал бүхий өлөн цагаан царай тусав. 

	— Бүүр хусчих юм уу?

	Үсчин бодол болсон мэт хайчаа агаарт нэгэнтээ хий чадхийлгэснээ Сашагийн сахлыг эрсхэн барьж аваад тас хяргахад хайчилсан үс хуучин нөмрөг дээр уналаа. Үсний машин дуржигнан нуугьж савангийн бүлээн хөөс хацар дулаацуулан байхуйд Саша Арбатын үсчин, тэндхийн үнэр, тэндхийн хурц гэрэл, баярын өмнө хөл үймээнтэй байдаг энэ тэрийг өөрийг эрхгүй дурсан санав. 

	— Энэ чинь та юу, биш үү? хэмээн Соловейчик гap алдлан гайхаж, 

	— Та ч одоо бидэндээ хүдэр сайхан эр болчихлоо шүү дээ гэв.

	Тэд дахиад гудамжаар явцгаахад Саша ч охид руу нүүр бардам харж цаадуул нь ч мань хүн рүү хараа шиднэ. 

	— Биднийг энд үлдээдэг сэн бол эндхийн хүмүүсийн үүлдэр угсааг сайжруулах сан даа. Канскт цөллөгийн хүмүүс дүүрэн байгаа юм чинь хоёрхон хүнээр нэмэгдэхэд яах вэ дээ гэж Борис өгүүлэв. 

	— Ямар хүнийг үлдээдэг юм бэ? 

	— “Сэн”... Үлдээсэн юм бэ гэж ярина шүү. Өвчтэй, олон хүүхэдтэй, их өндөр настай, бие ядмаг энэ тэрийг нь... За нэг нөхөр явж байна, түүн рүү битгий ширтчихээрэй, меньшевик хүн, тэдний удирдагчдын нэг нь.

	Пальто, эсгий малгайтай, урт буурал үс нь захаа давсан, таяг тулсан нэг өвгөн тэдний өөдөөс ирж явав. Соловейчик мэхэсхийн мэндчилэв. Өвгөн мөн хариу мэхэсхийхдээ танихгүй хүнтэй мэндэлж байгаа мэт итгэл муутайхан дохив. Харин дараа нь түүнийг танимагц малгайгаа өргөсхийн ялдамхан инээмсэглэв.

	Борис ийнхүү өвгөн тоож хүндэлсэнд дотроо бахархан, 

	— Тэмдэглүүлэх гэж явж байна. Таван, хорины өдөр хоёр тэмдэглүүлдэг юм гэж өгүүлээд, 

	— Өвгөнийг хэдтэй гэж та бодож байна? гэж өгүүлэв. 

	— Жартай. 

	— Далан хоёртой байвал яах вэ? Энд та меньшевикүүд, эсерүүд, анархистууд, троцкистууд, үндсэрхэг нугалаатнууд гээд янз бүрийн хүнтэй тааралдана. Хуучин нэр цуутай явсан хүмүүс ч бий.

	Саша Зөвлөлт Холбоот Улсад меньшевик, эсерүүд одоо хүртэл байдаг гэж хэзээ ч бодоогүй билээ. Харин троцкистуудын явдал бол өөрийнх нь нүдэн дээр болсон хэрэг. Тэр түрүүчийнхэн юу ч вэ дээ? Үнэхээр ойлгохгүй байна гэж үү? Ямар нэгэн юманд горьдож найдаж байх нь уу... Тэгээд өөрсдийнхөө хэргийг үргэлжлүүлж байгаа юм уу?.. Үргэлжлүүлж байгаа юм юу ч байхгүй ч юм бил үү?

	 

	“Ангийн үс бэлтгэх газрын” гуанз гэж нэг байшингийн намхан газар давхарт байрласан бүтээлэггүй дөрвөлжин ширээтэй гуанзанд мань хоёр хоол идэв. Хоол олгодог өргөн цонхны цаана зуухан дээр уур савссан гурван том цагаан сав, дэргэд нь халбага барьсан улаан хацартай тогооч авгай зогсох нь гал тогоо ажээ. 

	— Энэ бол ажилтан нартаа зориулсан хаалттай гуанз гэж Борис тайлбарлаад, 

	— Гэхдээ байгууллагын кассад бэлэн мөнгө хэрэгтэй учраас гаднын хүн орохыг тоодоггүй юм. Өөрийн тэжээлийн цэгтэй, гахай, молтогчин туулай, шувуу үржүүлнэ. Цөллөгийнхний тэн хагас нь энд хоног төөрүүлж байгаа. Аль нэг хүн өөрийг нь чухам энд ажилд оруулсан хүн гэж намайг хэлбэл түүнд үнэмшиж болно гэж ярив.

	Тогооч авгай Борисыг харангуутаа халбагаа тавьж гараа хормогчдоо арчаад гал тогооноосоо гарч ирэв. 

	— За Борис Савельевич минь, өнөөдөр хүрэн манжингийн шөл, нухсан төмстэй нарийн махан хуурга байна, жаахан хүлээвэл төмсийг нь шараад өгсөн ч болно гээд авгай түүн руу хазайж, — үнээний ганц шил сүү бий гэв. 

	— Шарчих, шарчих гэж Борис тун додигор өгүүлэв. 

	— Борис Савельевич, та явчих гэж байгаа юм уу? 

	— Тэгж байна. Хивэг авчирсан уу? гээд Борис хөмсөг зангидав. 

	— Дөрвөн шуудайг авчирсан. Маргааш бас авчирна гэцгээсэн. Хоолны үнийг дахиад л будилуулчихжээ, гуляшийг найман копейкоор дутуу гүйлгэж байгаа. Бас пийшинчтэй хэл амаа ололцоогүй гэнэ, пийшингээс утаа савсаж нүд хорсгоод болдоггүй ээ.

	Тэрээр Бористой ярихдаа энэ хүний үед бүх ажил жин тан байсан, ингээд явчихлаар нь элдэв бүтэлгүй явдал эхэлнэ гэж байгаа юм шиг байв. Борис ч гэсэн нээрэн л тэгэх ёстой доо гэж байгаа мэт царайлж тэрээр одоо эндхийн хэн ч биш болсон гэсэн урьдын адил хүндлэл үзүүлж байгааг үзэхэд өөрт нь таатай байгаа нь андашгүй. 

	— Би бүр дэмий яриад хадуураад явчихлаа, та чинь хоол идэх гэж яваа шүү дээ хэмээн тогооч авгай санаа нь зовчхов. 

	— Надаас өмнө энэ гуанзанд таван хүн ажиллаж байсан юм. Одоо гал тогооны ажилчин, энэ авгай хоёр л үлдээд байгаа юм. Энэ тогооч чинь кассчин, зөөгч, дарга гурвыг давхар хийнэ. Гэхдээ энэ гуанз бол юу ч биш. Би энд хоёр сарын хугацаанд юу хийснээ танд ярьж өгч болох сон. Гэвч одоо энэ бол хэнд ч сонин биш. Манайд юугаар ч сольшгүй хүн гэж байхгүй, өнөөдөр би, маргааш чи шүү дээ. Гэхдээ сайн бодоод үзэх юм бол энэ үг утга учиргүй зүйл. Номын санд Пушкины зохиол байхгүй байлаа гэхэд би Толстойг оронд нь авч болно, гэтэл тэр чинь Пушкин биш, Толстой л шүү дээ. Миний албан тушаалд өөр хүн томилсон, гэтэл тэр чинь шал өөр Пушкин гэсэн үг гэж Борис ярив.

	Гуанзанд нэгэн жижигхэн хүн хулчгархан орж ирэв. Залуухан хэр нь бөгтийчхөөд, харах царайнаасаа доожоо муутай, сахлаа ч хусаагүй, малгайнх нь саравч хугарчихсан, товч нь дутуу унжгар ноорсон хүрмээ балиар цамцан дээр угласан, шаахай нь ялбийчихсан, эв хавгүй хөвөнтэй өмд нь хүлхийж халхайн шулхагынх нь сагалдарга сул унжиж байх ажээ. 

	— Өө Игорь! хэмээн Борис түүнд дуу өгч, 

	— За нааш ир, нааш ир! гэв.

	Игорь ичингүйрэн инээмсэглэсээр дөхөж ирэв. Түүний цэнхэр нүд, нарийхан цагаан хүзүүг Саша олж харлаа. 

	— Малгайгаа ав, гуанз шүү дээ гэж Борис хэлэв. Игорь малгайгаа авч базлахад ойрд засаагүй хиртэй хүрэн үс нь арван зүгтээ арзайжээ. 

	— Ажил явдал сайн уу? гэж Борис асуув. 

	— Зүгээр, сайн гээд Игорь цөөхөн шүдээ архайлган инээв. 

	— Сайн гэдэг чинь сайн. Гэтэл зүгээр гэдэг чинь зүгээр. Дахиад л хөөгдчихөө юу? 

	— Үгүй ээ, яаж байна? Шинжилгээний ангийнхантай явуулахгүй байна.

	Энэ хүний сэхээтнийх гэлтэй аятайхан дуунд нэгэн онцлог аяс байвч чухам юу вэ гэдгийг Саша ухаарсангүй. Тэр дуу сэтгэлд тогтож байна. 

	— Игорь хөрөнгө данслах конторт ажиллаж байсан юм. Байшин барилга хэмжиж, байршлынх нь зургийг зураад л тоос шороогүй бас тэгээд хийснээрээ авдаг, цалин сайн авч болох ажил хэмээн Борис тайлбарлаад, 

	— Гэтэл энэ эр залхуурна, зурсан зургаа тос болгочхоод аваад ирнэ. Игорь, чамд чинь тос бий сэн бил үү? Байдаг юм бол зурган дээр биш талхан дээр түрхэх хэрэгтэй. Чамайг шинжилгээний ангийнхантай явуулахгүй байна гэдэг чинь чи залж байна л даа! Тэдний тэн хагас нь Канскт үлдэж байгаа, чи хэрвээ хүн шиг хүн байсан бол бас үлдэж болох байсан шүү дээ.

	Игорь малгайгаа базлан гэмшин мушилзана. 

	— За яах вэ! хэмээн Борис сургаалаа дуусгаж, 

	— Юм идмээр байна уу? Мэдээж идмээр байна! Мөнгө байна уу? Мэдээж байхгүй! гэв. 

	— Би хэдхэн хоногийн дараа найман зургийнхаа мөнгийг авна. 

	— Чи тэр найман зураг гэж хоёр cap ярьж байгааг чинь би мэдэж байна...

	Тэгснээ Борис, 

	— Марья Дмитриевна, Игорийг хооллоод орхиоч, би мөнгийг нь төлнө гэж чанга хэлэв.

	Тогооч авгай хөмсөг зангидан таваг шөл, хэрчим талх цонхоор зүглүүлэв. Игорь малгайгаа халаас руугаа чихэж, талхаа сугандаа хавчуулаад, тавагтай шөлөө хоёр гардан эв хавгүй барьсаар тэртээ захын ширээ рүү сажлав. 

	— Энэ юун хүн бэ? гэж Саша асуув. 

	— Энэ бол нүдтэй эр, шаггүй этгээд шүү. Яруу найрагч. Цагаачилж одсон цагаантны хүү. Парист байхдаа комсомолын яггүй зүтгэлтэн болж ЗСБНХУ-д буцаж ирсэн. Гэтэл харахгүй юу, ингээд Канскт ирчихсэн байж байгаа юм. 

	— Яасан гэж тэр вэ? 

	— Та гэнэн юм асууж байна. Бид хуйвалдааныг үүсэл төдий байхад нь устгаж байгаа шүү дээ. Би нэг буруу явган шог ярьсан байя гэж саная, тэгвэл би тодорхой чиглэлтэй юм бодож байгаа гэсэн үг, тэгээд таатай нөхцөл бүрдвэл зөвлөлтийн эсрэг үйл ажиллагаа явуулж чадна гэсэн үг. Та буруу ханын сонин гаргасан, тэгэхлээр маргааш нь нууц сэтгүүл, нөгөөдөр нь ухуулах хуудас хэвлэнэ. Ингэхлээр тун хүнлэг байгаа биз дээ? Ханын сонин гаргасан гэж таныг гурван жилээр заасан, харин ухуулах хуудас гаргасан бол буудан алах байсан, ингээд бодоход таны амь насыг хямгадсан байна. Игорь Парист өсөж бойжсон, цагаачны хүү, өөрөөр хэлбэл хувьсгалаас хохирсон хүний хүү, тийм учраас яаж ч мэдэх хүн гэж үзэж болно. Тэгэхлээр тэр хүний өөрийнх нь ашиг тусыг бодож тусгаарлах хэрэгтэй.

	Игорь булангийн ширээнд суугаад шөлөө бушуухан идэж байв.

	Борис түүнийг хараад, 

	— Жирийн хүн идэж уусныхаа дараа юмаа өөрөө эмхэлдэг учраас хаа ч байсан хүн чигээрээ байх юм. Харин язгууртан хүн бол хүнээр арчуулж цэвэрлүүлж сурсан байдаг болохоор тийм арчигч байхгүй бол мал болж хувирна. Энэ ноёнтон ажил хийх дургүй, гуанзны хоолны шавхруу долоогоод, байгаа айлаасаа байнга хөөгдөж яваа арчаагүй амьтан! Мөнгө зээлээгүй хүн ч байхгүй, буцааж өгсөн хүн ч байхгүй. Цөллөгт яваа улсын дунд ёроолгүй баян хүн байхгүй гэдгийг та ойлгож байгаа. Гэхдээ цөллөгийнхөн өөрснөө үүний хойноос үзээгүй юмаа үзэж үхэр цам харайх мэт гүйлдэж байгаад муу зан сургачихсан юм. Яруу найрагч гэдэг чинь тоглоом уу даа! Парисаас ирснийг хэлэх үү! Парис! Франц! Шадар гурван цэрэг! Эцэг-Дюма! Хүү-Дюма!.. Харин тэр ухаан жолоогүй дагаж гүйдэг улсаас хэн нь ч ам хөдөлгөх юм өгдөггүй, ганц би өгдөг болохоор мань хүн надаас л айдаг юм. Намайг хүний үнэргүй барлаг гэж дотроо үзэн ядаж байгаа боловч миний зэмлэлийг тэвчихээс өөр аргагүй байгаа. Харин намайг Ангара руу яваад өгөхлөөр надгүйгээр энэ өлбөрч үхнэ! Гэхдээ хамгийн сонирхолтой юм нь өөр зүйл бий. Өөрийнхөө Дульсинеяг хүлээж байна. Хэрвээ тэр нь хүрээд ирвэл та хэзээ ч үзээгүй, энэ яваа насандаа үзээгүй юмаа үзэх юм байгаа юм. Өө нөгөөдөх нь ч хүрээд ирлээ гэв.

	Даамай янзын цэвэрхэн том амтай сүрлэг дагина гэлтэй гуч эргэм насны дуу алдам сайхан хүүхэн гуанзанд орж ирлээ. Тэрээр тайван харцаар гуанзыг эргүүлдэн харж Борис руу хээвнэг дохихуйд цаадах нь ёс төрийг бодож өөдөөс нь толгой мэхэсхийв. Тэгснээ хүүхэн тэртээ буланд таваг дээрээ тонгойн суугаа Игорийг олж үзэв. 

	— Ийм хүний оронцогт ийм хүүхэн байх гэж хэмээн Борис халаглан гүвтнэв. 

	— Юун хүүхэн бэ? 

	— Цөлөгдсөн нөхрөө хайж Ленинградаас ирсэн юм, тэгээд энэ туламд дурлачихдаг байгаа даа. Энэ хоёр өдөр болгон энд ирж цаадах нь түүнд шүлэг уншиж өгч, мань хүүхэн Дориан Грейн хөргийг харсан мэт өөдөөс нь хараад суучихдаг юм. 

	Хүүхэн Игорьт нэг юм ярьж, нөгөөдөх нь хи-хи хөхрөн, ширээн дээрээс талхны үртсийг түүж ам руугаа хаялна. Өчүүхэн ч дур татах юм байхгүй арчаагүй уймраа амьтан. Дараа нь хүүхэн босож хоол өгөх цонх руу очиход тогооч авгай аанай л дурамжхан янзтай таваг шөл түүнд бариуллаа. Игорь туслах санаатай хөдлөх аядсан боловч боссонгүй. Хүүхэн талх, халбага авахаар буцахад мань эр түүний араас бас зүглэсэн боловч буцаад суучхав.

	Хүүхнийг шөлөө идэж байх зуур мань хүн нэг юм ярина. Царай нь залуухан хэр нь үрчийж үнгэлджээ. Хүүхэн түүнийг сонсох хооронд хаа нэг дохино. Дараа нь хоёрдугаар хоолоо авчраад хагасыг нь өөртөө шөлнийхөө тавагт хийж аваад үлдсэнийг нь Игорьт дөхүүлж өгөв. 

	— Багалзуур! хэмээн Борис шаралхан дургүйцэж, 

	— Энэ муу хайртай хүүхнийхээ хоолноос булааж, өглөөнөөс орой хүртэл идсэн ч чадна. Хүмүүс үүнээс дор нөхцөл байдалд хүн чигээрээ л байдаг. Гэтэл энэ муу Парисын гудамжны бэлтрэг хэн гээч болж вэ? Зүгээр нэг хээгүй амьтан биш шүү, тэгж бодохын ч хэрэггүй. Огт биш! Ичгүүр сонжуургүй увайгүй амьтан, юмыг нь мулзалж байгаа хэр нь дотроо тэр хүнийг дооглож байгаа. Хувалз! Өөрийгөө л хайрлана, гэтэл өөрийгөө хайрлана гэдэг чинь бусдыг үл хайрлана гэсэн үг, миний цадик өвөө хүртэл тэгж ярьдаг байсан юм. ЗСБНХУ-д ирж гэнэ! Зөвлөлт Холбоот Улсад их гийгүүлж өгч байна гэж бодоо вий, гэтэл хүрээд ирсэн чинь ажиллах хэрэгтэй нь мэдэгдсэн хэрэг. Тэгээд ажиллах дургүй болохоор нь нийгэм өөрийнхөө дундаас шахаж гаргаад таягдан хаяж л дээ.

	Саша инээмсэглэн, 

	— Түүнийг буцаагаад Парис руу нь таягдчихсан бол илүү зөв байжээ гэж өгүүлэв.

	Тэр хооронд хүүхэн хоолоо идэж гүйцээд тавгаа хажуу тийш нь түлхэж, ширээ тохойлдон эрүүгээ тулаад, Игорийг ширтээд суучихжээ.

	Гэтэл цаадах нь ихэмсэг төрхийг олж, сандлаа налж гэдийгээд толгойгоо духайлган бувтнаж эхлэх нь тэр...

	Тэрээр дуугаа өргөхгүй нэгэн хэмээр шүлэг унших бөгөөд загалмайтнууд, Иерусалимын хэрэм, шар элс, төөнөсөн нар, хэзээ ч эргэж ирэхгүй баатруудаа хүлээж буй хүүхнүүд гэхчлэн салангид үгс л Сашад сонстоно. 

	— Танд ямар санагдаж байна? Зоригт баатрууд, үзэсгэлэн гуа хатагтай нар. Канскт, “Ангийн үс бэлтгэх газрын” гуанзанд! Ямар вэ дээ? гэж Борис шивгэнэн асуув.

	Үнэхээр инээдэмтэй юм. Гэвч энэ нэгэн байдал, Игорийн хувилсан царай, сайхан хүүхний гүн бодолд автсан харц энэ тэрд ямар нэгэн ид шидийн юм байх шиг санагдана.

	Саша нэгэн зуур оволзож ирсэн дургүйцлээ дарлаа. Энэ дургүйцэл бол эс тэвчих хүмүүжлээр хүмүүжсэний илрэл билээ. Тэгээд мань хүн Борист, 

	— Нигүүлсэнгүй байцгаая даа гэж хэлэв.

	Москваг шинэчлэн байгуулах Ерөнхий төлөвлөгөөг хэлэлцэх зөвлөгөөн дуусах тийшээ хандаж байхад Сталин тэнд иржээ. Тэрээр Каганович нээлтийн үгэндээ юу хэлэхийг мэдэж байсны гадна Булганины илтгэлийг уншсан байжээ. Шинэчлэн байгуулалтын холбогдолтой бүх санал бодлыг Сталинд хэдийнээс нааш илтгэж, Улс төрийн Товчоогоор хоёр ч удаа хэлэлцсэн болохоор мань хүн өөрийнхөө үзэл бодлыг нэгэнт боловсруулчихсан юм байж. Энэхүү үзэл бодол нь Москвагийн шинэчлэн байгуулалтын Ерөнхий төлөвлөгөөнд бүрэн тусжээ. Ерөнхий төлөвлөгөө гэдэг нь ерөөсөө л түүний үзэл бодол аж.

	Түүнийг тэргүүлэгчдийн байранд гарч ирэхэд бүх хүн босож алга нирхийн ижил дасал болсон янзаар улам хүч аван нижигнэлээ. Сталин мэндчилж буйн дохио болгон гар өргөөд тэр даруй суусан нь бусад хүнийг мөн суу гэсэн урилга байжээ.

	Индэр дээр нэг хүн үгээ дуусгаж байв. Сталин түүнийг анхааралтай сонсож байгаа дүр гаргах зуур Гори хотоос арваад километрийн зайтай оршдог Атени хэмээх бяцхан гацааны хуучин сүмүүдийн балгасыг цаасан дээр зурж суув. Тэр гацаанд түүний эцэг гуталчин Жугашвилийн захиалагчид аж төрдөг байсан юм. Эцэг нь биелүүлсэн захиалгаа тийшээ авч очдог, заримдаа тэнд нэг хоёр өнжиж гутал тахалдаг билээ.

	Тэрээр бяцхан Иосиф хүүгээ дагуулж явах нь олонтой. Тэр хоёр Горигоос өглөө эртлэн гарч Тана голын эргийг барин усан үзмийн цэцэрлэг дагаж, Атенийн хуучин сүмийн балгас хүртэл явна. Энэ бяцхан гацааны билүү арван балгастай, тэдгээрийн дотор домог ярианаас үзэхүл аль долоодугаар зуунд барьсан гэх пөмбөгөр оройтой Сионын хийдийн сүм бий. Сүмийн нүүрэн талд тэр үеийн түүхт хүмүүсийн баримал дүр, дуган дотор талын хананд мөн түүхт хүмүүсийн усан будгийн хөрөг зураг хадгалагдан үлджээ.

	Хамгийн дорвитой хөшөө дурсгал бол уран барилгын дурсгал, яагаад гэвэл хийсэн эдийнх нь яс бөх, гадаа ил байдаг, өргөн олон түмэн байгаа байдлаар нь эсвэл уран зургаар юм уу гэрэл зургаар үзэх боломжтой. Ленин монументаль суртал ухуулгыг шаардаж байсан болохоор уран баримлын ач холбогдлыг ойлгож байсан хэрэг. Гэхдээ Ленин бол түүнийг олон түмний ухамсарт шинэ шинэ түүхт хүмүүсийг шингээн нэвтрүүлэх арга гэж ойлгож байсан. Гэтэл монументаль суртал нэвтрүүлгийн жинхэнэ зорилго бол эрин үеийг мөнхлөх явдал. Тэр үед байгуулсан тавин хөшөө дурсгалаас хэчнээн үлдээд байна вэ? Нэг үү? Хоёр уу?

	ТҮҮНИЙ эрин үеийн дурсгал нь Москва, ӨӨРИЙНХ нь цоо шинээр цогцлон байгуулах тэр л хот болох ёстой. Гагцхүү хот л өнө удаан настай. Уран барилгыг төлөв даруу болгох гэсэн хориод оны хандлага алдаа байсан. Эдийн засгийн шинэ бодлогын үеийн өнгөн талаас нь баярхан чамирхдаг аргын эсрэг хувьсгалч эрсхэн төлөв байдлыг сөргүүлэн тавьсан явдал бол хэлбэрдэгч уран барилгачдын сонгомол өвөөс татгалзсанаа хаацайлах арга байсан. Гэтэл сонгомол өвийг л юуны өмнө ашиглах ёстой.

	Пётр үүнийг ойлгож байсан учраас Петрбургийг чухамхүү сонгомол үлгэр загвараар бариулсан, тэгэхлээр Ленинградыг уран барилгынх нь талаас авч үзэх юм бол хот аргагүй мөн. Гэхдээ энэ бол газардан навтайсан өнгөрөгч эрин зууны хот. Москва бол хойч үеийнхний нүдэнд тэртээ дээш тэмүүлэн сүндэрлэж байхаар харагдах ёстой. Өндөр барилгыг сонгомол аргатай хослуулбал Москвагийн ирээдүйн дүр зураг болно. Анхных нь өндөр барилга Зөвлөлүүдийн ордон болно. Тийм ордон барих тухай анх Киров хорин хоёр онд Зөвлөлүүдийн Анхдугаар их хурал дээр санал тавьсан. Үүнийг одоо хэн санах вэ дээ? Зөвлөлүүдийн ордныг ӨӨРӨӨ бариулна. Түүнийгээ шинэ Москвагийн уран барилгын төв болгон, шинэ шинэ өргөн чөлөөнүүд гаргаж, метро байгуулж, орчин үеийн орон сууц, албан газрын барилгыг сүндэрлүүлж, олон шинэ гүүр барьж, голын эргээр засмал тавьж, зочид буудал, сургууль, номын сан, театр, клуб, цэцэрлэг, паркийг өдий төдийгөөр нь байгуулна. Энэ бүхэн ТҮҮНИЙ эрин үеийн сүрт хөшөө дурсгал болох юм.

	Сталины ийм бодол түүнийг Атенийн хуучин сүмийн балгаснуудын тухай дурсан санахад хүргэжээ.

	Тэр үед, мань хүн хүүхэд байхдаа энэ дутуу нурсан сүм дугануудын эл хуль байдал, олон үеийн нууцыг бишрэн гайхдаг байжээ.

	Тэгээд одоо тэргүүлэгчдийн урт ширээний хажууд тэр балгаснуудын дүрсийг цаасан дээр шулуун зураасаар зурж суув. Тэрээр зураг зурж чаддаггүй ч гэсэн чанга гартай болохоор шулуун зураастай дүрсийг шугамгүй хэр нь аятайхан зурчихна. 

	— Нөхөр Сталин үг хэлнэ гэж Каганович зарлав. 

	Хүмүүс дахин босож, аанай л уухай хашхиралдан, алга нижигнүүлэн ташив.

	Сталин индэр рүү гарч гар дохин алга ташилтыг зогсоогоод намуухан дуугаар ярьж эхлэв. 

	— Москваг шинэчлэн байгуулах шаардлага зайлшгүй байгаа тухай энд хүрэлцээтэй ярьсан байна. Надад үүнийг давтах хэрэгцээ алга. Нарийхан, мухар тахир зам, гудамж, эмх замбараагүй баригдсан үхээнц дорой байшин, ажилчдын бүрхэг нэвсгэр хуарантай, балар цагийн унаа хөсөгтэй хуучин модон Москва одоо тус хотын хөдөлмөрчдийн хэрэгцээг яагаад ч хангаж чадахгүй.

	Тэрээр түр дуугүй болж чих тавьсан нам гүм байдлыг чагнаваас өчүүхэн төдий ч чимээ алга. 

	— Зөвлөлт засгийн жилүүдэд хэмээн Сталин түрүүчийнхээсээ аяархан үргэлжлүүлж, — Москвагийн хөдөлмөрчдийн ахуй хангамжийг сайжруулахын тулд бид их юм хийсэн. Байшингийн газар давхарт толгой хоргодож байсан ажилчдыг хуучин мөлжигч ангийн төлөөлөгчдийг шахан нягтруулж байгаад хэвийн орон сууцанд шилжүүлэн орууллаа. Ажилчны хүүхдэд зориулсан олон тооны сургууль, ажилчны клуб, соёлын ордон барилаа. Энэ салбарт бид дорвитой амжилт олсон бөгөөд тэр нь зөвлөлтийн хүмүүсийн сэтгэл зүрхэнд зүй ёсны бахархал төрүүлж байна. Гэхдээ бид ирээдүйн тухай бодох ёстой. Удирдана гэдэг бол урьдчилан харна гэсэн үг. Бид хэдэн арван жилээр урагш харсан төлөвлөгөө зохиох ёстой. Чухам тэр төлөвлөгөө л Москваг шинэчлэн байгуулах Ерөнхий төлөвлөгөө болох юм гэв.

	Сталин индрийн цаанаас гарч тайзны урдуур хэд алхав. Танхимд урьдын адил нам гүм хэвээр.

	Тэгээд индэр дээр буцаж ирээд цааш нь ярилаа. 

	— Энэ төлөвлөгөөг биелүүлэх явцад бид хоёр фронт дээр тэмцэх ёстой. Нэг талаас Москваг “том тосгон” чигээр нь үлдээхийн эсрэг, нөгөө талаас их хотын элдэв илүү чамирхлын эсрэг тэмцэх ёстой. Бид өрнөдийн үлгэр загварыг сохроор хуулах ёсгүй. Москва бол социалист хот, социалист улсын нийслэл, чухамхүү энэ байдал л түүний нүүр царайг тодорхойлох ёстой. Энэ бол баячууд нь орд харшид, ажилчид нь шавар пинд аж төрдөг хот биш, энэ бол чухамхүү ажилчдад амьдралын хамгийн сайн, дээд зэргийн тохилог нөхцөл бүрдүүлсэн хот байх ёстой.

	Ингэхлээр төлөвлөгөөний нэгдүгээр зорилт бол хотыг аж төрөхөд аль болохоор тохилог байхаар хийх явдал юм. Бид орон сууцны шинэ шинэ тохилог хороолол байгуулах ёстой, болж өгвөл ой модны бүс газарт байгуулах хэрэгтэй. Бид Москва, Яуза голын эрэг дагуух засмал замын хажуугаар гоё тохилог барилгууд барих ёстой. Ингэснээр даруй тавин километр тохижуулсан шинэ гудамжтай болно. Бид хотын гол гудамжнуудын бүх хуучин барилга байшинг нурааж цоо шинээр барилгажуулахын хамт гол замуудыг тавиас далан метр хүртэл өргөсгөх ёстой, тэгснээр мөн хөдөлмөрчдийн эрх ашгийн үүднээс унаа хөсгийн асуудлыг шийдвэрлэнэ.

	Сталин дахиад түр дуугүй болов. Тэрээр мэдээжийн юм ярьж буйгаа мэднэ. Гэхдээ энэ бүхнийг МАНЬ ХҮН ярьж байгаа учраас сонсож байгаа хэн боловч цоо шинэ юм шиг хүлээн авч байгааг бас мэдэх билээ. 

	— Хоёрдугаар зорилгын талаар ярья хэмээн Сталин яриагаа дахин эхлэв. — Хоёрдугаар зорилт бол дэлхийн анхны социалист улсын нийслэл бол гоё хот байх ёстой явдал юм. Бүр манай төр улс дөнгөж бүрэлдэн тогтож байх үед агуу их Лениний удирдлагын дор монументаль суртал ухуулгын төлөвлөгөөг боловсруулсан, агуу их Ленин манай эрин үеийг зуу зуун жилээр дуурьсгах хөшөө дурсгал үлдээх юм сан гэж байсан, Лениний энэ гэрээслэлийг бид нандигнан хайрлаж хөгжүүлэх ёстой. Харин тэр үед бид нар ядмаг байсан учраас уран барилгыг даруухан хийхээс өөр аргагүй байлаа. Харамсалтай нь үүнээс болж урлагт хэлбэрдэх арга газар авах зам нээгдсэн, гэтэл хэлбэрдсэн урлагийг олон түмэн ойлгохгүй шүү дээ. Энэ бол бидэнд харш урлаг. Одоо бид овоо бэлтэй, бас тэнхээтэй боллоо, тэгэхлээр юуны өмнө сонгомол өвөөс ашиглах ёстой. Гэхдээ бид Петрбургийн хот байгуулагчид шиг сонгомол өвийг сохроор хуулах ёсгүй нь мэдээжийн хэрэг. Сонгомол хэлбэрт бид шинэ, социалист агуулга шингээх ёстой.

	Тэрээр дахин нэлээд удаан чимээгүй байснаа цааш нь үргэлжлүүлэв. 

	— За нөхөд минь, Москва аль чиглэлээр хөгжих ёстой вэ? гэдэг сүүлчийн асуудал байна.

	Москваг одоо байгаа чигээр нь, музей дурсгалын газрын маягаар ч гэх юм уу үлдээгээд шинэ Москваг шинэ газар барья гэсэн нэгдүгээр санал байгаа. Энэ саналын эздийг бид хэчнээн хүндэлдэг ч гэсэн уг саналыг хүлээн авч чадахгүй юм. Москва бол Оросын түүхэн төв, Москва Оросыг нэгтгэж бүрдүүлсэн, Москвагаас бид зайлсхийж чадахгүй, одоо ч чадахгүй, цаашид ч чадахгүй.

	Москвагийн одоогийн төвийг Цэцэрлэгт тойргийн баримжаагаар хөндөлгүй үлдээгээд түүнийг найман дагуул районоор хүрээлүүлж, орон сууцны найман их цогцолбор байгуулж шинэ Москваг барья гэсэн хоёр дахь санал байна. Энэ бол нэгдүгээр саналын арай хялбарчилсан хувилбар гэдгийг олж харахад төвөггүй байна.

	Энэ хоёр санал юунаас үндэслэн гарч байна вэ? Энэ бол юуны өмнө бид Москваг шинэчлэн байгуулж чадна гэдэгт итгэхгүй байгаагаас гарч байгаа юм. Мэдээж, шинэ хот байгуулах нь хялбар л даа. Гэхдээ большевикууд бид нар бол манай Москваг шинэчлэн байгуулах, манай Москваг өөрийнх нь байран дээр үлдээх, Москваг манай орны төв, дэлхийн хувьсгалын төв хэвээр нь үлдээх мэтийн ямар ч хэцүү зорилтыг шийдвэрлэж чадна. Тийм учраас бид Москваг түүний түүхийн явцад бүрэлдэн тогтсон тойроглон цацраглах схемээр нь хөгжүүлэхээр шийдлээ. Орой дээрээ Владимир Ильич Лениний аварга том хөшөөтэй Зөвлөлүүдийн ордон Москвагийн уран барилгынх нь том болно. Зөвлөлүүдийн ордноос Москвагийн гол гол зам зовхислон салбарлаж гарна. Тэр гол замууд нь сайхан тохижуулсан, дор бүрдээ өндөр байшинтай өргөн чөлөөнүүд байх юм. Москва дээшээ, оройн зүг тэмүүлнэ. Дээшээ тэмүүлсэн Москва, социалист санаа туссан сонгомол аргатай хосолбоос сая түүний ирээдүйн дүр төрх гарна. Ирээдүйн Москвагийн дүр төрх тэр.

	Сталин аравт арван тав дутуу байхад зөвлөгөөнөө буцаж ирж өрөөндөө ороход Поскрёбышев, 

	— Иосиф Виссарионович оо, Шумяцкий киног аваад ирсэн! гэж илтгэв. 

	— Сайн байна. Шумяцкий харьж болно гэж Сталин өгүүлээд, 

	— Клемент Ефремовичийг ирж кино үз гэж хэл гэв.

	Кино үзэх танхим Сталины албан тасалгааны ар талд хамгаалагчийн өрөөний цаана байдаг билээ. Эгнээ бүрдээ найман суудалтай долоон эгнээ сандалтай авсаархан танхим.

	Сталин кино үзэхдээ голдуу Улс төрийн Товчооны аль нэг гишүүнтэй үзнэ. Ингэж үзэхдээ нүдний шил зүүгээд хамгийн арын долоодугаар эгнээний захын суудалд сууна. Кино аппаратын гэрэл, дуу хоёроос зайлж байгаа нь тэр. Заримдаа өөр зочидтой байвал, гэхдээ тэр нь тун ховор, Сталин нүдний шилээ зүүлгүй хоёр дугаар эгнээний дунд сууна. Түүний нүдний шилтэй байхыг хэн ч үзээгүй, шил зүүсэн байдлаар түүнийг ер зурдаггүй билээ.

	Өнөөдөр Сталины тушаасан ёсоор Чарли Чаплины “Их хотын гэрэл” гэдэг киног авчирчээ. Тэрээр энэ киног гурав дахь удаагаа үзэж байгаа нь энэ. Сталин Чаплиныг үзэх дуртай, Чаплин түүнд төрөлх дотно цорын ганц хүн болсон эцгийг нь санагдуулна. Чаплины баатар энэ орчлонд орь ганцаараа байгаа нь Сталинд заримдаа өөртэй нь төстэй санагдана. Гэвч мань хүн энэ бодлоо үнэн байдалд үл нийцнэ хэмээн бушуухан мартахын түүс болно. Чаплин түүнд эцгийг нь, гагцхүү эцгийг нь л санагдуулж байгаа. Хөөрхий Чарли замаар алслан одохдоо эргэж хараад өрөвдөлтэй инээмсэглэнэ... Сталины нулимс асгаран алчуураар нүдээ арчлаа...

	Ворошилов түүн рүү хазайж, 

	— Коба, чи юу болчхов? гэж асуув. 

	— Энэ миний тухай кино гэж Сталин хэнэггүй өчив.

	Гэвч энэ кино бол түүний тухай биш, түүний эцгийн тухай, хувь муутай гуталчин Виссарион Жугашвилийн тухай кино... Эцэг нь мөнгө цаасны мөр хөөж Телави буюу аль нэг өөр газар явахдаа Чаплин шиг ингэж зам дээр эргэж хараад Иосиф хүүдээ гap дохин, өрөвдөм амьтан гунигтай гэгч нь инээмсэглэж байдаг сан.

	Тэд нар тэр үед Кулумбегашвили гэдэг бас нэг гуталчныд суудаг байсан. Тэднийх хоёр өрөө байшинтай, нэгэнд нь Кулумбегашвилийнхэн өөрснөө суудаг, нөгөөд нь Жугашвилийнхэн хоргоддог байжээ. Кулумбегашвилийн ажилладаг байшин гуталчны үнэр нэвчсэн, бөгс эргэх зайгүй шахам бөгөөд эцэг нь тэнд байх нь ховор, эхтэй нь байнга түр тар хийлцдэгийг ч хэлэх үү, Кахети рүү явж үүгээр түүгээр хэсүүчлэх нь элбэг. Эх нь цэвэр картвели гүрж цустай, эзэрхэг дураараа хүүхэн байсан, харин эцэг нь Горийн хошуугаар нутагладаг өмнөд осетинхны гаралтай. Өвөг дээдэс нь гүржжиж, Сталины өвөө “Жугаев гэдэг осетин овгийнхоо “ев”-ийг гүржийн “швили” гээр сольсон ажээ.

	Эх нь Эгнатошвили гэдэг баян бэлэвсэн эрийнд очиж гэр барааг нь цэвэрлэх, арчиж угаах ажил хийнэ. Сталиныг шашны сургуульд байхад тэр сургуулийнхан чухам тэр бэлэвсэн эрийг Иосифын эцэг, тэгээд л тэр хүн түүнийг энэ дунд сургуульд оруулсан юм шиг ярьцгаадаг байжээ. Бас Иосиф гуталчин Жугашвилийн хүү юм бол Гүрж орноор хэрж тэнэж явахынхаа оронд хүүгээ гуталчныхаа ажил сургаж байлгүй яах вэ дээ гэцгээнэ.

	Цөмөөрөө худлаа ярьж байна, хэнд ч итгэж болохгүй! Эх нь хэдийгээр эцгийг нь байнга зүхэж, түүнээс л болж ийм ядуу явна, хүүхэд бидний хамаг амьдралыг энэ л балласан гэж яншдаг боловч бяцхан Иосиф өөрийнх нь эцэг бол гуталчин Виссарион Жугашвили гэдэг номхон томоотой хүн гэдгийг сайн мэднэ. Ингэж зүхдэг учраас Иосиф эхдээ дургүй билээ.

	Эх нь түүнд сайн сайхныг хүсэж байсан нь мэдээж, санваартан болгож бурханд өгөхийг хүсэж байсан юм чинь. Арай амттай хоолноос арай илүү идүүлчих санаатай Эгнатошвилийнд ч гэсэн дагуулж очдог л байсан. Харин Иосиф тэднийд очих дургүй байдаг сан. Тэд нар бол баячуул, мань эр ядуу хүн, өөрт нь таваг будаатай шөл, эрдэнэ шиштэй хэрчим хонины мах гадаа хашаанд гаргаж өгчхөөд өөрснөө байшиндаа дарс уун яриа дэлгэцгээнэ. Эгнатошвилийнд очихдоо эх нь түүнийг байдгаараа хувцаслахыг хичээнэ. Гэтэл тэгэхийн хэрэг юу билээ? Нэг хэсэг хүн баянаа хувцсаараа үзүүлэх гэдэг байхад нөгөө хэсэг нь ядуугаа хувцсаараа нуух гэж оролддог. Иосиф бол ядуу зүдүүгээсээ ичдэггүй байжээ. Өмд нь ноорчхоо юу? Яадаг юм бэ! Өөр өмд байх ч үгүй. Шаахай нь зан гарчхаа юу? Өөр шаахай байх ч үгүй. Тифлист шашны дунд сургуульд байхдаа мань эр ноорхой байдлаараа бүр бахархдаг байсан. Жинхэнэ эр хүн бол тийм л байх ёстой! Тэрээр одоо ч гэсэн жирийн цэрэг эр шиг хувцасладаг билээ...

	Мань хүн ээжийнхээ эрхэнд орохыг хүсээгүй. Эцэгтээ хайртай байсан хэр нь түүний эрхэнд орохыг бас хүсээгүй учир юун гэвэл эцэгт нь хүн эрхэндээ оруулах эрх зориг байгаагүй. Эх нь эрх зоригтой хүн байсан, Иосиф эхийнхээ зан араншныг удамлаж авсан хэмээн хэн хүнгүй ярьцгаадаг боловч эх нь эрх зоригоо чухамдаа амь зуулгын өл хоол залгуулах ажилд зориулж бүрмөсөн баржээ. Гэтэл эцэг нь хэдэн зоосны төлөө хүний өмнө бөхөлзөж явахыг хүсээгүй, дуулах, тоглоом наадам хийх, нөхөдтэйгөө ширээний ард наргиж суух дуртай хүн байжээ. Яг тэгээд сууж байхдаа нүдэнд дулаахан, хөгжилтэй, жинхэнэ эр хүн шиг байдаг ажгуу. Гэтэл эхийнх нь дэргэд болохоор биеэ хурааж, амаа барьсан мэт арчаагүй бяцхан амьтан болчихно. Дорой хүмүүн!

	Эцэг нь Телавид согтуу улсын зодоонд алагдсан тухай хожим нэг захиа ирсэн. Дахиад л худлаа ярьцгааж байгаа хэрэг. Эцэг нь хэзээ ч зодоон цохион хийж байгаагүй номхон томоотой хүн. Түүнийг хэн, яалаа гэж алах юм бэ? Зүгээр л мөрөөрөө нас барсан хэрэг. Эцэг нь биеэ хамгаалж чадаагүй гэж Иосифийг тэдний сургуулийн банди нар тэгэхэд дооглодог байжээ. Мань хүн тийм юм болоогүй, энэ бүхэн шал худлаа гэж сайн мэдэх тул тэдэнд тоож хариу хэлэлгүй, тамшаан мушилзаад зайлдаг байсан. Тэрээр хамт сурдаг тэр хүүхдүүдээ бүгдийг нь үзэн ядна. Мөн эдээрээ гайхуулдаг баячуул, ядуугаас ичдэг ядуучуудыг бас үзэж эс чадна.

	Эцгийг нь Телавид тэнд нь оршуулсан гэх боловч чухам хаана оршуулсныг хэн ч мэдэхгүй. Мань хүн хүү нь атал бас мэдэхгүй. Гэтэл мань эр эцэгтээ хайртай байсан, эцэг нь ч өөрт нь хайртай, залхааж шийтгэдэггүй, хэзээ ч загнаж зүхдэггүй байсан. Харин толгойг нь энхрийлэн илж, дуу дуулна. ТЭРЭЭР хөгжмийн увдисыг эцгээсээ л өвлөж авчээ. Шашны сургуулийн найрал дуучдын нуруугаар хамгийн бага нь зогсдог арын эгнээнд мань эр зогсдог байсан. ТҮҮНИЙ хоолойг хамгийн сайн хоолой гэж үздэг, удирдагч багш нь түүнийг бас сонсгол сайтай гэж ярьдаг байсан. Энэ бүхэн эцгээсээ өвлөсөн зүйл, ер нь ч мань хүн эцэгтэйгээ төстэй, цаадах нь бас улаан шаргалдуу үстэй биеэр бага шиг хүн байсан, харин ээж нь бол нуруу өндөр, үс хар билээ. Эцэг нь тоглоом тохуунд дуртай, тоглоомын учрыг мэддэг хүн, эх нь бол тоглоомын учрыг ойлгодоггүй, бүрхэг дүнсгэр хүүхэн.

	Нутгийнхан нь Горийг Сталины өөрийнх нь нэрээр нэрлэе гээд байгаа. Тэр хэрэггүй! Харин өмнөд Осетийн нийслэл Цхинвали хотыг өөрийнх нь нэрээр нэрлэвэл нэрлэг, тэгэх юм бол эцэгт нь болон эцгийнх нь бух осетин удам судрынханд дурсгал болно. Тэрээр өөрийнхөө эцэг гуталчин Виссарион Жугашвилийн дурсгалыг хүндэтгэж байдгийг эх нь харахад гэмгүй. Мунхаг хүүхэн биш юм чинь ойлгоно. Мань хүн зөвлөлтийн ард түмний нүдэн дээр гарцаагүй үлгэр жишээ хүү байх ёстой, тэгж гэмээж нь түүний дур илүү хүнлэг, илүү төрөлх дотно байх болно. Гэхдээ хүүхэд ахуй цаг нь мань хүний хувьд бол юунаас ч илүү эцэгтэй нь холбоотой.

	Тэрээр эцэгтэйгээ Атени явдаг байснаа дахиад л дурсан санана. Тэндхийн тариачид усан үзэм ургуулж, усан үзмээ хөлөөрөө гишгэлэн шүүсэлж, “Атенури” хэмээх сайхан дарсаа нүсэр нүсэр яндан ваарт юүлж байдаг сан.

	Тэгээд эцэг нь орой үдшийн цагаар найз нөхөдтэйгөө Атенийн дарс ууж, дуу дуулцгаахад гүржийн олон хоолойн сайхан дуу сэтгэл зүрхийг гөхөлзүүлэн байдаг болой. Хар архи ногоортлоо ууж агсам согтуу тавилцан, зодоон нүдээн, хутга шөвөгтөө хүрдэг орос харчуул шиг архидахгүй, жинхэнэ гүрж ёсоор уусан дарсандаа улам хөгжин, ааш зан нь улам уяран, сайхан ч ууна, сайхан ч дуулна. Гэхдээ орос харчуул гэдэг бол тоо хэмжээгээрээ ч, нутаг дэвсгэрээрээ ч агуу ихэд тооцогдох оросын ард түмэн, түүхийг бүтээе гэвэл гагцхүү энэ ард түмэнтэй л бүтээж болно. Орост нийлсний үрээр гүрж омогтон үндэстэн хэвээрээ үлдсэн учраас гүржийн социализм бол нийт оросын социализмын нэг хэсэг нь юм.

	Гэхдээ оросууд гэдэг бол гүржүүд биш. Шашны сургуульд байхад мань хүнийг бэртэнгэ гартай гээд хэн ч хөнддөггүй, үүгээр гүржийн мах цусны ариун шударга ёс илэрдэг байлаа. Гэтэл хожим Баку, Батуми, Сибирь гээд хаана ч явж байхад хүмүүс түүний энэ согогийг огтхон харгалзаж үзэхгүй, хайр найргүй ширүүн дориун харалцаж асан. Тэрээр тэр үед бусдаас давуулан хэрцгийлж ширүүлж байж тэр бүхнийг тэсэж өнгөрөөжээ. Ленин түүнийг хэрцгий харьцаатай гэж буруушаадаг байсан, гэтэл аппаратын хэрцгийгээр л ард түмний хэрцгий бүдүүлгийг хазаарлаж байхаас өөр удирдах арга байхгүй шүү дээ. Гагцхүү сэхээтнүүд л ард түмэнд хий боловсон зан гаргадаг, тэгээд хожим нь өөрснөө хог новш мэт хуу шүүрдүүлэн хөсөр хаягддаг. Орос орон дахь ардчилал гэдэг бол зөвхөн хэрцгий догшин хүчний гар хөлийг суллах эрх чөлөө гэсэн үг гэдгийг мань эр бүр залуу байхдаа ойлгосон билээ. Байгалиас заяасан бүдүүлэг занг гагцхүү хүчирхэг засгаар дарж болно. Тийм засгийг диктатур гэнэ. Меньшевикүүд ард түмнийг мэддэггүй учраас үүнийг ойлгоогүй, большевикууд ард түмнийг мэддэг учраас үүнийг ойлгосон. Чухам энэ учраас оросын социал демократуудын олонх нь большевикуудыг дагаж, орос бус социал-демократууд нь меньшевикүүдийн талд орсон юм. Большевизм бол оросын үзэгдэл, меньшевизм бол оросынх биш. Бүх томоохон гүржүүдийн дотроос гагцхүү МАНЬ ХҮН ганцаараа оросын ард түмнийг ойлгосон учраас большевикуудтай нийлсэн. Ной Жордания, Церетели, Чхеизе мэтийн бусад гүржүүд оросын ард түмнийг мэдэхгүй байсны улмаас меньшевикуудтэй нийлцгээсэн. Харин үнэнийг хэлэхэд МАНЬ ХҮН тэр үед газрыг улсын өмч болгохын эсрэг байсан. Тухайн цаг үедээ Ленин тэр хоёрын хэнийх нь зөв байсныг бүү мэд. Өнгөрсөн үед хэний зөв, хэний буруу байсан тухайд түүх ямар ч эргэлзээгүй хариу өгдөггүй, ялагчийн л өв байдаг. Гэхдээ МАНЬ ХҮН Ленинийг эсэргүүцье гээгүй. Тэрээр улс төрийн зүтгэлтэн болъё гэвэл гагцхүү большевикуудтай, Оростой зам нийлэхээс өөр аргагүй байсан учраас тэгсэн хэрэг. Тэрээр үндэстний асуудлыг их нухсан учраас үндэстний дотроос, хүмүүстэй адилхан хамгийн хүчтэй нь ялдаг, ард түмнүүдийн дотор улс төрийн зүтгэлтнүүдийн нэгэн адил эргүүлэх ард түмэн, дагах ард түмэн гэж байна гэдгийг гарцаагүй мэдэх билээ. Ард түмний тоог зуу гэж ярих Зөвлөлт Холбоот Улсын хувьд тэргүүлэх ганцхан ард түмэн байж болно. Тэр нь улсын хүн амын тэн хагасаас илүүг эзэлж байгаа оросын ард түмэн. Оросын гүрний дээрэнгүй үзэл орон нутгийн үндсэрхэх үзлийг төрүүлдэг учраас түүний эсрэг хайр найргүй тэмцэл ЗАРЛАХ хэрэгтэй. Гэхдээ нэгтгэн нягтруулах гол хүч нь оросын ард түмэн гэдгийг хоромхон зуур ч мартаж болохгүй. Корсик арлын Наполеон Бонапарт францчуудын хувьд франц хүн болж байсан лугаа адил мань хүн оросын ард түмний хувьд орос л байх ёстой.

	Сталин зөвлөгөөний тухай сэтгэл хангалуун байв. ТЭРЭЭР энэ зөвлөгөөн дээр Москвагийн шинэчлэн байгуулалтыг санаачлагч, зохион байгуулагч болж ярьсан төдийгүй нэр нь хүртэл орос хүн бүрд эрхэм нандин зүйл болсон энэ хотыг МАНЬ ХҮН л Орост нь үлдээж өглөө. ТЭРЭЭР Москваг орос хүн болгоны мэддэг, төсөөлж байдаг тэр байдлаар нь үлдээж өглөө. Москваг хайрлан хүндэтгэх жинхэнэ оросын өрлөг сэтгэлийг танхимд сууж байсан Оросын соёлыг санаж сарвайж яваа нөгөө өргөн магнайтай сэхээтнүүд биш, харин МАНЬ ХҮН, чухамхүү МАНЬ ХҮН, гагцхүү МАНЬ ХҮН л хангаж өглөө. Тийм учраас Москва бол одоо ТҮҮНИЙ хот, ирээдүйн Москва бол ТҮҮНИЙ хөшөө дурсгал. Киров гэдэг орос хүн Ленинградад тийчгэнэж, Ленинградыг шинэчлэн байгуулах тухай шуугиулж байгаа, гэтэл тэнд шинэчлэн байгуулах юм юу байгаа юм бэ? Ленинград бол жигдэрчихсэн хот, яаж ч янзлахын аргагүй аварга цохио гэсэн үг, тэгэхлээр Киров яаж ч чадахгүй цохио.

	Гэхдээ МАНЬ ХҮН өөрийнхөө онцгой байдлыг үзүүлж байхад орь ганцаардлын сэтгэл түүнийг хэзээний эзэмдэн авдаг билээ. Цаадуул нь босож алга ташицгааж байна, гэтэл тэд өөрт нь хайргүй, харин өөрөөс нь айж байгаа, тийм учраас босож алга ташицгааж байгаа юм. Хэрвээ мань хүн ялагдсан байх юм бол тэд ёстой үнэн голоосоо баяр хөөр болж, ёс төртэй дэвслэн гишгэчих улс. Тэд нар түүний давамгай бөгөөд онцгой, давтагдашгүй байдлыг хүлцэхгүй, хүсэх ч үгүй, хүлцэж ч чадахгүй юм. Мань хүн бол тэдний хувьд номоо дутуу үзсэн банди, богино ухаантай барлаг. Тэр ч байтугай “журмын нөхөд” нь хүртэл түүний эрх засгийг бэхжүүлэхээс эмээн болгоомжилж хамтын удирдлагын тухай, Төв Хорооны ролийн тухай элдэв яриа гаргаж, түүхэнд нэг хүний ролийг үгүйсгэдэг Покровскийн сургууль руу санаатай юмыг нөөцлөн хадгалж, ингэснээрээ юуны өмнө намын түүх, Оросын түүхэнд МАНЬ ХҮНИЙ ролийг басамжлан бууруулах гэж байна.

	Тэд нарын энэ санаа бүтэхгүй. ТЭРЭЭР Оросын шинэ түүхийг бүтээгээд зогсохгүй түүхэн үйл явдлыг үнэлэх шинэ жишиг хэмжүүр боловсруулна, гагцхүү тэгж байж л эрин үеийн тухай өнөөгийн болон ирээдүйн үеийнхнийг зөв ойлголттой болгож чадна. МАНЬ ХҮНИЙ эрин үеийн тухай шүү.

	Цезарь, Наполеон энэ тэр нэр алдарт дуртайдаа эзэн хаад болоогүй, түүхэн шаардлагын дагуу болсон юм. Гагцхүү Цезарь л ганцаарчилсан эрх засагтай тулдаа бүдүүлэг зэрлэгүүдийн довтолгоог няцааж чадсан, гагцхүү Наполеон л эзэн хаан тулдаа Европыг буулгаж авч чадсан. Дээд засаг хаант төр шиг сүртэй байх ёстой, ард түмэн гагцхүү тийм засагт сөхрөн биширч, гагцхүү тийм засагт захирагдаж, гагцхүү тийм засгаас сүрдэн хүндэлнэ. Оросын түүхийн шинжлэх ухаан Догшин Иваныг харгис хар явдалтан мэтээр харуулдаг. Үнэн хэрэгтээ бол Догшин Иван улс төрийн агуу их зүтгэлтэн байсан, Казань, Астрахань, Сибирийг Орост нийлүүлсэн, Оросын түүхэнд анх удаа, магадгүй зөвхөн Оросын түүхэнд ч биш байж болно, гадаад худалдааны онц эрхийг бий болгосон, Оросын хаадаас анх удаа бүх юм улсын эрх ашигт захирагдана хэмээн улсархах зарчмыг гол зарчим болгосон. Тайж ноёд төвлөрсөн хүчирхэг улс байгуулахыг эсэргүүцэж байсан, тийм учраас Догшин Иваны алдаа бол тэднийг цаазалж байсан явдал биш, харин дутуу цаазалж, гол гол тайж ноёдыг удам угсааг нь тасартал хүйс тэмтрээгүй явдал юм. Энэ үүднээс авч үзвэл эртний хүмүүс дайснаа гурав, дөрөв дэх үе хүртэл нь хүйс тэмтэрч үүрд хуу цэвэрлэдэг байсан тул илүү алсын хараатай байжээ.

	Түүхийн шинжлэх ухаан тусгай цэргийн салбарын үүргийг бас буруу үнэлсэн байдаг. “Тусгай цэрэг”, “Тусгай цэргийн салбар” гэсэн ойлголтуудыг салгаж үзэх хэрэгтэй. Тусгай цэргийн салбар бол Догшин Иваны торгон цэрэг бөгөөд ноёд баядтай тэмцэх зориулгатай дэвшилт цэрэг юм. Тусгай цэрэг гэдэг бол гүйцэтгэгч учраас тэдний дунд алуурчид ч бас байх ёстой. Алах ялын тухай хуулийг өрлөг сэтгэлт төрийн түшмэд, гэгээн боловсролт хууль тогтоогчид баталж, харин алах ялыг алуурчид гүйцэтгэнэ.

	Нэгдүгээр Пётр агуу их захирагч байсан, шинэ Оросыг байгуулсан хүн. Гэтэл Покровский Пётрын тухай юу гэж бичлээ? Тэр мөрүүд нь энэ байна: “Зулгуй түүхчдийн агуу их гэж нэрийдсэн Пётр бол цагтаа Эстонд нэг санваартны зарц хүүхэн явсан Екатеринатай суух гэж эхнэрээ сүмд хийж түгжсэн юм. Төрсөн хүүдээ өөрийн биеэр эрүү шүүлт тулгаж байгаад, дараа нь Петропавловын цайзын гянданд түүнийг нууцаар хороохыг тушаажээ... Тэрээр хоёр дахь эхнэртээ яр тэмбүүгээ халдааж амжаад тэрхүү өвчнөөрөө нас баржээ...” Покровскийн Пётроос олж харсан юм ердөө л энэ!

	“Түүхийн ухааны нэг чиглэлийн толгойлогч” ингэж донгоссон байгаа юм даа! Гэтэл Пётр Оросыг шал өөр болгосныг анзаарсангүй байх нь! Марксизмыг хий үгчлэн ойлгож түүхэнд нэг хүний ролийг үгүйсгэвэл чухам юунд хүргэж, ямар солиотой юм донгосож болдог нь энэ байна! Ийм байхад Ленин энэ нэгэн болхи нийгэм зүйчийг тэргүүн зэргийн түүхчдийн зиндаанд өргөн, түүний “Оросын түүхийн маш хураангуй найруулал” гэдэг Оросын бүх түүхт зүтгэлтнүүдийг авьяас билиггүй өчүүхэн амьтад болгон харуулсан хариугүй номыг магтсан байгаа юм. Ленин үүнийг яаж магтаж чадаа вэ? Ленин маань түүхэнд нэг хүний ролийг сайн ойлгож байсан хүн шүү дээ!

	Покровский өөрийгөө ленинизмийг хадгалагч, Лениний үзэл бодлыг тайлбарлагч цорын ганц хүн болгохыг зорьжээ. Үгүй, өршөөгөөрэй! Владимир Ильич Лениний үзэл бодлыг тайлбарлагч цорын ганц хүн бол гагцхүү түүний залгамжлагч л байж чадна, гагцхүү түүний үйл хэргийг үргэлжлүүлэгч, гагцхүү түүний дараа улс орныг хөтөлж яваа хүн л байж чадна. Түүний залгамжлагч, үйл хэргийг нь үргэлжлүүлэгч бол Сталин, улс орныг Сталин жолоодож байна. Тэгэхлээр Лениний өвийг, түүний дотор түүхийн салбарын өвийг тайлбарлагч цорын ганц хүн Сталин болж таарч байна. ТЭРЭЭР энэ түүхийг өөрөө БҮТЭЭЖ байгаа юм чинь бүр ч аргагүй. Гэтэл нөхөр Покровский нийгмийн шинжлэх ухаануудыг боловсруулахад нөхөр Сталин яаманд хандив оруулсан тухай арван жилийн хугацаанд нэг ч үг дуугарсангүй. Төр улсыг удирдана гэдэг бол төрийн тухай онолыг боловсруулж байгаа хэрэг гэдгийг нөхөр Покровский ойлгохгүй байна гэж үү дээ? Ойлголгүй яах вэ. Харин нөхөр Сталиныг эрдэмтэн онолч ч биш гэж үзэх санаатай байгаа юм.

	Покровскийн марксизмын эсрэг “түүхийн” чиглэлийг бут ниргэвэл таарна. Лениний нэр хүндийг өнөөдөр юу хэрэгтэй байна, маргааш юу хэрэгтэй болох вэ гэдэгт л зохицуулж ашиглах ёстой. Тэгэхлээр Лениний нэр хүндийг түүний залгамжлагч нь өвлөн авах ёстой. Сталин бол өнөөдрийн Ленин. Сталиныг үхэхийн цагт түүний залгамжлагч нь тэр үедээ өнөөдрийн Сталин гэгдэх болно. Гагцхүү ийм замаар л засаг төрийн дархан залгамжлах, эрин зуунд тэр нь хөдөлбөргүй тогтвортой байх явдлыг ханган бүрдүүлж болно. Шинжлэх ухаан бол Лениний жинхэнэ залгамжлагч нь Сталин, өөр залгамжлагч байх ямар ч үнэн байхгүй, Лениний өвийг өвлөх гэсэн өрсөлдөгчид бол нэр зээлдсэн арчаагүй амьтад, улс төрийн хутган үймүүлэгч, балмад этгээдүүд мөн гэдгийг л нотлох ёстой Сталин хэзээ ямагт Лениний дэргэд байсан гэдгийг түүхийн шинжлэх ухаан нотлох ёстой. Ленинийг цагаачилж явахад нь зөвхөн нарийн бичгийн дарга нь агсан Зиновьев, мөн тэнд туслах нь байсан Каменев биш, Орост практик ажил дээр намыг байгуулж байсан чухамхүү МАНЬ ХҮН л Ленинтэй байнга хамт байсан. Ийм ч учраас намыг Ленин Сталины нам гэж нэрлэж байгаа юм. Сталины Ленинтэй зөрж байсан аар саар бүх юм мартагдах ёстой, тэр бүхнийг түүхээс үүрд хасаж байх ёстой. Сталиныг өнөөдрийн Ленин болгож байгаа юм л түүхэнд үлдэх ёстой. Гол зорилго бол хүчирхэг социалист улсыг байгуулах явдал. Үүний тулд хүчирхэг засаг хэрэгтэй. Сталин бол энэ засгийн удирдагч, тэгэхлээр Ленинтэй хамт энэ засгийн тулганы чулууг тулалцаж, Ленинтэй хамт Октябрийн хувьсгалыг удирдсан хэрэг. Жон Рид Октябрийн эргэлтийн түүхийг өөр байдлаар тайлбарласан. Тийм Жон Рид бидэнд хэрэггүй.

	Ингэвэл Түүхийг гуйвуулсан хэрэг болох уу? Үгүй, болохгүй. Октябрийн эргэлтийг Парис, Цюрих, Лондон л сууж байсан цагаачид хийгээгүй, нам хийсэн. Тэр цагаачид бол тэндээ маргаж шүүлцэж дадсан. Газрын сэрүүн асарт цуглаан хийж дэмий ярьж байсан улс, харин Орост байсан хувьсгалчид бол дуугарч чадахгүй буюу хагас дутуу дуугарахаас өөр аргагүй байсан юм. Гэтэл тэд нар, чухамхүү энэ эгэл даруухан намын ажилтнууд чинь л шийдвэрлэх мөчид олон түүнийг тэмцэлд босгож, хувьсгал хийлгэж, хожим мөн хувьсгалыг хамгаалахад тэднийг босгосон юм. Мань хүн намын эдгээр боловсон хүчний төлөөлөгч яг мөн бөгөөд тийм учраас Октябрийн түүхэнд ТЭДНИЙ гүйцэтгэсэн үүрэг бол МАНЬ ХҮНИЙ гүйцэтгэсэн үүрэг даруй мөн билээ. Түүхэнд нэг хүний гүйцэтгэх үүрэг, олон түмний гүйцэтгэх жинхэнэ үүрэг чинь чухам үүнд л оршиж байна. Иргэний дайнд мэргэжилтнүүд ажилд саад болохоос өөр нэмэр болоогүй, дайныг тэд ялуулаагүй, харин арми, хороо, отряд зохион байгуулсан түм түмэн коммунист, намын ажилтан нар л иргэний дайныг ялалтад хүргэсэн юм. МАНЬ ХҮН намын эдгээр боловсон хүчний төлөөлөгч, тэгэхлээр иргэний дайнд ТЭДНИЙ гүйцэтгэсэн үүрэг бол МАНЬ ХҮНИЙ гүйцэтгэсэн үүрэг, МАНЬ ХҮНИЙ гүйцэтгэсэн үүрэг бол намын гүйцэтгэсэн үүрэг даруй мөн болой.

	Түүх, түүний дотор давын өмнө намын түүхийг яг ингэж, ийм зарчмаар бүтээх ёстой. Тэр хамтын удирдлага гэгч бол домог. Хүн төрөлхтний түүхэнд “хамтын удирдлага” гэж ямар ч юм байгаагүй. Ромын сенат уу? Tэp чинь юугаар төгслөө дөө? Цезариар төгссөн. Франтриумвират яалаа? Наполеоноор төгссөн. Хүн төрөлхтний түүх бол ангийн тэмцлийн түүх гэдэг ч үнэн дээ. Гэхдээ ангийн эрх ашгийг илэрхийлэгч нь жолоодогч байдаг учраас хүн төрөлхтний түүх түүний жолоодогч, захирагч нарын түүх юм. Ингэж идеализмын үнэр гарахгүй. Эрин үеийн сүр сүлд тэр эрин үеийг хэн бүтээж байна гэдгээр тодорхойлогдоно. Пётрын эрин үе Оросын түүхийн хамгийн сод үеийн нэг бөгөөд тэр үе бол Пётр сод хүн байсныг харуулж байна. Гуравдугаар Александрын төр барьсан хугацаа бол хамгийн үхээнц үе, энэ нь тэр өчүүхэн амьтны арчаагүй байдалтай дүйж байна.

	Өглөө нь Борис тэрэгчинтэй ярьж тохиролцохоор яваад өгөв. Саша захиа бичихээр хоцорчээ.

	...”Хайрт ээж минь!”

	Түүнийг байцаадаг байсан нөгөө өрөөнд аваачиж ялыг нь сонсгосон ажээ. Нэг албан тушаалтан Онцгой зөвлөгөөний тогтоол уншсан. Тавин наймдугаар зүйлийн арвын дагуу захиргааны журмаар урьдчилсан хорионд байсан хугацааг оруулан гурван жилээр Зүүн Сибирьд цөлөх ял оноосон байжээ. 

	— Гарын үсгээ зураарай!

	Саша тэр цаасыг уншиж үзэв. Яасан гэж гурван жил оноосон нь тэнд бичээтэй байгаа юм болов уу? Бичсэн юм юу ч байсангүй. Энэ бол ерөөсөө ялын тогтоол ч биш, зүгээр нэг жагсаалтын нэг зүйл гэлтэй. Мань хүн тэр жагсаалтын тавд ч юм уу, хорин тавд ч юм уу, эсвэл магадгүй гурван зуун хорин тавд байгаа байх.

	Саша гарын үсгээ тавив. Ялыг өглөө нь сонсгоод, өдөр нь ээжтэй нь уулзуулж, тэр оройноо замд нь гаргажээ.

	Урьд орой нь хянагч ирж харандаа цаас өгөөд, 

	— Дуудуулж уулзах хүн хэн байна? гэжээ. 

	Тэрээр ээж, эцэг хоёрынхоо нэрийг бичив... Варяг яах вэ? Варя Иванова сүйт бүсгүй гээд биччихвэл болох байсан. Сүйт бүсгүйг нь тэд дуудаж өгөх албатай. Яахаараа заавал Варя байх билээ? Тэрээр тэр бүсгүйд хайртай сан билүү, эсвэл бүсгүй өөрт нь хайртай бил үү? Ямар ч атугай л түүнийг хармаар санагджээ. “Ээрэм талын цэцэгхэн чиний минь, инээх дуу бишгүүрээс яруухан”. Тэр нэгэн уяхан дуу хоолой түүнд үгүйлэгдэж байсан аж. Гэвч Саша Варяг бичсэнгүй. Тэр бүсгүй ингэж уулзъя гэх үү, үгүй юу, өөрийг нь хүлээж байгаа юу, үгүй юу, өөрөө түүнд хэрэгтэй юу, үгүй юу? гэж бодсон хэрэг.

	Хянагч Сашаг нэг умгар өрөөнд авчирч түгжчихээд явчихлаа. Мань хүн ширээний ард суух зуур сахлаа ургуулчихсан байхыг нь үзээд ээж нь яаж халаглах бол, шоронгийн хонгилоор явахад ээжид нь яасан аймаар байх бол хэмээн бодол болов.

	Түлхүүр торхийн хянагчийн царай зэрвэсхэн харагдаж, цаана нь ээжийнх нь царай, ээжийнх нь буурал толгой зурсхийлээ. Хянагч ээжийг нь түүнд ойртуулахгүй гэж Сашаг нуруугаараа халхлан жишүү зогсоод ширээний нөгөө талд байгаа сандлыг ээжид нь зааж дохив. Жижигхэн буурал ээж нь Сашаг харалгүй толгой гудайсаар заасан зүг рүү бушуухан зүтгэлээ. Тэгээд суусан хойноо сая хараа өргөж хүүгээ үзээд тэр чигээрээ ширтчихэв. Уруул нь өмгөнөн, толгой нь үл мэдэг салганан байна.

	Саша ээжийгээ харж инээмсэглэн байвч зүрх нь шимшрэн элэг эмтрэх шиг болов. Ээж нь өтөлсөн, шаналж гуньсан гэдэг нь жигтэйхэн, хоёр нүдээр нь дүүрэн зовлон хуржээ. Ээж нь “миний габардин” гэдэг нөгөө хавар намрын элэгдэж хуучирсан пальтотойгоо ирснийг үзээд Саша аль хэдийн хавар болсныг саналаа. Тэрээр ээжийгээ нэгдүгээр сард л харсан билээ.

	Цонхны доод хэсгийг цагаан будгаар будсан байх бөгөөд дээд хэсгээс нь гийх хаврын нарны туяа нөгөө хянагчийн ажиггүй сууж байгаа буланд тусжээ. 

	— Сахлаа хусах гэсэн чинь амжсангүй, өнөөдөр үсчин байсангүй гэж Саша хөгжүүн өгүүлэв.

	Ээж нь уйлчихгүйг хичээн биеэ барьснаас болоод уруул нь өмгөнөж, толгой нь бөнжгөнөсөн чигээрээ хүүгээ чимээгүй харсаар байв. 

	— Үсчин гэж энэ дотроосоо гарсан хүн болохоор ёстой зулгааж өгнө. Түүнээр сахлаа хусуулъя гэх хүн ерөөсөө байхгүй, надад сахал зохиж байгаа юм биш биз, ингээд орхичихдог юм бил үү? 

	Ээж нь дуугүй хэвээрээ толгой үл мэдэг дохин хүүгээ ширтэнэ. 

	— Нөгөөдүүл маань яаж байна? Эрүүл саруул биз дээ?

	Тэрээр найз нарыгаа зүгээр байгаа биз гэж асуусан нь тэр байж.

	Ээж нь ч тэр асуултыг нь ойлгожээ. 

	— Бүгдээрээ сайн, бүгд эрүүл саруул байгаа. 

	Гэтэл бүгдээрээ сайн сайхан байхад яагаад ч тэр юм бэ, гагцхүү ганц Сашагийн явдал ийм муу байх юм гэж бодохоос тэсэхүйеэ бэрх байв. Тэгээд тонгойж нүүрээ гараараа дараад уйлчихлаа. 

	— Боль боль, надад өөрт чинь хэлмээр юм байна. 

	Ээж нь алчуураа гаргаж нулимсаа арчив. 

	— Би давж заалдана, миний хэрэг бол шальтай юм биш, сургуультай холбоотой хэрэг.

	Хянагч түүний үгийг тастан, 

	— Хэргийн тухай ярихгүй шүү! гэв.

	Ээж нь албаны бүдүүлэг харьцаагаар дээрэлхэхэд хуучин айдаг байсан бол энэ удаа ер айж мэгдсэнгүй. Царайд нь Сашагийн мэдэх нөгөө зөрүүд зан нь тодорч, тийнхүү биеэ барьж байгаад хүүгийнхээ үгийг дуустал сонслоо. Энэ бол Саша ээжээсээ олж үзсэн шинэ зүйл байжээ. 

	— Би Новосибирск рүү явах гэж байна, тэнд дажгүй дээ.

	Тэрээр “Сибирь” гэж яримааргүй байсан тул “Новосибирск” гэж хэлсэн ажээ. 

	— Очих газраа хүрмэгц цахилгаан явуулна, дараа нь тэгээд захиа бичнэ. Би ажилд орно, тэгэхлээр надад мөнгө гуйвуулахын хэрэггүй. 

	— Би чамд зуун тавин рубль өгүүлж байгаа. 

	— Тийм ихээр яах юм бэ? 

	— Бас идэх юм, савхин гутал. 

	— Савхин гутал чинь сайн байна, харин идэх юм бол дэмий л дээ. 

	— Бас дулаан оймс, хүзүүний ороолт бий хэмээгээд ээж нь хараагаа дээшлүүлж, — Хэдэн жил өгсөн бэ? гэж асуув. 

	— Шалихгүй ээ, гурван жилийн чөлөөт цөллөг. Хагас жилийн дараа буцаад ирнэ. Аав ирж байна уу? 

	— Нэгдүгээр сард нэг ирсэн, харин сая бол би дуудлага явуулж чадсангүй, надад дөнгөж өчигдөр л утасдаж хэлсэн. Бие чинь ямар байна? 

	— Зүв зүгээр! Өвдөж барьсангүй, боломжийн хоолтой юм, ер нь амралтын газар гэсэн үг!

	Тэрээр ээжийнхээ сэтгэлийг засах гэж хөгжилтэй байвч зовж байгааг нь ээж нь үзэж байгаа болохоор өөрөө бас зовж түүний тоглоом болгон ярьж байгаа юманд арга буюу инээмсэглэн, хүүгийнхээ сэтгэлийг сэргээх санаатай хүү нь ганцаараа хүн биш, түүний төлөө санаа тавих хүн бий гэдгийг мэдэж аваг хэмээн, 

	— Вера өөрийгөө дуудуулсангүй гэж тун их харамссан, уул нь надтай цуг ирсэн юм, даанч нааш нь оруулсангүй, бас Полинаг ч оруулсангүй гэв.

	Саша нагац эгч нарынхаа тухай ер санаанд ороогүй байжээ.

	Ээж нь урьдаас бэлтгэсэн үгээ одоо толгойд орж ирсэн зүйлтэй холилдуулан байж, 

	— Биеэ мэдэж яваарай, энэ бүх юм тэгээд өнгөрнө. Миний тухай санаа зовохын хэрэггүй, ээж нь ажилд орж байгаа гэв. 

	— Ямар ажилд? 

	— Угаалгын газар, хүлээн авагчаар орно. Зубовын цэцэрлэгт гудамжинд байдаг юм, санаа амар ойрхон, би бүр тохирчихсон. 

	— Балиар цагаан хэрэглэлтэй ноололдох гэж үү?! 

	— Би бүр тохирчихсон. Гэхдээ одоо биш л дээ, чам руу явж ирснийхээ дараа орно. 

	— Над руу явж яах юм бэ? 

	— Би чам дээр очно. 

	— За яах вэ, захидлаар харилцаж байгаад болъё хэмээн Саша эвлэрэнгүй өгүүлээд, — Манай сургуулийнхнаас хүн үзэгдэнэ уу? гэж асуув. 

	— Нөгөө жижигхэн, солир...

	Руночкин! Тэгэхлээр нөгөө хэд маань юманд өртөөгүй байх нь. 

	— Юу гэж ярьж байна? 

	— Орлогч захирлын тухай...

	Криворучко! Тэгэхлээр мань хүн энд байх нь. Дьяков хуурсангүй. 

	— Хамаг хэрэг түүнд чинь л байгаа юм гэж Саша өгүүлэв.

	Хянагч бослоо. 

	— Уулзалт дууссан. 

	— Хамаг хэргийн учир түүнд л дээ хэмээн Саша давтан хэлээд, — Маркт дамжуулаарай гэв.

	Ээж нь орлогч захирлаас болж Саша баригдсан, энэ тухай Маркт уламжлах хэрэгтэй юм байна гэдгийг ойлгосноо мэдэгдэж толгой дохив. Тэрээр уламжлаад ямар ч ашиггүй гэж мэдэж байвч уламжлах л болно. Ямар ч юм ашиггүй. Үүнээс дордохгүй бол ингээд л дуусаг. Гурван жил гэдэг чинь нэг мэдэхэд л өнгөрнө, гурван жил чинь хэзээ нэгэн цагт дуусна шүү дээ. 

	— Би ямар ч мэдүүлэг өгөөгүй. Тэгж бас хэлээрэй. Хянагч хаалга онгойлгов. 

	— Иргэн гуай, гараарай!

	Саша босож ээжийгээ тэврэхэд ээж нь мөрөнд нь толгойгоо шигтгэн наалаа. 

	— Яах чинь энэ вэ хэмээн Саша ээжийнхээ зөөлхөн буурал үсийг илбээд, — Ер юу ч болоогүй байхад та уйлж байх юм гэв. 

	— Иргэн гуай, гараарай!

	Тэврэлдэж болохгүй, бие биедээ ч ойртож болохгүй, гэтэл цөмөөрөө л ингэж ойртож, цөмөөрөө л тэврэлдэж үнсэлдэнэ. 

	— За аль вэ, аль вэ хэмээн хянагч ээжийг нь мөрөөрөө сурамгай нудран үүд рүү зүглүүлж, — Гараарай гэж хэлээд байна шүү дээ! гэжээ.

	Саша бүх юм сайн сайхан байна, өөрөө эрүүл саруул хөгжилтэй явна, юу ч ирүүлэхийн хэрэггүй гэж ээждээ бичив. Өөрт нь Канскийн тойргийн Богучаны гацаа, өөрөө хүлээн авах гэж бичихийг мөн мэдэгдэв.

	Борис их шазруун буцаж ирэв. Зам муу гэж айгаад явах хүн ерөөсөө олдохгүй, жигтэйхэн их мөнгө нэхэж байна гэнэ. Гэтэл комендантын газар хүлээх биш дээ, яаж л аргалдаг санж вэ, очсон л байх ёстой. Улаачийн хөлс гэж замын хагасын өртөгт ч хүрэхгүй хэдхэн юм өгнө. Дахиад л “Ангийн үс бэлтгэх газраа” хоолонд оров. Нөгөө Игорь нэг буланд нь хоосон ширээний ард бэгцийгээд сууж байх ажээ. 

	— Гүнтэн харуулаа харсаар л байна, Дульсинея бид хоёрыг хүлээж байгаа нь тэр. Дульсинеяд шүлэг уншиж өгөх гэж, надаас үнэгүй хоол авах гэж хүлээж байгаа. Харин надаас горьдсоны гарз, би одоо өөрөө ажилгүйчүүдийн эгнээнд орсон гэж Борис өгүүлэв.

	Тогооч авгай энэ удаа Соловейчикийг тосож гарч ирэлгүй, сав суулгаа хангинуулан байв. 

	— Борис Савельевич минь, үүнийг бүр амтшаачихжээ, өглөөнөөс хойш суугаад салдаггүй, ажилтан нараас санаа зовох юм, энэ чинь ямар юм түүдэг өглөгийн газар биш дээ. 

	— Би цаадахтай чинь ярилцана аа.

	Борис хэдийн даргын албанаас гарсан ч гэсэн тогооч авгай өчигдрийнх шигээ түүний тавагтай шөл рүү нэг халбага цөцгий илүү хийлээ. 

	— Энэ авгайн байдлыг ойлгох хэрэгтэй, гуйлгачдыг гуанзанд оруулах ёсгүй, тэр хариуцлагыг өөрөө хүлээдэг юм гэж Борис хэлэв. 

	— Цаадах чинь өлөн байна гэж Саша хариулав. 

	— Саша, та аан гэж бай, цөллөгийнхнийг энд хооллохыг би зохицуулсан юм хэмээн Борис бухимдаж, — Одоо бол би явах гэж байгаа учраас надад пад алга. Гэхдээ үлдэж байгаа хүмүүсийн хувьд энэ бол үхэх сэхэхийн асуудал. Гэтэл журам мөрдөхгүй бол тэднийг эндээс хөөчихнө шүү дээ. Эндхийн ажилтан нарыг хоол ундандаа орсноос хойш хоёр цагийн орчимд ирж бай, шуугьж болохгүй, амьтны нүдэнд өртөөд байхын хэрэггүй, нам гүм, номхон томоотой, нямбай хичээнгүй байцгаах хэрэгтэй гэж би урьдаас анхааруулсан юм. Тэгэхэд байдаггүй шүү! Энэ этгээд өглөө хүрч ирчхээд өдөржин энд бүртгэнэн илүү харж, бас шүлэг уншиж байна, гэтэл шүлэг чинь янз янз байдаг, бас шүлгийн хорхойтнууд чинь ч янз янз байдаг... Та намайг ойлгож байгаа биз дээ?... гэв. 

	— Парист кафед хүмүүс цуглаж хэл амаа билүүдэцгээдэг, Игорь тийм юманд дасаж л дээ. 

	— Би дулаахан жорлон, усанд орох онгоц, харилцах утас, ресторан энэ тэрд дассан хүн. Гэхдээ түүнээсээ төсөөрснийг харж байгаа биз дээ гэж Борис зөрөв. 

	— Түүнийг сүүлчийн удаа хооллочихъё, мөнгийг нь би гаргана, цаадхаа дуудчих гэж Саша санал болгов.

	Борис дал мөрөө хавчсанаа хөмсгөө зангидаад Игорийг хуруугаа дохин дуудав.

	Игорь ингэж дохихыг хүлээж байсан учир тэр даруй цөгцгөнөж ширээнийхээ цаанаас эв хавгүй босоод царайчлангуй инээмсэглэсээр дөхөж ирэв. 

	— За яасан, зурсан зургийнхаа мөнгийг аваа юу? гэж Борис асуув. 

	— Хэд хоногийн дотор өгөхөөр амласан. 

	— Нөгөө хатагтай хаачаа вэ? 

	— Валерия Андреевна Ленинград яваад өгсөн. 

	— Бүүр үү? 

	— Бүүр. 

	— “Бид хачин уулзацгаасан, мөн хачин салцгаана” хэмээн Борис амандаа бувтнаад – За, сууж үз гэв.

	Игорь бушуухан сууж үнгэлдсэн саравчтай малгайгаа ширээн дээр тавьснаа тэр даруй санаа авч өвдөг рүүгээ шилжүүлэн тавилаа.

	Борис Саша руу дохиж, 

	— Маргааш биднийг... гэтэл

	Игорь өндөсхийж Саша руу мэхийв. Саша өөдөөс нь инээмсэглэлээ. 

	— За тэгэхлээр маргааш биднийг Ангара явуулна хэмээн Борис өгүүлээд, — Чамайг, бас бусад нөхдийг ийш нь урьдын адил оруулж байхаар би ярьж тохирсон. Гэхдээ энэ бол Монмартрад байдаг кафе биш гэдгийг чи ойлгох цаг болсон гэв. 

	— Ойлгож байна хэмээн Игорь ширээ рүү бөхөлзөн шивгэнэв. 

	— Энэ бол албан газрын хаалттай гуанз. Хоол идсэн бол яваад л өгөх хэрэгтэй. Мөнгө байхгүй бол үзэгдэхийн хэрэггүй. Энд тийм журамтай. Гэтэл чи тэр журмыг зөрчиж байна. Чамайг оруулахаа больчихож болно, энэ бол гайгүй хэрэг. Харин чамаас болоод бас бусдыг чинь, цөллөгийн чинь нөхдийг оруулахаа байчихна. Ойлгов уу? 

	— Ойлголоо, гэхдээ би цөллөгийн хүн биш гэж Игорь бачимдан хариулав. 

	— Чи чинь хэн бэ гуай вэ, хэлж өгөхгүй сэн болов уу? гэж Борис доогтой асуув. 

	— Намайг шүүж ял оноогоогүй, зүгээр дуудаад л Канск руу явж тэнд аж төр гэж л хэлсэн. 

	— Бүртгэлд тэмдэглүүлдэг үү? 

	— Тэмдэглүүлдэг. 

	— Паспорт бий юу? 

	— Надад зөвлөлтийн паспорт хэзээ ч байгаагүй. 

	— Чи яваад өгөх эрхтэй юу? 

	— Байхгүй. 

	— Тэгвэл чи яг л бид нарын өрөөсөн. За одоо явъя! 

	Борис, Игорь хоёр цонх руу очоод, Игорь таваг хүрэн манжингийн шөлтэй, Борис талх, халбагатай буцаж ирэв. 

	— Ид! хэмээн Борис тушааж, — Битгий яар, наадахыг чинь булаагаад авчих хүн байхгүй гэв.

	Игорь таваг руугаа тонгойгоод чимээгүй идэж сууна. 

	— Чи чинь зураач шүү дээ, хөрөг зурж болно. 

	Игорь халбагаа тавьж хуруугаараа уруулаа арчаад, 

	— Зуруулах хүн алга, гэрэл зураг илүү төстэй бас тэгээд хямд байна гэнэ. 

	— Байгалийн зураг оролдсон ч болно, эндхийнхэн тийм зурагт дуртай, баяр дөхсөн үед клубт борлуулж мөнгө олж болно. Өөрийгөө язгууртан гэж бодоод байлгүй тархиа л ажиллуулах хэрэгтэй гэж Борис түүнийг шахав. 

	— Би өөрийгөө тэгж боддоггүй гэж Игорь шивгэнэв. 

	— Худлаа ярь, чи тэгж бодож байгаа. Намайг бол харц гэж үзэж байгаа.

	Игорь толгой сэгсрэв. 

	— Үгүй, харц гэж үздэггүй. 

	— Хэн гэж үзэж байна?

	Игорь толгойгоо гудайж халбагаа хөндий бариад, 

	— Би таныг бэртэгчин гэж үздэг гэв. Тэгээд таваг руугаа бүр тонгойлоо. Саша тэсэж чадалгүй жуумалзав. Борисын царай цайчхав. 

	— Энэ чинь надад шинэ зүйл биш. Ичих нүүргүй танхай этгээд, бор болхи хүмүүс, харгис бэртэгчин энэ тэр чинь нэг үг. Лав л Орост нэг үг. Парист ямар байдгийг мэдэхгүй юм. Харин бор болхичуул нь, уучлаарай, өөрөөр хэлбэл нөгөө бэртэгчид нь ноёд язгууртнаа тэжээх үүрэгтэй болохоор би чамд долоон рубль үлдээе хэмээн Борис халааснаасаа мөнгө гаргаж долоон рубль тоолж аваад, — Энэ бол арван удаагийн хоолных. Үүнийг би гал тогоонд орхино, тэгэхгүй бол чи ганцхан өдөр гударчихна. За тэгээд арван удаа хооллосныхоо дараа нэг бол шинэ бэртэгчин олно биз, тэр ч бүтэхгүй л дээ, эсвэл өөрөө ажил хийнэ биз, тэр ч бас эргэлзээтэй зүйл, эсвэл өлбөрч үхнэ биз, тэр нь л ортой болох байх гэв.

	Тэрээр хоолны цонх руу очиж тогоочтой ярилцаад мөнгөө түүнд өгөв. Цаадах нь тэр мөнгийг мөнгө хураадаг таваг руугаа дурамжхан царайтай шидлээ.

	Саша бослоо. Игорь ч бас босов. Малгай нь ойчиход мань хүн түүнийг тонгойж өөд нь авлаа.

	Саша түүн рүү гap сунгаж, 

	— Баяртай, та тэгж ингэж байгаад эцэст нь учраа олох байх гэж би найдаж байна гэв. 

	— Хичээж л үзье хэмээн Игорь гунигтай хариулав. 

	— Байх тий! хэмээн Борис тоомжиргүй толгой дохив.

	 

	Өглөө нь уранхай хүрэм, хөлс тос болсон сөхөвчит малгай, элэгдсэн сөөхий гуталтай тэрэгчин тэдний байгаа айл руу хүрч ирлээ. Армаг тармаг шар сахалтай, үрчгэр царайтай эр дэндүү хямддуулчхав уу? гэсэн янзтай түгшин санааширч харах ажээ.

	Саша, Борис хоёр юмаа тэргэн дээр тавихад айлын эзэгтэй жижигхэн ууттай идэх юм өгөв. Тэгээд үүднийхээ довжоон дээр тэдний араас харж зөндөө удаан зогсов. Борис тэрэгний араас алхлах зуур, 

	— Сайн ч бай, муу ч бай, энэ хүүхэн надад их тус болсон шүү, хөөрхий гэж гунигтайхан өгүүлэв.

	Комендантын газар эднийг цуг явах нөхөд нь хүлээж байв. Володя Квачазе гэж шинэхэн хар хөвөнтэй хүрэмтэй өндөр гоё гүрж байна. Тэрээр хориход таван жил ял эдэлж байгаад тэр хугацаагаа дуусахаас сарын өмнө сайх хүрмийг нормд авсан аж. Минскийн хэвлэх үйлдвэрт байсан ахимаг насны ажилчин Ивашкин, арав хоногийн өлсгөлөн зарлаж Верхнеуральскт улс төрийн тусгай хорионд байж байгаад Канскт хүргэгдэж ирсэн Москвагийн комсомолын ажилтан байсан хоёр бас байв.

	Соловейчик цонх руу тогшиж тэрэг ирсэн тухай, мөн Соловейчик, Александр Павлович Панкратов гэдэг хоёр хүн бас ирсэн тухай мэдэгдэв. 

	— Хүлээж байгаарай! 

	Цонх хаагдлаа.

	Володя Квачазе ихэмсэг хямсгар, үг дуугүй бардам байна. Зовж сульдаад ямар ч сөхөөгүй байгаа Карцев бас ярианд оролцохгүй урт сандал дээр нүдээ анин сууж байна. 

	— Одоо хэр тийшээ явах зам гараагүй гээд тэрэгчин зуун рубль мулзалж байна, гэтэл бидний өртөөний зардал тавин рубль байгаа. Зөрүүгийн нь нэмж төлөх болж байна гэж Борис хэлэв. 

	— Тэгж ярихгүй, цаадуул чинь гүйчээж төлөг гэж Володя тас зөрөв. 

	— Өгөх ёстой хэмжээгээр нь л өгч байна л даа, зун бол ч мэдээж хүрэх л мөнгө гэж Борис тайлбарлав. 

	— Зун ч явсан болж л байна, надад яарах юм алга гэж Володя хариулснаа, — Ер нь надад мөнгө байхгүй юм чинь бид хоосон яриа ярьж байна гэв. 

	— Надад ч бас байхгүй гэж Карцев нүдээ аниатай чигээрээ аяархан хэлэв. 

	— Бас надад ч байхгүй гэж Ивашкин гэмшингүй дуугаар өгүүлэв.

	Цонх нээгдлээ. 

	— Ивашкин!.. Гарын үсгээ зураарай! 

	Ивашкин самгардан ийш тийш харав.

	Квачазе түүнийг зайлуулаад өөрөө цонх руу толгой гоо шургуулж, 

	— Та нар нэг хүнд арван рубль өгч байна, гэтэл энэ тэрэг зуун рублийн хөлстэй байна гэв. 

	— Өгөх ёстойг нь л өгч байна. 

	Борис цонх руу бөхийж, 

	— Тэр болгон хүнд мөнгө алга, яах болж байна вэ? гэв. 

	— Яахыгаа бодоцгоо л доо гэх хариу сонстов. 

	— Та нар л бодох болно доо! Та нар! гэж Володя хашхираад цонх руу балбав. 

	— Яагаад танхайраад байна? 

	— Даргыгаа дууд!

	Ивашкин түүний ханцуйнаас татаж, 

	— За багачуул минь, хэрүүл хараал хийх хэрэггүй юм сан гэв.

	Володя түүн рүү муухай харлаа.

	Ахлах дэслэгч цолтой тарган эр хүрч ирэв. 

	— Хэнд гомдол байна?

	— Би унааны хөлс төлж чадах ч үгүй, тийм алба ч байхгүй гэж Володя Квачазе мөрөн дээгүүрээ ширэв татаж хэлэв. 

	— Явган явцгаахгүй юу. 

	— Юмаа яах вэ? Та аваад явах уу?

	— Чи хэнтэй ярьж байна? 

	— Хэнтэй ярьж байгаа нь надад пад алга... Биднийг хэн авах юм бэ? гэж л асууж байна. 

	— Өртөөний хөлсний хэмжээг дотоод хэргийн ардын комиссар баталсан юм гэж сайх дарга биеэ барьж өгүүлэв. 

	— Тийм хөлсөөрөө танай тэр ардын комиссар л явдаг юм байгаа биз. 

	— Чи чинь яаж байна, буцаж хорихдоо очих гээ юу?

	Володя байшингийн хажууд явган суучихлаа. 

	— Явуул л даа! 

	— Явуулж чадна шүү! 

	— Тэгэх л үгүй юу! 

	— Хуягууд! гэж дарга хашхирав. 

	Хоёр хуяг гарч ирээд Квачазег босгож хоёр гарыг нь ард нь хүлэв. 

	— Та нар хүллээ гээд наадхад чинь мөнгө байхгүй шүү дээ гэж Саша өгүүлэв. 

	— Чи бас тийшээ очмоор байна уу? гэж дарга минчийн бархирав. 

	— Тэглээ гээд надад ч бас мөнгө бий болохгүй гэж Саша тайван хэллээ.

	Дарга эргэж хараад, 

	— Тэргийг хашаанд оруул гэж тушаав. Квачазег дотогш нь авч орлоо. 

	Ивашкин хоолой засаж, 

	— Хүүхдүүд минь, балрах вий нэг! гэв. 

	Карцев нүдээ аньсан хэвээр. 

	Цонх нээгдэв. 

	— Соловейчик! 

	Борис ойртож очив. 

	— Энэ тэрэгчинд одоо өртөөнийхөө зардлыг өгцгөөчих, үлдсэнийг Богучаныд тэндхийн бүрэн эрхт төлөөлөгч гүйцээж төлнө. Түүнд энэ дугтуйг өгөөрэй, дотор нь та нарын холбогдолтой бүх баримт бичиг байгаа. Гарцгаагаарай! 

	Тэд гудамж руу гарцгаалаа. Газрын хашааны хаалгаар морин тэрэг гарч ирж, араас нь винтовтой, морьтой хоёр хуяг гарлаа. Тэргэн дээр хүлээстэй Володя Квачазе хорсол шингэсэн хар нүдээрээ заналтайяа хялайн харж хэвтэнэ.

	Тэр хэсгийнхэн хөдөллөө.

	Эрэгтэй хүүхдүүд нь туйпуун ханын дэргэд зогсоцгоож, багш нар нь урт сандал дээр, охид нь газар сууцгаав. Цөм гоё хувцастай, баяр хөөртэй, ёслол төгөлдөр байлаа. Есдүгээр ангиа төгсөж, сургуулиа төгсгөн, сургуулиасаа үүрд салж байгаа нь энэ. Ганцхан Варя л ирсэнгүй.

	Ийм өдөр ирэхгүй байх гэж! Нина дургүй нь хүрэхдээ багтран байв. Амьдралынхаа есөн жилийг цуг өнгөрөөсөн нөхөд, нэг ангийнхантайгаа салах ёс хийхгүй, дурсгал болгож зургаа хүртэл авхуулахгүй байх гэж байдаг аа. Өөрийг нь, төрсөн эгчийгээ багш нарын хамт олны өмнө ямар байдалд оруулахыгаа бодохгүй байх гэж.

	Хэд хоногийн өмнө багш нарын өрөөнд байхад тооны багш түүн дээр ирж Варяг “авьяаслаг авхай” гэж магтжээ. “Авхай” гэдэг үгийг сонсоход тун эвгүй, зарсхийгээд явчихсан. Дүүд нь үнэхээр илт хуучны маяг мэдэгдэх болж, гэзгээ гэхэд л голоор нь хагалан шууд арагш нь самнана, гэхдээ зүгээр ар шилдээ аваачаад боочихгүй, эртний хөрөг зурган дээрх хүүхнүүд шиг хоёр чих рүүгээ давуулан арагш нь самнана. Бас бүх юмыг хажуу талаас нь, хөндлөнгөөс харж байгаа юм шиг толгойгоо жишүүлдэг нэг маягтай болчихсон.

	Нина “авхай” гэдэг үгийг нийгмийн харш үг, тийм учраас доромжилсон үг хэмээн тооны багштай ам мурийх барагтайхан юм ярих нь гэж зэхсэн боловч цаадах нь ер муу юм болсон царайгүй харж байхын хамт физикийн багш, химийн багш хоёр бас Варяг сайшаан ярихад тэрээр санал нийлэн толгой дохиж, тэр гурав Варяг уралдаант шалгалтаас айх ёсгүй гэцгээн түүнийг дээд сургуульд орно гэдэгт хэн нь ч эргэлзэхгүй байв.

	Нина тэгэхэд Варя зурагт ч сайн, шугам зурагт бол бүр ч сайн, тэгээд олон авьяастай хүн, яг оносон мэргэжлээ сонгох хэцүү байдаг гэхчлэн ерөнхий юм хэлсэн болоод өнгөрчээ... Дүү нь өөрийнх нь үгэнд ордоггүй, санаснаараа амьдарч, зоргоороо авирладаг тухай үнэнээ хэлэлтэй нь биш дээ.

	Тамхи татна. “Герцеговина флор” гэдэг нарийхан хайрцагтай арваад ширхэг тийм үнэтэй тамхи хаанаас гарч ирснийг асуухад “Худалдаж авсан юм” гэж хэнэггүй хариулсан. Гэртээ яагаад оройтож ирж байна, хаана ингэтлээ саатаж байна гэж асуухад “Танилындаа” гэж бас товчхон хариулсан. Тамхины мөнгө хаанаас олдог, ямар танилындаа өглөө болтол суудгаа огт хэлэхгүй. Тэгээд гадаадын пянз хэн өгдгийг нэг удаа асуухад ичих ч үгүй нүдээ онийлгоод “Би чинь японы тагнуулын газарт ажилладаг шүү дээ. Чи мэдэхгүй гэж үү?” гэж хэдэрлэсэн.

	Ингэж хэдэрлэсэн нь хэрүүл гуйж байгаа нь тэр. Нина бухимдсан ч биеэ барьж тоглоом болгож инээмсэглэжээ. 

	— Тагнуулын ажилд ч гэсэн дээд боловсролтой хүнийг илүү үнэлдэг байх гэж бодож байна. Варюша минь, бид нар ямар үед амьдарч байна вэ, чи эргэн тойрноо хараач. Хүн болгон авьяас чадвараа хөгжүүлэх бололцоотой байна, энэ гол зүйл биш гэж үү? Чамд он жилээ алдаж байх ямар хэрэг байна, хүн бүхэн л суралцаж байна шүү дээ... 

	— Надад сонирхол алга, чи ойлгож байна уу? 

	— Тэгвэл чамд юу сонин байна? Хашаа хорооны үүдээр хөшилдөж байх сонин байна уу? хэмээн Нина хашхичиж эхлэв.

	Хашаа хорооны үүд гэдэг үг яагаад аманд ороод ирснийг мань хүн эс мэдэвч, одоо хэрэг явдлын учир тэр үүдээр холхилдохтой огт хамаагүй гэдгийг ойлгож байгаа учир тэгж үг алдсандаа өөрийгөө зүхэв.

	Варя юу хүсэж байна? Шугам зурагчин болох гэж уу? Бичээч үү? Сибирь луу Саша руу явах уу? Юу ч гэж хэлж мэднэ.

	Варя тэр удаа галт тэрэгний буудал дээр Сашаг хуягуудад туугдаад явж байхыг хараад ухаан самууран багтарч, ихэр татан уйлж, ямар ч үг сонсохыг хүсэхгүй байсан билээ. Тэр хоёрыг трамвайгаар буцаж явахад том хүний, зүгээр ч үгүй хөндлөнгийн хүний мигуйн дээл өмссөн охин алчуураар нүүрээ таглаад уйлж явааг хүмүүс сониучирхан ажиглаж байсан билээ.

	Гэртээ ирээд Нина түүнийг Софья Александровна руу очихын хэрэггүй гэж ятгахад цаадах нь санаандгүй зөвшөөрч бие нь арзайгаад байсан тул орондоо ороод хэвтээд өгчээ. Нойроо аваад тайвшрахлаар бүх юм мартагдана гэж Нина дотроо бодсоор дүүгээ дулаахан хөнжлөөр хучжээ. Варя оройжин, шөнөжингөө нам унтахдаа Зоя ирж нөгөө золгүй дээлийг авсныг ч мэдсэнгүй, Нинагийн өглөө юм хумаа эмхэлж сургууль руугаа явсныг ч мэдсэнгүй. Нина санаа зовж байсан тул эртхэн ирсэн боловч Варя гэртээ байсангүй.

	Варя тэр өдөр оройтож ирэв. Софья Александровнагийнд очсон гэнэ. Тэгээд мөн өчигдрийнх шигээ дулаан хөнжилд орж хэвтэв. Маргааш нь дахиад Софья Александровнагийнд өнжжээ.

	Хэсэг хугацааны дараа Нина ч гэсэн Софья Александровнагийнд очив. Саша цөлөгдчихөөд бусад нь эрх чөлөөтэй яваагийн буруутан Нина юм шиг авгай түүнийг урьдынх шигээ сүйд майд бололгүй тоомжир муутайхан угтжээ. Ингэж угтсаныг тэгж л ойлгох хэрэгтэй байв. Варя буйдан дээр ном уншаад сууж байснаа түүнийг орж ирэхэд нүдний булангаар харснаас хэтэрсэнгүй. Яриа ер эвлэж өгдөггүй ээ. Софья Александровна асуусан юманд ганц нэгхэн үгээр хариулж, тэр хоёрын иймэрхүү ярианы завсар Варягийн хуудсаа эргүүлж байгаа нь сонстоно. Мань хүн ч гэсэн Нина Сашагаас урвасан, түүний төлөө юу ч хийгээгүй гэж үзэж байгаа бололтой.

	Бодвол бодож л байг. Нина урьд нь Софья Александровна руу нэг их орж очдог байсан биш, одоо дахиад очих ч үгүй. Варяд учирлаж ярих ч үгүй. Надад хийсэн гэм буруу байхгүй, өөрийгөө зөвтгөж тайлбарлаад байх ч хэрэггүй.

	Гэвч айлаас хөөгдөж гарсан мэт сэтгэлд нэг л эвгүй булингар хоцров. Мань хүн тэднийд тэс хөндлөнгийн хүн шиг байхад Варя яг өөрийн хүн шиг байна. Түүний зөрүүдлээд байгаагийн учир энэ, хамаг юмны учиг энд л байна.

	Софья Александровна түүнд юу гэж ухуулж байгаа бол? Саша өөр талд байгаа юм чинь ээж нь мөн л өөр талд байгаа шүү дээ. Санаанд багтах юм биш, гэхдээ ийм л байгаа юм. Саша сургуульд байхдаа ямар байсныг Нина санаж байгаа, гэхдээ сургуулийн насны уяхан хонгор нөхөрлөл бол улс төрийн итгэл хүлээлгэхэд учир дутагдалтай. Хүүхэд ахуй нас бол хүүхэд ахуй нас, амьдрал бол амьдрал. Тэдний бүлгээс хэн үлдээ вэ? Саша цөлөгдсөн. Макс Алс Дорнодод байгаа. Авгай авч ам бүлтэй болох байх. Шарок прокурорын газар орсон. Энэ ч бас сэтгэлд багтамгүй зүйл. Шарок - хувь заяаг шийдэгч буюу Нинагийн хувьд хувьсгалын үйл хэрэгт гуйвшгүй үнэнч байхын бэлгэдэл болсон прокурор хэмээх нэр бүхий ажилтай, гэтэл Саша Панкратов хувьсгалын эсэргүү гэгдээд цөлөгдсөн байдаг.

	Гэлээ ч гэсэн түүхийн гарцаагүй нарийн учир холбогдол гэж байна. Хэрвээ коммунистыг зөвхөн хувийнх нь чанараар нь үнэлэх юм бол нам маань гойд сайхан сэтгэлтэй сэхээтнүүдийн эмх замбараагүй бөөгнөрөл болж хувирна.

	За ингээд хэн үлдэж байна вэ? Вадим Марасевич уу? Тэр ч Арбатад тааралдахдаа хуучин янзаар сайхан зантай л байдаг юм. Сонин сэтгүүлд юм бичээд л, яг л гэрийнхэн шигээ хөлтэй аж төрж яваа, уул нь тэднийхэн Зөвлөлт засгийг арван долоо дахь жил дээр нь хүлээн зөвшөөрсөн улс шүү дээ.

	 

	Өнгө алдсан оготор даашинзтай Варя цонхны тавиур дээр хөл нүцгэн зогсоод цонхоо угааж байв. Хиртэй ус гарыг нь дагаж бас цонхны шилээр урсан давхар жаазны хооронд тунана. 

	— Чи яагаад ирж зургаа авхуулсангүй вэ? 

	— Мартчихаж. Санаад харсан чинь оройтчихсон байна билээ. 

	— Бусад ажил явдлаа санаж байгаа чинь бас яамай даа.

	Варя даавуугаа төмпөнтэй ус руу шидчихээд үсрэн буулаа. 

	— Зургаа авхуулаагүй гэх үү хэмээн Варя шүүгээний шургуулгууд таталж хэдэн зураг гаргаж ширээн дээр тавиад, 

	— Зургаадугаар ангийнх энэ, долоогийнх энэ, наймынх энэ байна. Тэгж яривал есийнх бас энэ байна, бид намар авхуулсан юм. Энэ хагас жилд тэгтлээ нэг их өөрчлөгдөөгүй. Харахгүй юу гэв.

	Нина зураг руу нь харалгүй, 

	— Би хоёр хоногийн дараа семинарт явна. Чи юу хийхийгээ шийд. Чамайг дээд сургуульд орох бэлтгэл хийнэ гэвэл л би чамд тусална. Эс тэгвээс чи өөрөө л өөрийнхөө төлөө санаа тавих хэрэгтэй болно шүү гэж хүйтэн царайтай өгүүлэв. 

	— Чи нэг их санаа зовоод байх хэрэггүй гэж би бодож байна, би ажилд орж байгаа гэж Варя хариулав.

	Галт тэрэгний буудал дээр Сашаг үзсэнээс болж уймарсан Варягийн сэтгэл ердөө амардаггүй ээ. Тэрээр Саша сахал үсэндээ баригдаж, царай нь цонхийж өтөлснийг үзээд дотор палхийж бас хуяг нарт туугдаж явааг нь мэдээд зүрх нь зогсчих шиг болсон билээ. Гэтэл хүмүүс вагонд бушуухан орж, арай гайгүй суудал олж авахаас өөр ямар ч бодолгүй түүний дэргэдүүр тавцан дээгүүр яаж гүйлдэж байлаа даа. Улаа бутарсан хацартай баяр хөөр болсон залуухан дарга нар хуягуудад туугдаж яваа эр хүнийг нүдний булангаар ч болох нь ээ зэрвэсхэн харалгүй, бүх юм зөв зүйтэй, ёсоороо байгаа гэдэгт итгэл төгс байж Алс Дорнод руу явцгааж байсан энэ тэрд Варя балмагдан гайхсан юм.

	Саша өөрөө чемоданаа чирээд, хэчнээн хүлцэнгүй явж байсныг үзээд Варя бүр онцгой цочирдсон ажээ. Өөрийнхөө хөлөөр цөллөг рүү явж байх гэж!

	Яагаад мань хүн ноцолдож эсэргүүцэхгүй байсан бэ, яагаад түүнийг хүлээтэй авч явсангүй бэ? Хэрвээ мань хүн зодолдон ноцолдож, зулран тэмцэлдэж, эсэргүүцэн хашхирч явсан бол, хэрвээ түүний гар хөлийг хүлчхээд авч явсан бол хоёрхон хуяг биш бүхэл бүтэн салаа хэрэгтэй байх байсан, тэгсэн бол ердийн нийтийн вагонд биш төмөр сараалжтай тусгай вагонд оруулах байсан, тэгсэн бол хүмүүс тавцан дээгүүр тэгж жишимгүй гүйлдэж байхгүй сэн. Тэгсэн бол бас энэ шинэхэн дүрэмт хувцастай Максимтан, Серафимтангууд ийм дуулгавартай, ийм додигор, ийм өрөөсгөл байхгүй байсан байж ч мэдэх юм.

	Саша бусдын эрхэнд оржээ.

	Варя түүнд Бутырын шоронд эргэлт хүргэж өгдөг байхдаа шоронгийн нэвтрэхийн аргагүй зузаан өндөр хэрмийг тэндхийн зэвсэгт хүмүүс Сашагаас айхдаа түүнд зориулж барьсан мэт санадаг сан. Гэтэл тэд нар түүнээс айдаггүй, тэр тэдэнд аймшигтай бус, харин тэд нар түүнд аймшигтай байсан ажээ. Тийм ч учраас өрөөсөн гараараа аваад шидэлж орхимоор хоёр нялх шахуу хуягийн дунд тийм хүлцэнгүй явж байсан байх нь. Шидэлж чадсангүй.

	Гэвч Варя Софья Александровнаг өрөвдөхдөө өдөр болгон тэднийд очиж, элдэв сонин дуулгаж, тайтгаруулж сатааруулахыг хичээнэ. Софья Александровнаг угаалгын газар ажилд орсны дараа түүний өмнөөс дэлгүүрээр явж тасалбарыг нь бараа болгож өгнө.

	Софья Александровна Сашаг шударга, эрэлхэг зоригтой, аймшиггүй хэмээн магтана. Варя түүнтэй зөрдөггүй ч гэсэн дотроо Сашаг эрэлхэг зоригтой гэж үзэхээ больжээ. Өөрийгөө тэгж доромжлуулахаа тоохгүй байгааг бодоход яг бусдын адил амьтан гэсэн үг. Ер нь ч хэзээний л бусад шиг байж, хүний тушаал л биелүүлж явсан байх нь. Тэгээд одоо цөллөгт яв гэж тушаасан учир мань хүн цөллөгт явж байгаа нь тэр байж. Чемоданаа чирээд буудлын тавцан дээгүүр хүлцэнгүй явж байсан шүү.

	Софья Александровна Сашагийн өрөөг хөлслүүлэхээр шийдсэн тул Варя тэр өрөөг шинэ эзэгтэйд нь зориулж цэвэрлэх ажилд туслалцав. Шүүгээн дотор тасарсан газар нь зангидаж бэхэлсэн урт оосортой хуучирч муудсан шаахайтай тэшүүр хэвтэж байлаа. Сашагийн тэшүүр! Софья Александровна тэр тэшүүрийг авснаа хүүгийнхээ бага байхыг санаад уйлчхав.

	Варягийн хувьд энэ тэшүүр мөсөн гулгуурын жавартай цэнгэг агаар, дэнлүүний мөсөн дээр туссан бүдэгхэн дугуй туяа, хүнхэр саравчинд тоглож буй хөгжимчид, буфетны халуун цай, хувцас солих газрын хөл үймээнийг санагдуулав. Өөрийнх нь шаахайн тасархай оосор бас тийм болхи зангилаануудтай байж билээ. Тэгээд шаахайн нүхээр оосроо сүвлэхэд тэр зангилаанууд нь тээглэчхээд зөндөө удаан ноцолдох хэрэг гардаг сан.

	Варя бас Саша тэр хоёр “Арбатын нүхэнд” яаж цуг байснаа, тэгэхэд түүнийг мөсөн гулгуур дээр очихыг урьснаа дурсан санав. Тэгэхэд Саша бүгдийг дийлээд бүх юм амар жимэр дууссан шиг санагдаж байсан юм. Тэр хоёр хөөрөн хөгжилдөж, танго, румба бүжиглэж, хөгжимчид “Ноён Браун”, “Хар нүд”, “Ээ нимбэг минь, нимбэг минь”, “Цэцэглэх хаврын цагаар би хаа ч хэсэж явсан” энэ тэрийг тоглож байж билээ... Саша бас танихгүй бүсгүйг хамгаалж тун зоригтой байсан.

	Тэгэхэд “Арбатын нүхэнд” байхад Саша баатар эр шиг санагдаж байжээ.

	Одоо Варя түүний баатар биш гэдгийг ойлгожээ. Ер нь ч баатар гэж байхгүй юм байна.

	Харин нар, агаар байхгүй, газар давхраас нь гашилсан байцаа, муудаж байгаа төмсний үнэр ханхалсан нүсэр том байшин байна. Хэрүүл маргаан, шүүх зарга тасрахгүй хүн нь олдсон нийтийн орон сууц байна. Муурын үнэр шингэчихсэн шатнууд байна. Талх, саахар, тосны оочир байна. Бараа нь олддоггүй тасалбар байна. Нөхөөстэй өмдтэй сэхээтэн эрчүүд байна. Үнгэлдэж нооройсон цамцтай сэхээтэн эмэгтэйчүүд байна.

	Бас энүүхэн Арбат, Смоленскийн талбай хоёрын уулзвар дээр бүх юм байдаг торгоны дэлгүүр байна. Гэхдээ энэ бол алт, гадаадын валюттай хүнд л тэр. Бас л энүүхэнд, Плотниковын хөндлөн гудамд бүх юм байдаг хаалттай хуваарилах газар байна. Бас энэ л Арбатад “Арбатын нүх” гэж мөн л бүх юм байдаг газар байна. Гэвч их мөнгөтэй хүнд л тэр шүү дээ. Энэ бол шударга бус байдал!

	Варя зургаадугаар ангид байхдаа урьд нь жүжигчин байсан Елена Павловнагийн удирддаг жүжгийн дугуйланд явдаг байжээ. Идэвхтнүүд энэ багшийг Островский, Грибоедовын жүжгийг тавиад зөвлөлтийн зохиогчдын ухуулгын жүжгийг тавихгүй байна гэж буруутгасан юм. Елена Павловнаг ажлаас нь халчихсан, гэтэл тэрээр өвчтэй охиноо асарч тэтгэдэг байжээ. Настай хүнийг ингэж үмх талхнаас нь салгадаг хэрцгий явдлыг Варя ихэд гайхсан билээ. Түүнээс хойш гурван жил болоход тийм өчүүхэн хөлсөөр ажиллах багш олдоогүй учир жүжгийн дугуйланг сэргээж ажиллуулаагүй. Тэгээд нугасалчих нь тэр. Гэтэл үүний хариуцлагыг хэн ч хүлээгээгүй. Сургуулийн хурал цуглаан дээр бүх юмыг урьдаас шийдчихсэн байдаг тул худлаа гар өргөхийг өөрийгөө доромжилсон хэрэг хэмээн Варя хурлаас оргочихно. Гэтэл Нинка нь тэднийг зөвтгөн хамгаална, Нинка ч мунхаг толгой доо, ямар ч асуултад бэлэн хариулттай байхыг нь яах вэ. Асуулт нь янз бүр, гэтэл хариулт нь ав адилхан.

	Варя яг өөр шиг нь байх суух газраа олж ядсан банди нар, охидтой хашаан дотор нийлж амиа аргална. Тамхи татаж болохгүй, гэвч банди нар нь татна, уруулаа будах гэмтэй, гэвч охид будаж, оо энгэсэг тавьж, үсээ урт ургуулж, сиймхий сэмжин оймс өмсөж, хурц өнгийн алчуур зангидацгаана.

	Гэтэл энэ бүхэн ч одоо сонирхолгүй болжээ. Галт тэрэгний буудал дээр сэтгэл уймарснаас болж Варя өөр янзаар бие даах юм руу зүтгэлэх болов. Яг энэ үеэр Варя өөр бүлэгт татагдах болсныг ч хэлэх үү.

	 

	Варя нэг удаа Арбатад явж байгаад Вика Марасевич дөч эргэм насны нүдэнд хүйтэн хээнцэр хүнтэй цуг явж байхад нь тааралдав.

	Вика урьд өмнө нь Варяг тоодоггүй байсан атал энэ удаа зогтуссан төдийгүй түүнийг тэвэрч сүйд болжээ. 

	— Виталий, миний найз Варя, сургуулийн маань үерхдэг охин...

	Варя энэ яльгүй алдааг дотроо анаж авав. Тавхан ангийн л зөрөө л дөө... 

	— Манай Арбатад ямар хөөрхөн охид байдаг гээч хэмээн Вика яриагаа лавшруулж, — Тийм байна уу? Виталик, чи юу хэлэх сэн бол? гэв.

	Виталик хэлэх үгээ олохгүй муухай хөмсгөө магнай дээрээ гаргаж гараа алдлав. 

	— Чи бүр алга болчих юм, утасдах ч үгүй, орж гарах ч үгүй.

	Варя Викад хэзээ ч утасдаж байгаагүй, тэднийхээр хэзээ ч орж байгаагүй билээ. 

	— Нина ямар яваа вэ? 

	— Дажгүй, ажлаа хийж байгаа. 

	— Нина гэж энэний эгч хэмээн Вика цаадахдаа тайлбарлаад, 

	— Утасдаарай, би ч чам руу утасдана аа гэв.

	Вика цүнхнээсээ тэмдэглэлийнхээ дэвтрийг гаргаж хэдэн хуудас эргүүлж байгаад тэдний утасны дугаарыг хэлэв. 

	— Өөрчлөгдөөгүй биз? 

	— Үгүй ээ. 

	— За, битгий таг чиг болчхоорой.

	 

	Хоёр хоногийн дараа Вика утасдаж, гэртээ ир гэв. Варя очлоо.

	Вика харваас тун сая боссон бололтой, гэрийн халаадтайгаа байх бөгөөд оймс, торгомсог дотуур хувцас, даашинз энэ тэр нь олбогт сандал дээр хөглөрөх ажээ. Түүний хувьд энэ муусайн хувцас юу ч биш, энэ мэтэд нүд тайлсан нь илт.

	Вика өмсгөлөө харуулна гэж өдий төдий банзал, костюм, цув, зургаа долоон хос шаахай үзүүлэв. Гурвалсан толины өмнөх янз янзын шил савнуудын дунд байсан модон хайрцгийг жижигхэн түлхүүрээр онгойлгоход дотор нь баахан ээмэг, сондор, хатгадаг зүүлт энэ тэр байв. Харин ингэхдээ бардамнан сайрхсан бус, одоо юу моодонд байгаа, хилийн чанадад юу зүүж байгаа энэ тэрийг биечлэн үзүүлж, гадаадын сэтгүүлүүд харуулав. Тэдгээр сэтгүүлийн хуудаснаас үнэт үслэг хэвнэгтэй, биеийн өнгөт оймстой, лакадсан өндөр өсгийтэй бээрэг хээнцэр хүүхнүүд мишээх аж.

	Дараа нь тэр хоёр ор луу тавьсан явган ширээний ард сууж кофе ууж “Бенедиктин” хэмээх дарснаас хуруувчин чинээ жүнзээр амталж, алтан тасамтай уртын урт янжуур татацгаалаа.

	Үнэхээр шал өөр орчлон юм аа! Тэнд оочирт зогсож байж тасалбараар юухан авна. Энд бол кофе ууж, янжуур татаж, хилийн чанад дахь янз маягийг шохоорхон байна. 

	— Чиний над руу ирснийг Нина мэдэж байгаа юу? 

	— Үгүй. 

	— Надтай тааралдсанаа түүнд ярьсан уу? 

	— Би илтгэх үүрэгтэй юм уу? 

	— Тэр чинь зөв хэмээн Вика түүнийг магтаж, 

	— Би эгчийг чинь хүндэтгэдэг юм, бид хоёр есөн жил хамт сурсан. Гэхдээ цаадах чинь эр хүний сэтгэцтэй, эм хүний сонирхдог ямар ч юм түүнд огт пад байхгүй, намайг ад үздэг юм, би мэднэ. Би тэглээ гэж түүнийг буруушааж байгаа юм биш, түүний хүсэл тэмүүллийг хүндэлж байна. Тэр чинь олон нийтийн ажилд гарамгай, энэ бол сайн, маш сайн хэрэг! Гэвч хүн болгон тийм болж төрдөггүй байна гэв. 

	— Нина бусдыг яг л өөр шигээ байлгахыг хүсдэг юм гэж Варя өгүүлэв.

	Вика эгшигт хайрцгаа чангалах зуур, 

	— Чи хэнийг сонсох дуртай вэ? Мелеховыг уу? “Охид минь, найздаа хэлээрэй...” За, тэрийг ч хэчнээн сонсох вэ дээ?.. гэв.

	Тэгээд Вертинскийг, дараа нь Лещенкогийн пянзыг тавив. “Балтын хязгаараар хэрэн хэссээр бүхнийг би залхааж гүйцлээ...” 

	— Виталийд ёстой гайхамшигтай пянзнууд бий. Хоёулаа тэгж байгаад очиж нэг сонсоно оо.

	Варя инээд алдав. 

	— Тэднийд үү? 

	— Чамд дургүйцэх юм юу байна? 

	— Хүн сармагчнаас гаралтайг би даанч мэдэлгүй яах вэ, гэвч тэднийд очиж яах сан билээ? 

	— Чи түүнийг дутуу үнэлж байна. Виталик чинь тун их нөлөө бүхий иргэн шүү. 

	— Бусдад л нөлөөлж байг даа. 

	— Чи театрын сургуульд орох гээгүй биз? 

	— Би энэ жил ямар ч сургуульд орохгүй. Ажил хийнэ. 

	— Хаана? 

	— Аль нэг газар шугам зурагчнаар. 

	— Варя! хэмээн Вика дуу алдаж, 

	— Виталий чамайг нүд ирмэхийн зуур оруулаад өгнө. Мань хүний найз нь Москвагаар дүүрэн байгаа. Би одоо утасдаад орхиё гэв.

	Тэгээд урт оосортой харилцуураа ор луугаа татаж авчраад номероо эргүүлэв. 

	— Вика байна.

	Утаснаас жааз хөгжим сонстоно. 

	— Цаад хууршуу юмаа дуугүй болго! гэж Вика тушаал буулгаад, — Варя, нөгөө Арбатын сургуулийн найз маань манайд байна... За, тэгье хэмээн Варя руу толгой дохин, — Чамд мэнд... гэхэд, 

	— Мерси! гэж Варя талархал илэрхийлэв. 

	— Хүүш, энэ маань шугам зурагчны ажилд орох санаатай гэнэ. Сургууль нь... шугам зураг зохион бүтээх чиглэлтэй байсан, ёстой сайхан зурна шүү. Юу гэнэ ээ? Танайд хэн байгаа юм бэ?.. Үгүй ээ, сонин биш... Чи түүнийг хаанаас олох юм бэ? (Викад хэлэхэд санаанд нь таараад тийшээ очиж болохоор хүний тухай ярилцаж байгаа бололтой.) Үгүй чишш! Нөгөөдөр, хагас сайнд гэж тохиръё. Эрик заавал ирнэ. “Метрополь” руу явцгаая... Одоо асуугаад орхиё... Варя, чи нөгөөдөр завтай юу? 

	— Завтай. 

	— Завтай гэнэ. Бас Эрик байна... Байна гэж би чамд хэлж байна! Тэгэхгүй бол Варя бид хоёр очихгүй. Тэр заавал байх ёстой, үүнийг бодоорой...

	Вика харилцуураа тавив. 

	— Бидэнтэй бас нэг хүн байна, нэрийг нь Эрик гэдэг юм. Магнитын барилга байгууламжийн тоног төхөөрөмжөөр ажилладаг хүн.

	Тэрээр Варя руу харлаа. 

	— Нөгөөдөр зургаан цагт манайд хүрээд ир, эндээс явцгаана. Чиний ажлын тухай хэлэлцэж шийдэцгээнэ. Аян хамтад нь жаахан зугаацацгаая.

	Тэгээд инээмсэглэн мушилзаж Варягийн үсийг гараараа шөргөөлөв. 

	— Чамайг Павел Михайловичтай уулзуулж болно шүү, тэр хүн үсийг чинь сайхан янзлаад өгнө.

	Павел Михайлович гэдэг нь цуутай үсчин, тэдний үсчний газар “Поль” нэртэй агаад “Прага” рестораны ойролцоо байдаг юм. Үсээ засуулдаг хүүхнүүд нь тухайн үедээ түүнийг тийнхүү “Ноён Поль” гэж нэрлэх болжээ. Вика түүнийг хоёр нэрээр нь гуайлж байгаа нь түүнтэй дотно танил гэдгээ цохсон хэрэг.

	Маргааш яаж хувцаслаж юугаа өмсөж “Метрополь” явна даа? Варя өөрийгөө Викагийн дэргэд байгаагаар зүйрлэн бодоход нэг муу элэгдчихсэн цамцтай охин л байх царайтай. Байгаа бүх юм нь цөм янз маяг хуучирч өөдтэй нүдэнд тусах юмгүй болжээ. Гэтэл оймс яах вэ? Бас өндөр өсгийт яах вэ? Тэрээр шүүгээгээ онгичиж, тааралдсан юмаа нэг өмсөж, нэг тайлна. Ганцхан хуучин хөх даашинз л гайгүй зохиж байв. Зоягийн өндөр өсгийтийг дахин гуйх хэрэг гарах нь, одоо яая гэх вэ дээ.

	Вика нэл өлбөн шигтгэсэн, урд хормой нь дөнгөж өвдөг давсан, ар хормой нь хөлийн булчин өнгөрсөн, хоёр ташаа нь бас яльгүй дээр доор даашинз өмссөн байв. Тэр нь цээж, бүсэлхийгээр нь сайхан бариу таарчээ. Толигор зөөлөн арьстай, том бор нүдтэй, цайвар хонгор үстэй, хараа булаам гунхалзсан өндөр хүүхэн.

	Тэрээр даашинзаа тайлж цайны сарнай цэцгэн өнгөтэй дотуур хувцастайгаа нүцгэн сууж үсээ янз янзаар самнан, долоон цагт уулзахаар болзоод одоо цаг найм болох гэж байгаа атал огт яарахгүй байх ажээ.

	Утас дуугарч Виталий тэр хоёр тун ярвигтай хэлэлцээ явуулж байгаа бололтой. Цаадах нь Эрикийг олохгүй, өөрийндөө хүрээд ир гэж санал тавьжээ. Вика, өөрсдийгөө эндээ сайхан байна гэж зөрөв. 

	— Чамтай байвал бүр ч сайхан байх сан, чи даанч утсаа сахиж байх ёстой нь тоогүй байна.

	Вика гурвалсан толины өмнө дан дотуур хувцастайгаа суусаар билээ. 

	— Ленка Будягина танайхаар очдог уу? 

	— Шинэ жилээс хойш ирээгүй. 

	— Юрка руу очиж байгаа болов уу? 

	— Би үзээгүй, Юрка ховч тагнуул, би түүнийг ёстой үзэж чаддаггүй юм.

	Тэдний гэрт иймэрхүү үг яриа ярьдаггүй учраас Вика эргэдэг сандалтайгаа хамт эргэн Варя руу хилэгнэн харав. Вика ч, ах нь ч, эцэг нь ч, ер нь эдний зиндааныхан цөмөөрөө байгаа бодит байдлыг заяасан зүйл, аж төрөхийн зайлшгүй байх нөхцөл хэмээн хүлээн авчээ. Ийнхүү хүлээн авсны илрэх хэлбэр эгэлхэн ажээ. Аливаад даруухан, хүндэтгэж хандахын хамт битүүгээр егөх, явуулах, явган шог буюу салаа утгатай юм ярих явдал ерөөс байж болохгүй гэж үзнэ. Ер нь элдэв яриа яаж төгсдөгийг хүн бүхэн мэднэ. 

	— Варя, чи нэг юм сайн тогтоож ав! Би чамайг олон хүнтэй танилцуулна. Тэд элдэв юманд хамаагүй байж болохгүй байр суурь эзэлдэг улс. Тэгэхлээр чи хэлэх үгээ цэгнэх ёстой болно шүү. 

	— Би юу хэлчихээ вэ?

	Вика өөрөө тийм үг хэлээгүй болохоор “ховч тагнуул” гэдэг үгийг давтаж хэлэхийг хүссэнгүй. 

	— Чиний үг хэлнээс чинь гудамжны үнэр ханхалж байна.

	Варя дүрсхийгээд явчихлаа. 

	— Би гудамжинд өссөн хүн. 

	— Чи намайг ойлгосонгүй. Би бүдүүлэг байдлын тухай яриагүй, миний толгойд тийм бодол огт байгаагүй. Гэхдээ зарим нэг юмнаас, зарим нэг үгнээс зайдуухан байсан нь дээр. Юра өөрийнхөө ажил явдлыг хийж байгаа, чи бид хоёр бол түүний учрыг мэдэхгүй шүү дээ.

	Варя дуугарсангүй. Варя үнэхээр учрыг нь олно гэж үү?.. Шоронгийн оочрын л учрыг олдог эс юм бол... Гэхдээ Викагийн зөв. Энд шинэ, үл таних орчин байна, тэгэхлээр өөр байдалтай байх хэрэгтэй. 

	— Би зүгээр л Шарокт дургүй юм, жигшмээр хачин хардаг хүн шүү.

	Вика түүнийг тэвэрч авлаа. 

	— Чи ухаантай бүсгүй. “Амьдрал богинохон” гэдэг бол улиг болсон үг, гэхдээ үнэний хувьтай шүү. Бусад нь бол чи бид хоёрт хамаагүй. Тийм биз дээ?

	Варяг Викагийнд ирэхэд тэднийд чив чимээгүй байжээ. Есөн цагийн үед байшин амилах мэт хонгилд хөлийн чимээ гарч, хаалга дуугаран хүний дуу сонстох болов. Эднийх хүн болгон өөрийнхөөрөө аж төрж, нэгнийх нь явдал нөгөөдөө падгүй байдаг учир Вика энэ дуу чимээг өчүүхэн төдий ч тоосонгүй. Вадим гэхэд л дүү рүүгээ ганц удаа ч болох нь ээ шагайсангүй. Варя энэ байдлыг өөрийнхөө нийтийн байртай, Нинагийн залхаж цөхрөм хяналтын дор түүнтэй цуг аж төрдөг ганц өрөөтэйгөө зүйрлэж бодлоо.

	Арван цагт Виталий утасдаж тэр хоёрыг арван таван минутын дараа, түүнээс хэтрэлгүйгээр доошоо орц руугаа буугаарай гэж хэлжээ.

	Вика яаралгүй үсээ янзалж, уруулынхаа будгийг шинэтгээд, нөгөө өлбөн шигтгэсэн даашинзаа өмсөв.

	 

	Эрик гэдэг нь арагш гөлчийтөл самнасан гялгар хар үстэй өндөр гоолиг залуу ажээ. Өмссөн костюм, тэр костюм нь биед нь таарсан байдлаас үзэхэд гадаадын хүн гэдэг нь илт байв. Тэрээр машинаасаа гарч ирээд жууз тэргэндээ хөдөөгийн бүсгүйчүүдийг урьж оруулж байгаа хунтайжийн донжтой машиныхаа хаалгыг Варя Вика хоёрт онгойлгож өгөв. Тэгээд жолооныхоо ард сууж замын туршид нэг ч үг дуугаралгүй явсаар “Метрополийн” дэргэд ирж бүсгүйчүүдийг дэмнэж машинаас гаргав.

	Рестораны үүдэнд оочирлож байсан хүмүүс ярагдаж, хантаазтай өмсгөлтэй хаалгачин үүдээ нээж, хар костюмтай ахлах үйлчлэгч тосон ирж, хүн пиг дүүрсэн танхимд тэр даруй сул ширээ олдож, зөөгч хоол ундны хэрэгсэл тавьж эхэллээ. Хаалгачин, өлгүүрийн хүн, ахлах үйлчлэгч, зөөгч энэ тэртэй Виталий ярилцаж байвч цөмөөрөө Эрикийн төлөө санаа тавьцгааж байгааг Варя ажиглав. Хамгаас илүү Виталий л мэрийж байна. Тэрээр энд гаршсан хүний хувьд хоолны цэстэй танилцаж юу захиалахыг бусдадаа зөвлөн, жижигхэн дэвтэр харандаа барьсан зөөгч хэлснийг нь тэмдэглэж авна.

	Вика шал өөр болчихжээ. Рестораны оочир, хаалгачин, өлгүүрийн хүн, ахлах үйлчлэгчийн халамж анхаарал, зөөгчийн дуулгавартай байдал, суудал алга байсан энэ тэр түүнд огт падгүй ажээ. Танхим дундуур хэсэгхэн зуур явахын хооронд гайхуулах мэт даналзахдаа түүнийг ширтсэн олны харц гуа үзэсгэлэнг нь гэрчилж, Эрикт төрүүлэх гэсэн сэтгэгдлийг нь улам бататгах учиртай юм санж. Тэрээр аль нэг танил нь таарч хээ шаагүй харилцан гутаах вий гэж болгоомжлон өнөөдөр чухам хэнтэй ярьж хөөрхийгөө өөрөө л сонгож шийднэ хэмээн бодсоор гагцхүү чиг урагшаа тэрхэн зуураа харж өнгөрөв.

	Тэгээд ширээний ард суумагц танхим дотуур тоомжиргүй хэр нь юуг ч эс үлдээх хараа бэлчээж бараан нүдний шилтэй бахимхан япон эртэй цуг сууж буй шар толгойтой бичилхэн бүсгүйд толгой дохив. 

	— Ноэмийг таньж байна уу?

	Мань хүн өнгөрсөн удаа Арбатад тэгсэн шигээ Варятай бас л дотнын найзтайгаа байгаа юм шиг царайлна. Ноэми гэдэг хүний тухай Варя сонсоо ч үгүй билээ. Гагцхүү ганцхан цагийн өмнө Вика түүнтэй “Метропольд” уулзахаар тохирч байхыг сонссоноос цаашгүй билээ.

	Дараа нь нэг хөөрхөн хятад хүүхэн рүү заав: – Хараач, Сибилла бас тэнд байна. Зөөгч хутга сэрээ хэрхэн байрлуулж тавихыг Виталий хянах зуураа Сибилла Чен бол Хятадын Гадаад явдлын Яамны сайдын охин, алдартай бүжигчин, маргаашаас Москвад тоглолтоо эхэлнэ, Ленинградад бас тоглоно, тэгээд дараа нь Европ, Америкийн Нэгдсэн Улсаар тоглолт хийхээр явах юм гэж Варя, Эрик хоёрт тайлбарлав. Тэрээр өөр хэдэн жүжигчний нэр бас нэмж хэлэв. Хагас цагийн дараа тоглолт дуусахлаар гол хүмүүс ирнэ. Арван нэгэн цагаас Утёсовын жааз хөгжим тоглож эхэлнэ. Харин Утёсов ресторанд дуулдаггүй учраас өөрөө ирэхгүй.

	Олон охид гадаадынхантай байцгаах ажээ. Цаадуул нь тэдэнд элдэв янз маягтай муусайн новш бэлэглэж, машинаар зугаацуулж байгаад гэрлээд хилийн чанадад аваад явчихдагийг Варя мэднэ. Варя гадаадынхныг эс сонирховч энэ ресторан, усан оргилуур, дуу хөгжим, эргэн тойронд байгаа цуутай хүмүүс энэ тэрийн тухайд бол мань хүн гэрэл гэгээ муутай нийтийн байрнаас чухам энэ мэт юм руу тэмүүлсэн бус уу?

	Дарайтал цардсан бүтээлэг, амны алчуур, гялалзаж гялтганасан чамин дэнлүүнүүд, мөнгө, болор... “Метрополь”, “Савой”, “Националь”, “Гранд-отель”... Москвагийн хүүхэн болж төрсөн боловч энэ нэрсийг сонссоноос цаашгүй явсан бол одоо мань хүний ээлж иржээ. Арбатын хорооны ажигч гярхай, сэргэлэн сүйхээтэй охин болохлоор эрчүүд өөрийг нь яажшуухан харж байгаа, хүүхнүүд хэрхэн зэрвэсхэн хяламхийж байгаа энэ тэрийг цөмийг нь сайхан анзаарч авав. Төдийлөн тоомсорлохгүй байгаа нь муу хувцастай болохоор тэр. За гайгүй ээ, энд байгаа олон хүүхнийг дагуулахгүй ганган хувцаслаад ирэхийн цагт та нар шал өөр нүдээр харах вий. Гэхдээ мань хүн ямар замаар гоёлтой болохыгоо огтхон ч бодсонгүй. Тэрээр гадаадынханд биеэ худалдахгүй нь лав, ямар янхан биш. Тэгээд ч энд байгаа хүүхнүүд цөмөөрөө тийм биш. Нэг ширээ алгасаад түүний цаана байгаа хэдийг хар л даа, дундаа ганцхан лонх юмтай байна, мөнгө байхгүй, зүгээр л бүжиг хийхээр ирцгээсэн хэрэг, мань хүн ч гэсэн өөртөө таарах нөхөд олохдоо л нэг олно.

	Дарс сонгоцгоох юм боллоо. Виталий “Шато-и-кем” авах нь зүйтэй гэж зөвлөхөд Вика “Барзак” авна гэж зүтгэв. Варя дарсны нэрийг анх сонсож байгаа нь энэ. Эрик хундага архи, загасны түрстэй авсан нь дээр гэж шийдэв. Тэрээр байнга ялдамхан инээмсэглэх бөгөөд яльгүй харь аялгатай, заримдаа үгээ олж санах гэж хүчлэн байгаа ч гэсэн оросоор дажгүй ярих ажээ. Эцэг нь гэж цуунд гарсан утсан харилцуурын фирмийн эзэн швед хүн манай үйлдвэрүүдэд холбооны ямар нэгэн онцгой хэрэгсэл тавьж өгч байгаа, тэгээд инженер хүү нь эцгийнхээ фирмийн төлөөлөгч болж яваа нь энэ юм санж. Эх нь Орост Балти орчимд төрсөн хүн тул Эриктээ орос хэл зааж сургажээ. Түүгээр ч барахгүй эцэг нь бас орос хэл мэднэ. Тэдний фирм бүр хувьсгалын өмнө Орост анхны утсан харилцуурыг тавьж байсан учраас тэр. Варя инээмсэглээд, скандинавын хүн чинь цэнхэр нүдтэй, хонгор үстэй байх ёстой шүү дээ гэж хэлжээ. Эрик үүнийг үнэмшин үнэн санаанаасаа учрыг тайлбарлав. Түүний ээжийнх нь талын эмэг эх оросын албаны генерал цолтой Балти орчмын гүн хүнтэй суусан гүржийн язгууртны охин байсан гэнэ. Эрик тэр генералынхаа овгийг нэрлэсэнд тэр нь Варягийн таах дуртай таавруудад байдаг нэг нэр шиг санагдав. Тэдний ангид эртний тайж язгууртны овгийн олон ач үрс суралцдаг байсан юм. Тэд нар бол Сивцев Вражек, Гагарин, Староконюшенный зэрэг Арбатын хөндлөн гудмуудын охид хөвүүд билээ. Харин Эрикийн удам судар бол эрин зууныг алгасан одсон төдийгүй олон улс орныг дамнан хэрээд тийнхүү эрт цагийн отог омгийг сарниан бутрааж, орчлон дэлхийгээр салаа мөчрийг нь тархаан цацдаг буурал түүх лүгээ адил сонин хачин ажээ. 

	— Та нар битгий шууд эргэж хараарай, дараа нь харна биз хэмээн Вика ширээ рүү тонгойн аяархан өгүүлээд, 

	— Бидний ард, зөв гар талаас хоёр дахь ширээнд хоёр хүн сууж байна, нэг итали хүн нэг бүсгүйтэй хамт... гэв.

	Цөмөөрөө санаандгүй мэт царайлан ээлж ээлжээр тэр ширээг харцгаав. Тэнд нэг итали хүнтэй хамт өөр гаригийн юм уу гэлтэй жигтэйхэн том нүдтэй, цав цагаан царайтай өндөр туранхай хүүхэн сууж байх ажээ. 

	— Нина Шереметева гэж Вика зар тараав. 

	— Нөгөөдүүлийнхнийх үү? гэж Эрик нүдээ бүлтийлгэв.

	Эрик тэр хатагтайг сонирхож байгааг Вика анзаараад, 

	— Тэднийхнийх, гэхдээ жинхэнийнх нь биш, доройтож яваагийнх нь гэж хариулав. 

	— Гэрэл зургийн сурвалжлагчтай сууж байгаад дараа нь нэг жүжигчинтэй суусан юм. Гэтэл тэр жүжигчин нь авгайдаа буцаад оччихсон, одоо энэ итали хүнтэй үүсгэсэн паян нь яаж дуусах юм бол доо гэж Виталий нэмж өгүүлэв.

	Тэр хүүхний далан булчирхайг тоочуулах ажлыг Вика өдөөсөн нь илт. Одоо нэгэнт хэрэг бүтсэн хойно мань хүн эв зүйг боддогоо харуулах ёстой гэж үзжээ. 

	— За, сайхан хүүхнийг тойруулж дандаа хов жив ярьж байдаг шүү дээ.

	Гэрэл бүдгэрэн, усан оргилуур дээр хурц гэрэл тусаж, найрал хөгжим хангиналаа. Гонзгойдуу зөв царайтай, өргөн магнайтай, эвлэгхэн самнасан хүрэн халиун үстэй, оготордуу шулуун хамартай, инээмсэглэсэн дөлгөөн нүдтэй, хувилгаан дүртэй гэмээр багавтар чацтай нэг хөвүүн Варя руу харах ажээ. Костюм, цамц, зангиа, шаахай энэ тэр нь ямар ч өө сэвгүй, ганц ч үрчлээ нугалаа, үс тоос байхгүй, бараг дэндүү цэмцгэр гэлтэй, яг л улаан өндөгний баярын ил захидлын зураг шиг хөвүүн. Варя түүнийг лав жүжигчин гэж шийдэв. Гагцхүү жүжигчин л ийм сайхан, ийм гоё цэмцгэр байх ёстой. Тэрээр элдэвлэж мурчганаж мурилзахгүй ердийн байдлаар бүжиглэж байгаа нь чухамхүү сүүлчийн маяг тэр билээ. Гэтэл Виталий хуучин маягаар бүжиглэж байв. Нас ахимаг ийм хүнтэй бүжиглэж байгаадаа Варя ичингүйрнэ. Хувилгаан шиг хөвүүн шижээргүй янзтай бус, зүгээр л “Метропольд” сайхан бүжиглэцгээж байна шүү гэх янзтай өөриймсөг инээмсэглэхийг үзвэл яльгүй хэвлүүн зантай, ресторанаас салдаггүй эр болохоос гадна гадаадсаад байх юм байхгүй, манайхны л жирийн нэг хөвүүн бололтой.

	Хөгжим дуусаж цөм байр байр луугаа явцгаалаа. Нөгөө хувилгаан Варятай зэрэгцэн өнгөрөхдөө түүн рүү дахин инээмсэглэж бүжиг хийсэн эмэгтэйгээ суудалд нь суулгаж өгч талархал илэрхийлээд өөрийнхөө ширээ рүү очив. Түүний ширээ Варягийнхтай усан оргилуурын нэг талд боловч оргилуурт арай ойр ажээ. Тэдний ширээ рүү залуус очиж суухын зэрэгцээ зарим нь босож, бас шинэ хүмүүс ирж суугаад байгаа учраас хувилгаантай чухам хэн хэн байгаа, хэдүүлээ байгааг ойлгохын аргагүй. Тэнд байгаа ганц эмэгтэй нь харваас хөгжилтэй байдаг нүүрэндээ сэвхтэй, аюулын хөөрхөн пандгар бүсгүй бөгөөд хувилгаан тэр хоёр л бүжиг алгасахгүй байв. Пандгар бүсгүй ширээнийхээ аль нэгэнтэй бүжиглэж, хувилгаан янз янзын охидыг урих ажээ. Гэтэл найрал хөгжимчид румба дарж эхлэхэд сайх хөвүүн Варягийн ширээний дэргэд ирчихсэн нахисхийн ёсолж, Виталийгаас бүсгүйг нь бүжигт урих зөвшөөрөл хүсэв. Варя хэнтэй бүжиглэхээ өөрөө шийдэх эрхтэй гэж үздэг тул энэ хүсэлтийг рестораны ёс төдий зүйл гэж тооцжээ. Тэрээр босож хувилгааны түрүүнд явсаар бүжгийн тойрогт оров.

	Хөвүүн румбаг яг фокстрот шиг гишгээгээр хийж байв. Варя муухан бүжигчинтэй ч сайхан бүжиглэдэг юм чинь ийм хүнтэй бол бүр ч... 

	— Би таныг мэднэ хэмээн хөвүүн инээмсэглэв. Тэрээр цав цагаан шүдтэй аж. Гэхдээ инээмсэглэхэд нь нэг шүд дорсгор гэдэг нь харагдаж байв.

	Санаа авхуулах асуулт тавьж санасан хариултаа авч танилцдаг гижигддэг арга хэрэглэх нь. Болхи байна! Мэддэг бол тэр л биз дээ гэх маягийн царай Варя харуулав. 

	— Таны найзыг Вика гэдэг.

	Варя мөн л тоосонгүй. Викаг мэдэхгүй байх алба юу билээ? Түүнийг энд бүх хүн мэдэх байлгүй. 

	— Танайх Арбатад байдаг хэмээн аанай л нөгөө дорсгор шүдээ сөдийлгөн инээмсэглэж өгүүлэв. Тэгж инээхдээ бүр өхөөрдөм болох аж. Бас дуу хоолой нь сайхнаас сайхан юм. 

	— Викагийн Арбатад байдгийг мэддэг хүнд манайхыг тааж цөхөх юухан байх билээ. 

	— Таны өөр бас нэг найзыг Зоя гэдэг. 

	Хувилгаан тоглож тоглож байгаад сая нэг хожсон хүний дүртэй инээмсэглэн байна.

	Варя хөндийрсхийн түүний өөдөөс эгцлэн харав. Энэ чинь ч гижигдсэн буюу тоглоом хийсэн хэрэг биш болох нь ээ. Зоя тэр хоёрыг энэ нөхөр хаана харсан байх билээ? 

	— Та түүнийг яаж мэддэг юм бэ?

	Тэрээр зөндөө юм мэднэ, гэхдээ зүгээр ингээд хэлчихгүй, одоо чи өөрийнхөө тухай тайлах ёстой гэсэн шиг жоготой инээмсэглэх ажээ. 

	— Миний нэр Лёва, таных? 

	— Варя. 

	— Дараачийн бүжигт таныг урьж болох сон болов уу? 

	— Бололгүй яах вэ.

	Варя Вика, Эрик хоёртой зэрэг ширээ рүүгээ буцаж ирлээ. Виталий бүжиглээгүй, зүгээр сууж байв. 

	— Варя, түр зугаацаад ирье гэж Вика түүнд хэлэв. Хүүхнүүд уруулаа будаж, оо энгэсгээ тавьж, үсээ янзалцгаадаг жорлонг үсчний салбар гэлтэй. Нэг хүүхэн бүснийхээ товчийг хадаж харагдана. Гарын алчуур тавьж өгдөг үйлчлэгч авгайд утас зүү байжээ. Хүүхнүүд түүнд задгай мөнгө хаялж өгнө. 

	— Энэ чинь юу гэсэн үг вэ? Чи бидэнтэй ирсэн мөртөө хэн таарсан хүнтэй бүжиглэж байх юм. Ийм юмыг ойлгохгүй байна гэж үү дээ? гэж Вика асуув. 

	— Виталик зөвшөөрсөн шүү дээ. 

	— Тэр чинь чамайг урихыг л зөвшөөрсөн, харин чи бол татгалзах ёстой байсан юм. Чи намайг ямар байдалд оруулав. Эрик юу гэж бодох вэ? Хэнд ч татгалздаггүй нэг охиныг улсууд харсан, одоо цөмөөрөө манай ширээ рүү дайрчихна даа. 

	— Би Виталиктай бүжиглэх дургүй байвал яах вэ? 

	— Тэгвэл бүжиглэх дуртай хүнтэйгээ л ирэхгүй юу. Нэгэнт бидэнтэй ирсэн бол Виталийтай, Эриктэй бүжиглэ, үгүй ядахдаа бидний таньдаг хүнтэй бүжиглэ. Харин тааралдсан хүн болгонтой бүжиглэнэ гэдэг ч! 

	— Тэгж ярих юм бол тэр чинь тааралдсан болгон ч биш шүү, тэгж яривал тэр чинь чамайг мэдэж л байна билээ шүү дээ. 

	— Тийм, тэр намайг мэднэ. Нэрээр мэднэ. Би ч бас түүнийг мэднэ. Лёвочка! Энд түүнийг танихгүй хүн байхгүй, зураг төслийн газрын зурагчин байхгүй юу хэмээн Вика бухимдан ярвайв.

	Зояг тэгээд л мэдэж байгаа юм байна, Зоя бас зураг төслийн газар ажилладаг юм чинь. Өөрийг нь ч гэсэн тэнд харж л дээ. Мань хүн Зоя дээр очиж байсан удаатай. Тогтоочихсон байна, шугам зурагчин юм байж, жүжигчин гэж бодсоныг яана. Тэгсэн ч гэсэн яах вэ дээ, өөрөө ч гэсэн шугам зурагчин болох санаатай юм чинь энэ хөвүүн зурагчин тусмаа л сайн байна. 

	— Рестораны бүжгийн банди, нэг биллиардчины дагуул байгаа юм, түүнийхээ мөнгөөр ууж иддэг хүн хэмээн Вика үргэлжлүүлж, 

	— Тэр чамд аятайхан санагдаж байгаа бол дараачийн удаа түүнтэй ирж, тэдний найз нартай бүжиглэхгүй юу, харин өнөөдөр бол намайг амьтны шившиг болгочихгүй хүн шиг байж үз гэв.

	Тэднийг танхимд буцаж ирэхэд Эрик, Виталий хоёр босон сандлыг нь дөхүүлэн суулгаж өгөв.

	Лёва өөрийнхөө ширээний ард сууж харагдана. Түрүүн цаашаа харж сууж байсан бол одоо наашаа хараад суучихжээ. Тэгээд хөгжим дуугарангуут Варя руу асуух янзтай харав. Мань хүн хариуд нь толгойгоо мэдэгдэх төдий сэгсэрлээ. Лёва өөр ширээ рүү одов. Вика Эриктэй бүжиглэхээр явлаа. Варя Виталийд бүжиг хиймээргүй байна гэж хэлэв.

	Энэ оройн явдал нэгэнт замарчээ. Эрикийг үнэн сэтгэлээсээ хөөцөлдөж байж авчирч байхад тэр ачийг яаж хариулна гэнэ ээ? хэмээн Виталий Викад тунирхлаа. Тэрээр шударга гэмгүй хүмүүсийг хувийнхаа эрх ашигт ашигладаг хар амиа бодогчдын тухай бүдэг бадагхан юм үглэж сууна. Вика түүний юу хэлэх гээд байгааг ойлгохгүй царайлна. Харин Варягийн хувьд гэвэл энэ Виталикийн төлөө хумсын чинээ ч санаа зовох юм байсангүй.

	Ресторанаас шөнийн гурвын үед гарцгаалаа. Виталий гэртээ очиж пянз сонсохыг санал болгоход Вика нэгд ядарч байна, хоёрт оройтсон байна гэж мэдэгдлээ.

	Тэгээд Варягаас, 

	— Чи яамаар байна? гэж асуув. 

	— Би аль хэзээний гэртээ байх ёстой.

	Эрик өөрийгөө жолооч хэмээн ямар ч тушаалыг биелүүлэхэд бэлэн байна гэв. Виталий машинд суусангүй. Тэрээр энүүхэн Горькийн гудамжинд аж төрдөг тул сайхан алхаад харьчихна. Ийм сайхан орой хайрласанд маш их баярлалаа!

	Вика дооглосон янзтай гар даллан салав.

	Ерөнхийдөө бол Вика Варягийн тухайд сэтгэл хангалуун үлдэв. Ийм хүнд найдаж болно, өнгөнөөс цаашгүй нүцгэн хоосон толгой биш, сэтгэлийн сэвгүй сайн охин байна, гэнэн томоогүй байдаг нь Викад өөрт нь ч бас нялзах давхар ашигтай, чухамхүү ийм л замын найз хэрэгтэй байгаа юм. Тэр хоёр нэг нь хонгор, нөгөө нь хар үстэй, нуруу тэрсхэн, хоёулаа царайлаг сайхан болохоор харахад ёстой сонгомол хос гэсэн үг, гагцхүү түүнийг хувцсаар нь тордож, үс толгойг нь янзлаад, боловсон зөв ёс сургачихвал болох нь тэр.

	Тэд нар Эриктэй маргааш “Национальд” уулзахаар тохирцгоожээ.

	Вика Варягаас гадна саяхны нэг уралдаанд нэгдүгээр байрын шагнал авсан, нэртэй уран барилгач найзтайгаа хамт ирэх болов. Эрикт тэр нэр танил байсан тул тэрээр бүр баярлаж орхив.

	“Метрополийн” эмс хүүхнүүдийн мөрөөддөг шиг Вика гадаадын хүнтэй сууж, түүнийгээ дагаад явчих бодолтой байсан уу, үгүй юу? Тэрээр энэ тухай хараахан шийдээгүй. Өсөхөөсөө аваад энэ бүхэнд дасаагүй билээ. Хар багаас нь тэдний байранд оруулсан ичих нүүргүй нэг олхиогүй ажилчин тэсэхүйеэ бэрх байжээ. Тэрээр байрных нь үүдний өрөө, гал тогоо энэ тэрд өөрийнхөө дэг журмыг тогтоосон, шөнийн ээлжээс өглөө бууж ирэхдээ халуун усных нь өрөөг шавартай намаг болгочихдог, байрны эзэн эцгийг нь ниргэж гүйцээгүй эсэргүү гэж үздэг нэгэн юм санж. Гэтэл Викагийн эцэг дэлхийд нэр цуутай профессор хэр нь ажлынхаа шанд гурил, жимсний чанамал, наалдчихсан мөсөн чихэр энэ тэр авахаас өөр аргагүй, тэгээд буржуй хөрөнгөтөн гэж цуу тарахаас болгоомжлон тэр тухайгаа хүртэл айл хөршийнхөөсөө нуудаг байжээ. Мартагдашгүй хүүхэд ахуй цаг...

	Одоо бол бүх юм өөрчлөгджээ. Орон байрыг нь бүрэн буцааж өгсөн, эцэг нь ажлынхаа шанд ой тойнд оромгүй их мөнгө авна, дээд зэргийн хангамжтай, тэднийх алдар цуутнуудын хөлийн газар болжээ. Викад нүүр ам тордох оо будаг, гоёл өмсгөлөөс авхуулаад бүх юм байна. Москвагийн өмнөө барьдаг хөөрхөн хүүхнүүдийн нэг болсон түүний хувьд энэ хотдоо ч гэсэн муугүй л байгаа юм.

	Гэхдээ цаашдаа яах вэ? Профессортой юу? Ардын жүжигчинтэй юу? Том даргатай юу? Гэр бүл цуцлах, хүүхдийн тэтгэвэр төлөх... Гэтэл залуучууд дөрвөн зуухан рублиэс эхэлдэг юм чинь хоосноос эхэлж байгаатай адил, зөвхөн хоол хороох хүн гэртээ авчирна гэдэг бол түүний арга барил биш. Харин нисэгч, нисэхийн зохион бүтээгч энэ тэр гээд шинэ дээд төрөлтнүүд бий болж байгаа нь үнэн. Тэднийг Засгийн газар өөгшүүлэн эрхлүүлж сайхан орон сууц, хоол хүнсний зүйл, өндөр цалин өгч байгаа, түүгээр ч барахгүй цалингийнх нь хэсгийг Торгсины дэлгүүрээс юм авах тасалбараар өгч байгаа. Водопьянов, Каманин, Доронин, Ляпидевский, Леваневский, Молоков, Слепнёв энэ тэр бол Москвад хамгийн цуутай нэрс. Гэвч энэ нисгэгч нар хаана байна вэ? Бодвол эхнэртэй байлгүй. Энэ ид шидтэй нисэхийн зохион бүтээгч нар хаана байна вэ?

	Нэг үгээр хэлэхэд шийдсэн юм алга. Ямар ч атугай япон хүнтэй суухгүй, тэр ч байтугай дэндүү хол учраас америктай ч суухгүй, германчууд бас хэрэг байхгүй, тэнд түгшүүртэй байгаа. Удам угсаа сайтай англи, баян франц, эсвэл хөнгөн хийсвэр итали, өөрөөр хэлбэл Парис, Ром... Чүдэнзний хааны удам швед, нефтийн хааны удам голланд ч байсан бас болно. Тэд нар чинь швед, голланд гэж тооцогддог болохоос биш үнэн хэрэгтээ Лондон, Парист сууцгаадаг юм. Эрикийн эхнэр болчихвол охид атаархаж үхнэ, тэдний хувьд бол ганзагын наймаачин турк л хунтайж гэсэн үг юм чинь.

	Ямар ч атугай ресторанд гагцхүү гадаадынхантай л орох хэрэгтэй, тэгвэл л нэг хүний дайтай байгаагаа мэднэ, цаадуул нь саймширч зусардан сайхан үйлчилнэ, валютаар авч болохгүй юм гэж байхгүй. Тэрээр маргааш өдөр “Национальд” орно. Дараа нь Эрикийнх руу орох эсэхээ одоогоор мэдэхгүй, Варяг байхад эвгүй байна гээд хэлчхэж болно. Тэгвэл түүний даруухан занг хамгаалахын хамт өөрийнхөө буянтай сэтгэлийг бас харуулчихна.

	 

	За ингээд Вика, Варя хоёр “Националь” рестораны авсаархан ширээний ард сууцгааж байна. Тэдэнтэй хамт Эрикээс гадна татваганасан нүүртэй, намуухан дуутай, гучин тав эргэм насны Игорь Владимирович гэдэг нэрд гарсан туранхай уран барилгач байна. Варя түүний тухай радиогоор сонссон ажээ. Вика түүнийг зүгээр л Игорь хэмээн танимхайрна.

	Дөрөв дөрвөн хүний жижгэвтэр ширээтэй урт танхим. Зөөгч хүүхнүүд цайгаа өгцгөөж явна. Шилэн аяганых нь тавиур “Националь” рестораны үсгэн тамгатай юм байна. Боов чихрийнх нь таваг мөн тийм аж. Бялуу, дарс. Юм бүхэн ёс төртэй, намбатай, амар жимэр.

	Өчигдрийн “Метропольд” байсан хэд хэдэн хүнийг Варя олж харав. Ноэми японтойгоо, Нина Шереметева италитайгаа байх агаад харин нөгөө сэвхтэй пандгар Лёвагүй ганцаараа байв. Хүүхнүүд урт даашинзгүй, өдрийн ахар хувцастай, бас костюмтай хүүхэн олон байлаа. Ноэми мөнгөн аралтай илгэн бүстэй “кардинал” өнгийн костюм өмсжээ. Хантааз нь мөрөн дээрээ мөрдөс шиг түдүүлтэй.

	Хөгжим, балетын тухай ярьцгаана. Эрик Стравинский, Дягилев, Павлова энэ тэрийн тухай ярьж, гадаадад аж төрж байгаа оросын хөгжимчид, жүжигчдийг нэрлэн тоочив.

	Варя хөгжимд дуртай, охидтой консерваторт ордог боловч Игорь Владимирович ямар хөгжимд дуртай тухай түүнээс асуухад, 

	— Чанга хөгжимд гэж хариулав.

	Игорь Владимирович, Эрик хоёр инээд алдчихав. Тэр хоёрыг инээсэн болохоор Вика бас инээж гарлаа.

	Хийл, морин хийл, төгөлдөр хуур, бүрээ, цохилуураас бүрдсэн найрал хөгжим тоглож эхлэв. Түүний өмнөх бяцхан талбай дээр бүжиглэцгээдэг аж.

	Игорь Владимирович Лёвочка шиг сурамгай биш ч гэсэн сайхан бүжиглэж байв. Тэрээр нэрд гарсан хүн болохоор хүмүүс зүсээр нь таньж тэднийг шохоорхон харцгаана. Нөгөө пандгар Варя руу инээмсэглэж түүнийг таньж байгаагаа ойлгуулав. Бас тэдний ширээнийхэн Варяг анзаарсныг ойлгуулж байгаа нь тэр юм байж. 

	— Та ёстой сайхан бүжиглэж байна, тантай бүжиглэхэд их амархан байна шүү гэж Игорь Владимирович өгүүлэв. 

	— Тантай ч бас тийм байна.

	Игорь Владимирович нас тогтож төлөвшсөн хүн залуухан бүсгүйтэй байгаа юм шиг цэрвүүхэн байлаа. Гэвч Варя түүнд таалагдаж байгаагаа мэдээд байв.

	Вика Эриктэй бүжиглэв. Энэ зуур цаадах нь дараа нь өрөөндөө орохыг урьжээ. Даруй дөрөв дэх удаагаа уулзаж байгаа учир одоо цааш нь сунжруулаад байх арга байхгүй, татгалзана гэдэг бол тооцоо алдана гэсэн үг.

	Ийнхүү шийдэхэд Ноэмигийн “кардинал” багагүй нөлөөлжээ. Ийм костюм байх гэж! Гэтэл Викад өөрт нь өлбөнтэй оройн даашинзнаас өөр жинхэнэ хувцас гэхээр юм юу ч байхгүй. Манай дипломатуудын авгай нарын хилийн чанадаас авчирдаг хувцасны загварыг хуулж аваад дараа нь Москвагийн оёдолчдоор хийлгэнэ. Гэтэл тэд нар юу хийж чаддаг сан билээ дээ?

	Шийдэхгүй бол горьгүй. Өнөөдөр л. Шөнө гэлгүй одоо л сэрэлдээ хөтлөгдөөд орж явчих хэрэгтэй. Тэдний яриа сайхан дөгөө боллоо, юу сонирхдогоо харуулснаас гадна боловсон сэхээтэн хүнээр гачигдаж гуньж байдгаа илчиллээ. Түүнээс гадна өдрийн цагаар хүний өрөөнд орохыг хэнд ч хориглохгүй.

	Гэтэл Варяг яах вэ? Өрөөнд нь дагуулж орчхоод дараа нь явуулах эвгүй юм. Яах гэж үлдсэн нь дэндүү илэрхий юм. Гэрт нь хүргэж өгчхөөд буцаж ирнэ гэхээр тэрнээсээ дор юм болно. Тэрээр эрэгтэйчүүдээ сольж бүжиглэх санал гаргаад тийнхүү Игорьтой бүжиглэх зуур түүнээс Варяг дөхүүлж өгөхийг гуйв. 

	— Надад оёдолчин дээр очих хэрэг байна. Варя ёстой сайн охин, гэхдээ оёдолчин дээр очихын цагт ямар ч сайн найз байсан тус тусдаа очих нь зүйтэй байдаг юм.

	 

	Тэд нар “Националиас” гарцгаалаа. 

	— Танд зав байвал Александрын цэцэрлэгээр жаахан зугаалах уу? гэж Игорь Владимирович санал болгов.

	Цаг нэг их оройтоогүй атал цэцэрлэгийн үүдийг урт сандлаар хаасан байв. 

	— Энэ сандлыг давцгаая.

	Игорь Владимирович сандлын нэг үзүүрийг жаахан арагш нь болгоод мань хоёр төмөр хайс даган, өндөр өндөр далдуу мод, тэгшхэн танасан бутсын хажуугаар бороонд чийгтсэн явган замаар алхлав. Кремлийн ханын сэрвэгэр нуруун дээр шингэх нарны туяа ойн гэрэлтээд одоо хэр харуй бүрий буугаагүй дулаахан сайхан орой болж байв. 

	— Энүүгээр чинь цагтаа Неглинка гол урсаж байсан юм, тэгээд цөөрөм байгуулж, хожмоо бүр цэцэрлэг болгочихсон юм. Зураг төслийг нь Бове хийсэн, агуу их уран барилгач хүн гэж Игорь Владимирович өгүүлэв. 

	— Тийм нэг хүн байсан шүү хэмээн Варя тохуурхах мэт өчив.

	Хөгжмийн тухай нөгөө нэг хариулт санаанд нь орсон учир цаадах нь юм хэлсэнгүй. 

	— Манеж, Бага театр хоёрыг барьсан хэмээн Варя цааш нь өгүүлж, 

	— Их театрыг түймрийн дараа сэргээсэн, Улсын их дэлгүүрийн нүүрэн тал... Өөр юу байдаг билээ? Ялалтын хаалга, Хотын нэгдүгээр эмнэлэг. Новинскийн цэцэрлэгт гудамж дахь Гагарин ноёны байшинг барьсан гэв. 

	— Та яагаад ийм сайн мэдэж байна вэ? 

	— Би шугам зураг зохион бүтээх чиглэлтэй дунд сургуульд сурч байсан юм. Бидэнд заасан л даа. 

	— Таны нүдний аньсага яг чамархай руугаа сэртийлгээд тун ер бишийн нүд байна гэж Игорь Владимирович хэлэв. 

	— Надад татар цусны хольц бий. 

	— Үгүй ээ, таных бол монгол аньсагатай нүд биш хэмээн цаадах нь зөрж, 

	— Таных шиг нүд персийн бичил зургууд дээр тааралддаг юм гэв. 

	— Харин татаарын бичил зураг гэж байх биш гэж Варя өгүүлэв.

	Хоёулаа инээд алдацгаав.

	Дараа нь цаадах нь, 

	— Та чанга хөгжимд дуртай байдаг нь тоогүй юм даа. Би намуухан хөгжимд дуртай гэв. 

	— Би сайхан хөгжимд дуртай гэж Варя хариуллаа. 

	Тээр тэнд манаачийн бараа харагдав. 

	— Биднийг одоо эндээс хөөх болов уу? гэж Варя асуухад, 

	— Хэл амаа ололцоно оо гэж цаадах нь зоригтой хариулав. 

	— Зугтсан нь дээр байлгүй.

	Тэр хоёр борооны тогтсон усан дээгүүр харайлгасаар үүд рүү гүйцгээлээ. Араас нь шүгэл тасхийв. Гэвч мань хоёр аль хэдийн сандлыг зайчлаад цэцэрлэгээс гараад иржээ. 

	— Аврагдлаа шүү гэж Игорь Владимирович олзуурхан хэлэв.

	Варя өрөөсөн хөл дээрээ догонцон хайс руу налж нэг шаахайгаа тайлав. 

	— Норгочхов уу? хэмээн цаадах нь түүн руу тонгойв. 

	— Норгохоос дор юм болжээ. Оймс урагдчихлаа. Тэрээр цорын ганц гайгүй оймсоо ингэчихсэндээ бүр гутарч орхив. Цаадах нь түүнтэй хамт гутран, яах ийхээ мэдэхгүй дэмий л дэргэд нь зогсоно.

	Тэгснээ өрөөсөн шаахайг нь авч нусныхаа алчуурыг гаргаад гадна дотногүй арчлаа. Бүсгүй цэцэрлэгийн хайсыг түшин зогсоно. 

	— Та хэдэн размер өмсдөг вэ? 

	— Гучин тав хэмээн Варя шаахайгаа өмсөөд, 

	— Одоо дажгүй ээ, хоёулаа явъя гэв.

	Тэр хоёр зогсоол руу явцгаав.

	Варяг трамвайны гишгүүр дээр гармагц, 

	— Танд утасдаж болох уу? гэж мань хүн асуув. 

	— Бололгүй яах вэ.

	Төв Хорооны Бүгд хурал зургаадугаар сарын хорин есөнд нээгдэв. Гучинд дайрагч отрядын штабын дарга Рем болон тус отрядуудын өдий төдий удирдлагыг алсан тухай мэдээ Германаас ирлээ. Түүхэнд “Урт хутганы шөнө” гэж нэршсэн энэ явууллагыг Гитлер биечлэн удирджээ.

	Долоодугаар сарын нэгэнд “Правда” болон бусад сонинд энэ тухай өгүүлэл хэдийн нийтэлж амжсаны дотор энэ хэрэг явдлыг фашист дэглэмийн зайлшгүй мөхлийг зөгнөсөн, түүний үхлийн өмнөх цөхрөл хэмээн үнэлсэн Зиновьев, Радек хоёрын өгүүллүүд гарсан байлаа.

	Бусдын засаг буурай байвал өөрийн засаг хүчирхэг байгаа нь улам тодордог тул Сталин дээрх үнэлгээг буруушааж эсэргүүцсэнгүй. Гэхдээ мань хүн улс төрийн хөдөлгөөний хагарал тэр хөдөлгөөнийг сулруулдаггүй, харин янз бүрийн талыг баримтлагчдыг тэр хөдөлгөөнд татан оролцуулж, хагалан бутаргагчидтай хийх тэмцэлд гол урсгалыг улам бэхжүүлэн, түүний нийгмийн үндэс суурийг өргөтгөдөг гэдгийг сайн мэднэ. Үүний нэг барим тавин жишээ бол христосын шашин юм.

	Ленин засаг төрийн эрхийг авах хүртлээ хагарлаас айдаггүй байсан, харин засгийн эрхэнд байгаа намын дотор хагарал гарахаас болгоомжилж байсан юм. Тэрээр гэрээс гэгдээд байгаа юмыг бичих болсон шалтгаан ч тэр. Ленин төр засгийг энэ засгийг хамгаалан бэхжүүлэхийг сонирхож байгаа хүмүүсийг нэгтгэн нягтруулах хүчин зүйл гэж үзэж байсан. Гэтэл үнэн хэрэгтээ бол хүн болгон засгийн эрхийг өөртөө авах гэж тэмүүлдэг учраас засаг бол задраан бутаргадаг хүчин зүйл. Засгийн эрх хэн ч булааж авч чадахгүй төдийгүй энэ тухай зүрхлэн бодохын аргагүй тийм гарт төвлөрсөн байваас сая тэр засаг нэгтгэн нягтруулах хүчин зүйл болно.

	Үүний тулд засаг ялагдашгүй бөх бат гэдэг итгэлийг ард түмэнд бий болгохын хамт энэ засагт халдахаас буцахгүй хэнийг боловч устгах хэрэгтэй.

	Ленин өөрийнхөө намыг хувьсгалд хүргэсэн, тэрээр уг намыг өөрөө үүсгэн байгуулсан учраас түүнийг удирдагч байхад эрхэнд нь халдах хүн байгаагүй. Одоо бол байдал өөр. Лениний өвийг залгамжлах тухайд ТҮҮНЭЭС илүү эрхтэй гэж итгэсэн олон хүн засгийн төлөө өрсөлдөж байгаа нөхцөлд МАНЬ ХҮН -СТАЛИН өөрийн засгийг бататган тогтоож байна. Нэгэнт ялагдсан хүмүүс хүртэл горьдлого тасрахгүй байна. Зиновьевыг хар... Ремийг алсан явдал Гитлерийг сулруулаагүй, харин ч хүчирхэгжүүлж байгааг тэр ойлгохгүй байна гэж үү? Ямар улс төрийн бодлогод цоо шинэ хүн биш дээ. Радек гэж нэг залийн хөрөнгө бас л ойлгож байгаа. Гэхдээ тэд нар бол аливаа хагарал засаг төрийг сулруулдаг, эсрэг талынхныхаа амь насыг хорооно гэдэг бол зөвхөн фашизмд байдаг явдал, большевизм бол хэрхэвч тэгэхгүй, харин ч өөрийнхөө хүч, эгнээг байнга нягтруулахыг эрмэлздэг гэж намын олон түмэнд үнэмшүүлж итгүүлэх санаатай байгаа юм. Тэд нар тэр хүч нь үү? Улс төрийн бодлогоос аль хэдийн зайлах ёстой байсан сан. Зайлахгүй байна. Олны нүүрэн дээр ил байхын тулд юм бичээд л, энд тэнд үг хэлээд л, байдгаараа тийчилж, цагаа ирэхийг хүлээж, бас дайнаар айлгаж байна! Түүгээр ч барахгүй тэд нар энэ дайныг өдөж байна. Энгельсийн “Оросын хаант засгийн гадаад бодлого” гэдэг өгүүллийг “Большевик” сэтгүүлийн редакц нийтлэх бодолтой байгааг өөрөөр хэрхэн үнэлэх билээ? Яагаад гэнэтхэн тэгэх болов? Бичигдээд дөчин жил болсных нь хойно? Дэлхийн дайны хорин жилийн ойд зориулах юм гэнэ! Энэ бол “Большевикийн” редакцын зөвлөлийн гишүүн Зиновьевын болхи мэх, гэтэл ерөнхий редактор Кнорин гэж нэг дүйнгэ толгойт тэр аргад нь орчихсон байгаа юм даа.

	Энгельс энэ өгүүлэлдээ Оросын цэргийн хүч оргилдоо тулж байсан аль ч үед Орос орныг Хоёрдугаар Екатерина, Нессельроде, Ливен, Гире, Бенкендорф, Дубельт зэрэг герман голлосон гадаадын авьяаслаг балмад этгээдүүд удирдаж байсан мэтээр нотлон бичсэн юм. Яг одоо үүнийг цохохын хэрэг юу байна? Германчуудыг өргөмжилж, Гитлерийн суртал нэвтрүүлэгт тийм идэш өгөхийн хэрэг юу байна? Оросыг удирдахад орос биш этгээдийн үүрэг роль ямар байсныг онцлохын хэрэг ер нь юу байна? Энэ чинь түүнийг, өөрийнх нь гүрж гаралтайг битүүдээ хэлж байгаа юм биш биз? Зиновьев, Кнорин хоёр өөрсдөө бас орос биш. Гэвч тэдний тухай хэн бодох юм бэ, тэд хэнд хэрэгтэй юм бэ?! Тэгж жиших санаа хэний ч толгойд орж ирэхгүй. Толгойд нөхөр Сталин л орж ирнэ, тэгж л тооцоолсон байх нь. Орос биш этгээд гэдэг санааг жинхэнэ орос хүн Кировт хаяж өгч байна, тухайн үедээ Троцкийг зайлуулахын тулд нөхөр Сталинаар дэнчин тавьсан шиг одоо тэд Кировоор гол дэнчин хийж, түүнд тэр нэг санааг шагнал болгон өргөж байна.

	Гэхдээ тэд нар энэ удаа бүр цаашаа, бүр лав явж байна. Яагаад гэвэл тэд нар Энгельсийн өгүүллээс зөвхөн Оросыг удирдахад орос биш этгээд байсан тухай сэдвийг олж үзээд зогссонгүй. Энгельс Оросыг Европын харгис хүчний өмөг түшиг хэмээн нэрлэж тэлэн эзлэх бодлогыг нь буруушаан, Оросын эсрэг ирээдүйд хийх дайныг бараг л чөлөөлөх дайн гэх нь халаг дүрсэлсэн. Яг тэгж л бичсэн: “Германы ялалт, тэгэхлээр хувьсгалын ялалт... Хэрвээ Орос дайн эхэлбэл оросуудын эсрэг, холбоотон нь хэн ч байлаа гэсэн бас тэдний эсрэг урагшаа!” Гэтэл Англи, Герман хоёрын зөрчлийн тухай ганц ч үг алга, уул нь чухамхүү энэ зөрчил л дэлхийн дайны гол хүчин зүйл болсон шүү дээ. Энгельс тэр болгоныг урьдаас олж харж чадаагүй бололтой.

	Ингээд бодоход энэ өгүүллийг нийтлэхийн гол утга ийм байх нь: тэд нар ЗСБНХУ-д дайныг хүлээж, одоогийн удирдлагыг унагах хамаг найдлагаа дайнтай холбож, тийм учраас Гитлертэй наймаацаж зарим нэг буулт хийхэд бэлэн байгаа улс төрийн хүч энд бий гэдгийг Гитлерт харуулах гэж байна. Гадаад улс төрийн бодлогын ялалт байгуулсан мэт байвал тэр нь Гитлерт өс хонзонгоо авах үзэл санааг нь зөвтгөхөд хэрэгтэй. Гитлерт тэд тийм боломж өгөх нь. Гитлерийн хамаг хүч бол өс хонзон авах үзэл санаанд байгаа, чухам тэр үзэл санаагаар үндэстнээ нягтруулж байгаа билээ.

	Гэвч зөвлөлтийн ард түмэнд дайн хэрэггүй. Улс орны аж үйлдвэрийн шинэчлэл одоо хэр дуусаагүй байгаа учраас Зөвлөлт Холбоот Улс дайн хийхэд бэлэн биш байна. Дайн тэд нарт, зөвхөн тэд нарт л хэрэгтэй, яагаад гэвэл ТҮҮНИЙГ унагаах өөр арга тэдэнд байхгүй, засгийн эрхийг авах үүнээс өөр замыг тэд үзэхгүй байна. Зиновьев, Радек аман дээрээ Гитлерийн эвлэршгүй эсрэг этгээд мэт байдаг боловч одоо Энгельсийн өгүүллийг нийтлэх гэж оролдсоноороо Гитлерт тус хүргэж, түүний балмад санаархлыг өөгшүүлж, өрнөдийнхөнтэй хуйвалдах нэг муу санаархуу юм түүнд чулуудаж, ТҮҮНИЙ ар хударгаар, ТҮҮНИЙГ золионд гаргасан наймаа бэлтгэж байна.

	Сталин нэг цаас авч үзгээ бэхэнд дүрснээ Энгельсийн өгүүллийн тухай Улс төрийн Товчооны гишүүдэд жижигхэн боловч гаргац сайтай бичгээрээ захидал бичлээ. Тэгэхдээ гагцхүү өгүүллийн утгын талаар л бичив. Зиновьев, Радек, Киров энэ тэртэй холбогдсон хувийнхаа бодол саналыг бичсэнгүй, тэдний нэр усыг ч дурдсангүй. Сталин захидлаа ингэж дуусгав.

	“Энгельсийн өгүүллийг “Большевикт” хэвлэнэ гэдэг бол түүний санааг чимээгүй зөвлөмж болгосон хэрэг болох учраас дээр дурдсан бүх зүйлийг харгалзан энэ өгүүллийг манай дайчин хэвлэл “Большевикт” удирдан чиглүүлэх буюу дор хаяхад нарийн сургамжтай өгүүлэл гэж хэвлэх хэрэг байна уу?

	Би бол хэрэг байхгүй гэж бодож байна. И. Сталин”.

	Дараа нь Сталин үүд рүүгээ очиж Поскрёбышевийн суудаг хүлээлгийн өрөөний хаалгыг нээв. Тэрээр хонхоо ашиглах нь тун ховор, хэрэв Поскрёбышев хэрэг болбол очиж хаалгаа онгойлгоод түүнийг урьж оруулан хэрэгтэй хүнээ түүнд хэлж дуудуулдаг билээ. Поскрёбышев байрандаа байнга байдаг боловч тур зуур эзгүй байвал оронд нь Двинский сууна.

	Поскрёбышев сууж л байв. Сталин хананд өлгөөтэй байгаа мэдээний бүртгэл рүү очив. Энэ бүртгэлд хавар бол тариалалт, зун бол ургац хураалт, намар бол бэлтгэлийн ажлын мэдээг өдөр бүр тэмдэглэнэ. Тэрээр мэдээг урьдын адил анхааралтай харсан боловч урьдын адил тэр тухай мөн юу ч хэлсэнгүй. Өрөө рүүгээ буцаж орохдоо Поскрёбышевт, 

	— Ороод ирээрэй гэж хэлэв.

	Поскрёбышев араас нь дагаж ороод өрөөний хаалгыг болгоомжтой хааж (Сталин хаалга дутуу хаалттай байхад дургүй, бас ширүүн хаахад дургүй билээ) Сталины яг дэргэд оччихгүй (Сталин бас үүнд дургүй) тэгсэн мөртөө түүний аяархан дуу сайн сонстох, хэлсэн юмыг нь дахин асуугаад байхааргүй (Сталин хэлсэн юмыг нь дахин асуухад дургүй) дөхөж очиж, ширээнээс нь хэдэн алхам зайтай зогсов. 

	— Энэ захидлыг аваарай гэж Сталин өгүүлэв. 

	Поскрёбышев ойртож очоод түүний өгсөн хэдэн хуудсыг гардан авлаа. 

	— Энэ захидлыг Улс төрийн Товчооны гишүүдэд танилцуулаарай. Захидалтай хамт шийдвэрийн төслийг Товчооны гишүүдэд явуулаарай. Нөхөр Кнориныг “Большевик” сэтгүүлийн ерөнхий редакторын үүрэгт ажлаас чөлөөлнө. Ерөнхий редакторын албан тушаалд нөхөр Стецкийг томилно. Зиновьевыг “Большевикийн” редакцын зөвлөлийн бүрэлдэхүүнээс гаргаж оронд нь нөхөр Талийг оруулна.

	Нөхөр Сталин юм хэлэх төдийд л түүний юу хүсэж байгааг Поскрёбышев яг ойлгоно. Нөхөр Сталин энэ удаад дараах зүйлийг хүсэж байгаа хэрэг: а)Түүний энэ захидал ганцхан хувь чигээрээ үлдэх ёстой, Улс төрийн Товчооны гишүүд уншсаны дараа буцааж авч өөрийнх нь нууцын шүүгээнд хадгална, б) “Большевикийн” редакцын зөвлөлийн бүрэлдэхүүнд өөрчлөлтүүд оруулж байгаагийн шалтгааныг Товчооны гишүүд энэ захидлаас олж үзнэ, в)Эдгээр өөрчлөлтийг албан ёсоор тайлбар хийхгүй.

	Поскрёбышев, 

	— Мэдлээ! гэж хариулав.

	Гэхдээ гарсангүй. Тэрээр гарах болсон эсэхээ Сталины царайгаар яг мэддэг бас нэгэн чанартай байжээ.

	Сталин ширээн дээрээс улаан хүрэн савхин хавтас авч Поскрёбышевт өгөв. 

	— Шуудан аваарай.

	Одоо гарах ёстойг Поскрёбышев мэдэх учир хэсэг ухарснаа эргэж өрөөнөөс гарч хаалгыг мөн л болгоомжтой сайн хаав.

	Тэрээр ширээнийхээ ард тухлан сууж Сталины эргүүлж өгсөн савхин хавтастай шууданг хянаж үзэв.

	Хамгийн гол зүйлийн шууданг нөхөр Сталинд илтгэдэг билээ. Чухал юмыг чухал бус юмнаас, хэрэгтэй юмыг хэрэггүй юмнаас ялгаж чаддаг нь Поскрёбышевийн бас нэг сайн чанар юм. Сталины нэр дээр ирдэг бүх шууданг тэрээр ганцаараа уншиж гүйцэхгүй нь мэдээж, ерөөсөө л чадал хүрэхгүй, энэ ажлыг нарийн бичгийн дарга нарын газрын тусгай хүмүүс хийж, шууданг нь ангилж ялгаад, чухал гэж үзсэн зүйлээ Поскрёбышевт дамжуулна. Чухамхүү тэр дотроос л мань хүн илтгэх хэрэгтэй гэж үзсэн зүйлээ сонгож авна. Нарийн бичгийн дарга нарын газрын хүмүүс ажлаа ойлгодог учраас юу шаардлагатай, тухайлбал Төв Хорооны гишүүд ялангуяа Улс төрийн Товчооны гишүүдтэй холбогдсон захидлыг заавал илтгэх ёстойг мэднэ. Поскрёбышев өглөө бүр шууданг нөгөө улаан савхин хавтсанд хийж нөхөр Сталины ширээн дээр тавьдаг бөгөөд өнөөдрийнх шиг Сталиныг өөрийг нь өгөхлөөр буцааж авна.

	Поскрёбышев эргүүлж өгсөн шууданг нөхөр Сталины үзэг хүрсэн захидлууд, үзэг хүрээгүй захидлууд гэж урьдын адил хоёр хэсэг хуваав. Нэгдүгээр хэсгийг нь тэр даруй нарийн бичгийн дарга нарын газар өгч, тэнд тэдгээрийг нь бүртгэж аваад Сталины цохсон дагуу гүйцэтгэх ёстой. Хоёр дахь хэсэг буюу дээр нь ямар ч цохолт байхгүй захидлуудыг бүртгэж барилгүй нөхөр Сталиныг шаардаж үзтэл нь нууцын шүүгээнд хадгална.

	Гэтэл бас нэг бүлэг захидал бий. Тэр бол Сталин шууд буцааж өгөөгүй буюу заримдаа огт буцааж өгөлгүй өөртөө хадгалдаг захидлууд бөгөөд тэднийг устгачихдаг явдал ч бий. Энэ бол онцгой ач холбогдолтой захидлууд юм.

	Поскрёбышев өглөө нөхөр Сталины ширээн дээр шууданг тавихдаа захидлуудыг дахин тоолж, тоог нь тэмдэглэж авдаг аж. Сталинаас шууданг буцааж авмагц мөн тоолж үздэг тул тийнхүү Сталин хэдэн захидал өөртөө үлдээснийг мэдэж авна. Чухам ямар ямар захидал үлдээснийг ч бас мэднэ. Тэрээр бичиг цаасны тухайд тун ой сайтай, өглөө Сталины ширээн дээр шууданг тавихдаа доторх зүйлийнх нь агуулгыг баримжаагаар тогтоочихно.

	Энэ удаа Ягодагийн мэдээлэлтэй битүүмжилсэн дугтуйнаас бусад бүх захидал хавтсандаа эргэж иржээ. Тийм битүүмжилсэн захидлыг Сталин ерөөсөө өөртөө үлдээдэг юм.

	Марк Александрович Төв Хорооны Бүгд хурал яг нээгдэх өдөр, зургаадугаар сарын хорин есний өглөө Москвад ирээд, долоодугаар сарын нэгний орой бүгд хурал дуусангуут яваад өгчээ. Яарчээ. Цувих суурь машиныг ашиглалтад оруулах гэж байсан бөгөөд тийнхүү оруулснаар үйлдвэр нь төмөрлөгийн үйлдвэрлэлийн хувьд бүтэн орчилтой үйлдвэр болох юм. Марк Александровичийн энэ насны гол ажил болсон дэлхийд дээгүүр орох аварга том төмөрлөгийн үйлдвэр байгуулах ажил тэгээд дуусна.

	Марк Александрович бүгд хурлаас хөндийрсөнгүй. Үр тариа, мах нийлүүлэх, мал аж ахуйг сайжруулан хөгжүүлэх тухай хэлэлцсэн асуудал нь намын эдийн засгийн бодлогын нэг хэсэг учраас мань хүн эдийн засгийн нэг удирдагчийн хувьд энэ бодлогыг тал бүрээс нь мэдэж байх ёстой билээ. Гол зорилт болж байгаа цувих суурь машиныг ашиглалтад оруулах ажил Москвагаас хамаарахаа хэдийн больж гагцхүү үйлдвэр дээрээ шийдэгдэж байгаа учраас тэрээр Ардын комиссарын газраар хүртэл орсонгүй.

	Харин Марк Александровичийн бүгд хуралд хамаарахгүй ганц ажил нь Соня эгчтэйгээ уулзах явдал байжээ. Саша ял шийтгүүлж цөлөгдсөн, одоо түүнд туслах ямар ч арга байхгүй. Ял заахаас нь өмнө хөөцөлдөөд тус болоогүй юм чинь Онцгой зөвлөгөөнөөс заасан ялыг давж заалдах эрх байдаггүй болохоор одоо яаж ч хөөцөлдөөд бүр нэмэр болохгүй. Сашагийн талаар мань хүн, Төв Хорооны орлогч гишүүн Рязанов хөөцөлдсөн гэдгийг дээш нь хамгийн дээд цэгт нь хүртэл илтгэсэн байх нь маргаангүй зүйл, гэтэл Саша ял заагдсан байхыг үзэхүл ямар нэгэн хэрэгт холбогдсон байж таарна. Гэхдээ энэ бол сөнөсөн сүйрэл биш. Саша залуу хүн, гурван жил дорхноо өнгөрчихнө, амьдрал нь хүлээж байна.

	Гэлээ ч гэсэн Сашагийн тухай бодол Марк Александровичийн сэтгэлийг зовоогоод байлаа. Амьдралд нь төвөгтэй юм аль байсныг тэр гэх билээ, гэхдээ энэ талаасаа бол хэзээ ямагт бүх юм цэв цэвэрхэн, тов тодорхой, яг номоороо байсан, өөрт нь ч гэсэн, ойр дотнынхонд нь ч гэсэн элдэв нугалаа, бүлэглэлийн зүгийн юм огтхон ч байгаагүй. Тэрээр улс төрийн бодлогод оролцож яваагүй гэр бүлд өсөж бойжсон, тэднийхээс ганцхан Марк л өөрөө намын гишүүн. Эгч нар нь цөм нам бус, тэд нарынх нь нөхөр мөн адил. Сашаг л намын гишүүн, коммунист болно гэж бодож явсан. Гэтэл Сашад ийм явдал тохиолдчихсон байдаг! Рязановын өөрийнх нь зээ дүү тавин наймдугаар зүйл - хувьсгалын эсэргүү суртал ухуулга хийсэн хэргээр яллагдчихжээ! Марк Александрович өөрөө анзаарга анхааралгүй байж байгаад ийм болгочхож гэхээс намын өмнө гэм буруугаа ухааран байв. Энэ бол өөрт нь толбо. Яг хувьсгалын дараахан ийм болсон бол энэ ойлгомжтой байх байсан. Хувьсгал нэг бус гэр бүлийг хуваасан юм чинь. Үгүйдээ хориод онд ийм юм болсон бол бас тайлбарлаж болох зүйл. Хориод он бол удирдлага солигдсон жилүүд, нугалаа, эсрэг хүчнүүд гарч ирсэн жилүүд, залуучуудын нэг хэсэг, ялангуяа суралцаж байсан залуучуудын нэг хэсэг нь Троцкийн хоосон цэцэрхлийг шохоорхон дагаж байсан үе. Гэтэл одоо гучин дөрвөн онд, нугалаа, эсрэг хүчнийхэн энэ тэрийг үүрд устгаж, намын шинэ удирдлага батжин тогтож, намын жанжин шугам тогтворжоод, нам, ард түмний дунд хэзээ ч байгаагүй нэгдэл нягтрал ноёрхож байхад Сашад тохиолдсон зүйл бол мань хүн дээр ч гэсэн хар толбо хаяж байгаа жигшүүртэй муухай явдал.

	Сашад юу дутаад байсан юм бэ? Москва, орон байр, сургууль, сайхан ирээдүй гээд бүх юм түүнд байсан. Too бүртгэлийн багштай зөрсөн хэрэг, ханын сонин хоёроос болж шоронд хийхгүй, тэглээ гэж хэдэн жил өгөх ёсгүй. Тэгэхлээр ямар нэг юм байсан болох нь, хүн нуусан байж таарах нь. Хэн нэгний нөлөөнд автав уу? Гэтэл ямар нялх хүүхэд биш дээ, хорин хоёртой том хархүү, дотроо бодолтой байх ёстой! Гэхдээ зөвхөн өөрийнхөө тухай ч биш, ээжийнхээ тухай сонсох ёстой. Эцгийг нь орлож өсгөсөн нагац ахынхаа тухай, энэ бүхэн ахад нь, түүний байдалд, нам, улсын өмнө хүлээсэн нэр алдарт нь яаж нөлөөлөх вэ гэдгийг бодсон ч болох л зүйл. Бодсонгүй! Тоосонгүй! Яагаад тэр вэ? Ухаантай хүн болж байгаа нь тэр. “Аль болохоор даруу байвал зүгээр сэн” гэж тэр муу амных нь заваан арилаагүй банди Сталины тухай ярьсан гэж байгаа, Сталин ямар байх ёстойг ярьж байх юм гэнэ! Марк Александровичийн үйлдвэрт арван нэгэн мянган охид хөвүүд, комсомолын гишүүд бий, тэд нар ажил хийж байгаа! Хоёрдугаар домна зуухыг барьж байхад тэд нар хөхөө өвлийн хүйтэн, хөр цасны жаварт хагас, бүтэн сайн гэж мэдэхгүй хоногт арван зургаан цагаар ажиллаж байсан. Түүнийг Москвагаас эргэж ирэхэд (Оржоникизе түүнийг хэд хоногоор дуудсан юм) элс, хайрга, цемент вагон дотроо барилдаж хөлдчихөөд байгаа тухай илтгэж байсан. Гэтэл зуурмаг бүлээн байх ёстой. Тэгэхэд өчигдөрхөн хөдөө тосгоноос ирсэн тэр охид, хөвүүд уурын тэрэгнүүд тавьж, төмөр хоолой татаад түүгээрээ өдөржин шөнөжин уур, халуун ус гүйлгэх аргыг нь олсон доо, тэр хоёрдугаар зуухыг комсомолын нэрэмжит болгуулахын тулд ингэж л ажиллаж байсан юм! Хоол ундаа яг тэндээ задгай гал дээр л хийцгээнэ. Морьд нь шаварт зоогдон, түрдэг тэргэнцрүүд дамнуурган зам дээрээс мултарч үйлээ үзэцгээнэ, гол зэвсэг нь хүрз, гол тээвэр нь морин тэрэг, ухаад барагдахгүй суурийн нүх, зөөгөөд гүйцэгдэхгүй газар шороо, тэнгэрт тулсан тоосон манан, чих дөжирсөн дуу шуугиан ийм л учир нь олдохын аргагүй юман дотроос орчин цагийн аварга үйлдвэр боссон юм. Тэгэхэд энэ залуу хүмүүс, энэ урам зориг нь бадарсан багачуул биеэ хайр найргүй зүтгэснээс биш бэрхшээл зовлонгийн тухай үглэж байгаагүй билээ. Тэд Арбатынх шиг тохилог сууцанд тухлаагүй, майхан, газар байр, түр банзан байшин мэтийн оромжид нэг ам бүл ганц ор, өвс чихсэн ганц гудсан дээр хоног төөрүүлж байсан. Үзээгүй юм гэж байхгүй. Бөөс, нохой бөөс, жоом, балнад... Багшийн хүрэлцээ муу, нөгөө унтдаг түр байшиндаа л хүүхдүүд хичээл хийнэ, гадаа задгай газар кино гаргана, саравч дотор дэлгүүр ажиллуулна, дэлгүүрт нь юу байна вэ? гэхлээр хоосон тавиурууд. Гавшгайчдыг өмд, банзал эсвэл шаахай авах бичгээр, аягүй бол жижигхэн хайрцаг мөсөн чихрээр шагнана. Тиймхэн шагналаараа ч гэсэн бахархацгаадаг байлаа. Тэд нар социалист хүнд үйлдвэрийн бат цайз байгуулж улс орныхоо хэдэн зууны хоцрогдлыг арилгаж батлан хамгаалах хүч чадал, эдийн засгийн тусгаар тогтнолыг нь бэхжүүлж, шинэ социалист нийгэм барьж байгаагаа ойлгоцгоож байсан юм.

	Тэр охид, хөвүүдийн ойлгож байсан юм энэ. Тэд нар нөхөр Сталиныг юухнаар ч буруутгахгүй. Сталин бол тэдний аж амьдрал, тэдний зүйрлэшгүй хөдөлмөрийн бэлэг тэмдэг. Тэд нар, тэр охид, хөвүүд түүхийг бүтээж байгаа болохоос биш шорон, Сибирийн цөллөг хүртэл шалдаа буусан түүний зээ Саша мэт нь түүхийг бүтээж байгаа бус болой.

	 

	Марк Александрович эгчийнхээ, нүдэнд ижил дасал болсон байшин руу хүрч ирлээ.

	Уг барилгын нүүрэн тал гялгар паалантай цагаан хавтангаар өнгөлөөстэй, “Арбатский Арс” кино театрын дээр тод тод зарлал нь салхинд дэрвэгэнэж, ойрхон барьсан барилгуудын завсрын ангал шиг хороонд Саша тоглох нь элбэг, тэгээд өөдөөс нь могзгор гараа сарвайсаар гүйж ирж, дээшээ гэр лүүгээ хамт очиж “Марк ах ирлээ, ура!” хэмээн бүх “р”, “л”-ийг тов тодхон хэлж чанга хашхирдаг сан.

	Орчлон эрээнтэй бараантай, хүн амьтанд гай зовлон заяасан байдаг нь үнэн юм даа, одоо Соняг гай түйтгэр нөмөрчхөөд байна. Хамгийн номой халирхай, хамгийн өмгөөл ивээлгүй эгчээс нь нөхөр нь явчихсан, одоо хүү нь цөлөгджээ. Тэрээр эгчийгээ өрөвддөг боловч Павел Николаевич түүнийг хаяад явах үед ямар ч тус болж чадаагүй, одоо бас тус хүргэх ямар ч аргагүй байв.

	Тэрээр эгчийгээ өрөвдөж хайрлах, хэдэн мөнгөөр тус болохоос цааш гарах чадалгүй ажээ. Эрэлхэг зоригтой, хатуу тэвчээртэй байх хэрэгтэй. Үүрдийн зовлон гэж байхгүй, зовлон өнгөрдөг зүйл.

	Тэрээр хамгийн сүүлд эгч дээрээ ирэхэд ямар байсныг саналаа. Царай нь чичрээд ямар өрөвдөм байсан, өөрт нь яаж саймшран, элдэв бичиг цаасаа уймран хайж, яаж тэр цааснуудаа чичирхийлсэн хуруугаар толийлгож байлаа! Марк Александрович гэрт нь ороогүй байж л хүзүү шил руу хөшилдөж янгинаад явчхав. Дахиад л эгчийнхээ горьдлого хурсан нүдийг харна, бас энэ харцанд нь нөгөө горьдлого нь талаар болно хэмээсэн айдас давхар хурсан байгаа. Сашад яаж ч туслахын арга байхгүй, үүнийг ойлгож, эвлэрэх цаг одоо болсон. Саша гурван жилийн дараа л гэртээ ирнэ.

	Софья Александровна тун сая ажлаасаа ирээд хоолоо халааж байв. Түүнийг үзээд хуучин шигээ баяр хөөр болсонгүй, дөлгөөхөн мэнд амар мэдэлцэв. Эгч нь хуучин түүнийг ирнэ гэж бэлтгэж, бялуу хайрч, өөрөө хувцас хунараа сольж хэрдээ гоёдог байсан бол өнөөдөр Марк Александрович өдөр болгон ажилдаа явдаг, тийм учраас элдэв бялуу, идээ будаатай манатай ганц бие авгайн гэрт иржээ. Софья Александровна дүүтэйгээ мэндлээд, өөрийнхөө идэх гэж буй хөцтэй шөл, тосонд шарсан төмс, давсалсан махнаас түүнийг иднэ гэж дотроо эс итгэвч цуг хооллохыг санал болгов. Марк Александровичийн авчирсан ууттай юм, бас цүнхнээсээ гаргасан боодолтой юм энэ тэрийг төдий л хайхарсангүй. Эгч нь ажилд орсон нь сайн болж, бүр өөр хүн болчихсон байна гэж Марк сэтгэл ханамжтай бодов. Эгч нь хуучин айлын авгай, хүүхдийн ээж, гэрийн эзэгтэй л байж билээ. Одоо бол ажлын мөр хөөж, хамт олны дунд орсон болохоор гэр орны ажлаас гадна санаа тавих юмтай болж, сэтгэлийн зовлонгоосоо хөндийрөн, нүд нээгдэж, тогтвор, зориг тэвчээр суужээ.

	Марк Александрович эгчтэйгээ уулзахлаар сэтгэлийн бөөн зовлон болно гэж эмээж байсан учир одоо байдал өөр байгаад эгчийнхээ өмнөөс ч, өөрийнхөө өмнөөс ч баяртай байв.

	Гэхдээ эгч нь Маркийн итгэж байгаачлан шинэ сайхан чанар эзэмшсэн боловч хар бага наснаас төрөлх дотно болсон уяхан намбалаг, өрөвч цайлган сэтгэл нь алга болсон мэт байхыг тэрээр өр зүрхнээсээ мэдрэхгүй байж чадсангүй. Гэр нь цэмбийж цэвцийгээд сэтгэл хоргодом тавлаж тухлан тохилог байдгаа больчихжээ. Хэрэгтэй хэрэггүй хөөрхөн юмнууд нь ч алга. Одоо яаруу сандруу, босоо суугаагийн завсар аж төрж байгаа учраас зөвхөн зайлшгүй шаардлагатай юмс л үлджээ. Сараалжин төмөр тавиур дээрх хайруулынхаа тавгаас л төмсөө шууд идэж байв. Ширээнийх нь бүтээлэг нэг буландаа нугарчихсан харагдана. Гэхдээ эгч нь хэнээ алдаж шалдаа буугаагүй, харин ч болбоос биеэ өөд татаж, тарга нь шуугдан, хөдөлгөөн нэмэгдэж ажил хэрэгч болжээ. Өөрийнх нь хувьд гэр нь ердөө утга учиргүй зүйл болчихсон бололтой. Нэгэнт хүү нь байхгүй юм чинь.

	Тэрээр угаалгынхаа газрын ажлын тухай ярив. Цагаан хэрэглэл хүлээн авагчийн ажил бол гайгүй ажил. Мэдээж яршигтай хүн тааралдана. Гэвч одоо чинь хүн амьтан цөм уцаар унтуу болчихсон хойно яая гэх вэ дээ. Хүний юмыг муудуулах, гээж үрэгдүүлэх мэтээр үйлдвэрлэлийнхээ талаас ч зөрчил гаргах явдал бий. Тийм хэрэг гарвал учрыг олох, тайлбарлах, бичиг цаас бүрдүүлэх гээд тун төвөгтэй, гэтэл оочирт хүлээж байгаа хүмүүс дургүйцэн шуугилдана. Хүлээн авагч хүнээ ажлаас нь хөндийрүүлэхгүйн тулд зөрчилтэй асуудлын учрыг эрхлэгч нь олох ёстой, гэтэл тэр нь гарч ирэхгүй, ерөөсөө ажил дээрээ байна гэж байхгүй, өдөржин хаагуур ч юм бэ тэнээд алга болчихно, юу хийж явдаг нь сонин баймаар. Эгч нь хэзээний тоглоом шоглоомд дуртай, одоо ч гэсэн тоглоом хийхтэйгээ байгаа аж.

	Гэтэл Сашагийн тухай хүний урамд ганц үг дуугарсангүй. Дуугүй суухгүйн тулд ёс бодож л юм ярьж байгаа нь илэрхий, өөрийнх нь нүүр рүү харахгүй, хараа мөргөлдөхөөс бултаж байхыг үзээд зориуд хэлэх гэж зэхсэн үг байгааг Марк мэдрэв. Эгч нь тэр үгээ хэлэхдээ л нэг хэлнэ. Харин одоохондоо тээнэгэлзэн, бас харцнаас нь зайлсхийгээд байгаа нь аргагүй хуучин Соня дүрээрээ мөн.

	Тэрээр нөгөө ярьж байсан юмаа гэнэтхэн тасалж, 

	— Өө тийм, би чамд урьдаас хэлэх ёстой юм байна, би жижиг өрөөндөө хүн суулгаж байгаа. Тийм учраас чи манайд хонох болбол миний энд л хононо шүү дээ гэв. 

	— Би зочид буудалд буусан гэж Марк Александрович хариулав.

	Эгч нь хоёр дахь өрөөгөө хураалгаагүй үлдээж чадсаныг тэрээр мэдэх билээ. Павел Николаевич тэр хоёр албан ёсоор салаагүй, тэгээд Сашаг баригдсаны дараа нь Николаевич орон нутагт түр хугацаагаар явсан (хүний хувьд орон сууцныхаа талбайг тэр хэвээр нь нэр дээрээ байлгахаар шийдүүлж дөнгөсөн юм. Харин эгчтэйгээ нэг өрөөгөө хөлслүүлж байгаа гэж дуулаад тэр хүн ер баярласангүй. Өрөөний хөлсөнд орон сууц төлбөрөөс илүү мөнгө авч болохгүй, тэгэх юм бол сууцаар дамын наймаа хийсэн хэрэг болно. Одоо зун сууцны хямрал болж, хүмүүст толгой хоргодох зар олдохгүй байгаа учраас өрөө хөлслүүлэх зэргийг их тоохгүй буй нь үнэн боловч Маркийн хувьд өөрийнхөө эгчийг, мань Рязановын эгчийг өрөө хөлслүүлж амь зуулгамааргүй санагдав. Тэрээр эгчдээ мөнгөөр туслахаас хэзээ ч татгалзаж байгаагүй, одоо тэр өрөөний хөлсөнд авч байгаагаас хавьгүй их мөнгө өгч чадах билээ. 

	— Заавал тэгэх шаардлага байсан юм уу? 

	Эгч нь ойлгосонгүй. 

	— Яах шаардлага? 

	— Өрөөгөө хөлслүүлэх? 

	— Тийм, надад мөнгөний хэрэгцээ байна. 

	— Хэдийг төлдөг вэ? 

	— Тавин рубль. 

	— Ямар хүн сууж байгаа юм? 

	— Эмэгтэй. Нэг хижээл авгай. 

	— Танайхыг яаж мэдээв? 

	— Манай айлын хүмүүс зөвлөсөн юм... Юу гэж? хэмээн тэрээр сая нэг өөдөөс нь эгцлэн хараад, — Би буруу юм хийсэн гэж чи үзэж байна уу? гэв. 

	— Чи тэр авгайг мэдэхгүй... Айлынхан зөвлөсөн юм гэнэ шүү... Ингэх ямар хэрэг байна вэ? Байрны захиргаагаар орж бүртгүүлэх гэж хөөцөлдөх, яасан ийснээ учирлах... Ямар хэрэгтэй юм бэ? гэж дахин хэлж байна. Би чамд сард тавь биш, зуун тавин рубль өгье. Би таван зуун рубльтэй ирсэн. Надад мөнгөний хэрэг байхгүйг чи мэднэ шүү дээ.

	Цаадах нь чимээгүй юм бодож байснаа, 

	— Би чиний мөнгийг авахгүй. Би амь зуух мөнгөө ажил хийж олж байгаа, миний хувьд бол хэрэг байхгүй. Харин Сашагийн хувьд гэвэл... Сашад эцэг ч бий, эх ч бий, тэд нар нь санаа тавих болно гэж тайван өчив.

	Түүнтэй зөрөөд дийлнэ гэж байхгүй, мань хүн ч зөрье гэсэнгүй. Тэрээр мөнгө өгье гэлээ, гэтэл эгч нь өрөөгөө хөлслүүлсэн нь дээр гэж үзэж байна, өөрөө л мэдэх хэрэг, дүү нь дургүй байгааг харсан хойно яая гэхэв. Тэгээд саяхны хэлсэн зүйл бол нөгөө зэхсэн үг нь бас биш, ингэж нуугдаж тоглож байгаа юм шиг байхын хэрэг алга. Бушуухан хэлээсэй. 

	— Саша яаж байгаа вэ? гэж Марк Александрович асуув.

	Эгч нь тэр даруй хариулахыг завдсангүй. 

	— Саша... Сүүлчийнх нь захиа Канскаас ирсэн Богучаны гэдэг гацаанд очих ёстой юм, гэтэл тэндээс одоо хүртэл юу ч алга. Тийшээ явган явсан юм уу, унаагаар явсан юм уу, бүү мэд. Би газрын зургаас харсан... Богучаны Ангара мөрөн дээр байна, харин тийшээ очих зам гэж ерөөсөө байхгүй, бодвол явган явсан л байх гэснээ гэнэтхэн мушилзаж – Одоо тамлах ажилд яаж хөөж аваачдагийг мэдэхгүй юм, хуучин бол Столыпиний вагоноор аваачдаг байсан, одоо чухам яадгийг даанч мэдэхгүй юм... гэв. 

	— Соня! хэмээн Марк Александрович нухацтай өгүүлж – Чамд их хэцүү байгааг би ойлгож байна. Гэхдээ чамайг юмны байдлыг тодорхой мэдэж байгаасай гэж би хүсэж байна. Нэгдүгээрт, манайд тамлах ажил гэж байхгүй. Хоёрдугаарт, Сашаг хориход явуулсан биш цөллөгт явуулсан. Би бүр дээд байгууллагуудад асуудал тавьсан. Тэд оролцсон боловч юу ч хийж чадсангүй. Хууль бол хууль шүү дээ. Сашад ямар нэг хийсэн хэрэг байгаа, бодвол нэг их сүртэй хэрэг биш байх, гэхдээ л байгаа. Бид хатуу ширүүн үед амьдарч байна, яах ч арга байхгүй, түүнийг гурван жилээр цөлсөн, энэ хугацаанд хөдөө амьдарна, хөдөө чинь сая сая хүн аж төрж байгаа, мань хүн тэнд ажилд орно. Залуу хүн юм чинь гурван жил дорхноо өнгөрчихнө, харин нэгэнт зайлшгүй болсон юмтай эвлэрэх л хэрэгтэй, өөрийгөө уруу татаад байлгүй тэвчээртэй тайван хүлээх хэрэгтэй гэв.

	Эгч нь гэнэтхэн инээмсэглэснээ больж дараа нь дахиад инээмсэглэв. Тэрээр энэ инээмсэглэлийг сайн мэдэх билээ.

	Тэгээд эгч нь ингэж өгүүлэв: 

	— Тэгэхлээр багадуулсан болох нь ээ, дөнгөж гуравхан жил. 

	— Илүү өгөх ёстой байсан юм гэж би хэллээ гэж үү дээ! Соня, сэрээч! Нууж хаах юу байх вэ, энэ чинь манай үед өчүүхэн зүйл, гурван жилийн цөллөг гэдэг чинь... Буудаж алаад л байгаа шүү дээ...

	Эгч нь юу юугүй инээд алдах нь уу гэлтэй инээмсэглэн байв. 

	— Өө тийм бий... Буудаж алсангүй... Ханын сонинд бяцхан шүлэг бичлээ гэж буудаж алсангүй, Сибирьд дөнгөж гуравхан жилээр цөлж. Их баярлалаа! Гурван жил, яриад байх юм биш, яльгүй зүйл! Иосиф Виссарионовичид ч гэсэн гурван жил цөлөхөөс илүү ял ноогдуулж байгаагүй юм чинь. Гэтэл тэр чинь зэвсэгт бослого, ажил хаялт, жагсаал зохион байгуулж, нууц сонин гаргаж, хулгайгаар хил давж байхад түүнд ялгаагүй л гурван жил өгч байсан, цөллөгөөс оргоход нь барьж буцааж аваачаад мөн л гурван жил өгсөн. Харин Саша одоо орголоо гэж санавал их сайнаар бодоход түүнд арван жилээр хорих ноогдуулна... гэснээ Софья Александровна инээмсэглэхээ больж, Марк Александрович руу эгцлэн ширүүн хараад, — Мөн дөө! Хэрвээ хаан та нарыг танайхны хуулиар шийтгэж байсан бол дахиад лав мянган жил ширээндээ байх байсан даг аа... гэв. Марк ширээ шаалаа. 

	— Чи юу бурж байна вэ? Тэнэг толгой! Хаанаас чи ийм юм сонсоо вэ? Дэмий ярихаа одоохон боль! Ийм юм ярихаасаа зовохгүй байна уу? Миний дэргэд шүү! Бид диктатуртай нь үнэн, диктатур гэдэг чинь хүчирхийлэл. Гэхдээ олонх нь цөөнхөө хүчирхийлж байгаа юм. Харин хааны үед бол цөөнх нь олонхоо дарангуйлж байсан юм. Тийм ч учраас бидний одоо ард түмний тусын тулд, ард түмний төлөө хэрэглэж байгаа эцсийн аргыг хэрэглэж зүрхлэхгүй байсан юм. Хувьсгал бол өөрийгөө заавал хамгаалах ёстой, гагцхүү тэгж баймааж нь сая нэг юмны дайтай болно. Чамд маш их зовлон учирсан, тэглээ гэж чи бэртэгчин болох ёсгүй. Чи юу ярьж байгаагаа огт бодохгүй байна. Чи хэн нэгэн хүнд ийм юм ярих юм бол шоронд орно гэж мэд. Чи үгүйдээ Сашагаа бодсон ч үүнийг бодолцох хэрэгтэй. Саша одоо эхээсээ хагацах ёсгүй шүү.

	Цаадах нь чимээгүй сонсох зуур ширээн дээрээс хурууныхаа өндгөөр талхны үртэс тэмтрэн олж няцалж байв. Тэгснээ тайван гэгч нь, 

	— За Марк, тэгэхлээр... Манай гэрт хэзээ ч ширээ шааж авахгүй байхыг чамаас гуйя. Энэ чинь надад эвгүй байна. Түүнээс гадна надад айл хөршийнхөн гэж байна, тэдний өмнө ч гэсэн надад эвгүй байна. Урьд нөхөр маань над руу ингэж ширээ балбадаг байсан, одоо дүү маань балбаж байна. Дахиад хэзээ ч битгий ингээрэй. Хэрвээ чамд ширээ балбамаар санагдаад байдаг юм бол албан тасалгаандаа доод ажилтан нар луугаа тэгдэг юм байгаа биз. Үүнийг тогтоож аваарай. Шоронгийн тухайд гэвэл намайг сүрдүүлэхийн хэрэггүй, надад айх юм байхгүй, айдгаа айж гүйцсэн, одоо болоо! Бүх хүнийг та нар суулгаж чадахгүй шүү, шорон чинь хүрэхгүй... өчүүхэн бага хэсэг... Хэл нь халтирахгүй байна! “Хөдөө сая сая хүн аж төрж байна”! Яаж аж төрж байдгийг чи харсан уу? Чи урьд залуу байхдаа “Надад тийм газрыг нэрлээч” гэж дуулдаг байснаа санаж байна уу?.. “Орос тариачин гаслаагүй газрыг” гээд... санаж байна уу? Үнэн санаанаасаа сайхан дуулдаг байсан, тариачин хүнийг өрөвддөг өрлөг сэтгэлтэй байж. Чи одоо яагаад тэднийг өрөвдөхгүй байна вэ? Чи тэгэхэд хэний тухай дуулж байсан юм бэ? “Ард түмний тусын тулд, ард түмний төлөө” гэнэ... Тэгвэл Саша ард биш юм уу? Сэтгэлдээ ямар ч өө сэв, хир буртаггүй, ямар итгэл дүүрэн явлаа, гэтэл тийм хүнийг Сибирьд цөлчхөж байгаа юм, буудаж алж болохгүй юм бол үгүйдээ Сибирьд цөлөх гэж л дээ. Та нарын дуунаас чинь юу үлдэж вэ?.. Өөрсдийнхөө тэр Сталинд л мөргөцгөөж байна... гэв.

	Марк Александрович босож сандлаа түлхэв. 

	— За, хүндэт эгч минь... 

	— Шуугих хэрэггүй, биеэ барь хэмээн эгч нь өгүүлээд, 

	— Марк, чи надад мөнгө өгье гэсэн, мөнгөөр нүглийн нүдийг хааж болохгүй. Гэм буруугүй, өмгөөл ивээлгүй амьтад руу мэс далайсан, тэгэхлээр өөрсдөө тэр мэснээсээ амь алдацгаана даа! хэмээснээ буурал тэргүүнээ гудайлгаж дүү рүүгээ хялайн харж хуруугаа гозойлгоод, 

	— -Марк, чи тэгээд ээлж чинь ирэхийн цагт Сашаг нэхэн санаж, эргэцүүлэн бодно, гэхдээ нэгэнт оройтсон байх вий. Чи гэмгүй хүнийг өмгөөлөөгүй. Чамайг бас хамгаалах хүн гарахгүй дээ. Миний чамд хэлэх юм энэ байна гэжээ.

	Нөгөө хэдэн хүн тайгын гүн рүү лавшран дөрөв дэх өдрөө явцгааж байв. Урд нь морин тэрэг, ард нь ангийн винтов буу үүрч морь унасан хөдөөгийн гүйцэтгэгч гэгддэг нойрмог хархүү явж байна.

	Хөдөөгийн гүйцэтгэгч гэдэг нь тариачдын өртөөчлөн хийдэг хуягийн алба, нэг тосгонд хүрээд л хуяг солигдоно. Сибирийн тариачдын хүлээсэн элдэв албан журмын дотор ийм үүрэг бас байсан юм. Сайх хархүүгийн эцэг, өвөө, элэнц нь бас л ингээд цөллөгийнхнийг дагаж явсан, харин хуланцыг нь бол өөрийг нь ийнхүү тууж явсан болой.

	Хүмүүсээ элдэв бүртгэл, гарын үсэггүй хүлээлгэн өгч, хүлээж авдаг учраас ийнхүү хуяглан дагах нь ёс өдий зүйл ажээ. Жинхэнэ манаач нь бол тайга. Тайгад харийн хүнийг гучин мод газраас мэддэг учраас нуугдаж хоргодохын арга байхгүй. Хүнийг толгой түрийгүй шалгаж байгаа ийм цагт нууцаар аж төрөх боломжгүйг харуул хамгаалалт илтгэнэ.

	Цөллөгийнхөн гагцхүү оноосон суурин газраасаа хаа нэгтээ оргоно. Эрх чөлөөг санаад бэтгэрч гүйцсэн цөллөгийн хүн өөрийг нь чухам юу хүлээж байгааг бодохгүй зүгээр л оргож босоод явчихна. Тэгэхдээ аль ч газар адилхан байдаг хаврын улирал ханхлахад төрөлх нутгаа санагалзан сэтгэл зүрх байж ядан шимшрэх урин цагийн эхэнд нэг оргоно, эсвэл Сибирийн түнэр харанхуй өвлийн олон сарыг яаж давна гэхээс сэтгэлд тэсэхүйеэ бэрх болдог намар эрт цагаар нэг оргоно. Гэтэл хугацаа дуусахаас ганцхан сарын өмнө өвөл цагаар оргочих нь бас бий. Хамаг санаа сэтгэл нь гэртээ харьчихсан, хүлээж ядаж байхдаа бичгээ авах гээд очтол бичгийнх нь оронд хугацаа сунгасныг мэдэгдэх вий хэмээн тэр нэгэн мөчөөс амиа гартал айхдаа оргож байгаа нь тэр. Өвөл зугтсан тийм оргодлыг хавар хайлсан цасан дороос олдог бөгөөд чухам тэр учраас түүнийг “яргуй” гэдэг билээ.

	Харин зам зуураас оргоно гэж байхгүй. Тун сая шоронгоос тавигдсан, хорихоос салсан, бүгчим вагоноос гарсан болохоор замд явахад дур зоргоороо эрх чөлөөтэй алхалж яваа мэт санагдана. Бас муусайн юм тэргэн дээр байгаа болохоор түүнийгээ нууцгай авахын арга байхгүй. Түүнээс гадна цуг яваа улстайгаа дундаа нэг бичиг баримттай, оргочих юм бол бусад нь нэгссэн нэр олж, тэднийгээ хөөдөөд шинэ хэрэгт хийчихнэ. Оргох санаатай юм бол оноосон газраасаа л орго, хүн шиг байх хэрэгтэй шүү дээ.

	Хонхор хотгороор үлдсэн цасны сүүлч хайлж, дээрээс нарны туяа нэвтлэн гиймэр янзтай ч зам зөргөөр жиндүү нойтон, бүрхэг бүүдгэр байлаа. Унуул дархи, хөглөрсөн гишүү мөчир, сахлаг хөвд бүрхэж хөсрийтөн хуурайшсан мод, ялзарсан гуалин элбэг ч бут сөөг, цэцэг навчны аль нь ч байхгүй, гагцхүү ноднин жилийн борог өвс энд тэнд шаргалтан, ойн галзуу түймэр байсан мэт хаа сайгүй хуйхлагдсан мөр ором харлана. Нэгэн янзын урамгүй нэвсгэр ой зах хязгааргүй үргэлжилнэ. Хар мод л сэрийн сааралтах бөгөөд хаа нэгтээ нарс, хуш, гачуур үзэгдэж, хус, улиас бол бүр ч ховор тааралдана. Өндөр моддын оройгоор амьдрал байна уу гэлтэй тэнд зөөлөн салхи шуугьж, хөх цөцгий шулганан, хэрэм модноос модонд дүүлж, боргоцой шүжгэнүүлэх сонсогдоно. Замын үзүүрт нөгөө л битүү ой, уул нуруу, салаа сархиаг үргэлжилнэ. 

	Канскийн орчимд ойр ойрхон тосгонтой байсан учир нэгэнд нь хүрч ирэхэд тэднийг хонуулахгүй гэхээс бушуухан дараачийнх руугаа явуулах гэж улайцгаана. Тэгээд хоноглох газар шөнө орой ирж, өглөө эртлэн цааш хөдөлнө. Айлын эзэн үүдний түгжээг түжгэнүүлэн хараал зүхэл тавьж, сэрээчихсэн хүүхэд уйлаан майлаан болж, гэрийн эзэгтэй шалан дээр муусайн даавуу шаавуу хаялан амандаа үглэх агаад аягүй бол яаж л унтах сан дураараа болцгоо гээд хучлага дэвсгэр гэж юу ч хаяж өгөхгүй байх нь ч бий. Шалан дээр унтахад хүйтэн болохоор бие муу яваа Карцев хөхүүлэн ханиаж, Ивашкин авгай хүүхдээ санагалзан гунигтайяа санааширна.

	Гэтэл тайгад тосгон цөөрч өртөөчлөх зам яг өдөртөө таардаг болов. Тайгын анхны гацаанд тэнд цагаан гэгээ тасраагүй байхад ирж сая нэг нойроо ханатал авцгаажээ.

	Канскаас зайдуу гармагц хуяг нар Володягийн хүлээсийг тайлж, 

	— Одоо хоёр хөлөөрөө яв хэмээжээ.

	Тэрээр биеийнхээ хөшөөг гаргаж жаал хөдлөөд эцэх цуцахыг мэдэхгүй хөнгөн шингэн алхлав. Харц нь нөгөө л хорсож занасан янзаараа. Хориход байсан хүний барил мөн дөө. Бүр яль шальхан юм хүртэл амь насанд хүрч мэдэх учраас байнга мэдээтэй байж, яах ийхээ хормын зуур шийдэж, хэнээс ч айхгүй, юугаар ч бууж өгөхгүй, харин ч өөрөө бусдыг айлгахыг эрмэлзэнэ. Борис, Саша, Ивашкин гурвыг “Сталины дэглэмийн санамсаргүй хохирогчид” хэмээн нигүүлсэнгүй ханддаг хэр нь Карцевыг “бууж өгөгч” хэмээн ад үзэж, түүнтэй ярих битгий хэл хүн байна гэж тоож анзаарахгүй. Хамт явж, хамт унтаж, зовлонгоо цуг хуваалцаж яваа хүнээ ингэж үл тоомсорлож чадаж байгааг Саша гайхаж цөхнө.

	Володя Квачазе түрүүнд нь явна. Бие муу Карцев амьсгаадан байн байн зогсож араас нь сажилна. Түүнийг зогсоход бүгдээрээ зогсоцгооно. Володя ингэж саатаж байгаад харамсан эргэж ч харахгүй зогсоно. Тэрээр Карцевын бие бялдар сул дорой байгааг сэтгэлийн тамир байхгүйгээс ийм байгаа, бууж өгснийх нь шалтгаан ч бас энэ гэж үзнэ. Тэгээд Карцевтай зэрэгцэн явж, хэцүү газар түүнд дэм тус болж яваа хүнийг дайсны талын туршуул үзсэн мэт сэжигтэй харна.

	Володягийн эр зориг, дарга нарыг эсэргүүцэж байгаа байдал, нэр төрөө алдахгүй байгаа энэ тэр нь Сашад сайхан санагдана. Гэхдээ Володя хүний бодол санааг ерөөсөө ойлгож тусгаж авч чаддаггүй нэгэн дутагдалтай, Саша ч гэсэн ийм зантайгаа өөрөө ч мэддэг билээ. Тэрээр бүр эхний өдрөө л, 

	— Володя, учраа ололцохгүй юм гарах вий. Би бол намын чиг бодлогыг хуваалцдаг хүн. Өөрсдийнхөө үзэл бодлыг дор бүрдээ хадгалцгааж байя. Ашиггүй маргаан огт хэрэг байхгүй гэж хэлжээ. 

	— Сталины дуу хоолой бологчидтой маргаж байх хүсэл надад байхгүй нь бүр ч мэдээжийн хэрэг, гэхдээ та нар намайг ийш нь нэгэнт хөөж авчирсан бол миний амыг таглана гэж заяа нь байхгүй гэж Володя ихэмсэг хариулжээ.

	Саша инээмсэглэв. 

	— Би таныг ийш нь хөөж авчраагүй, өөрөө хөөгдөж ирчхээд байна. 

	— Муу нь муудаа гэж тэр. Тэгээгүй бол та ч нөгөө Канскийнхнаас дутахгүй эрүүдэж байх байсан байлгүй. 

	— Та нар засгийн эрхэнд байсан бол биднийг яах байсныг төсөөлж байна гэж Саша хэлэв. 

	— Та бол бидний үед ч гараа өргөөд байх хүн гэж Квачазе занав. 

	— Залуус минь, маргалдахын хэрэггүй хэмээн Борис завсраас ярианд орж, — Маргалдана гэдэг улс төрийн хэрэгтнүүдийн заяаны ганц лай юм... Гэтэл эрүүгийн хэрэгтнүүд бат нэгдэлтэй, шоронгийн захиргаа тэднийг ер хөнддөггүй байна гэв. 

	— Эрүүгийнхэн бол хүний сүг! Хар амиа хичээсэн яргачид. Таваг угаадсаар нөхрөө худалдчихна. Тэд нар чинь шоронгийн захиргааны гол тулгуур, туслагч нь байдаг юм. Эхнэрээ алчхаад найман жил авлаа гэхэд цаадуул нь үлгэр жишээ байсан гээд тэн хагасыг нь хасаад хаячихна. Гэтэл үйлдвэрээс гутлын хоёр зан аваад гарсан бол арван жилтэй гэж Володя өгүүлжээ

	Тайга улам бүр аглагшлаа. Нөгөө л битүү өтгөн ой хөвч бүрхсэн уулс нурууд, ухаа толгод, ангал жалганууд, нөгөө л моддын оройгоорх шувуудын жиргээн, нөгөө л нойтон бүрхэг зөрөг. Хусан төгөл дотор нэг өндөр янхир манж нэгэнтээ зурсхийн үзэгдэж, модны мөчир тачигнуулан далд оров.

	Өглөөнөөс нартай өдөр болов. Хэдийгээр нарны туяа зөрөг дээр бараг хүрч тусахгүй байгаа боловч явахад эрхбиш хөнгөн сэргэг байлаа.

	Тас хар болтол нь утаа идсэн туургатай, тааз, цонх, зуух аль нь ч байхгүй, түлэгдэж дагтаршсан газар шалтай өчүүхэн умгар ойн байшингийн ойролцоо өдөр дунд үдлэн зогсоцгоов. Тэр байшинд өвөл шалан дээр нь гал түлж, утаа нь дээврийн нэг нүхээр гадагшилдаг ажээ. Нэг буланд нь тэвэр хэртэй хуурай мөчир хэвтэнэ. Хожим ирэх хүн цас шуурга, жавар салхинаар ирж болох тул хуурай мод олж гал түлж чадалгүй хатуу шалан дээр хөлдчихөж мэдэх учраас түрүүчийн хүн явахдаа ийнхүү түлш үлдээдэг билээ. Сайн хүн бол гишүү мөчир үлдээгээд зогсохгүй чийг авахгүй газар хайрцаг чүдэнз нуучихна.

	Тэд задгай гал түлж бяцхан булгаас ус авчраад шар будаа агшааж цай чаналаа.

	Шар будааг өчигдөр Борис гацааны хоршооноос олж авчээ. Худалдагч нь танил хүн байсан учир мухлагаа шөнө онгойлгож, шар будаанаас гадна хайрцаг тамхи барьж, ганц шил нэрмэл архи олж өгснийг тэд тэр оройд нь уусан аж.

	Борис энэ тайгын бөглүү гацаанд хүртэл хүмүүс өөрийг нь мэдэж байгаа, бас өөрийг нь байхгүй бол цаадуул нь баларна гэж бодохоос идэвхтэй үйл ажиллагаа явуулдаг хэвийнхээ байдалд эргэн орж, тэрээр Богучаныд ямар ч атугай адгийн хүн биш байх болно гэсэн итгэл сэргэн байв.

	Цаадуул нь мөнгө байхгүй, Саша мөнгөтэй ч гэсэн мөд ажилд орж чадах эсэх нь бүү мэд учраас айлд хоносны хөлс, оройн хоолны мөнгийг Борис л бусдынхаа өмнөөс төлнө. Өөрөө Богучаныд ажил олох нь лавтай. Тэрээр эргэмэл захтай цэрэг цамцтай, борооны цувтай, өнгө дагасан саравчтай малгайтай, яс сайтай савхин гуталдаа өмднийхөө түрийг чихэж өмссөн байх нь даргатай төстэй харагдана. Бас боловсролтой дарга нар шиг намуухан хэр нь эрсхэн дуу хоолойтой. Тийм даргатай маргах хэцүү, тэртэй тэргүй түүнд дийлдэх учраас шаардаж байгаа юмыг нь бушуухан биелүүлсэн нь дээр байдаг болой.

	Мань хүн одоо ч гэсэн бусдыгаа удирдаж нэгийг нь усанд, нөгөөг нь мөчирт явуулав. Ой дотроос хуурай мөчир олдохоор болчихсон цаг учир өвөлжөөнд байгаа гишүүнд гар хүрэхгүй гэж шийдэцгээжээ. Ганцхан Карцевыг юманд явуулсангүй. Карцев нүдээ анин шаналсан өлөн цагаан нүүрээ наранд ээгээд хожуул дээр сууж байна.

	Нөгөө худалдагч тэдний харгалзагчаар ээлж нь болоогүй нэгэн гарын дүйтэй тусч сайн хүүг зориуд явуулахаар зохицуулсан юм санж. Тэрээр үдэлж байх зуур үйсээр хүн бүрд халбага хийж өгөв. Цайвар хонгор үстэй хөнгөн шингэн хүү. Мориндоо мордолгүй, морио хөтлөөд явган алхжээ. Саша тосгоноос гарахдаа л түүнтэй цуг хөдөлсөн, тэр чигээрээ ханиндаа алхсаар яваад энэ үдлэх газар иржээ. Замдаа Сашад буугаа өгч цорхируу буудуулсан боловч цаадах нь оносонгүй. 

	— Баавгай тааралдаад онохгүй бол ч барагтайхан хэрэг болох вий гээд хүү инээд алджээ. 

	— Чи өөрөө баавгайн анд явж байсан юм уу? 

	— Явж байсан, гурван ч удаа. Баавгайг бид ичээнээс нь намнадаг юм. Араатан хаана ичсэнийг ноход шиншлээд мэдмэгц бид сургааг огтолж бэлтгээд ичээнийх нь тархи руу шаачихна. Тэгэхлээр нөгөө амьтан чинь өөрөө зүтгэлж гарч ирнэ, бид ч буудчихна. Ац модтой юм уу, аягүй бол хутгатай манай энд чинжаал гэдэг юм. Чинжаалтай явдаг ч хүн бий. Баавгай чинь зальтай араатан, хүн рүү бол харайж дайрдаг, адуу юм уу үхэр рүү бол гэтдэг амьтан байгаа юм.

	Арслан, бар, заан энэ тэр гээд баавгайнаас хавьгүй хүчтэй араатан бий гэж Сашаг хэлэхэд хүү жуумалзан инээмсэглэжээ... Үнэмшихгүй байгаа нь тэр.

	Дэргэдүүр нь өнгөрч яваа ойн цоорхой дээр жилийн өмнө эрүүгийн хэргээр цөлөгдсөн гурван хүнийг яаж алсан тухай мөнхүү инээмсэглэн байж ярив. 

	— Тэднийг яг ингээд л тууж явж л дээ, гэтэл мань эрсүүд нэг тосгонд хөзөр тоглосон гэнэ. Манайхны багачуул тэдэнд мөнгө байсныг үзсэн юм байж. Тэгээд энд тосож ирээд буудаж гарчээ. Цаадуул нь зугтсан боловч овоо хараанаас мултарч чадалгүй, үхэтхийн унацгааж цасанд дарагджээ. Жавар гэдэг жигтэйхэн.

	Араатан амьтан энд элбэг болохоор тэдний хүүрийг юу ч үгүй идчихнэ гэж манайхан боджээ. Гэтэл яг тэр үеэр бэлтгэлийн бүрэн эрхт төлөөлөгч районы төвөөс үүгээр явж таарч, ноход нь үхсэн хүмүүсийн үнэрийг авчихжээ. Мөрдөж мөшгөж манайхныг олоод тэднийг Новосибирск рүү явуулсан юм. Гэтэл танхай амьтад тэднийг шоронд нь алчихсан гэнэ билээ. 

	— Тэд тэгээд алсан улсаасаа их мөнгө аваа юу? 

	— Дөнгөж аравхан рубль авсан гэнэ билээ. 

	Задгай галын дэргэд ярилцаж байтал энэ явдлын тухай дахиад яриа үүсэв. Энэ тухай Борис Канскт цөллөгийнхнөөс дуулсан учир мэддэг, Квачазе хориход байхдаа дуулсан учир бас мэддэг юм байж. Хоёр залууг аваачихаас өмнө тэр явдлын тухай шоронгийнхон дуулчихсан байсан учир шоронд аваачсаных нь шөнө хоёулыг нь алчихжээ. Хоорондоо эвтэй олон хүнтэй том өрөөнд байсан учир хэн нь тэр хоёрт гар хүрснийг яагаад ч улайлгаж чадаагүй гэдэг. 

	— Тэгж цааш нь харуулсан нь сайн хэрэг болжээ гэж Володя өгүүлээд, — Тэгээгүй бол их л сайндаа таван жил өгөөд муусайн цөллөгийнхнийг алсан юм, ер яах вэ дээ гээд ганцхан жилийн дараа суллаад тавьчих байсан юм. Одоо бол хоригдлууд сангийн утсан холбооноос илүү урт чихтэй гэдгийг орон нутгийн хүмүүс мэдэж авсан байгаа. Улс биднийг хамгаалахгүй юм чинь өөрсдөө л өөрсдийгөө хамгаалах болж байна. Өөр зам алга гэв. 

	— Володя, эрүүгийн хэрэгтнүүд хүн биш гэж та өөрөө ярьж байсан шүү дээ! Тэднээр хэрэг шүүлгэж яаж болох вэ дээ? гэж Саша асуув. 

	— Сэхээтний хоосон үг. Тамын ажилтай хорих газар өөрийн хуультай байдаг юм, тэр хударгад ороод үзвэл аяндаа ойлгоно оо гэж Володя дүрэмдлээ. 

	— Сэхээтнүүд рүү дайрахын хэрэг юу билээ? Бага ч гэсэн эрхбиш хэрэгтэй улсууд шүү гэж Саша хэлэв.

	Володя хуруугаа гозойлгож, 

	— Зарим нэг нь тийм шүү гэв. 

	— Та ч гэсэн өөрөө сэхээтэн биз дээ. 

	— Та яагаад намайг сэхээтэн гэдгээрээ бахархдаг гэж бодож байна? 

	— Гал нээсэн хүн анхны сэхээтэн байсан юм. Тэр үеийнх нь хүмүүс түүнийг мэдээж алсан. Нэг нь хуруугаа түлсэндээ, нөгөө нь тавхайгаа хайрсандаа болж алж байсан бол гурав дахь этгээд зүгээр л битгий цоролзоод бай! гээд л алж байсан. Битгий цоролзоод бай! гэдэг чинь бүр чулуун зэвсгийн үед ч байсан хэрэг гэж Саша өгүүлэв. 

	— Нарийн ухаан сийлсний нэгдүгээр шагналыг Сашад өгье хэмээн Борис дуу өгч, 

	— Сашад нэгдүгээр шагнал өгөхийг Володя, та зөвшөөрөх уу? гэв. 

	— Өгөх юм нь байгаа юм бол өг л дөө гэж Квачазе өчив.

	Дор бүрдээ номхон томоотой байх эрмэлзэл дүүрэн байцгаалаа. Нар моддын орой дээгүүр шингэх тийш хандаж байвч тэр хэд дулаан илчийг нь амьсгалан пальто, малгайгаа тэргэн дээрээ хаячхаад хөнгөхөн хувцастай алхацгаана. Дагаж яваа хөвүүн хүнд тус болохын түүс болсон амьтан, буугаараа хүртэл буудуулж, ямар юмных нь хуяг байх вэ дээ, ерөөсөө энэ байдлыг цөллөгт туугдаж яваа гэхийн арга алга. Тэд нар анх удаагаа айлын ширээний ард биш ойд, задгай түүдгийн дэргэд хооллоцгоолоо. Нарсны мөчир чад чад ноцож, давирхай, түлэнхий будаа энэ тэр ханхлан, цайн дотор нарсны шилмүүс хөвөөд үнэхээр хүүхэд ахуй цагийн дурсамжийг санагдуулна. Пионерын зусланд түүдгийн хажууд сууцгааж байсан цаг чухамдаа тун саяхан билээ.

	Карцев нарны манант туяанд өвчтэй нүүрээ ээн сууна. Ивашкин ухаантай ярианд дуртай болохоор Володя, Саша хоёр руу ээлжлэн толгой дохино. Тэрээр өөрийнхөө мэргэжлийг сэхээтнийх, басхүү онцгой мэргэжил гэж үзнэ. Яарснаас болж л үсгийн алдаа гарчхаад, өөрөө огт оролцоогүй мөртөө ингээд Сибириэр туугдаж явна. Нөхөр Сталины хэлсэн үгэнд “нээх” гэж байсныг “нуух” гэж алдаатай өрцгөөсөн ажээ. Тэгээд зургаан хүн ялд оржээ. Ивашкины гэрт авгай нь гурван охинтойгоо үлдсэн байна.

	Хуяг хөвүүн тэдний яриаг бас чагнан инээмсэглэнэ. Хоолноос нь хороохгүй хэмээн агшаасан будаанаас амсах төдий гоочлов.

	Тэрэгчин муухай царайлан агшаасан будаа, цай хоёрын аль алинаас нь татгалзаж, тэргэн дээрээ юмхан зажилсан болоод морио амсхийж ногоо хэд хазтал өөрөө зүүрмэглэв. Дараа нь морио хөллөлөө. Галын дэргэд нозоорсон хүмүүс дуртай дургүй босоцгоов. Тэгээд хөдөлцгөөх нь тэр. Таван километр хэртэй явтал модны оройгоор гэнэтхэн салхи исгэрэн шуугьж харуй бүрий нөмрөн цасан шуурга тавилаа. 

	Чуна голд гэгээ тасраагүй байхад хүрэх санаатай тэрэгчин ч яарч, хуяг хөвүүн ч шамдлаа. Цас бут сөөг дээгүүр цасан малгай нэвсийлгээд тэртэй тэргүй хариугүй муу замыг бүр хэнийг нь алдуулж хаячхаад яг эхэлсэн шигээ санамсаргүй түргэн арилав. Тэрэгнийхээ араас түлхэж хүч өгцгөөн түрүүчийнх шигээ түргэн явцгаалаа.

	Гагцхүү Карцев тэгж явж чадахгүй амьсгаадан бахардаж, байн байн мод түшин зогсож бүгшин ханиалгана. 

	— Карцев, тэргэн дээр суу гэж Саша хэлэв. 

	Гэтэл тэрэгчин дургүйцэж, 

	— Би хүн зөөх гэж хөлслүүлээгүй, морь ч хүчрэхгүй, зам ч гэж най алга гэв. 

	— Чи ч хүний ханшгүй эр юм аа гэж Ивашкин хэллээ.

	Саша морины жолооноос шүүрч авлаа. 

	— Зогс! Карцев, суу! 

	— Чи болиорой, бүү гap хүр! хэмээн тэрэгчин хашхирч, — Буцаад явчихна шүү, танхайрвал яадгийг та нарт цаадуул чинь үзүүлнэ ээ, гайгүй! гэв. 

	— Аав гуай минь, бид хэрүүл уруулаар яах вэ гэж Карцевыг тэргэн дээр суулгах зуур Борис даргамсуу өгүүлэв.

	Тэргэн дээрээс аль хөнгөнөөс нь шилж хоёр чемодан авахаас өөр үггүй болсон тул хуяг түүнийг мориндоо тохлоо. Ганцхан Володя Квачазе л ганц ч үг дуугарсангүй, энэ бүхэн яаж дуусахыг хэнэггүй хүлээж байв. Тэрээр нөгөө “бууж өгөгчийг” үхэх гэж байсан ч заяа нь өмөөрөхгүй ажээ.

	 

	Чуна голыг жижиг онгоцоор гаталцгаав. Тэр онгоц цаад эрэгт нь хүрдэггүй учир голын үлдсэн хэсгийг тэргээ чирцгээж, юмаа барьцгааж явган туулцгаалаа. Тэгээд усан гүзээ болтлоо норцгоожээ.

	Хэмжээгээр том боловч байшингууд нь нэвсийн харлан малынх нь хашаа хороо эзгүйрч эвдрээд доройтож үгүйрсэн тосгон таарчээ. Байшингуудаас эртэдсэн галын гэгээ гэрэлтэж, найрлацгааж байгаа нь илт согтуу хөлчүү хүний хашхирах, дуу дуулах сонсогдон, тал нутгийн хүрэн халиун үстэй, өсгөлөн биетэй сибирьчүүдтэй огт төс байхгүй өнгө өнгийн үстэй, өндөр нам чацтай ойчин, тайгачин элдэв харчуул гудамжаар гуйвлан өнгөрцгөөв. Хураалттай гуалин дээр инээлдэн суусан охид хөвүүд хуягийг дуудаж өнөөдөр манай сүмийн баяр гэж хэлэв. Хуяг тэр даруй бачимдаж, тууж ирсэн хэдийгээ бушуухан тушаахын тулд даргыг хайхаар гүйж одов.

	Даргыг хүлээж байх зуур энд цөлөгдсөн хоёр хүн ирэв. Нэг нь өтгөн хөвсгөр халимагтай, аажуу хөдөлгөөнтэй, Сашад бол Зөвлөлүүдийн тавдугаар байшинд олныг үзэж нүд дассан улс төрийн зүтгэлтний дүрийг санагдуулах данагар байрын эр, нөгөө нь зовсон хатаамал царайтай, шар үстэй туранхай хүүхэн. Нөгөөдүүл зам боогдсоноос хойш ирж байгаа түрүүчийн бүлэг учраас тэр хоёр тэдний дотор өөрийнхнөөсөө байгаа эсэхийг мэдэх гэж яарч ирсэн нь тэр ажээ. 

	— Сайн байцгаана уу, нөхөд өө!

	Эмэгтэйн харц Квачазе дээр тусаж, түүний хариу харцнаас үзэл нэгтнээ олж харах шиг болжээ. Володя овгоо хэлсэнд тэр хоёр түүнийг мэддэг, мань хүн ч нөгөө хоёрын овгийг мэддэг болж таарав. Тэд тэврэлдэн үнсэлдсэн боловч нөгөө хоёр бусадтай нь танилцсангүй. Эрэгтэй нь нөхөрсөг янзтай инээмсэглэсэн атлаа хэнд ч гараа өгсөнгүй, болохгүй хүнтэй гар барих буюу гараа өгөхгүй хүн рүү хий сарвайх вий гээ биз. Эмэгтэй нь инээмсэглэсэн ч үгүй.

	Тэр хоёр Володяг аваад явлаа. Тэрээр хар хөвөнтэй цамцтай, ууттай юм үүрсэн, өндөр гулбилзсан эр тэдний асуултад хариулан дунд нь явж харагдана. Шуудан бүтэн хоёр cap ирээгүй болохоор асуух юм их байгаа бололтой. 

	— Далдар! хэмээн доромжлуулсан Борис тэдний араас өгүүлэв. Володя улс төрийн эвийн журмаас илүү эрхэм журмыг зөрчжээ.

	Явуут юм зажилсан, занхгар нүүртэй, согтуу уймраа нэг эр нүд нь орой дээрээ гарчихсан гүйж ирэв. 

	— Цөллөгийнхөн аль нь вэ? Эд нар уу? Та нар яасан хар толгойтой улс вэ, орос хүн та нарыг хийгээ гэж үү? Ай-яа-яа!

	Мань хүн тэднийг тосгоны захын пийшин нь нурчихсан нэг хаямал байшинд авчрав. Гэтэл тэд нар хувцас хунараа хатааж, өөрснөө дулаацаж, бие муу яваа Карцевыг дулаан газар хэвтүүлмээр байдаг. Тэгээд аль хэзээний хаягдсан энэ оромжийг харж танилцаж байтал нөгөө занхгар толгойт хэдийн бараа сураггүй алга болчихсон байв. Тэрэгчин бас юмыг нь газар авч хаячхаад яваад өглөө.

	Орон нутгийн захиргааг шахъя, алив Ивашкин явъя! гэж Борис хэлэв. 

	— Хаашаа явах билээ? Тосгон тэр аяараа найрлаж байна. 

	— Ярихыг нь би ярина, та идэх юм нааш авчрахад л туслаарай гэж Борис түүнийг тайвшруулав.

	Тэр хоёр яваад өгөв. Саша чемоданаасаа цэвэрхэн хос дотуур хувцас, ноосон оймс, цамц гаргаж Карцевт сарвайв. 

	— Хувцсаа соль.

	Түүний туранхайг үзээд Саша гайхаж хоцров. Хавирганых нь яс хэрзийж, өвдөг нь гүрдийн, яс арьс болсон урт хөл нь чүүрийж, хоёр гар нь өөрийн эрхгүй унжиж, дал нь шувууны тас цавчсан далавч шиг ёрдойх ажээ. 

	— Өлсгөлөн зарлаад та ч их туржээ гэж Саша өгүүлэв. 

	— Гуурс шургуулж байгаад хүчээр хооллох гэдэг байсан юм гээд Карцев цамцныхаа хормойг дотуур өмдөндөө дүй муутай хийх зуур, 

	— Дараа нь эмнэлгийн хоолонд оруулж сүү уулгадаг байсан. Би бүдүүн судсаа огтолж цус алдаж үзсэн гэв.

	Тэрээр нүүр нь улаанаар толборон, нүд нь хачин цахилан байх нь халуурч байгаа бололтой, гэтэл тэдэнд халууны шил байх биш дээ, байлаа ч гэсэн маргааш тэртэй тэргүй замдаа гарах юм чинь халуун хэмжихийн ч хэрэг алга. Тэгсээр сая нэг хувцаслаж гүйцээд Сашагийн цэмбэн хөнжлийг ороон нөмөрч вандан дээр сууж хана налаад нүдээ анилаа. 

	— Та юунаас болж судсаа огтолсон юм бэ? гэж Саша асуув.

	Карцев хариу дуугарсангүй, сонсоогүй юм уу эсвэл зүүрмэглэсэн байх.

	Саша пийшинг шалгаж үзэв. Пийшингийн дээд доод хоёр амнаас төмөр утас ёрдойж, хаалгыг нь ямар нэг этгээд хэдийн суга татчихжээ. Саша галлах юм уу гэснээ Борис өөр байр олж магадгүй гэж бодоод болив.

	Борис, Ивашкин хоёр нэг талх, бас үйсэн хувинтай цөцгий авчрав. Өөр юу ч олсонгүй. Хамаг амьтан согтуу, ярих хүн байхгүй, хонуулахаар гэртээ хэн ч оруулаагүй учраас тэр хоёр өөр байр олж чадсангүй.

	Ивашкин гаднаас нэг модны хугархай олж ирж нарийхан жиргэж байгаад галлах гэсэн боловч ерөөсөө унтарчхаад болдоггүй, чүдэнзний гарз л боллоо.

	Харанхуйд цөцгийгөө талхтай идэцгээв. 

	— Хүйтэн хоол оргүйгээс дээр юм гэж Борис айлтав.

	Карцев юм идэхгүй, харин юм уумаар байна гэв. 

	Гэтэл ус байсангүй. 

	— Би Володягийн найзынд очъё, Карцевыг ганц шөнө аваад хоног л доо гэж Саша хэлэв.

	Борис эргэлзэн толгой сэгсрэв. 

	— Авахгүй дээ. Гэхдээ үзээд алдахад яах вэ. Би түүнтэй хамт явъя. 

	— Яах нь вэ? 

	— Тосгон тэр чигээрээ согтуу байна, нөгөө гуалин дээр сууж байсан залуус тун зэвүүн царайтай байна билээ.

	Үүлгүй тэнгэрт арван тавны cap мэлтийгээд дотроос гадаа илүү гэгээтэй байв. Гуалин дээр нөгөө охид хөвүүд суусаар л аж. Хөвүүдийн нэг эндхийн хэлэмгий доломгой эр бололтой гараа савчин ямар нэг инээдтэй юм ярьж, нөгөөдүүл нь нирхийлцэн инээлдэж байв. Тэрээр Саша, Борис хоёрыг үзээд, 

	— Хөөе, мартагдсан хаягдсан хүн гуай, нааш ир гэж хашхирав. 

	— Битгий тоогоорой гэж Борис аяархан өгүүлэв. 

	— Яалаа гэж тэр вэ? хэмээн Саша гуалин руу зүглэж, — Юун хэрэг болоо вэ? гэж асуув. 

	— Яагаад гудамжаар холхиод байна? Хүүхэн хайцгаагаа юу? Ташуурын амт үзэхгүй сэн болов уу?

	Нөгөө залуухан хуяг гуалин дээр мөн чимээгүй инээмсэглээд сууж харагдана. Гэхдээ тэр хоёрыг балбаад эхлэх юм гэхэд хуяг аанай л инээмсэглээд байж байна гэдэг нь илэрхий байв.

	Саша Борис руу эргэж хараад, 

	— Нээрэн тийм байна. Энд ямар сайхан бүсгүйчүүлтэй газар вэ, хараач! гэв. 

	— Сайхан шүү, гэхдээ та нарт хүртээлгүй! гэж нөгөө залуу хашхирав. 

	— Ганцхан чамд уу? хэмээн Саша мушилзаж, — Чи барах юм биз дээ? гэв.

	Гуалин дээр инээд алдацгаав. 

	— За за, чи хамаагүй, тэгж... гэж залуу эхэлтэл, 

	— Хамаа намаа хэмээн Саша дооглоод, — Чамай мууг... гээд нөгөө химийн үйлдвэр дээр цуг ажиллаж агсан ачигчдын хэн нь ч гэсэн атаархмаар муухай бэлэндэж хараав.

	Тэгээд өнгөрөөд яваад өглөө. 

	— Залуус минь, ихэрхэхийн хэрэг байхгүй, томоотой байцгаах хэрэгтэй гэж Борис нухацтай хэлээд Сашагийн араас хөдлөв.

	Замдаа мань хүн Сашад, 

	— Таныг энд цааш нь харуулчихгүй бол та их урт насална. Та юухан хээхэн үнэмшүүлж чадаж байна шүү гэв.

	 

	Байшингийн хаалга түгжээгүй байлаа. Володя нөгөө эрэгтэй эмэгтэй хоёртой ширээ тойрон суужээ. Керосин дэнлүү асаатай байна. 

	— Эд нар бол Панкратов, Соловейчик хоёр, би та нарт эдний тухай ярьж байсан гэж Володя өгүүлэв.

	Эрэгтэй нь инээмсэглэхийг үзэхүл тэдний тухай зөв юм ярьсан бололтой. 

	— Сууцгаа нөхөд өө, бидэнтэй цай ууцгаа. 

	— Баярлалаа!

	Саша суулгүй шууд Володя руу харж, 

	— Карцевыг яах вэ? гэв. 

	— Үгүй, би яах ёстой билээ? 

	— Чи энд хонох гэж байх шив дээ. Түүнд зайгаа тавьж өгвөл ямар байх вэ?

	Володягийн өмнөөс нөгөө эрэгтэй хүн, 

	— Манайд хэн хонохыг би аль нэг хэмжээгээр шийднэ шүү гэж хариулав. 

	— Ганц шөнө хоночих айл та мэдэхгүй биз? гэж Борис асуув. 

	— Энд дайрч яваа улсыг хэн ч оруулдаггүй юм. Өвчтэй хүнийг тэгэх тусмаа оруулахгүй.

	Эмэгтэй нь Володяд хандан, 

	— Та сүүлчийн удаа Ильинийг хэзээ харсан бэ? гэв. Саша гадагшаа гарсан хойноо, 

	— Намайг юухан хээхэн үнэмшүүлж чадаж байна гэж таны ярьсан чинь энэ дээ гэж харамсан өгүүлэв. 

	— Хонгор минь, эд чинь улс төрийнхөө тачаалд автагдчихсан байна, улс төрийн тачаал гэдэг чинь юунд ч дийлдэшгүй зүйл хэмээн Борис хариулав.

	Энгельсийн өгүүллийн тухай захидлыг Поскрёбышев Улс төрийн Товчооны гишүүдээр уншуулаад ажлын өдөр дуусах дөхөж байхад Сталины ширээн дээр тавив.

	Өгүүллийг нийтлэх шаардлагагүй гэдэг дээр цөм санал нийлжээ. “Большевик” сэтгүүлийн редакцын зөвлөлд өөрчлөлт оруулах тухай захидлаар асуулга явуулан гаргаж байгаа шийдвэрийн тухайд мөн бүгд санал нэг байжээ.

	Энэ хоёр шийдвэр хоёулаа бүтнэ гэдэгт Сталин эргэлзээгүй аж. Учир юун гэвэл Стецкийг хөдөлгөж байгаа нүүдэл бол зүйтэй. Стецкий бол Бухарины талын хүн, харин Бухарин өөрөө тэдний нөөцөд байгаа. Ноднин Смирнов, Толмачёв, Эйсмонт гурвыг, уржнан Рютиныг өгөхгүй гэж байсны адил Бухариныг одоохондоо тэд нар өгөхгүй.

	Гэхдээ өнгөрсөн, одоо, ирээдүйн бүх өрсөлдөгч нарыг ямар ч байлаа гэсэн устгасан байх ёстой, тэгсэн ч байх болно. Дэлхийн цорын ганц социалист улс дотооддоо хөдөлбөргүй тогтвортой байж гэмээж нь сая тэсэж чадна, тэр нь чухамдаа гадаад байдал дээрээ тогтвортой байхын баталгаа юм. Дайн боллоо гэхэд улс хүчирхэг байх ёстой, энх тайвныг хүсэж байвал улс хүчирхэг байх ёстой, бусад нь түүнээс айдаг байх ёстой.

	Тариачны орныг ахар богино хугацаанд аж үйлдвэрийн орон болгохын тулд эд материалын болон хүн ардын тоо томшгүй их хохирол хэрэгтэй. Ард түмэн ийм хохирол хүлээхэд бэлэн байх ёстой. Гэхдээ ганц урам зоригоор санасандаа хүрэхгүй. Ард түмнийг албадаж байгаад хохирол хүлээлгэх хэрэгтэй. Үүний тулд ард түмний айдас төрүүлсэн хатуу засаг хэрэгтэй. Айсан дээр нь байнга айлгаж байхын тулд аливаа аргыг ашиглах хэрэгтэй, үүний тулд бууршгүй ангийн тэмцлийн онол бүхий л бололцоог нээж өгч байна. Хэрэв энэ завсар хэдэн сая хүн алагдах юм гэхэд түүх нөхөр Сталиныг уучилна. Хэрэв мань хүн улсыг өмгөөл ивээлгүй орхиж, сөнөж унахаас өөр замгүй болгох юм бол түүх түүнийг хэзээ ч өршөөхгүй. Агуу их зорилго бол агуу их эрч хүчийг шаардана, хоцрогдсон ард түмний агуу их эрч хүчийг гагцхүү агуу их хатуу гараар хөдөлгөнө. Агуу их захирагчид цөм харгис хэрцгий байсан. Одоо “Академия” хэвлэлийн газрын захирал байгаа Каменев Макиавеллийг хэвлэж гаргасан нь санаандгүй хэрэг биш. МАНЬ ХҮНИЙ төлөө л гаргасан, хэрэглэж байгаа аргыг нь аль арван тав, арван зургаадугаар зууны үед мэдэгдэж байсан зүйл гэдгийг ӨӨРТ нь харуулах гэсэн санаа. Каменев эндүүрч байгаа нь тэр. Макиавеллийн зөвлөмжүүд хуучирсан. Яг тэгж ярих юм бол эдгээр зөвлөмж арван тавдугаар зуундаа тохирч байсан эсэх нь бүү мэд! Айхавтар хурц ч гэсэн өнгөцхөн, диалектик авцаа байхгүй, бүдүүвч зүйлс. “Ард түмэн дарангуйлан захирагчаа хайрлан хүндэлдэг засаг бол ард түмнээсээ хамаарах учраас сулхан засаг, ард түмэн дарангуйлан захирагчаасаа айдаг засаг бол гагцхүү тэр дарангуйлан захирагчаас хамаарах учраас хүчтэй засаг”. Энэ томьёолол бол зөвхөн зарим нэг талаараа л зүйтэй юм. Гагцхүү ард түмний хайр хүндлэлд түшиглэсэн засаг сулхан засаг гэдэг бол үнэн. Гэхдээ гагцхүү дарангуйлан захирагчаас айж бишрэхэд түшиглэсэн засаг бол бас л тогтвор муутай засаг. Дарангуйлан захирагчаас айхын зэрэгцээ түүнийг хайрлан хүндлэхэд түшиглэсэн засаг л тогтвортой засаг. Айлган сүрдүүлж байгаад хайр хүндлэл хүлээж чадсан хүн л агуу их захирагч мөн. Түүний засгийн аливаа харгис хэрцгий бүхнийг ард түмэн, түүх хоёр өөрийнх нь дансанд биш гардан гүйцэтгэгчдийн дансанд биччих тийм хайр хүндлэл байх юм.

	Троцкийг хилийн чанад руу цөлсөн явдал хүнлэг алхам байсан, тэгснээрээ алдаатай алхам болсон юм. Яагаад гэвэл Троцкий эрх чөлөөтэй үлдсэн учраас үйл ажиллагаа явуулсаар байна. Зиновьев, Каменев хоёрыг мань хүн одоо хилийн чанад руу явуулахгүй, ард түмэн, улс орныг хамгаалахын тулд зайлшгүй босгох шаардлагатай айлган сүрдүүлэх цайзын анхны чулуу нь тэр хоёр болно. Дараа нь холбоо сүлбээтнүүд нь тэр хоёрын замаар орно. Бухарин бол тэдний хамсаатан, Каменевынх руу арын хаалгаар нь орж гарч, түүнтэй нууц хэлэлцээ явуулан, Улс төрийн Товчоонд Сталины оронд Зиновьев, Каменев хоёрыг байлгасан нь дээр гэж ярьсан. Холбоотноо өөрөө олсон хойно тэднийхээ замаар л орох болно доо.

	Улс төрийн бодлогод өршөөх өрөвдөх зай байж болохгүй. Мань хүн хэрвээ хэн нэгэн хүнийг өрөвдөж байгаа бол гагцхүү Каменевыг л өрөвдөж байгаа. Гэхдээ Каменев өөртэй нь нэгсэхийн оронд Зиновьевтэй нэгсэж байна гэдэг үүднээс л өрөвдөж байгаа. Уул нь халирхай, хүний үгээр “санаа амар” хүн, нэмэрт нь Тифлисийнх гэж байгаа. Тифлист гимнази төгссөн, тэнд олон жил аж төрсөн хүн. Эелдэг, ялдам, ёсорхуу бас тэгээд яльгүй ихэмсэг, гэхдээ цайлган ихэмсэг энэ тэрийг нь бодоход еврей, гүрж зангаас аль аль нь жаахан бий. Тэрээр боловсролтой, улс төрийн байдлыг сайн баримжаалдаг, дүгнэлт сэлтийг яг оновчтой тодорхой томьёолж чаддаг, Ленин ч тэрийг нь зүй ёсоор үнэлдэг байсан юм. Нэр алдар хөөцөлддөггүй, удирдлагад гарах гэж өрсөлддөггүй, заяаны хоёрдугаар хүн. Лениний үед тийм байсан, нөхөр Сталины үед тийм байж болох л хүн. Тэгье гэсэнгүй! ӨӨРӨӨС нь чалчаа Гришкаг (Зиновьев) дээр гэж санаж! Нэг үе тэр хоёр бие биеэ сайн ойлгодог, сайхан хамсаж ажилладаг байсан. Чухамхүү Каменев л өөрийнх нь, нөхөр Сталины нэрийг намын Ерөнхий нарийн бичгийн даргын албан тушаалд дэвшүүлсэн. Гэхдээ зөвхөн Троцкийн эсрэг ашиглах гэж л түүний нэрийг дэвшүүлсэн, намын аппаратыг Троцкийн эсрэг лантуу болгоно гэдгийг Зиновьев тэр хоёр л хамтарч бодож олсон зүйл, хүний гараар могой барьж сурсан улс. Гэтэл тэд гол юмаа ойлгосонгүй. Намын аппарат бол лантуу биш намын аппарат гэдэг чинь засгийн хөшүүрэг. Өөрт нь энэ хөшүүргийг өгснөөрөө тэд нар засгийн бүх эрхийг түүнд гардуулсан хэрэг. ТҮҮНИЙ суу билэг нь ганцаараа үүнийг ухаарсан явдал юм. Тэгж яривал Ленин ч бас үүнийг ухаарсан, гэхдээ шууд биш жилийн хойно ойлгосон, дэндүү орой ойлгосон! Харин Каменев бол Ленин ТҮҮНИЙГ Ерөнхий нарийн бичгийн даргаас халахыг шаардаад байхад хүртэл нөгөө учрыг ухаарахгүй, Лениний захидлыг хэрэгсэхгүй байхыг их хуралд санал болгосон. Тэгээд Ленинийг нас барсны дараа Троцкий төдийгүй Каменев, Зиновьев хоёр ч гэсэн Лениний өвөөс тусгаарлагдахад хүрэхэд сая л учрыг ухаарсан. Чухам тэр үед л мань хүн улс төрийн зөв сонголт хийж, бүх намтайгаа хамт нөхөр Сталины араас дагах ёстой байхгүй юу. Гэтэл өчүүхэн муу Гришкагийн хойноос дагасан! Яагаад тэгэв? Гришкагийн агуу их авьяасад итгээ юу? Үгүй л дээ! Тэрээр ТҮҮНИЙГ хэзээ ч жинхэнэ ёсоор ойлгож байгаагүй, бас нөхөр Сталины нөгөө эгэл байдал, нөгөө бэсрэгхэн чадвар гэгдээд байсан зүйл бол үнэн хэрэгтээ Коммунист академид лекц унших төдийгүй, юунаас урьд олон түмэнтэй ярьж хөөрч, олон түмнийг араасаа дагуулж байгаа жолоодогч хүний даруухан зан гэдгийг ойлгоогүйгээсээ болж л тооцоо алджээ.

	Еврей нар ЖОЛООДОГЧ гэж юу болохыг хэзээ ч ойлгоогүй улс. Тэд нар хэзээ ч жинхэнэ ёсоор захирагдаж сураагүй, хэзээнээсээ ийм түүхтэй, чухам энэ л тэдний үндэснийх нь эмгэнэлт явдал болсон юм. Бүх улс түмэн Ромд захирагдаж, тэгснээрээ өөрсдийгөө үндэстнийхээ хувьд хадгалан үлдэж чаджээ. Ганц захирагдаагүй нь еврейчүүд. Аливаа шашны бурхан Христос, Магомет, Будда гэхчлэн хүнээр биежин хувилсан байдаг... Гагцхүү еврей нарт л бурхан болгон дээдэлсэн жолоодогч гэж байхгүй, гагцхүү иудейн шашин л бурхныг хүнчлэн дүрслэхийг эс зөвшөөрнө. Тэдний хувьд туйлын дээр нэр хүндтэн гэж байхгүй, тийм учраас л өөрсдийнхөө төр улсыг хамгаалж үлдэж чадаагүй, улсын дээд засаг бол дээд жолоодогчоороо биеллээ олох ёстой шүү дээ. Еврей нар бол хамаг түүхээ маргаанаар өнгөрөөж байгаа улс, тэдний хувьд ардчилал гэдэг бол ердөө л мартах бололцоотой байхыг хэлж байгаа хэрэг, тэд бол олонхын саналд хувийнхаа саналыг сөргүүлж тавьж байвал болдог улс.

	Гэхдээ жолоодогчийг хүлээн зөвшөөрч түүнд үнэнч зүтгэх чадвартай еврей нар мэдээжээр бий л дээ, жишээ нь Каганович байна. Чухамхүү Каганович л бүр 1929 онд Улаан профессорын дээд сургууль дээр үг хэлэхдээ ТҮҮНИЙГ анх удаа эхэлж жолоодогч гэж нэрлэсэн... Гэтэл Каменев бусдын өнгөний мэдлэг гоё үг хоёрыг илүүд үзжээ. Тэгээд буруутчихсан. Мэдлэг гоё үг хоёр бол жолоодогчийн хувьд багадах зүйл. Нөгөө хувьсгалын өмнөх сэхээтэн, “зохиолчдын” дундаас гарсан “жолоодогч” нар бүгд хааччихаа вэ? Нөгөө Луначарскийнууд, Покровскийнууд, Рожковууд, Гольденбергүүд, Богдановууд, Красинууд хаачсан бэ? Бас нөгөө Ногинууд, Ломовууд, Рыковууд? Тэд нар алга, тэднээс юу ч үлдсэнгүй. Троцкийд жолоодогчийн зарим нэг шинж байсан. Гэтэл түүний оюуны ихэмсэг занг намын боловсон хүчнүүд тэсвэрлэхийн аргагүйд хүрсэн. Тэрээр оюун ухааныхаа давууг алхам тутамдаа онцолж байсан, өөрсдийг нь тэнэг гэж тооцоход хүмүүс дургүй шүү дээ. Оюун ухааны давуу, эрх дархын давуутай хосолсон цагт л хүмүүс тэр давуу байдлыг хүлээн зөвшөөрдөг юм. Тэдний хувьд оюун ухааны давуу гагцхүү захирагчид байх нь тохиромжтой, тэгвэл тэд нар ухаантай эзэнд захирагдаж байна гэсэн үг, тэгснээр энэ нь тэдэнд доромжлол бус харин өргөмжлөл болж үг дуугүй захирагдаж байгаагаа өөрсдөө зөвтгөн цагаатгаж тэднүүс хүчинд биш ухаанд захирагдаж байгаа хэмээх нэгэн бодлоор сэтгэлээ зогоодог болой. Харин жолоодогч засаглах эрхийг гартаа бүрмөсөн оруулж автал хүмүүс түүний сайн дурын холбоотнууд, тэрээр тэдний санал бодлыг л томьёолон илэрхийлснээс цаашгүй гэдгийг, тэдэнд үнэмшүүлж чаддаг, энэ тухайд итгэлтэй болгож чаддаг байх ёстой. Троцкий аппаратын ач холбогдлыг ойлгодоггүй байсан шигээ үүнийг бас ойлгоогүй. Мань хүн өөрийгөө жолоодогч гэж үзчихээд гагцхүү өөрөө ганцаараа гоё үг, оюун билэг хоёроороо олон түмнийг араасаа дагуулж чадна гэж бодсон. Хаанаас даа! Олон түмнийг эзэмдэн авахын тулд сайхан ярих төдийгөөр хол явахгүй, хөшүүрэг хэрэгтэй, тэр хөшүүрэг нь аппарат. “Бидэнд хувьсгалчдын байгууллагыг өгөөч, тэгвэл бид Оросыг эргүүлээд тавьчихъя!” гэсэн Лениний нэг гол заалтыг Троцкий хэзээ ч ойлгодоггүй байсан. Лениний “гэрээслэлдээ” бичсэн Троцкийг “большевизмаас гажигч” гэдэг чухам энэ л дээ.

	Эсвэл хамтын удирдлагын тухай санааг Ленин үнэн санаанаасаа тоож байсан болох нь уу? Үгүй! Ленин жолоодогчийн ач холбогдлыг ойлгож байсан. “Зөвлөлтийн социалист төвлөн удирдах ёс бол нэгэн хүний удирдлага болон дарангуйлалтай өчүүхэн төдий ч зөрчилдөхгүй... заримдаа ганцаараа илүү их хийчих, бас олонтоо илүү хэрэгцээтэй байдаг дарангуйлан захирагч бол ангийн санаа зоригийг заримдаа хэрэгжүүлдэг юм...” Өөр бас... “Олон түмний дарангуйллыг ерөөс удирдагчдын дарангуйлалд сөргүүлэн тавихдаа... хүрнэ гэдэг бол элэг хөшим утгагүй зүйл, мунхаг явдал мөн...” Ленин үүнийг ойлгож байсан, гэхдээ Оросыг европ аргаар удирдах бодолтой, харин мань Сталиныг азийн аргатай хүн гэж үзэж байсан.

	Ленин аппаратын ач холбогдлыг ойлгож байсан. Гэхдээ Засгийн газрын тэргүүний хувьд өөрийнхөө түшиглэж байсан улсын аппаратыг бэхжүүлэхийг бодсоноос биш нөхөр Сталины түшиглэж байсан намын аппаратыг бэхжүүлэхийг бодоогүй юм. Тийм учраас л тэгэхэд түүнийг Ерөнхий нарийн бичгийн даргын албан тушаалаас авахыг санал болгосон. Фермийн эзэнд тулгуурлахад тэд өөртөө эрх мэдэл шаардах учраас Ленин Эдийн засгийн шинэ бодлогын хажуугаар хожим аль нэг цагт илүү өргөн өөрчлөлт хийхээр бодож байсан бололтой. Ленин тиймэрхүү зохицоо хийхэд Троцкий, Зиновьев, Каменев, Бухарин тэр ч атугай Пятаковыг хүртэл боломжийн хүмүүс гэж үзэж байсан хэр нь ӨӨРИЙГ нь, нөхөр Сталиныг гол “аппаратчин” хэмээн үзэхийн хамт аппарат бэхжихээс болгоомжилж байсан байна. Тэр нь ч зүйтэй. Аппарат бол хөшиж царцах боломжийг агуулсан зүйл, он удаан жилийн хэлхээ холбоогоор нягтарсан аппарат хөшүүрэг байхаа больж үхширсэн тээг болдог. Тариачны, олон үндэстний хоцрогдсон оронд бичиг хэргийн газар хувьсгалын байлдан ололтыг тогтоон барихад хэрэгтэй, гэхдээ бичиг хэргийн газрын өөрийнх нь эрх дарх бүхнийг хамарсан, хяналт шалгалтгүй, хүчирхэг засаг болж хувирдаг учраас нөгөө хувьсгалдаа хор хүргэх аюул занал ийм газарт өөрт нь хоргодож байдаг. Ленин үүнээс зүйтэй болгоомжилж байсан бөгөөд тийм ч учраас “бид хаант Оросоос хамгийн муу юм, хүнд суртал, хүлцэнгүй хашин хойрго байдлыг өвлөж аваад түүнтэй ёстой л хахаж үхэхдээ хүрч байна” гэж нотлон өгүүлдэг байсан юм. Энэ бол үнэхээр тийм. Гэхдээ энэ бол аппаратыг устгах хэрэгтэй, улс төрийн тэнцүүлэг бий болгох хэрэгтэй гэсэн үг огтхон ч биш. Улс төрийн тэнцүүлэг гэдэг бол пролетарийн диктатурын ТӨГСГӨЛ гэсэн үг. Аппаратыг үлдээх хэрэгтэй, аппаратыг бэхжүүлэх хэрэгтэй, гэхдээ аппаратын бие даасан байдлыг үүсэл төдий байхад нь устгаж, хүмүүсийг байнга сольж, тэдний харилцаа холбоог нягтруулж бэхжүүлэхгүй байх хэрэгтэй, байнга шинэчлэгдэж байдаг аппаратад биеэ даасан улс төрийн хүч байхгүй, харин тийм аппарат жолоодогчийн гарт, бүхнийг чадах захирагчийн гарт бол агуу их хүч болж үлдэнэ. Энэ аппарат засгийн хөшүүргийнхээ хувьд ард түмэнд айдас төрүүлж байх ёстой, харин жолоодогчийн урд бол аппарат өөрөө чичрэн бэмбэгэнэж байх ёстой.

	Тэрээр ийм аппараттай байх гэж үү? Үгүй ээ, байхгүй. Төв Хорооны бүрэлдэхүүнийг мань хүн аль хэзээнээс нааш өөрчлөх санаатай байсан боловч ӨӨРИЙН ялалт байгуулсан Арван долоодугаар их хурал дээр хүртэл энэ ажлаа хийж чадаагүй. Гаргах шалтаг алга гэх маягийн юм яриад байсан учраас Төв Хороонд аль хэзээний байх ёсгүй болсон хүмүүсийг үлдээхээс өөр аргагүй болсон. Тэд нарын бие биеэ өмөөрдөг зуршил, тэдний эв нэгдэл, тэдний нягт хэлхээ холбоо саад болоод мань хүн түүнийг гэтлэн давж чадаагүй. Одоо болоо! Энэ аппарат нэгэнт үүргээ гүйцэтгэсэн, ийм хэлбэртэй аппарат одоо түүнд хэрэг байхгүй, өөр аппарат хэрэгтэй, элдвийг шүүн хэлэлцдэггүй, гагцхүү ТҮҮНИЙ дур зоригоос өөр ямар ч хууль мэддэггүй тийм л аппарат хэрэгтэй. Одоогийн аппарат бол үеэ элээсэн хог новш, мөлжүүр нь дууссан яс. Гэтэл чухам энэ хуучин ажилтнууд л бусдаас илүү бат бэх нэгдэлтэй, бусдаас илүү өөр хоорондоо харилцаа холбоотой, тэд нар байр сууриа зүгээр нэг тавьж өгөхгүй, тэгэхлээр тэднийг зайлуулах хэрэгтэй болно. Тэгтэл тэд нар бол ТҮҮНИЙ эсрэг боссон хүнтэй дуртай цагтаа нэгдэхэд бэлэн нэг насны гомдолтой, үүрд нуугдсан бодит аюултай заналт дайсан болж хувирна. Тэднийг устгаж байх хэрэгтэй болж байна. Тэдний дунд урьд өмнө гавьяа байгуулсан хүмүүс ч байж таарна, гэхдээ нөхөр Сталины ингэснийг түүх өршөөнө. Одоо тэдний хуучин гавьяа зүтгэл намын үйл хэрэгт хортой зүйл болж байна, тэд нар өөрсдийгөө улсын хувь заяаг шийдвэрлэгчид гэж өргөмжилж байна. Ийм учраас тэднийг солих хэрэгтэй. Солино гэдэг бол устгана гэсэн үг.

	Сталин өрөөн дундуураа дахин хэд алхаж цонхны тэнд очиж зогсов... Октябрийн хувьсгалыг Ленин удирдаж, энэ хувьсгалыг Ленин ялуулсан нь үнэн, түүний түүхэн гавьяа чухам энэ. Гэхдээ Ленин хувьсгалыг ялуулж, иргэний дайны галд шинэ засгийг батлан хамгаалсныхаа дараа чухамдаа тууштай марксизмын туршлагаас санаа авсан замаар явсан. Эдийн засгийн шинэ бодлого бол энэ замын эхэн. Ленин феодлын хамжлагат ёсны аливаа үлдэгдлийг устгаж хөрөнгөтний хувьсгалын замыг цэвэрлэн эцсийн хувьсгалч аргыг хэрэглэж байгаад тэр хувьсгалыг гүйцээж хийсэн. Гэтэл Ленин нас барсан. Түүх бол агуу их найруулагч. Тийнхүү Ленинийг яг цагт нь авч, Оросыг жинхэнэ социалист замаар замнуулах шинэ удирдагчийг оронд нь өгсөн юм. Ингэж замнахын тулд дахиад нэг бус хувьсгал шаардагдана. Тэрээр Октябрийн хувьсгалаас дутуугүй ач холбогдолтой нэг хувьсгалыг одоо хэдийн хийчхээд байна. Хөдөөгийн хувийн аж ахуйтныг устгасан, нударган баячуудын ангийг устгасан, хөдөө тосгоныг фермерүүдийн замаар хөгжих бололцоог язгуураар нь устгасан. Үүнийг хийхэд сая сая хүний амь нас үрэгдсэн, гэхдээ түүх түүнийг өршөөнө. Тэрээр Оросыг аж үйлдвэр, хүнд үйлдвэрийн хөгжлийн замд гаргаж орчин үеийн аж үйлдвэрийн орон, цэргийн хувьд хүчирхэг гүрэн болгон хувиргаж хоёр дахь хувьсгалаа бас хийчхээд байна. Асар их үнээр ингэж хувиргасан, олон хүний амь насыг үүнд өргөсөн, гэхдээ түүх нөхөр Сталины ингэснийг өршөөнө, харин мань хүн Оросыг дайсных нь өмнө арчаагүй дорой буурай хэвээр нь үлдээсэн бол түүх түүнийг өршөөхгүй байсан юм. Одоо засгийн шинэ, онцгой аппаратыг байгуулах хэрэгтэй. Бас хуучныг устгана. Хуучин аппаратыг устгах ажлыг ӨӨРИЙНХ нь эсрэг тэмцэж байсан хүмүүсээс, өөрөөр хэлбэл Зиновьев, Каменев хоёроос эхлэх хэрэгтэй, тэр хоёрыг хэмлэхэд арай хялбар, тэд намын эсрэг тэмцэж байсан, алдаа дутагдлаа маш олон удаа хүлээж байсан болохоор цаашдаа ч хүлээсээр байх болно, тэгэхдээ юу ч хамаагүй хүлээнэ. Тийм болохлоор тэднийг хэн ч өмгөөлж зүрхлэхгүй, Киров ч зүрхлэхгүй.

	Киров Ленинградад есөн жил болж байна. Энэ хугацаанд Ленинградын намын байгууллагыг өнгөн талаасаа биш үнэн хэрэг дээр нь Төв Хорооны түшиг тулгуур болгохын тулд тэр нөхөр юу хийв? Үргэлж хэл ам таталж байдаг энэ хотыг бут цохихын оронд тэр нөхөр аргадаж тайвшруулахаар шийдсэн байна. Бут цохино гэдэг бол хуучин аппаратыг шинээр, хуучин ажилтан нарыг шинэ хүмүүсээр солино гэсэн үг. Аргадаж тайвшруулна гэдэг бол хуучин аппаратыг хөндөхгүй үлдээхийн хамт хуучин ажилтан нарыг бас байр байранд нь үлдээж, тэднийг гагцхүү өөрийнхөө талд татаж оруулна гэсэн үг. Нөхөр Киров энэ сүүлчийн замаар нь явсан байна. Яагаад тэгж явах болов? Өөрийнхөө зорилгыг ойлгосонгүй гэж үү? Сайн ойлгож байсан. Гэхдээ намын зорилгыг биш, чухамхүү өөрийнхөө зорилгыг ойлгож байсан, тэгээд Ленинградыг намын түшиг тулгуур болгохын оронд өөрийнхөө түшиг тулгуур болгосон. Тэр нөхөр цаадуулыгаа намын талд татаж оруулаагүй, харин цаадуул нь түүнийг өөрсдийнхөө талд оруулж, түүнээс шинэ удирдагчийг бүтээсэн байна.

	Сталин ширээ рүүгээ очиж Ягодагийн мэдээллийг дахин уншив. Ягодагийн төлөөний хүн Запорожец Ленинградын байдлыг өөрчлөх чадваргүй гэдэг нь нээрэн үнэн. Арчаагүй өчүүхэн амьтан!

	Сталин үүдний өрөөнийхөө хаалгыг нээж Дотоод явдлын ардын комиссар нөхөр Ягодаг маргааш өөр рүү нь дуудахыг Поскрёбышевт тушаав.

	Үдийн алдад Ангара мөрөн дээр хүрч ирцгээлээ. Аварга мөрний дээрээс нөмрөн дүнхийсэн сүрлэг цавчим хясааны хүрэн, шар, улаан өнгийн шохойлог давхаргууд газрын бүтцийг илтгэнэ. Цагийн дараа Богучаныд орж ирлээ. Тэд энд аж төрцгөөх юм.

	Голын эргээр яндангүй халуун усны пингүүд, шонд өлгөөстэй загасны торнууд, гадаснаас уяатай завинууд харагдана. Өргөн гудамжны хоёр талаар харлаж сааралтсан дүнзэн байшингууд эгнэжээ. Дээврийн цавчмал банзан хучлагыг ногоон хөвд бүрхсэн байна. Байшингууд хоорондоо өндөр битүү хашаатай. Хашаан дотроо үүдний довжоотой. Гудамж руу харсан цонхнууд нь хөх буюу хөх ягаан будгаар будсан сийлмэл давхар хүрээтэй.

	Малын саравч, задгай хороотой, өвсний хашаа, хэд хэдэн пинтэй цэлгэр том хашаа руу улаачин тэрэгтэйгээ явж орлоо. Харин мал ахуй байхгүй, хэдэн тахиа л өтөг онгичиж байв. Улаач нэг торниун байшингийн үүдийг нээхэд исгэлэн үнэр хамар дэлсэж гар хийцийн болхи ширээ, хана дагуулан тавьсан вандангууд нүднээ тусав. Бэлэвсэн эмийн ядмаг оромж.

	Эзэд нь гэж гурван хүн байх ажээ. Махир таягтай атиралдсан эмгэн сандал дээр суугаад улсын хөдөлгөөн бүрийг сэтгэл түгшин харна. Түүний охин гэж хэнхдэг нь цаашаа орж, гэдэс нь шолхойсон, балиар хормогчтой дөч эргэм насны хүүхэн хэлгүй юм шиг таг чиг байна. Энэ хүүхний хүү арван зургаа орчим настай атигар биетэй, царай дорой хөвүүн байна.

	Юм хумаа хураачхаад Дотоод явдлын ардын комиссарын газрын районы бүрэн эрхт төлөөлөгч рүү явцгаав. Тэр нь Баранов хэмээгч албаны ихэмсэг дүртэй бүдүүн хүн байв. Царайг нь харваас өвөлжингөө унтсан, мөн цаашаа унтвал унтаад байх бололтой, даанч улсын ажил болохгүй юм гэж байх мэт. Тэрээр дугтуйтай бичгийг задалж, хөмсөг зангидан уншиж үзээд хүн болгонд оршин суух газар товлож өгөв. Ивашкин Богучаныд үлдэж, Володя Квачазе Ангара уруудах болж, бусдыг нь дээш гол өгсүүлж, Карцевыг Чадобец тосгон руу, Борис, Саша хоёрыг өөр районд Кежма гэдэг тосгон руу, тэр районы бүрэн эрхт төлөөлөгчийн мэдэлд шилжүүлэхээр болов. 

	— Ийм юм л даа, надад “Ангийн үс бэлтгэх газрын” эндхийн салбарт орох томилолт байна хэмээн Борис учирлаж, — Нөхөр Хохловоос нөхөр Косолаповт ирүүлсэн шийдвэр бий гэв.

	Хохлов бол “Ангийн үс бэлтгэх газрын” тойргийн конторын дарга, Косолапов нь Богучанын конторынх юм санж. Гэхдээ Борис Баранов хураагаад авчих байх гэж болгоомжлоод Хохловын захидлыг үзүүлсэнгүй.

	— Хохлов бусдын ажилд дэмий оролцож байна хэмээн Баранов хөмсөг зангидаж, 

	— Шуудангийн завь ирэхээр Кежма руу явцгаагаарай гэв.

	Володя өөрсдийнхнийгөө хайхаар явав.

	Ивашкин Богучаныд хэвлэх үйлдвэр ажиллуулах санаатай байгаа, гэтэл өрөгч байдаггүй гэнэ, өрөгчид ч хаа ч ховор доо хэмээн дорхноо сэргэж хосгүй мэргэжилтэйдээ бахархах сэтгэлд автав. 

	— Та хэвлэх үйлдвэрийн тухай хаанаас мэдээ вэ? гэж Саша гайхширан асуув. 

	— Канскт сонссон юм гэж Ивашкин тодорхойгүй юм хэлчхээд сууц хайхаар гүйгээд алга болов.

	Тэрээр энэ ажлыг нь хэн нэгэн хүн авчхаж магадгүй хэмээн болгоомжлоод энэ тухай замын турш юу ч дурсаагүй гэж бодоход эвгүй санагдана.

	Борисын урам хугарчээ. Хаа ч байгаа Кежма билээ, дахиад гурван зуун километр явна, тэнд сул орон тоо байгаа эсэх нь бүү мэд, тийш нь бас албан бичиг авчих санаа төрсөнгүй, тэнэг толгойд чинь. 

	— Ямар ч байсан би Косолапов дээр очъё, тэр яаж ийгээд аяыг нь олж магадгүй гэж Борис хэлэв. — Баранов хонь хэмээх нэрдээ таарсан эр ажээ. 

	— Саша, Карцев хоёр айл руугаа буцав. Карцев бүр сульдаж гүйцжээ. Айлдаа арайхийн хүрч, вандан бараадаад уух юм гуйлаа. Тэрээр халууран дагжиж байсан тул Саша түүнийг хучиж өгөөд эмгэнээс, 

	— Танайд буцалгасан ус бий юу? гэж асуув. 

	— Чанасан ус уу? Тэр тогоонд байна.

	Эмгэн тэрхэн буландаа ууль шувуу гэлтэй сууна. 

	— Замдаа туйлдчихжээ. Зүгээр. Залуу хүн, эдгэчихнэ. Юм гоочилцгоох уу? 

	— Нөхдийгөө ирэхээр болъё.

	Володя эхэлж ирээд ууттай юмаа авч танилындаа буухаар боллоо. Сургуулийн цаад талд гурав дахь байшин гэж хэлчхээд яваад өгөв.

	Дараа нь Борис ирэв. Косолапов яаж ч чадахгүй, Барановоос бүх юм шалтгаална гэнэ, тэр муу мунаг толгойгоос хүний амьдрал хамаарах гэж байх уу? За яах вэ, муу түрүүлгээ хармар! 

	— Саша, би харин ч гэж баяртай байна. Би танд дасчихсан байна. Замд цуг гарсан юм чинь замаа цугтаа л дуусгацгаая.

	Тэгээд Кежмад яаж ажилд орох, Сашад яаж ажил олж өгөх тухай хэдийн яриа үүсгэж Кежмагийн районы “Ангийн үс бэлтгэх газрын” даргын сэтгэл зүрхийг эзэмдэж авахын тулд тэндхийн холбогдолтой зарим тоо баримтыг нэхэн санаж эхлэв.

	Ивашкин хүрч ирж хоол ундтай хямд төсөр толгой хоргодох газартай болсноо мэдэгдэж, эндхийн цалин сайн, бас умард нутгийн нэмэгдэл авна, тийм учраас мань хүн гэртээ мөнгө гуйвуулж дөнгөнө, ая нь таарвал гэр бүлээ ийш нь дуудаад аваад ирж ч магадгүй хэмээв. Тэгээд өнөөдрийнхөө хоолны мөнгийг төлчихсөн гээд тэдэнтэй хоол идэлгүй явахаар болов. 

	— Хүүхдүүд минь, би харайлгаж үзье, намайг хүн хүлээж байгаа.

	Хэзээ явахыг нь ч асуусангүй, хаягаа ч үлдээсэнгүй, захиа занаа ч хүссэнгүй, өөрөө ч бичнэ гэсэнгүй... “Хүүхдүүд минь, би харайлгаж үзье, хүн хүлээж байгаа”. 

	— Хүмүүс ингэж л салдаг байна гэж Борис өгүүлэв. 

	— Таныг тэврээд уйлчихсангүй шүү хэмээн Саша тамшаалав. 

	— Та бас анзаараа юу? Эр хүн! Чадварлаг хүү байна.

	Сүүн зутантай хайрсан өндөг нэг тавгаас хувааж идчихээд хоёулаа шуудан дээр очиж тэдний нэрээр ирэх аливаа зүйлийг Кежма руу явуулж байхыг хүсээд өргөдөл бичиж үлдээв. Саша ээждээ бие гойд сайн байна, Ангара гэж аварга том мөрөн, дутаж гачигдаж байгаа юм огт алга, захиаг Кежма руу өөрөө авагчаар бичих хэрэгтэй гэсэн захидал бичив.

	Тэгээд айлдаа буцаж ирцгээв. Гудамжинд анч ноход цагариглан хэвтэх бөгөөд хажуугаар нь дамнуургатай хүүхэн өнгөрөх буюу хашаанаас бөөн хүүхдүүд пижигнэн гарч ирж байхад хүртэл толгой өндийх янзгүй байх ажээ. 

	— Шуудангийн бүсгүйг л энэ нутгийн хатагтай гэж тооцохгүй бол өчүүхэн ч гэсэн боломжийн юм харагдахгүй байх чинь вэ... хэмээн Борис өгүүлж, — Энэ зуур хэлэхэд энд тэмбүү элбэг шүү, тун болгоомжтой байгаарай. Бас нүдний үрэвсэл гэж бий, эднийхний нүүр гарын алчуураар арчиж заяа нь болохгүй шүү! За нөгөө гол асуудлын тухайд, манай байшингийн хавиар эргэлдээд байгаа нэг охиныг та анзаарсан уу? Нэлээн шанаархуу, зүгээр охин гэв.

	Саша түүнийг айлынх нь нөгөө хүүтэй ярилцаж байхыг харжээ

	— Тан руу нүд хаяад байсан шүү гэж Борис нэмж хэлэв. 

	— Бүр нялх амьтан байх чинь билээ. 

	— Яагаад тэр вэ? Арван зургаан нас бий. Ер гологдохгүй. Эд нар чинь дараа нь хүнтэй суугаад тэрэгний морь шиг болчихдог юм. Ажиглаарай л даа. 

	— Бага насны хүүхдийг хүчирхсэн болно хэмээн Саша инээд алдаж, — Би ч тавин наймдугаар зүйлээрээ дуусъя чи минь гэв.

	Байшингийн манаасан дээр нөгөө охин сууж байв. Биеэр багавтар ч цэх нуруутай, чийрэг хөлтэй, цэвэрхэн эвлэг нүүртэй, огцом духтай, зузаавтар уруултай охин аж. Яльгүй орсгордуу шүд нь хамниган буюу монголжуу янзтай. Цамцаа битүүлэн товчилж, хөдөөгийн урт банзал нь тавхай нь уллан саарьтсан нүцгэн хөлийнх нь шагайгаар татах ажээ. Тэрээр бохь зажлан, жижигхэн бор нүдээр Саша руу инээмсэглэн харж байв. 

	— Юу гэж инээгээ вэ? хэмээн Саша асуув.

	Охин пирхийтэл инээд алдсанаа гараараа амаа таглан босон харайж хашааны хаалга саваад гүйж одов. Гэхдээ хашааны завсраар араас нь шагайгаад байгааг Саша ажиглажээ. 

	— Зэрлэг охин, гэхдээ цэврүү шиг сайхан амьтан, уран баримал л гэсэн үг гэж Борис өгүүлэв.

	Оройн хоолонд жигнэсэн шар манжинг таташилж, овьёосны зутантай хольсон бантан өгөв. Дахиад л гэрийн эзэгтэй, тэдний хүү энэ тэртэй цөмөөрөө нэг төмпөнгөөс халбагадлаа. Эмгэн мах, сүү нүдний гэм хэмээгээд гэрт эр хүнгүй болохоор загасчлах ч амьтан байхгүй, тэгэхлээр ядахдаа загас ч алга гэж гаслан халаглав.

	Оройн хоол идэж байхад нөгөө хөрш айлын охин дахиад үзэгдлээ. Тэрээр хаалга онгойлгосноо Сашаг хармагц хаалгаа хаачхаад үүдний пинд чимээгүй болчхов. 

	— Яагаад нуугдаад байгаа юм бэ, могойн зулзага чинь! хэмээн эмгэн зандрав. Цаадах нь үүдний пинд чимээгүй зогссоор л байв. - Солиотой охин хэмээн эмгэн тайлбарлаж, — Лукерья гэдэг юм, Лукешка, ороод ир. Энэ хотынхонд сонин идэх юм байна гэж эмгэн дахин зандрав.

	Саша үлдсэн хиамаа Карцевт зориулан зүслээ.

	Лукешка орж ирээд үүдэнд зогсчхов.

	Эмгэн түүнийг намхан нуруутай юм болохлоор, 

	— Одой охин, аль ч төрлөөсөө, эцгээсээ ч, эхээсээ ч одой амьтан... хэмээгээд, - Ах нар чинь хаачсан бэ? гэв. 

	— Бүү мэд гэж Лукешка хариулснаа Саша руу нүднийхээ булангаар харж, — Гэхдээ ойд яваа гэв. 

	— Булгалсан хожуул, гишүү түүхээр явсан уу, бас л архидаж яваа юу, хундага гэдэг чинь уруу татдаг эд шүү. Эцэг чинь хамт яваа юу? 

	— Хамт яваа...

	Лукешка Карцев руу дохиж, 

	— Бие нь муу байгаа юм уу? гэв. 

	— Тийм, өвчтэй хүн үглэх юмаа үглэчихсэн. Хэнийг үглэсэн юм бол? Сүнс нь биеэсээ зайлж байна хэмээн эмгэн хариулаад, 

	— Юу гээд зогсоод байгаа юм? Суугаад ярилц, ямар сайхан хархүү байгааг харахгүй юу гээд Саша руу дохиж заав.

	Гэвч урт банзлынхаа гадуур цамцаа гаргасан, хөл нүцгэн Лукешка үгэнд нь орсонгүй, бохио зажлан Саша руу инээмсэглэсэн харцаар жишүүхэн харж үүдэнд зогссоор байв. Туяхан биеэс нь гол ус, өвс ургамал ханхална. Ажил, гэр орон, хүүхэд шуухдад дарагдаж амжаагүй сэргэлэн цовоо, хүч тамир оргилон бүхий ахархан үе хөдөөгийн охидод байдаг, бүсгүй одоо хэр чухам тэр насан дээрээ байгаа агаад эцэг эх нь цуг, бас ах нар нь авгайтайгаа хамт унтдаг ганц тасалгаатай байшин, тосгоны бүдүүлэг гудамж хоёроор хүмүүжсэн болохоор мэдэхгүй юм гэж байхгүй, ичих зовохоо мэдэхгүй гэнэн цагаан амьтан болой.

	Саша хэрчим хиам сарвайж, 

	— Идэж үз л дээ гэв.

	Лукешка зогссон газраасаа хөдөлсөнгүй. 

	— Аваач, гудар! гэж эмгэн хэлэв. 

	Лукешка хиамыг авлаа. 

	— Танайхан уржигдар загасанд явсан уу? гэж эмгэн асуув. 

	— Явсан. 

	— Их бариа юу? 

	— Хоёр хувин дүүрэн барьсан. 

	— Чи хэдтэй вэ? гэж Саша асуув. 

	— Хэн гэнэ ээ? гэж Лукешка лавлаж асуув. 

	— Чи хэдэн настай вэ? 

	— Хэн мэдэх вэ... Гэхдээ арван зургаа... 

	— Хүн хуурах нь, манай Ванька арван тавтай, чи ч бас арван тавтай гэж эмгэн зөрөв.

	Лукешка мөрөөрөө хатавч шөргөөгөөд юу ч хэлсэнгүй. 

	— Лукешка!!! гэх дуу гудамжнаас хадаад явчихлаа. 

	— Чамайг хашхичаад байна гэж эмгэн өгүүлэв. 

	— Намайг л гэж хариулсан боловч Лукешка дороосоо хөдөлсөнгүй. 

	— Лукешка! 

	— Өө оргодол! гэж зүхээд Лукешка хаалга савж гарлаа. 

	— Аятайхан бүсгүй шүү, чи нэг баадан бэлэглэчихвэл цаадах чинь чамтай зугаална гэж эмгэн Сашад хэлэв. 

	— Баадан гэж юу вэ? 

	— Яах вэ, алчуур гэсэн үг. 

	— Сонин хэрэг байна хэмээн Саша жуумалзав.

	 

	Карцев шөнө нь ёолон гийнаж амьсгаа нь бахардан, өөрөө өндийж чадахгүй, жаахан суугаа байлгахыг гуйж хонов.

	Өглөө нь Саша, Борис хоёр эмнэлэг рүү явлаа. Эмчид зөндөө хүн үзүүлэхээр жагсжээ. Хүмүүс байшингийн хонгилд төдийгүй үүдний довжоогоор сууцгааж байв. Соловейчик эмчийн өрөө рүү шууд орж явчих нь тэр. Саша араас нь орлоо. Залуухан эмч Борисын хэлэхийг сонсож цөллөгийн хүний тухай яригдаж байгааг мэдмэгц районы бүрэн эрхт төлөөлөгчөөс зөвшөөрлийн бичиг авчир гэжээ. 

	— Хүн үхэх гэж байхад ямар юмны чинь зөвшөөрлийн бичиг вэ? гэж Саша ширүүн хэлэв. 

	— Ямрыг нь Баранов мэднэ гэж эмч хариулав. Баранов нойрмогтсоор тэдний өөдөөс хашаандаа гарч ирээд, юу болсныг зан муутай асууснаа, нэг цаасан дээр “Районы эмчид. Өвчтөн зах цөлөгдөгч Карцевыг үзэж өг” гэж дурамжхан сараачиж өгөв.

	Тэр хоёр эмнэлэг рүү буцаж ирэв. Борис дахиад оочиргүй дайран орж нөгөө зурвасаа өглөө. Хүнээ үзэж дууссаны дараа очно гэж эмч хэлэв.

	Тэрээр үдэш ирж Карцевыг үзээд ерөнхийдөө бие муудсаны хамт ерөөсөө уушги нь хавагнаж, бас уушгины хатгалгаа болсныг оношлов. Хүчилтөрөгчийн жинтүү хэрэгтэй, гэтэл тэр нь байхгүй, эмнэлэгт хэвтэх шаардлагатай, гэтэл аравхан ортой эмнэлэгт хорин хүн хэвтэж байгаа гэнэ. Тэгээд эм бичиж өгөөд унтахынх нь өмнө халуун сүү сайн уулга гэж хэлжээ. Гэвч эмчийн эзэнгүй ширүүн харцаар Карцев түүний хувьд шийдчихсэн хүн байна гэдгийг Саша ойлголоо.

	Өглөө нь Карцевын бие жаахан сэргэж тэрээр Барановыг дуудаж өгөхийг гуйв. 

	— Чи тэрүүгээр яах нь вэ? хэмээн Саша гайхчхав. 

	— Очоод дуудчих, энд хүчилтөрөгч ч бий, бүх юм бий. Та нар яваад ир, тэр наашаа ирэг гэж Карцев хөхүүлэн ханиалгаж хахан цацан өгүүлэв.

	Тэр хоёр явлаа. Замдаа Борис Володя Квачазе руу орохыг санал болгож, 

	— Цаадах чинь түүнтэй ярьж чадна гэв. 

	Володя тэдний үгийг сонсохдоо тайван, бараг санаа зовж байна уу гэхээр байв. Нөгөө Чуна голын тэнд Карцевыг хүйтэн хороонд орхиж гэм хийснээ цагаатгах гэж байгаа юм болов уу? Бараг л үгүй биз... Харин өөр нэг бодол байж магадгүй юм. Юу гэвэл, дарга нартай хэрэлдэж өөрийгөө нотлон харуулах нэг шалтаг, зүгээр ч үгүй, цөллөгийн хүнд эмнэлгийн тусламж үзүүлье гэхгүй байгаа ноцтой шалтаг байна гэж бодсон байх талтай. 

	— Карцев Барановыг өөр лүүгээ ирүүлээч гэж гуйсан юм. 

	— Юу? хэмээн Володя Саша руу эргэхэд царай нь жигтэйхэн аймаар харагдав. 

	— Барановыг ир гэж гуйсан!

	Мань хүний хоолой чичрэн ингэж бачимдаж дүрэлзэхээрээ гүрж аялга нь улам тод болдог нь мэдэгдээд ирлээ. 

	— Бие нь тийм байгаа юм чинь өөрөө Баранов руу очиж чадахгүй шүү дээ. 

	— Тэр этгээд Барановыг өөр лүүгээ ирүүлээч гэсэн гэнэ ээ! хэмээн Володя Саша руу муухай харан өгүүлээд, 

	— Тэгээд та хоёр тэр даалгаврыг нь биелүүлэх гэж яваа юм уу? гэв.

	Түүний эвлэршгүй янзаас Саша бүр залхаж, 

	— Чи юу гэж над руу ширтээд байна, анх удаагаа хараа юу? гэв. 

	— Володя тайвшир. Саша энд ямар ч холбогдол байхгүй гэж Борис хэлэв.

	Володя хэсэг зуур чимээгүй байснаа, 

	— Карцев бол өдөөн хатгагч тагнуул гэж заналтай өгүүлэв. 

	— Яагаад тэр вэ?! хэмээн Саша мэл гайхаж, 

	— Тэр чинь гурван жил улс төрийн хорионд суусан, өлсгөлөн зарлаж байсан, судсаа огтолж байсан шүү дээ гэв. 

	— Суугаа л биз, өлсөө л биз, судсаа огтлоо л биз! хэмээн Володя хашхичин өрөөн дундуур нааш цааш гүйж, — Янз бүрийн амьтан сууж байгаа, есөн шидийн амьтан. Тэгэхлээр бүгдтэйгээ хамт өлсгөлөн зарлах ёстой... Түүнийг яах гэж Москва руу аваачсан юм бэ? гэв. 

	— Түүнд цөлөх ял өгсөн гэж Борис өгүүлэв. 

	— Тэгээд юу гэж?! хэмээн Володя дахин хашхичиж, — Ийм юмнууд цөллөгийн газар ч бас хэрэгтэй. “Жаахан холдмогц алдаагаа хүлээх болоо юу? Тэгэхгүй шүү, уучлаарай, буруугаа хүлээх чинь багадна ажил хэргээр нотол! Бидэнд туслахууд хэрэгтэй...” гэж хэлээ л дээ гэв.

	— Хэрвээ тэгсэн бол Баранов түүнийг Чадобец явуулахгүй энд нь Богучаныд үлдээх ёстой биш үү гэж Саша зөрөв. 

	— Баранов юу ч мэдэхгүй байгаа! Дугтуйн дотор бидний зөвхөн танилцуулга байсан. Харин нөгөөдөх бол дараа нь тусгай шуудангаар ирнэ. Карцев өөрийн хүн гэдгээ түүнд тайлбарлах, өөрийг нь эмчлэх хэрэгтэй, аврах хэрэгтэй гэж хэлэх гэсэн хэрэг. Верхнеуральскт байсан хоригдлуудыг тэндээс нь цөмийг нь шорон, хорих газрууд руу нь явуулсан хэр нь ганцхан мань хүнийг Москва руу аваачсан! Яах гэж тэр вэ? Третьяковын зургийн үзэсгэлэн үзүүлээ юу? 

	— Чамтай санал нийлээгүй хэн боловч эсвэл чоно, эсвэл өдөөн хатгагч байх болох нь ээ, бид хоёр Баранов руу явлаа гэж Саша өгүүлэв. 

	— За яах вэ, тийм ажилд оролц л доо оролц! гэж Володя занах янзтай хэлэв. 

	— Бүү сүрдүүл! Тэр байтугай юм үзлээ! 

	— Чи хэнийг үзсэн юм бэ? хэмээн Володя дахин хашхичиж, — Чи юу ч үзээгүй. Ээжийн эрх жулдрай! Чи дөчин градусын хүйтэнд мод хийж үзээгүй, хүмүүс цасан дээр яаж үхэж байхыг хараагүй. Яаж цусаар ханиаж байхыг үзээгүй. Карцевыг өрөвдөж гэнэ! Тэгвэл чи Карцевчуудын үхэл рүү явуулж байгаа улсыг өрөвдөхгүй байна уу? гэв. 

	— Хамгаас түрүүн чамайг л өрөвдөж байна гэж Саша хэлэв.

	Барановын байшин руу ойртож очмогц Борис зогтусав. 

	— Саша, хоёулаа бүх юмыг сайтар бодож үзье. Володятай санал нийлэхгүй байж болно, гэхдээ түүний ярьж байгаа юманд учир начир байна гэдгийг үгүйсгэх үндэс алга. Карцевт яагаад Баранов хэрэгтэй болчхов? Эмнэлэгт хэвтэх гэж тэр үү? Тэр тухай бид нар ч шаардсан чадна шүү дээ. Тэгвэл яах гэж дуудуулав? Саша, та бол дөнгөж эхэлж байгаа хүн, би бол энд нэг хэсэг ноололдчихоод байна. Ингэж сэжиглэхээс аймшигтай юм гэж огт байхгүй, ийм юм чинь нүд ирмэхийн зуур тархчихдаг юм. Гэхдээ бүр нэг насаар шүү, үгүй гэдгийг нотлохын арга байхгүй. Би бол эмнэлэгт очиж Карцевыг асарч, өтгөн шингэнийг нь зөөхөөс авхуулаад юу ч хийхэд бэлэн байна... Харин Баранов тэр хоёрын болзоог залгуулах хүсэл алга. 

	— Би ганцаараа явна аа гэж Саша хэлэв. 

	Борис бодолхийлснээ, 

	— Хоёулаа ингэе. Барановоос эмнэлэгт хэвтүүлэхийг шаардъя. Харин Карцев түүнийг дуудуулсан гэдгийг хэлэхгүй байя. Тэгээд эмнэлэгт хэвтсэн хойноо түүнд Баранов нь хэрэгтэй юм бол эмчээр дамжуулан албан ёсоор дуудуулна биз гэж санал болгов. 

	— Би та нарт эмч өгсөн, өөр яах гээв? гэж Баранов унтууцан асуув. 

	— Түүнийг эмнэлэгт хэвтүүлэх хэрэгтэй байна. 

	— Сул ор байхгүй гэж хэлээд байна шүү дээ. 

	— Хүн үхэх гэж байна. 

	— Үхэхгүй ээ. 

	— Харин үхэх юм бол та түүнийг эмнэлэгт хэвтүүлээгүй гэдгийг бид Москва руу мэдэгдэнэ шүү. 

	— Панкратов, та энд ер нь муугаар эхэлж байна шүү хэмээн Баранов хорсолтой хэлэв.

	Гурван цаг орчмын дараа эмнэлгийн морин тэрэг нөгөөдүүлийн байшин руу ирэв. Саша, Борис хоёр Карцевыг өргөж гаргалаа.

	Зургаан сарын халуун өдөр өндөрлөж голын зүгээс сэвшээ салхи сэрвэгэнэнэ. Карцев нүд нь аниатай хэвтэх агаад амьсгаа нь овоо жигд, намуухан байлаа.

	Орой нь жижигхэн хөлдөө жимбийтэл угласан бойтог гуталтай Лукешка дахиад байшингийн манаасан дээр сууж байв. Зангидсан тод алчуур нь хоёр мөрийг нь бас бүрхжээ.

	Тэрээр Сашаг дэргэдээ суухыг урих мэт жаахан зайчлан суув. Саша суулаа. 

	— За юм ярь, Луша. Чамайг Луша гэдэг биз дээ? 

	— Лукешка л гэцгээдэг юм. 

	— Манайхаар бол Луша. Би чамайг Лушенька л гэж байя.

	Цаадах нь алчуураараа амаа таглав. 

	— Лушенька гэхэд аятайхан байна уу?

	Охин амнаасаа алчуураа авахад нүд нь инээмсэглэн байв. 

	— Чи ажил хийдэг үү, сургуульд байдаг уу? 

	— Сурдгаа сурчихсан. 

	— Хэддүгээр анги төгссөн? 

	— Гурав, дөнгөж л. 

	— Уншиж, бичиж чадах уу? 

	— Чаддаг байсан, одоо мартчихсан. 

	— Ажил хийдэг үү? 

	— Би гал тогоо л барьдаг юм. Чи хаа аж төрөх юм бэ? 

	— Кежмад. 

	— Өө... хэмээн охин урамгүй уулга алдаж, — Хол юм. Манай энд цөллөгийнхөн аж төрж байгаа, зөндөө бий. 

	— Чи Кежмад очиж үзсэн үү? 

	— Үгүй, ойгоос цааш явж үзээгүй. 

	— Баавгайнаас айдаггүй юм уу? 

	— Айдаг. Ноднин бид нар ойд жимсэнд явсан юм, тэгсэн чинь нэг баавгай гэнэтхэн гарч ирээд хүрхрэх нь тэр, ой мод доргиод явчих шиг болсон. Бид нар хашхиралдан завь руугаа харайцгаалаа. Жимс хайран байвч хүнд гэдэг нь учиргүй. Тэгээд хаячихлаа. Баавгай явах гэж майхганаад нэг их хурдан биш. Бид нар ч сэлүүрдэж гарлаа, тэгсэн нөгөө араатан чинь ус руу ороод ирдэг байгаа даа... Арайхийж сэлүүрдэж байж зугтацгаасан, тэгээд ухаан алдталаа айж уйлаан майлаан болцгоосон... Ээ мөн, хэцүү газар... Хувхай хоосон ирцгээсэн. Одоо айгаад тэр аглаг газар луу явахаа больсон.

	Тэрээр инээд алдан дориун ярьж байвч бас ичингүйрэн алчуурынхаа үзүүрээр амаа байн байн таглах ажээ. 

	— Надтай Кежма явах уу? гэж Саша асуув. 

	Охин инээхээ больж түүний өөдөөс харлаа. 

	— Аваад явбал явна. 

	— Тэгээд тэнд очоод юу хийцгээх билээ? 

	— Аж төрөхгүй юу. Чи Кежмад хэдий хэр болох юм бэ дээ? 

	— Гурван жил. 

	— Гурван жил аж төрцгөөе, тэгээд чи явна биз. 

	— Чи яах бэ? 

	— Би юу? Үлдэнэ. Энд цөмөөрөө л тэгдэг юм, жаахан аж төрж байгаад дараа нь яваад өгнө. Харин чи Ангарын хүн болчих юм уу? 

	— Үгүй ээ, болохгүй. 

	— Маргааш Сергунькагийн арал рүү явна. Бидэнтэй яваарай. 

	— Яах юм бэ? 

	— Хонуутаар явах юм гэж охин ичих нүүргүй гэнэхэн царайлж хариулав. 

	— Лукешка! хэмээх дуу хамар хашаанаас часхийгээд явчхав. 

	— За, тэгээд явах уу? 

	— Бодож байж болъё. 

	— Өө яасан их боддог эр вэ хэмээн Лукешка инээд алдсанаа гүйгээд явчихлаа.

	Авсан дотор харуулдас үлджээ. Саша цэвэрлэж хаях гэсэн боловч Борис, 

	— Гаргаж хаяж болдоггүй юм, та мэдэхгүй гэж үү? гэв.

	Саша анх удаа хүн оршуулж байгаа болохоор тэр тухай мэдэхгүй байжээ.

	Морин тэрэгчин, үйлчлэгч хоёр доошоо хүүрийн зоорь луу орцгоов.

	Эмч үүднийхээ довжоон дээр гарч ирээд үхэж байгаа Карцевыг харж байсан нөгөө ширүүн харцаараа Сашаг хараад, 

	— Нас барсан тухай бичгийг районы бүрэн эрхт төлөөлөгчид шилжүүлсэн гэж хэлэв.

	Саша, Борис хоёр хариу дуугарсангүй, тэд нар бичгээр яах вэ дээ, хэнд түүнийг явуулах вэ?

	Эмч явахгүй тэднийг харан зогссоор байв. Тэрээр түүний үе тэнгийн хүн аж.

	Үйлчлэгч, морин тэрэгчин хоёр цогцсыг гаргаж ирж авсанд хийв.

	Тагийг нь хадлаа. Морин тэрэг хашаанаас гарав. Хажууд нь тэрэгчин намхан эр алхалж явсны араас Саша, Борис хоёр дагав. Тосгоны урт гудамжаар хар саарал дүнзэн байшингуудын хажуугаар өнгөрч, мөн тийм хар саарал гудамж руу эргэн тосгоноос гарч, хаалга цонх нь хадаатай модон сүмийг чиглэн хажуу өөд өгсөв. Тэр сүмийн цаана оршуулгын газар байгаа ажээ.

	Хүрз аван ухаж эхэллээ. Газар өнгөн дээрээ зөөлхөн байснаа жаахан гүнзгийрмэгц үелсэн мөсөн давхаргатай хөлдүү цэвдэг болж ирэв.

	Цөллөгийн замд санаандгүй цуг явж таарсан Карцевын амьдралын зам ингээд төгсдөг байжээ. “Серп и молот” (Алх, хадуур) үйлдвэрийн ажилчин, комсомолын ажилтан, Верхнеуральскийн улс төрийн хорих газрын хоригдол, цөллөгийн хүн. Володягийн зөв үү? Карцевыг юу ингэхэд хүргэв? Алдаагаа наманчлах, чин үнэнээсээ гэмшсэнээ нотлох гэсэн хүсэл нь үүнд хүргэв үү? Эрх чөлөө амласан юм болов уу? Эсвэл ерөөсөө л хулчгар дорой зан уу?

	Эдгээр асуултын хариу алс холын Сибирьд, орчлонгийн мухарт Карцевтай цуг булшинд орох нь тэр.

	Гэхдээ энэ бүхэн үнэн байлаа ч гэсэн Саша тэртэй тэргүй тийм Карцевыг мэдэхгүй. Тэрээр бие муу, зовж цөхөрсөн нэгэн хүнийг л мэдэж байгаа.

	Тэрэгчин хүрзээ орхилоо. 

	— Болно. Баавгай хүрч ухаж чадахгүй.

	Авсаа тэргэн дээрээс буулгаж, оосор дээр тавиад ухсан шинэ шороон дээгүүрээ аятайхан давуулж нүх рүү хийлээ.

	Дараа нь оосроо сугалж аваад авсаа шороогоор булав. Ажил дууслаа. Тэрэгчин тэргэн дээрээ харайж суугаад, жолоогоо огцомхон дугтарч тосгоны зүг хатируулан одов. Саша, Борис хоёр булшны дэргэд үлдлээ. 

	— Үгүйдээ банзан дээр нэрийг нь бичиж пайз хийх юм сан гэж Борис хэлэв.

	Гэвч тэд нарт сарампайн өөдөс, харандаа хоёрын аль нь ч байсангүй.

	Уулнаас Ангарын бараа тэртээ алсад харагдаж, тэр мөрөн их усаа хадан хясаа, ой моддын дундуур нэгэн танихгүй мэдэхгүй газраас нөгөө танихгүй мэдэхгүй газрын зүг хуйлруулан элдэх авай. Газар тэнгэрийн савслаганаа ус яг тэнгэрийн өнгийг олж бурхан усыг уснаас салгах хатуу бодис бүтээгээгүй юм шиг хурмасттай нэгсэн нийлэх ажээ.

	Сашад уй гашуу, баяр хөөр хосолсон нэгэн совин татаад явчихлаа. Эл хуль оршуулгын газар уйтгар гунигт автан цөхрөн зогсож байснаа учирсан зовлон зүдүүр нь маш өчүүхэн зүйл гэдгийг гэнэтхэн тов тодхон ухаарлаа. Энэхүү байгалийн агуу их үүрдийн заяа түүний өнөөг хүртэл дээдлэн аж төрж явсан шүтээнээс эрхбиш эрхэм нандин зүйл буй гэх итгэлийг сэтгэл зүрхнээ чангалан байна. Хүнийг цөллөгт явуулж, ийм аргаар түүнийг няцааж авна гэж бодож байгаа хэн боловч төөрөлдөж байгаа хэрэг. Алж болно, няцааж болохгүй.

	— Үүнийгээ уншчих!

	Ягодаг өөрийнхөө ирүүлсэн хамгийн сүүлчийн мэдээллийг уншиж байх хооронд Сталин түүнийг сонжин ажиглав. Хамар дороо Гитлер шиг чимх сахалтай, нэвчмэл улаан өнгийн болхи хавчиг нүүртэй, хулмалзсан муухай харцтай, царай дортой нөхөр!

	Тэрээр түүнийг бүр 1929 онд сонгож авсан билээ. Менжинский хүнд өвчтэй, хэрэг дээрээ ажлаас хөндийрчихсөн тул Намын Арван долоодугаар их хурал дээр түүний орлогч Ягодаг оронд нь Төв Хорооны бүрэлдэхүүнд оруулжээ. Менжинскийг Улс төрийн ерөнхий газрын даргын албан тушаалаас чөлөөлж оронд нь Ягодаг томилж болох байсан боловч Менжинскийг цөмөөрөө Феликс Зержинскийн залгамжлагч гэж үздэг учраас ингэж соливол буруу ойлголт төрүүлж мэдэх байжээ. Менжинский сарын өмнө нас барсан. Дотоод явдлын ардын комиссарын газар (ДЯАКГ) байгуулах тухай аль хэдийн бэлтгэсэн Улс төрийн Товчооны шийдвэрийг тэр даруй ёсчлон гаргажээ. Тэгээд бүрэлдэхүүнд нь Улсыг аюулаас хамгаалах ерөнхий газар, сэргийлэх, хилийн болон дотоодын цэрэг, засан хүмүүжүүлэх газар мөн түүнчлэн гал түймрээс хамгаалах газар, иргэний 1-р бүлийн байдлыг бүртгэх товчоо энэ тэрийг оруулж Дотоод явдлын ардын комиссараар Ягодаг томилжээ.

	Ягода намын ахмад гишүүн, мэргэжлийн чекист бөгөөд улс төрийн бодлоготон биш Улс төрийн Товчооны гишүүн биш “төвийг сахисан” этгээд учраас намын удирдлагын хүчний тэнцвэрийг алдагдуулахгүй тул түүнийг томилох асуудлаар Улс төрийн Товчоон дээр зөрөлдөөн гарсангүй.

	Ягода Свердловын зээ дүүтэй суусан бөгөөд Свердлов тухайн үедээ хүргэнийхээ авьяас билгийг нэг их ойшоож үзэхгүй, түүнийг эхлээд “Деревенская беднота” (“Хөдөөгийн ядуус”) сонины редакцад, дараа нь Бүх Оросын Онцгой комисст гүйцэтгэх ажилд явуулсан билээ. Гэхдээ Свердлов бол хүн муу таньдаг, Төв Хорооны боловсон хүчний хэлтсийг өөрийнх нь тэмдэглэлийн дэвтэр оролдог гэж үздэг, бүр Туруханскийн цөллөгт байхдаа “хувиа хичээгч” гэж нүүрэн дээр нь улайм цайм хэлдэг байхад нь МАНЬ ХҮН гомддоггүй байсан юм. Свердлов бол бүхэлдээ эгэл сайн залуу, гэхдээ гарамгай хүн биш. Тэгээд ч Ленин түүнийг цэвэр ёслолын албан тушаалд буюу Бүх Оросын Төв Гүйцэтгэх Хорооны даргаар тавьсан юм. Свердловыг нас барсны дараа Ленин энэ албан тушаалд Тверийн тариачин нэг эр, “бүх оросын ахлагч” хэмээгдсэн Калининыг олж авсан.

	Талийгаач Зержинский Ягодаг бас нэг их ойшоохгүй, хоёрдугаар зэргийн албанд хэрэг эрхлэх газрын даргаар байлгаад байсан юм. Гэхдээ Зержинский хэдийгээр олон сайн талтай ч гэсэн төрөлхийн тайж зантай хүн.

	Бас тайж зантай, нэмэрт нь арван дөрвөн хэл мэддэг (большевик хүнд арван дөрвөн хэлний хэрэг юу байна вэ?) Менжинский Доод Новгородын ердийн эмийн санч Ягодагаас Зержинскийд өөриймсөг санагдах нь зүйн хэрэг. Түүнээс гадна нөхөр Зержинский олон сайн талынхаа хажуугаар жаахан өнгөн дээрээ даналзах дуртайг хэлэх хэрэгтэй... Чухам тэр учраас Тройцкийд дургүй байсан, цаадах нь даналзахын хувьд түүнийг хол хаясан хүн билээ. Боловсрол багатай “бичиг хэргийн хүн” Төмөр Феликсийн сэтгэлд төдийлөн нийцэхгүй байсан нь зүйн хэрэг...

	Гэвч Улс төрийн ерөнхий газарт ариухан бурхад хэрэггүй, бас гоё сайхан улс хэрэггүй, удирдлагын урлаг гэдэг бол хэрэгтэй хүнийг хэрэгцээтэй газар нь тавьж хамгийн гол нь дараа хэрэггүй болсон цагт нь түүнийг зайлуулж чаддагт байдаг юм. Ягода бол одоохондоо яг байвал зохих байрандаа байгаа хүн, өөрт нь ярьж байгаа юмны жинхэнэ утгыг сайн ойлгоно.

	Ягода хаант засгийн нууц албанд ажиллаж байсан байх гэсэн хардлага ор үндэсгүй зүйл биш байж магадгүй. Гэвч тийм явдал маш нарийн орооцолдсон байдаг тул тэр хардлагыг чухамдаа шалгах арга байхгүй. Тойруу баталгаа бол ямагт найдвар муутай, хувьсгалын дараа хэдхэн цагийн дотор хааны нууц албаныхан бараг хамаг архиваа устгачихсан учир шууд баталгаа бараг байхгүй. Хуучин туршуул агсан олон хүний нэр бид олж авсан бил үү? Нууц албаныхан ул мөрөө баллаж чаддаг, буруу замаар будаа тээлгэж дөнгөдөг байсан юм чинь бидний олж авсан зүйл төдийлөн сайн баталгаа болохгүй. Ер нь түүнээс гадна намын эрх ашгийн үүднээс өөрийгөө авч үлдэхийн тулд харгис цагдаагийн газрын түшмэдтэй харилцаж, янз бүр болохоос өөр аргагүй явсан хүмүүст олон жилийн дараа эргэлзээтэй мэт санагдахаар нөхцөл байдал тохиолдож байсан байж болно.

	Аль нэг хүн хааны нууц албаныхантай холбоотой байсан гэдгийг нотлоход хэцүү, гэхдээ тийм сэжиг төрж, тэр талаар өчүүхэн төдий ч гэсэн баримт байгаа бол холбоогүй байсан гэдгийг батлах нь бүр ч бэрх. Ягодатай холбоотой зарим нэг баримтыг нэг хүн гаргаж ирсэн, тэдгээр нь шууд хамаарах зүйлгүй, үнэмшил багатай байсан боловч хүсэх юм бол Ягодаг нууц тагнуул гэж буруутгахад хангалттай баримтууд байсан юм. Тэдгээр баримтыг гаргаж ирсэн хүнд ТЭРЭЭР нам үүнийг үнэмшил муутай зүйл гэж үзэж байна гэж тэр үед нь хэлээд энэ асуудлыг хэзээ ч, хаа ч дахин бүү ярь гэж тушаажээ. Тэгээд тэр баримтуудыг өөртөө үлдээсэн байна. Ягода үүнийг мэдэж байгаа ажээ. Баримт материалыг гаргаж ирсэн хүнийг ч үлдээж, түүнд бүү хүр гэсэн. Үүнийг ч Ягода мэдэж байгаа. Айхынхаа эрхэнд үхэр нохой мэт үнэнч байх болно, энэ бол итгэл үнэмшлээрээ үнэнч байснаас дээр, яагаад гэвэл итгэл үнэмшил бол өөрчлөгдөнө, харин айдас бол хэзээ ч арилахгүй.

	Ягода уншсан зүйлээ ширээн дээр тавиад юу ч хэлсэнгүй. Сталин одоо зуур юм асуугаагүй учраас тэр. Бас Сталин руу эгцэлж харсангүй. Нөхөр Сталин руу харна гэдэг бол түүнд дуугүй асуулт тавьж юм ярихыг шаардлаа гэсэн үг. Тэрээр хэзээ, юу ярихаа өөрөө мэддэг учраас тэгж харахад дургүй билээ. Сталин түүнд өөрийнх нь бичсэн мэдээллийг үзүүлсэн нь гарцаагүй, гэхдээ энэ нь юу гэсэн үг болох нь одоо хэр тодорхойгүй байв.

	Сталин Ягодагийн ойролцоо байсан сандал руу мэдэгдэм төдий дохив. Суу гэхийг бодоход урт яриа бололтой. Энэ ярианы дундаас цөөнгүй таавар таах хэрэгтэй учраас тун ярвигтай яриа болох нь гэдгийг Ягода дор нь ухаарчээ.

	Сталин өрөөн дундуураа алхлах зуур ярьж эхлэв. 

	— Таны илтгэл юуг харуулж байна вэ? Нөхөр Запорожец оногдсон үүргээ биелүүлж чадахгүй байгааг харуулж байна. Ленинградад Зиновьевын эсрэг бүлгийнхнийг устгах нь хялбархан ажил байсан бол энэ үүргийг нөхөр Медведийн аппаратаар гүйцэтгүүлэхээр даалгаж болох байсан. Гэтэл нөхөр Медведь бол Кировын хүн, харин нөхөр Киров бол Зиновьев намд болон түүнд өөрт нь ямархан хэмжээний аюул болж байгааг ухамсарлахгүй байна. Тоогүй хэрэг. Ленинградын байдлыг буруу үнэлж байна.

	Сталин хивсэн дээгүүр чимээ гаргахгүй аажуухан алхална. 

	— Энэ байдлын онцлог юу вэ? Ленинградын байдлын онцлог нь зөвхөн тэндхийн намын байгууллагад зиновьевчууд олноороо үлдсэн явдал биш. Гол нь Ленинградын намын байгууллагын удирдлагад, нөхөр Кировын дэргэд тэднийхэн олноороо үлдсэн байна. Намын Арван дөрөвдүгээр их хурлын өмнө Зиновьевын төлөө саналаа өгч байсан түм түмэн хүн хаашаа алга болчхов? гэсэн асуулт гарч байна. Тэд нар тэндээ, Ленинграддаа байгаа, нөгөө л байрандаа, нөгөө л албан тушаал дээрээ байгаа. Нөхөр Киров тэд нар одоо намын жанжин шугамын төлөө, Төв Хорооны төлөө байгаа гэж нотолдог юм... Энэ тийм гэж үү? Тэд нөхөр Кировын төлөө байгаа нь үнэн, гэхдээ энэ бол тэд Төв Хорооны төлөө байгаа гэсэн үг биш! Нөхөр Киров тэднийг Ленинградад нь бүрэн бүтнээр нь хамгаалж үлдээсэн юм чинь тэд нөхөр Кировын төлөө байлгүй яах билээ? Тэд нөхөр Кировын төлөө байгаа нь зүйн хэрэг, тэд нөхөр Кировт үнэнч байгаа нь зүйн хэрэг. Гэхдээ нөхөр Киров өөрт нь үнэнч байгааг намд үнэнч байгаа мэт бодоогүй биз? Нөхөр Киров намыг өөртэйгөө адилтган үзэж байгаа юм биш биз? Арай эрт ингэж байгаа юм биш биз? Лениградын шударга коммунистууд Ленинградын намын байгууллагын иймэрхүү байдалд сэтгэл дундуур байгаад гайхмаар юм юу байна? Энд гайхмаар юм огт алга. Коммунистууд, ялангуяа таны наад мэдээлэлдээ зүйтэй бичиж байгаачлан Зиновьевын үеэс хойш өсөж бойжсон залуу коммунистууд тэгж сэтгэл дундуур байгаа нь зүй тогтолтой зүйл. Тэд ийм байдлыг эсэргүүцэж байна. Тэдний өсөж өндийх, ахин урагшлах замд Зиновьевын хуучин боловсон хүчнүүд хөндөлдөж зогсчхоод байгаа учраас тэгж эсэргүүцэж байгаа юм. Цаадуул нь мэдээжээр өөрсдийнхнийгөө дэвшүүлээд бусдынханд зам тавьж өгөхгүй байгаа, гэтэл тэдний хувьд бусдынх болчхоод байгаа хүмүүс бол үнэнч шударга, Төв Хорооны талыг жинхэнээсээ баримтлагчид юм.

	Сталин чимээ гаргахгүй аажуухан алхалсан чигээрээ хэсэг дуугүй болсноо яриагаа дахин үргэлжлүүлэв. 

	— Нөхөр Запорожецийн зорилт юу байсан бэ? Түүний зорилт бол Лениградын байдлыг өөрчлөх, Ленинградын байгууллагаас зиновьевчуудад хандах харьцааг өөрчлөх, троцкист болон зиновьевын аюулын цар хэмжээг харуулах явдал байсан. Нөхөр Запорожец юу гэгчийг хийв? Юу ч хийгээгүй. Үүнийг хийхэд Киров, Медведь хоёр түүнд саад болоод болохгүй байгаа мэт гомдол мэдүүлж байна. Жинхэнэ чекист хүнд бол иймэрхүү гомдол зохихгүй. Аппарат өөрийнх нь биш Медведийн захиргаанд байна гэж гомдол мэдүүлсэн гэж байгаа. Тэнэг толгой! Нэг бол өөртөө таарах аппарат сонгож бүрдүүлэх хэрэгтэй, эсвэл ажил амжуулах чадал байхгүй гэдгээ хүлээх хэрэгтэй.

	Сталин гэнэтхэн Ягодагийн дэргэд зогтусав. 

	— Зиновьев, Каменевийн талынхныг бүрмөсөн цэглэх хэрэгтэй. Нөхөр Киров өөрийгөө зиновьевчуудаар хүрээлүүлчхээд байна, гэтэл цаадуул нь түүний энэ бүх ачийг нэг л хариулах вий. Нэг зүйл гарцаагүй гэснээ Сталин дахин өрөөн дундуураа алхалж, Киров Лениградад Зиновьевын талынхныг хадгалж байгаа учраас өнөөдрийн тодорхой нөхцөлд түүнийг зайлуулах явдал тэднийхэнд ашиггүй гэдэг нь гарцаагүй. Гэхдээ засгийн төлөө тэмцлийн байдал нөхцөл хурцдах үед Киров тэдэнд хэрэггүй болно. Үүнээс гадна дайны аюул бий болох юм бол байдал бас хурцдаж болно. Гэтэл дайн бол гагцхүү Төв Хорооны эсрэг хүчинд л ашигтай, дайн засаг солигдох замыг нээдэг учиртай. Одоо Зиновьев, Каменев хоёр нөхөр Кировыг Төв Хорооны эсрэг гол цохих хүч болгон ашиглахыг оролдож байна, гэтэл мань хүн тэдэнд хэрэггүй болох цаг ирнэ, тэр үед тэд нар улс оронд хямралын байдал бий болгохын тулд түүнийг зайлуулна. Киров Сталины эсрэг троцкист могой өвөртөлж явна, гэтэл тэр нь нөхөр Кировыг өөрийг нь хатгачихгүй байгаа? гэв.

	Тэрээр ширээн дээрээс Ягодагийн мэдээллийг авч түүн рүү хаяв. 

	— Намд ажил хэрэг л хэрэгтэй болохоос биш бичиг цаасны хэрэг байхгүй. Та явж болно.

	Сталин Ягодаг гаргав. Мань хүн өөрийг нь ойлгов уу? Бүгдийг ойлгосон. Гэхдээ Киров Москвад шилжиж ирэхийг зөвшөөрвөл хамгийн зүйтэй болох юм. Тэр Төв Хорооны нарийн бичгийн дарга юм чинь, Төв Хорооныхоо нарийн бичгийн даргаар л ажиллаг л даа. Нүдэнд ил байх юм. Оржоникизетэй ойртчих нэг тал байна, гэхдээ Киров Төв Хорооны нарийн бичгийн даргын хувьд аж үйлдвэрийг бүхэлд нь, түүний дотор хүнд үйлдвэрийг хариуцах тул Серго аппараттайгаа хамт түүний харьяанд байж таарах учраас тэр хоёрын нөгөө наалинхай үерхэл юу болж хувирахыг харна аа, гайгүй. Оржоникизе ухаанаар гоц биш, тэр хосын хувьд адагт нь байгаа хүн, гэхдээ Кировт шууд захирагдахаас дургүйцэх болно. Тэгвэл тэгж л байг, цаанаа хорон юмгүй сэжиг бол хамтарч ажиллахад хамгийн сайн үндэс суурь мөн.

	Сталин үүднийхээ өрөө рүү гарч өөр лүүгээ нөхөр Ежовыг дуудахыг Поскрёбышевт тушаав.

	Ежов Төв Хорооны аппаратад хорин долоон онд орж иржээ. Бараг одой гэлтэй жижигхэн хүн. Сталин намхан нуруутай хүнд дуртай, өөрийнх нь чац 160 сантиметр.

	Хэн түүний нэрийг санал болгосныг Сталин мартчихжээ. Энэ бол ховор тохиолдлын нэг. Мехлис бил үү? Поскрёбышев юм уу? Товстуха юу? Тэд нарын л аль нэг нь. Үүнээс өмнө Ежов Казахстанд намын ажил хийж байсан юм.

	Тэрээр нарийн бичгийн дарга нарын газар ажиллах зуур сайн хүн гэдгээ харуулжээ. Хэн, хэзээ, хаана, ямар ажил дээр байсныг андахгүй, хэдэн зуун хүний нэр усыг цээжээр мэднэ. Заяанаасаа боловсон хүчний ажилтан. 1930 онд МАНЬ ХҮН түүнийг Төв Хорооны боловсон хүчний хэлтсийн эрхлэгч болгожээ. Тэгээд ч алдсангүй. Ежов Төв Хорооны мэдлийн ямар ч ажилтан, түүний дотор Улс төрийн Товчооны аль ч гишүүний тухай арван минутын дотор бүрэн дүүрэн мэдээ өгнө. Энэ ахархан эр хүнийг нэр хүндээр нь онцгойлдоггүй, намын гишүүний хугацаа, нийгмийн гарал, урьд байгуулсан гавьяа энэ тэрийг падгүй гэж үздэг учраас бүх хүний нэр дээр данс нээжээ. Энэ мэт үзүүлэлт тухайн хүнийг онцгойлж үзэх ёстой мэт хуурамч эрх олгодог учраас Ежов эдгээр ойлголтыг хуучирсан зүйл, тэр ч байтугай хортой зүйлд тооцно. Түүний хувьд Улс төрийн Товчооны гишүүд Төв Хорооны мэдлийн бусад аль ч хүнээс юугаар ч ялгаагүй учраас мань хүн тэдний тухай материал танилцуулж байхдаа хөхөлбөр нүднийх нь харц гөлөрсөн янзтай болдог ажээ. Тэрээр нарийн бичгийн дарга нарын газар байгаа аливаа хувийн хэлхээ холбоогүй цорын ганц хүн бөгөөд алс холын Казахстаны урьд өмнө хэн ч эс мэдэх намын ажилтан учраас дээр үеийн элдэв холбоогоор гагнагдсан ажилтан нарыг үзэн ядна. Чухам энэ учраас аппаратын хүмүүсийг сарниан бутаргах ТҮҮНИЙ бодлогыг хэрэгжүүлэн, боловсон хүчний “хэлхээн” дотроос хамгийн гол чухал гогцоог сугалан авч тэрхүү хэлхээг хайр найргүй эвдэлж байлаа. Ежов бол мэдээж ганцаархнаа хүн, тэр хүчирхэг “хэлхээтэй” тэмцэхдээ өөрийн биеийг, өөрийн байр суурийг хамгаалж байсан юм. Мухар сохроор үзэн ядна гэдэг бол зөв шийдвэр гаргахад саад болдог, улс төрийн бодлогод муу шинж чанар гэдэг нь гарцаагүй. Гэхдээ зан чанарын муу шинжийг ч гэсэн ашиглаж бас болно. Ежов бол “цагаан гартан” биш. Ежов бол “хар гартан”, ийм гар ч гэсэн ажилд хэрэг болдог. Дэмий хоосон яриад байхгүй шууд л хийнэ. Ёс суртахууны элдэв болзол, болно болохгүй гэх юмыг огт санаанд орохгүй. Гаднаа даруухан боловч нэр алдарт дуртай, хүмүүсийг удирдаж, тэдний хувь заяаг шийдэж байх санаатай. Гэхдээ өрөөн дотроо, ширээнийхээ ард, хавтаст хэрэг, нөгөө бүхнийг чадах данс даягаа харж байгаад нууцаар шийдэж байх санаатай. Тэрээр Дотоод явдлын ардын комиссарын газрын байгууллагуудыг чухамдаа хэдийн хяналтдаа оруулчихсан, тийм ч учраас Ягода түүнийг ад үзэж байгаа, ингэхлээр энэ чиглэлд тэнцвэр олдсон гэсэн үг. Арван долоодугаар их хурал дээр МАНЬ ХҮН түүнийг Төв Хорооны бүрэлдэхүүнд оруулсан, энэ нь мань хүний хийж дөнгөсөн цөөхөн өөрчлөлтийн нэг. Одоо түүнийг Дотоод явдлын ардын комиссарын газрын байгууллагууд, шүүх, прокурорын газрыг хянуулж байхын тулд нарийн бичгийн дарга нарын газрын бүрэлдэхүүнд оруулах хэрэгтэй, тэгвээс тэнцвэр бүрмөсөн найдвартай болно. Бие биеэ үзэн яддаг Ежов, Ягода хоёрыг энд байж байхад энэ чиглэлээр санаа амар байж болно.

	Сталин сандал руу дохив. Ежов суугаад тэмдэглэлийнхээ дэвтрийг өмнөө гаргаж тавив. 

	— Төв Хорооны бүтцийг жаахан өөрчлөх, Төв Хорооны аппаратыг шинэ хэлтсүүдээр өргөтгөх санал байна гэж Сталин хэлэв.

	Нөхөр Сталин “Санал байна” гэж хэлсэн бол энэ санал нөхөр Сталинаас өөрөөс нь гарч байгаа гэсэн үг юм. 

	— Яагаад ийм санал тавих болов? хэмээн Сталин өөрөөсөө асууж байгаа мэт асуулт тавив.

	Тэгээд өөрөө хариу хэлэв. 

	— Энэ санал бол ухаалаг бодлоос үүсэж байна гэж би бодож байна.

	Ежов үзгээ зэхэж бариад тэмдэглэлийнхээ дэвтэр лүү харна. 

	— Бид тэгэхэд нөхөр Рязановын нэг хэргийг уучилсан, Пятаковоос болж тийм хэрэг хийсэн учраас л бид уучилсан юм. Харин чухам хэргийнх нь тухайд яривал жигшмээр хэрэг. Төвөөс очсон комиссыг баривчилна гэж байх уу! Ингэж дураараа загнах нэг ч мужийн намын хорооны нарийн бичгийн дарга байхгүй. Гэтэл үйлдвэрийн дарга тэгж загнасан байна, тэр ч байтугай хотын намын хорооны нарийн бичгийн даргатай ч зөвлөөгүй гэж байгаа. Энэ бол ноцтой дохио гэж өгүүлээд Сталин түр чимээгүй болов.

	Ежов толгой өөд татахгүй бичиж байна. 

	— Энэ дохио юуг харуулж байна вэ? хэмээн Сталин дахин өөртөө асуулт тавив.

	Тэгээд өөрөө хариуллаа. 

	— Энэ дохио бол аж үйлдвэрийн удирдах боловсон хүчнүүд хяналтгүй байгааг харуулж байна. Аж үйлдвэрийн аппарат зөвлөлтийн аппарат байснаа техник шүтэгчдийн аппарат болж хувирч байна. Энэ бол их аюултай зүйл!

	Сталин ингэж хэлээд цаанаа нэг л учиртай чимээгүй болов. Энэ нь нийт олон түмэнд хүргэвэл зохих нэгтгэн дүгнэсэн үг хэлэх гэж буйн гэрч ажээ. Ежов энэ үгийг яг бичиж авахын тулд анхаарлаа төвлөрүүлэв. 

	— Техник шүтэгчдийн аппарат эдийн засгийн ноёрхол руу тэмүүлж байна, эдийн засгийн ноёрхол бол улс төрийн ноёрхол, энэ чинь марксизмын цагаан толгой шүү дээ. Бид техник шүтэгчдийг эдийн засгийн ноёрхолд, өөрөөр хэлбэл улс төрийн ноёрхолд хүргэж болохгүй, тэгэх юм бол пролетарийн диктатурын эцэс болно гэсэн үг.

	Сталин Ежовыг бичиж дуустал хүлээгээд 

	— Нөхөр Оржоникизе энэ аюулыг дутуу үнэлж байгаа нь тоогүй хэрэг юм гэв.

	Ежов бичихээ болив. Улс төрийн Товчооны гишүүдэд хамаарах аливаа зүйлийг тэрээр бичиж авахгүй, гагцхүү тогтоож авах ёстой. 

	— Гэвч нөхөр Оржоникизе аппаратынхаа өөртөө үнэнч байгааг нам, улсад үнэнч байгаа мэт үздэг манай дээд удирдлагын олон хүний алдааг давтаж байгаа хэрэг. Техник шүтэгчдийн аппарат нөхөр Оржоникизед үнэхээр үнэнч байгаа юм. Ер нь ч яагаад үнэнч байхгүй байх билээ? Нөхөр Оржоникизе энэ аппаратыг элдвээр өмөөрөн хамгаалж, намын хяналтаас гарган, түүний бие даах гэсэн хандлагыг өөгшүүлж байгаа, хорлон сүйтгэгч ямар ч инженерийг баривчлахыг эсэргүүцэж байгаа, түүгээр ч барахгүй Аж үйлдвэрийн намынхныг шүүн таслахыг эсэргүүцэж байсан. Ийм нөхцөл байдалд техник шүтэгчдийн аппарат түүнд үнэнч байх нь мэдээж. Гэхдээ зөвхөн нэг хэсэгтээ л үнэнч байх болно, хүчээ хурааж байгаа үедээ л үнэнч байна. Тэгээд хүчээ хурааж гүйцсэн цагт тэд нар нөхөр Оржоникизегүйгээр учраа олцгооно! Рязанов Пятаковын томилсон комиссыг баривчлаад буцааж хөөж явуулсан байна. Гэтэл Пятаков чинь нөхөр Оржоникизегийн орлогч шүү дээ! Тэгвэл Рязанов маргааш гэхэд нөхөр Оржоникизегийн өөрийнх нь томилсон комиссыг буцааж хөөхгүй гэсэн баталгаа хаа байна? Нөхөр Рязанов Москвагаас очсон комиссыг хөөснөөрөө улс төрийн хэрэг хийсэн байна. Улс төрийнхөө энэ алхмыг яагаад улс төрийн удирдлагын үүрэг гүйцэтгэж байгаа хотын намын хорооны нарийн бичгийн дарга нөхөр Ломиназетэй зөвлөсөнгүй вэ? Нөхөр Ломиназе нөхөр Рязановт хувьдаа нэр хүндгүй юм уу? Тийм гэж саная. Гэвч нөхөр Ломиназе ямар ч байлаа гэсэн эрхбиш намын байгууллагыг толгойлж байгаа хүн, тэгвэл намын байгууллагыг давж гарах эрх хэнд ч байхгүй...

	Сталин Оржоникизегийн тухай ярьж байснаа болиод Рязановын тухай ярьж эхэлсэн газраас Ежов дахин тэмдэглэж эхлэв. 

	— Нөхөр Рязанов Москваг ч, орон нутгийн намын байгууллагыг ч, аль алиныг нь тоохоо бүр больж байна. Энэ юу гэсэн уг вэ? Энэ бол техник шүтэгчдийн аппарат өөрсдийгөө хяналт байхгүй, шийтгэл байхгүй улс гэж үзэж байна гэсэн үг. Яагаад тэр вэ?

	Сталин дахиад нэгтгэн дүгнэх бололтой түр чимээгүй болоход Ежов тэмдэглэлийнхээ дэвтэр лүү тонгойлоо. Сталин цааш нь ярив. 

	— Аж ахуйн аппарат түүнд дүйцэх дайны намын хяналт байхгүй учраас л хяналтгүй юм шиг загнаж байгаа юм. Ардын комиссарын газрыг Улс төрийн Товчооны гишүүн тэргүүлж байхад Хүнд аж үйлдвэрийн ардын комиссарын газрын намын үүр ямар үүрэг гүйцэтгэж чадах вэ? Ерөнхий газрын дарга нар, үйлдвэрийн захирлууд мужийн намын хороо, аягүй бол бүр Төв Хорооны гишүүн байхад ерөнхий газар, трест, үйлдвэрийн газруудын намын үүрийн нарийн бичгийн дарга нар их сайндаа л районы намын хорооны гишүүн төдий байгаа юм чинь энэ намын үүрүүд ямар үүрэг гүйцэтгэж чадах вэ? Тийм түвшинд намын байгууллагын үүрэг хэрэг дээрээ нойл юм. Рязановын хэрэг бидэнд эн тэргүүний зорилтыг шийдвэрлэх аргыг зааж өгч байна. Аж ахуйн аппаратын үйл ажиллагаанд түүнтэй дүйцэх дайны намын хяналт тавих хэрэгтэй. Намын аппарат улс орны бүх аппаратыг, түүний дотор улс ардын аж ахуйн аппарат, юуны түрүүнд хамгийн биеэ даасан, хамгийн боловсролтой, хамгийн ихэмсэг бардам боловсон хүчинтэй аж үйлдвэрийн аппаратыг хянаж байх ёстой.

	Сталин “ихэмсэг бардам” гэдэг үгийг хэлэхдээ шар нүдэнд нь хорсол гялсхийж, тэгээд түр азнасны дараа, — Манай оронд техник шүтэгчдийг бий болгох гэсэн аливаа санаархлыг уг үндсээр нь устгаж, бут ниргэсэн байвал зохино. Тийм учраас одоо байж байгаа Төв Хорооны хэлтсүүд дээр аж үйлдвэрийн, хөдөө аж ахуйн, тээврийн гэсэн гурван хэлтэс нэмж бий болгох санал байна. Ингэх юм бол улс ардын аж ахуйн үндсэн салбарууд аж үйлдвэр, хөдөө аж ахуй, тээвэр намын Төв Хороотой шууд холбоотой болно. Ийм замаар нам улс ардын аж ахуйн шийдвэрлэх хэсгүүдэд илүү туслалцаа үзүүлж чадах юм. Эдгээр шинэ хэлтсийн удирдлагууд нь ардын комиссарын зиндааны, эсвэл магадгүй түүнээс ч дээгүүр зиндааны ажилтан байх ёстой, тэгж гэмээж нь тэд нэр хүндтэй, жинтэй байх болно. Намын байгууллагуудыг өөрчлөн байгуулах талаар шийдвэрийн төсөл бэлтгээд надад үзүүлээрэй. Шинэ хэлтсүүдийн эрхлэгчийн албан тушаалд дэвшүүлэх хүмүүсийн нэрсийг сонгож олоод надад бас үзүүлээрэй. Хэлтэс бүрийг Төв Хорооны нарийн бичгийн дарга хариуцна, бас Улс төрийн Товчооны гишүүн ч хариуцаж магадгүй. Аж үйлдвэрийн хэлтсийг хамгийн чухал гэдгээр Улс төрийн Товчооны гишүүн хариуцах ёстой нь гарцаагүй. Жишээлбэл нөхөр Киров. Тэр чинь техникийн боловсролтой шиг санагдах юм. Дашрамд хэлэхэд түүний бүрэн хувийн хэргийг надад авчирч өгөөрэй гэж нэмж ярив.

	Сталин бослоо.

	Ежов ч дэвтрээ хааж үзгээ энгэрийнхээ халаасанд хийгээд бушуухан өндийлөө. Сталин боссон хойноо, 

	— Рязановыг тэр үед шийтгэхэд Пятаковын өдөөн хатгасан явууллагыг зөвтгөсөн хэрэг болох байсан юм. Гэхдээ төвийн буруу байлаа ч гэсэн төвлөрөн удирдах ардчилсан зарчмыг зөрчиж болохгүй. Одоо энэ асуудлын учрыг мужийн намын хороо олбол таарна. Мужийн намын хороо тайлбар гаргуулж аваг, судалж учрыг нь олог, тэгээд үр дунг нь танд танилцуулаг. Тэр хэрэг цаасан дээр үлдсэн байх ёстой.

	Сургуулийн төгсөлтөөс өмнө, бүр хавраар Малькова Шарокт утасдаж маргааш өглөө Шүүхийн ардын комиссарын газрын боловсон хүчний хэлтэс дээр ир гэж мэдэгджээ.

	Ийнхүү түүний асуудал шийдэгджээ. Үйлдвэрт очих болбол сайхан хэрэг, хэрвээ шүүх буюу прокурорын газар явуулах болбол гарцаагүй Москвадаа байна гэсэн үг, тиймгүй бол түүнийг Ардын комиссарын газар дуудахын хэрэг юу байна. Тэдний сургуулийнхан цөм аль хэдийн томилолтоо авчихсан, бүгд хөдөө хөөгдөөд байгаа билээ.

	Юра маргааш нь товлосон цагт Малькова дээр ирэв. Хүүхэн түүнийг орж ирмэгц босоод, 

	— За явъя! гэж товчхон хэнэггүй өгүүлжээ.

	Тэгээд түүнийг энд тэндгүй бэх асгасан ногоон цаасаар бүтээсэн татуургагүй хуучин ширээ, гурван сандлаас өөр юу ч байхгүй, хана нь нүцгэн жижигхэн өрөөнд дагуулж ирэв. Тайзнаас бүрхүүлгүй чийдэн өлгөөтэй байх аж. Ямар зориулгатай нь мэдэгдэхгүй хаягдмал өрөө.

	Ойрд угаагаагүй тоосондоо загалтсан цонхны дэргэд нэг намхавтар хүн зогсож байв. Тэрээр нөгөө хоёрыг орж ирэхэд эргэж харлаа. Малькова Шарокийг урдаа оруулснаа тэр даруй буцаж гараад хаалгаа хаачхав.

	Нэг хэсэгтээ тэр хоёр бие биеэ сонжин харцгаалаа. Нөгөө хүн хүүхдэрхүү царайтай авч эвэр хүрээтэй том шил нь тун оворжуу болгожээ. Иймэрхүү хөшүүн янзын улс тамир муутай хэр нь гоморхуу, өширхүү байдаг учраас Юра хэзээний тийм хүмүүсээс дөлдөг билээ. Сайх хөшүүн өөрийгөө Дьяков хэмээгээд Юраг суу гэснээ өөрөө өөдөөс нь хараад суучихлаа. 

	— Нөхөр Шарок, та сургуулиа төгсгөж байна. Одоо ингээд хуваарилагдах ёстой, тэгэхлээр тантай тодорхой танилцах гэсэн юм. Өөрийнхөө тухай ярьж өгнө уу гэж Дьяков хэлэв.

	Тухайн үедээ Малькова түүнийг яг ингэж хэлж угтаж байсан билээ. Боловсон хүчний хэлтсийнхнийг өөр өөрийн нүүр царайтай гэж хэлэмгүй юм байна. Тэгээд Шарок тэр үед яг Мальковад хэлж байсан шигээ хариулав. Оёдлын үйлдвэрийн ажилчны хүү, хуучин зорогчийн мэргэжилтэй, дээд сургуульд олон нийтийн тийм тийм ажил хийж байсан. Бас төвөгтэй зүйл бий, ах маань хулгайн хэргээр ял эдэлж байгаа. Товчоор хэлэхэд үйлдвэр лүү явуулаасай билээ хэмээж нэг талаас өөрийгөө юугаар ч муулахааргүй, нөгөө талаас шүүх, прокурорын байгууллагад ажилд тэнцэхээргүй харагдахаар хариулжээ.

	Гэтэл Дьяков ахынх нь тухай хэдийн мэдсэн бололтой Малькова шиг элдвээр номчирхож сургаал айлдсангүй. Харин өөр нэг юмны тухай дэлгэрэнгүй шалгаав. Эцэг эх нь хаанаас гаралтай, юу хийдэг улс болох, хаана аж төрдөг, тэднийх ямар байртай, сургуулиа төгсөөд яах бодолтой байгаа зэргийг ширхэгчлэн асуув. 

	— Үйлдвэр лүүгээ буцаж очих хүсэлтэй. 

	Дьяков ойлгож байгаа бололтой толгой дохив. 

	— Би бол таны бодлыг тодруулах үүрэгтэй хүн, чухам яахыг дарга нар шийднэ. Би тан руу утасдана аа.

	Ингэхлээр түүнийг Ардын комиссарын газарт буюу прокурорт авах гэж байна, гагцхүү чухам ямар ажилд авах нь л тодорхойгүй байна. Бух төгсөгчдийн дотроос онцгойлж үзэж байгаа нь бахдалтай боловч өөрийнх нь төлөвлөгөөг нураах нь. Тэгээд Ардын комиссарын газар буюу прокурорын байгууллагад ажиллана гэдэг нь хэдийгээр Москвадаа байна гэсэн үг боловч мань хүн ямар ч атугай үйлдвэрт томилуулахаар хөөцөлдөхөөр шийдэв.

	Дьяков хэд хоногийн дараа утасдаж Шүүхийн ардын комиссарын газарт хүрч ирэхийг хүсэв. Юра тийшээ очлоо. Дьяков түүнийг пропускийн товчоон дээр хүлээж байв. Тэр хоёр цахилгаан шатаар дөрвөн давхарт гарч түрүүчийн удаа Дьяковын түүнийг хүлээж авсан нөгөө өрөөнд орцгоолоо.

	Цонхны хажууд комиссар цолтой нүсэр эр сонин уншаад сууж байв. Зах нь түдүүл улаан ягаан өнгөтэй байгаа нь Улс төрийн ерөнхий газрын цэргийн тэмдэг. Юра түүнийг ямар ажилд авах гэж байгааг ойлгомогц бие нь арзасхийгээд явчхав. 

	— Нөхөр Березин гэж Дьяков мэдэгдэв. Березин сониноо тавихад Юра түүний цаатан янзын хүрэл царайг үзэж дахиад дотор нь хачин оргив.

	Березин Юраг суу гэж гар дохив.

	Дьяков зогссон чигээрээ байснаа бүр яриа эхэлсэн хойно Березин мөн түүн рүү харж сандал руу толгой дохиход сая суулаа.

	Березин Юраг чимээгүй ажиглаж байснаа, 

	— Намын байгууллага таныг Дотоод явдлын ардын комиссарын газрын аль нэг байгууллагад ажиллуулахыг зөвлөмж болгосон юм. Би таны хувийн хэрэгтэй танилцсан. Ах чинь эрүүгийн гэмт хэргээр ял эдэлж байгаа юм байна хэмээн сунжруулан өгүүлээд, 

	— Та түүнтэй хамт ял заагдсан хүмүүстэй танил байсан уу? гэж асуув. 

	— Би тэднийг шүүхийн хурал дээр л анх удаагаа харсан. 

	— Та ахтайгаа нөхөрлөдөг байсан уу? 

	— Ах надаас дөрөв ах. Би өөрийн гэсэн найз нартай, тэр ч бас өөрийн найзтай байсан. 

	— Та түүнтэй одоо харилцаатай юу? 

	— Эцэг, эхэд маань л захиа бичдэг юм... Тэд хариуг нь бичнэ... Хугацаагаа дуусгаад хөдөлмөрлөж шударга амьдрах замд ороорой гэсэн миний хүсэлтийг тэд нар уламжилдаг. Миний тэр зөвлөгөө тус болох эсэхийг бүү мэд.

	Березинд ах нь пад байхгүй, өөрийг нь л сонирхож байна гэдгийг Юра тодорхой ойлгож байв. Тийм учраас үнэн санаанаасаа ярьж байна гэдэгт эргэлзэхээргүй хариулах хэрэгтэй, гэхдээ бас энэ байгууллагад авахгүй байхаар хариу өгөх хэрэгтэй. Эд нар өөрснөө л түүнийг авахаа больчих ёстой. Березин нөгөө Будягин шиг гарамгай тэмцэгчдийн эгнээнд багтдаг учраас түүнд хэзээ ч итгэхгүй. 

	— Таны найз нар чинь хэн бэ? гэж Березин асуув. 

	— Гойд дотнын найз надад байхгүй хэмээн Шарок энэ бол гол асуулт гэдгийг ойлгож байгаа учраас болгоомжтой өгүүлэв. Березин чухам хэний тухай мэдэх гэж байгаа юм бол? Саша Панкратовын тухай юу, эсвэл Лена Будягины тухай юу?.. Гэвч Саша, Лена хоёр аль нь ч түүний нөхөд биш болсоор удаж байгаа билээ...— Надад гойд дотнын найз байхгүй хэмээн Шарок давтан хэлээд, — Сурч байсан дунд, дээд сургууль бас манай байшингийн танилууд бий гэв. 

	— Та долоодугаар сургуульд сурч байсан уу?

	За, мэдлээ... Саша эсвэл Ленатай холбоотой зүйл байх нь. 

	— Тийм, долоод. 

	— Кривоарбатын хөндлөн гудамд уу? 

	— Тийм. 

	— Сайхан сургууль. Сургуулийнхаа нөхдөөс хэнтэй нь уулздаг вэ дээ?

	Саша Панкратов дээр л хүрэх гээд байна. Хэлэхгүй байх уу? Тэгж яах ч юм билээ? Тэртэй тэргүй мэдэцгээж байгаа. Тэгээд ч өөрийг нь юу гэж буруутгах билээ? Тэр хоёрын хооронд ямар ч нөхөрлөл байгаагүй, харин дайсагнал л байсан. Гэхдээ тэр дайсагналын тухай ч бас ярихын хэрэггүй, баривчлагдсан хүнийг өөлж байна гэж санана. Үерхэл, дайсагналын аль нь ч байгаагүй. Нэг байшинд суудаг нас чацуу залуус, тийм учраас нэг сургуульд сурч байсан, дараа нь нэг үйлдвэрт ажиллаж байсан, энэ бүхэн аль эртний явдал...

	Юра үг болгоноо нягтлан цэгнэж, 

	— Ийм юм л даа, бид нар яг нарийн яривал бие биетэйгээ уулзахаа больсон улс. Хуучин ч гэсэн санаандгүй л тааралддаг байсан юм, нэг байшинд байдаг болохоор. Одоо бол зүг зүгтээ тарж алга болцгоожээ. Жишээ нь Максим Костин явган цэргийн дунд сургууль төгсөөд Алс Дорнод руу яваад өгсөн, Александр Панкратов баривчлагдсан, үнэнийг хэлэхэд чухам ямар хэргээр баривчлагдсаныг би мэдэхгүй, Нина Иванова багш хийж байгаа, хааяа хашаан дотор тааралддаг юм, сайн байна уу, баяртай гэхээс цаашгүй... Өө тийм, бас Вадим Марасевич, манай байшинд биш, гэхдээ Арбатад байдаг юм, хааяа уулзалдана, тэр хэлний мэргэжилтэн... өөр хэн байдаг билээ? Лена Будягина Тавдугаар байшинд байдаг, бас л бараг тааралддаггүй юм гэв. 

	— Иван Григорьевичийн охин уу? гэж Березин асуув. 

	— Тийм. 

	— Таны сүйт бүсгүй, эмэгтэй найз бий юу? 

	Шарок Ленагийн нэрийг дурсангуут ийм асуулт тавьсан нь түүний тухай тэд нар сайн мэдэж байгааг харуулав. Тэд нар ч ингэж л мэдэж байх ёстой л доо. Тиймээс асуултын зорилго нь түүний амьдралын тухай мэдэх гэснээс урьдаар хэр зэрэг үнэнчийг нь шалгах явдал. 

	— Одоохондоо гэрлэх гээгүй байгаа гээд Юра инээмсэглэв. 

	— Театр, кинонд явах, бүжиглэх дуртай юу?.. 

	Ленатай ресторанд явдаг байсныг мэддэг байх нь. 

	— Бүжиглэх дуртай. 

	— Аятайхан охидтой юу? 

	— Аятайхантай л бол зүгээр. 

	Березин хэсэг зуур чимээгүй болсноо, 

	— Та Панкратов гэж хэлсэн. Тэр чинь Александр Павлович Панкратов уу? гэж асуув. 

	— Тийм ээ, бид нар ч зүгээр л Саша гэдэг юм. Манай комсомолын үүрийн нарийн бичгийн дарга байсан. Гэтэл тэр баригдсан... 

	— Тэр ямаршуухан хүн бэ? 

	Шарок дахиад дал мөрөө хавчлаа. 

	— Түүнээс хойш их уджээ. Найман жил өнгөрчихсөн байна, тэгэхэд тэр шударга, сайн залуу шиг байсан, комсомолын удирдагч хэмээн Шарок инээмсэглэснээ, — Гэтэл дараа нь тэр чухам юу болсныг би мэдэхгүй гэв.

	Үүнээс өөрөөр хариулж чадсангүй. Муугаар, тэр ч байтугай барагтайхан тодорхойлох юм бол баахан асуулт гарна, тэгвэл хариулах юм олдохгүй, тэгж ороогдож байхын хэрэг ч алга. Тэгэхэд Панкратов сайн хүү байсан, тэгэхэд Саша арван тавтай байсан, тэгэхэд Шарок ч бас арван тавтай байсан, тэгэхэд мань хүн бүх юмыг залуу итгэмтгий нүдээр харж байсан. Тэрээр одоо ч гэсэн итгэмхий нүдээр харж байна, тэгэхлээр ийм ил цагаан сэтгэлтэй, илэн далангүй бас тэгээд эрүүгийн ялтан ахтай хүн эд нарт хэрэггүй.

	Саша Панкратовын тухай “чин санаанаасаа” аятайхан тодорхойлсон нь чухамдаа Шарокийн хувь заяаг шийдсэнийг мань хүн сэжиг ч аваагүй билээ. Березин Сашагийн тухай сайхан бодлоо энэ Шарок руу шилжүүлж, түүнийг Панкратов лугаа адил шударга сайн залуу байна гэж боджээ. Ингэж ноцтой алдсан, Березин энэ алдаанаасаа болж хожим ихээхэн хохирол хүлээсэн юм.

	Харин энэ удаа бол ингэж хэлжээ. 

	— Бид таныг авах тухай эргэцүүлж бодно. Гэхдээ манайд ажиллах уу, үгүй юу? гэдгээ та өөрөө л юуны өмнө шийдэх ёстой. Онцгой комиссын байгууллага бол намын зэвсэгт отряд, энд ажиллана гэдэг бол чухал нэр төрийн хэрэг. Бид хэнийг ч хүчээр албадаж авдаггүй, та татгалзвал тэглээ гэж бидэнд гомдох юм байхгүй.

	Тэрээр дахин Дьяков руу эргэж, 

	— Нөхөр Шарокт та утасныхаа дугаарыг өгчих гэв. 

	— Мэдлээ хэмээн Дьяков өндөсхийв. 

	— Асуудал шийдэгдээгүй байна, тэгэхлээр энэ яриа бидний хооронд л үлдэнэ шүү гэж Березин өгүүлэв. 

	— Би ойлгож байна аа гэж Шарок хариуллаа.

	Заавал мань хүн байдаг нь юу вэ? Мань хүн бол онц сурлагатан биш, дундаж оюутан. Бас олон нийтийн ажилд ч дунд зэрэг, даалгасан үүргийг биелүүлэхээс цаашгүй. Яг ийм дунд зэргийнх нь л хэрэгтэй байдаг бололтой.

	Тэрээр нөгөө хүнтэй өөрийнхөө тухай ярьсан зүйлийг эргэцүүлэх гэж оролдов. Березин эргэлзэх болно. Яагаад ах нь эрүүгийн хэрэгтэн байгаа юм бэ? Яагаад ресторануудаар хэсээд байдаг юм бэ? Тэр эрүүгийн хэрэгтэн ах нь бас элбэг тансаг амьдралд дуртай байж таараа, тэгээд л алт мөнгөний дэлгүүр тоносон хэрэг. Заавал ийм хүнийг бид яагаад авах ёстой билээ? Харин Дьяков бол Шарокийг дэмжинэ, өөрөө түүний нэрийг дэвшүүлсэн болохоор сонгож авсан хүнээ хамгаалах болно. Тэр хоёр бие биеэ харилцан ойлгосон ч юм уу, тэдний хооронд ямар нэг гүйдэл авалцах шиг болсон. Юра түүнтэй бол гар нийлэхдээ л нийлнэ.

	Харин Березинтэй бол... 

	— Аавтайгаа морины уралдаан цуг үздэг үү? гэж Березин асуув. 

	— Үгүй ээ, үздэггүй.

	Энэ асуулт Юрад хамгийн эвгүй асуулт шиг санагджээ. Эд нар өөрийнх нь тухай бүх юмыг мэдэж байна, эд нар бүх хүний бүх юмыг мэддэг улс байна. Гэтэл мань хүн Будягинаас л дандаа айдаг байсан билээ. Будягинаас биш Березинээс айх ёстой юм байна. Будягин нэрд гарсан, Березин нэрд гараагүй хүн, тэглээ ч гэсэн Березин бол гол хүч. Эд нар нууц эрх мэдэлтэй учраас ил эрх мэдэлтэй хүмүүсийн ард нь зогсож байгаа юм.

	Дьяков хэдийгээр Березин өөрт нь юм хэлэх тоолон овсхийн босдог ч гэсэн бас л хүчтэй. Юра түүнтэй анх удаа ярилцсанаа, Дьяков тэгэхэд яаж лаглайтал сууж байсныг нэхэн санав. Үгүй ээ, мань хүн ч тэдний сургуулиас муусайн дундчуудыг хайгаагүй л дээ, түүнд дундчуудын хэрэг юу байх билээ. Дьяков сонголтоо аль хэдийн яг хийчихсэн. Мань Шарок л ийм ажлын төлөө заяасан хүн, гэнэн хээгүй Максим Костин, хулчгар сэхээтэн Вадим Марасевич, хэтэрхий биеэ даасан Саша Панкратов энэ тэрийн хэн нь ч энэ ажилд таарахгүй. Шарокийн гараас мултрах хүн гэж заяа нь байхгүй, түүний өмнө өөрийгөө зөвтгөж чадах хүн гарахгүй, мань хүн хэний ч үнэнчид ерөөсөө итгэдэггүй, энэ бүхэнд чин үнэнээсээ итгэхийн арга байхгүй, итгэдэг гэж зүтгэж байгаа хүн бол худлаа ярьж байгаа хэрэг.

	Гүйцээ. Зүйтэй шийдвэр. Хувь заяандаа найдах хэрэгтэй. Өөрөө зөвшөөрч байгаагаа мэдэгдэнэ, тэгээд яадаг санж вэ дураараа болцгооно биз. Хүсвэл авна, эс хүсвэл авахгүй. Чухам тэнд л байвал мань хүн аюулгүй байх юм. Тэнд бол хэн ч түүнийг хөндөхгүй, тэд нар л бусад бүх хүнийг хөндөнө.

	Юра Дьяковт утасдаж нөгөө асуудлыг нааштай шийдэж байгаагаа хэлэв. 

	— Орой ороод гараарай гэж Дьяков хариулав. Юра нэвтрэх бичиг барьсаар өрөөнүүдийн дугаарыг ажиглан урт хонгилоор алхлав. Өөрөө үнэхээр энд ажиллах юм гэж үү?

	Дьяков түүнийг нэг бяцхан өрөөнд хүлээж авав. Умгар ч гэсэн өөрийнх нь өрөө учраас мань хүн эзэн хүн шиг додигор суух ажээ. Цэргийн хувцастай, цамцных нь захны түдүүлд гурван зураас байна. Хэдий хачирхмаар ч гэсэн цэргийн хувцас түүнд зохиж давжаа турьхан биеийг нь сүр оруулжээ. 

	— Чи зөв шийджээ.

	Тэрээр мань хүнийг чи хэмээн өөрсдийнхөнтэйгөө ярьж байгаа юм шиг эелдэгхэн харьцах зуур ширээнийхээ нүднээс нэг хавтас гаргаж ирэв. 

	— Энэ чиний хавтас. Одоо ёсчлон бүрдүүлцгээе. Юра түүний сэтгэлд нийцэж байгааг мэдрэв. 

	— Хөөе Шарок, өнгөрсөн удаа чи Панкратовын нэрийг хэлж байсан, тэр ер нь ямаршуухан залуу вэ? гэж Дьяков өгүүлэв. 

	— Би ч түрүүн ярьсан шүү дээ... хэмээн Юра дал мөрөө хавчиж, — Сургуульд байхдаа комсомолын үүрийн нарийн бичгийн дарга байсан. Тэгэхэд бол шударга хүн гэмээр л сэтгэгдэл төрүүлдэг байсан юм. Хэрвээ дутагдал юу вэ? гэвэл бусдаас ухаантай, илүү мэддэг, их юм дуулсан хүн болохыг эрмэлздэг хүн гэж хэлмээр байна. 

	— Тэр чинь үнэхээр их юм дуулсан хүн байсан юм болов уу? 

	— Магадгүй гэж Юра санал нийлэв. Тэрээр бүхний учрыг ойлгож, одоо чухам юу ярихаа яг мэдээд авчээ. — Түүний нагац ах Рязанов том барилга байгууламжийн дарга. Ер нь манай сургуульд хариуцлагатай олон ажилтны хүүхэд суралцдаг байсан. Панкратов тэднийхээр орж гардаг байсан. Би бол түүнийг бусдыг манлайлж заах тушаах дуртай хүн л гэж хэлнэ. 

	— Тэр ч тийм бий, тэгээд л бөөн хэрэг тарьчихаж л дээ. Өөрөө ч юманд орооцолдож, үнэнч шударга сайн залуусыг ч бас орооцолдуулчихсан гэж Дьяков нухацтай өгүүлэв. 

	— Ямар ч гэнэ вэ нэг ханын сонин гаргасан гэцгээх юм. 

	— Тийм ч явдал бий, бас өөр шугамаар ч юмтай... Ингэхэд тэр чинь хариуцлагатай ажилтан нарынхаас хэнийд очдог байсан юм бэ?

	Будягиныг сонирхож байгаа хэр нь дэндүү дээгүүр нэр гэж үзээд цохож нэрлэхгүй байна. Юра ч гэсэн бас түүнийг нэрлэхгүй, тийм мэдээлэл өөр хүнээс гарна биз. Березинтэй ярьж байхдаа мань хүн Ленагийн нэрийг хэлсэн, тэр нь хангалттай! 

	— Манайд Тавдугаар байшингийн хүүхдүүд суралцдаг байсан, тэднийхнээр л орж гардаг юм.

	Дьяков Шарок руу хялайсхийн харав. 

	— Энэ анкетыг бөглөөд намтраа биччихнэ шүү... гэснээ хөгжилтэй гэгч, — Чи бид хоёрын ганзага нийлнэ гэж бодож байна хэмээн өгүүлэв.

	Юра энэ байгууллагад эвтэйхэн таарч, шинэ нөхцөл байдалд дорхноо дасаж дадсан төдийгүй залуу нас, ялдам инээмсэглэл, задгай орос царайгаараа энэ газарт чимэг нэмжээ. Тэрээр нуруу гоолиг, хөдөлгөөн шалмаг нэмэрт нь юмны учир олохдоо сайн, ажил хэрэгч, төлөв тогтуун зантай, энэ бүх чанарыг нь Дьяков, Березин хоёр аль аль нь үнэлсэн билээ.

	Березин Шарокийг ивээж байгаа нь албан тушаал түргэн ахих боломж олгож байвч мань хүн энэ ивээлээс болгоомжлохын хамт Дьяковоос эмээнэ. Березин бол түүнд хэдэн долоо хоногоор харагддаггүй, нүдэнд нь өртсөн цагт л мань хүнийг санадаг тэртээ дээр байгаа дарга. Дьяков бол дэргэд байгаа учраас Юрагийн туршлагагүй байдлыг дуртай цагтаа ашиглаж түүнийг нуга дарж чадна. Березин бол ганцаараа хүн, Дьяков шиг хүн зөндөө олон. Ер нь тэгж ярих юм бол Березиний шулуун зангаас Дьяковын элдэв ов мэх Юрагийн сэтгэлд илүү нийцтэй байлаа. Березин бол юманд итгэнэ, Юра бол юунд ч итгэхгүй, Дьяков бол итгэж байгаа дүр гаргана.

	Гэхдээ Дьяковтой тун мэдээтэй байхгүй бол горьгүй, мань этгээд хутган үймүүлэгч гэдгийг Шарок дорхноо ухаарч, тун болгоомжтой байх болжээ. Дьяков өөрийнхөө ажиллаж байсан хэсэг хүнийг Юрад шилжүүлж өгсний дотор Вика Марасевич түүнд шилжиж иржээ.

	Санаандгүй өгөв үү, эсвэл тэр хоёрын харилцааны тухай юухан хээхэн мэддэг байх нь уу?

	Шарок юмыг яаж мэдэх вэ хэмээн, 

	— Би энэ Вика Марасевичийг чинь мэднэ, нэг сургуульд сурч байсан юм. Түүний ах бид хоёр нэг ангид сурдаг, тэр өөрөө нэг анги ах билүү, нэг анги дүү билүү байсан, одоо бүр мартчихжээ гэж хэлжээ.

	Дьяков энэ тухай мэддэг эсэхээ өчүүхэн ч хар авхуулалгүй хэнэггүй царайлж, 

	— Энэ хатагтай гадаадынхантай явж байж баригдсан юм, чи хавтаст хэргийг нь харахлаар аяндаа мэднэ. Гэхдээ энэний эцэг профессор Марасевичийнд Глинский ирдэг юм, чухам тэр холбоонд л энэ хүүхнийг оруулж ашиглах ёстой юм. Чи түүнийг Маросейкийн гудамж дахь байранд хүлээж авч байх болно. Түүний хуваарьт өдөр-мягмар. Арван нэгэн цагт. Яг цагтаа ирнэ, хожимдохгүй шүү гэжээ.

	Үнэхээр Вика яг арван нэгэн цагт ирэв. Юра хаалга нээж өгөв. Вика Шарокийг үзэнгүүт зогтусан цахилгаан шатаа бараадахыг бодов. Тэрээр Юраг Дотоод явдлын ардын комиссарын газар ажилладаг гэж мэдэх боловч өөрийг нь мань хүн хөтлөх юм гэж даанч санаанд орсонгүй. 

	— Op ор, хонгор минь, битгий бишүүрх, ойрд уулзсангүй шүү гэж Юра нүүр дүүрэн инээмсэглэв.

	Цэх шулуун нуруутай, цэргийн хувцастай цэвэрхэн сайхан Юра хүүхнийг өрөөнд оруулж уриалагхан гэгч нь сандал тавьж өглөө. Түүний эдэлж хэрэглэж байгаа суран бүс, цэрэг цамцан дээрх дөрвөлжин тэмдэг, савхин гутал энэ тэр цөм цоо шинэхэн, гял цал оргиж байв. Тэрээр эрх мэдэл, хүч чадал, олз омгийн биелэл гэлтэй харагдах агаад хүүхний энэ биелүүлж байгаа үүрэгт ер бусын гойд юм огт байхгүй мэт түүнтэй нөхөрсөг төдийгүй бүр хөгжүүн ярилцлаа. Тэр хоёр ийм нөхцөл байдалд уулзаж байгаад бас ер бусын юм огт байхгүй юм шиг.

	Харин Вика дараачийн уулзалтад бүсэлхийгээрээ бариухан бас хагалгаа ихтэй зуны даашинзтай ирж, сурмаг гэгч нь мөрөвчөө мултлан булбарай цагаан мөрөө нүцгэлэхэд Юра тэр мөр лүү нь тоомжиргүй хялайснаа, хүүхний нүд өөд эгцлэн харж, 

	— Чи бид хоёр нэг сургуульд суралцаж, завсарлагаагаар нууцгай үнсэлдэж байсан юм гэхэд тэр бол хэнд ч пад байхгүй. Чи бид хоёрын хооронд өөр ямар нэгэн юм болоогүй шүү. Ойлгов уу? гэжээ.

	Хүүхэн мөрөвчөө дээш нь болгож, 

	— Тийм, тийм, тэгэлгүй яах вэ гэж ичингүйрэн гүвтнэв.

	Ломиназегийн хэрэг явдлаас болж профессор Марасевичийн гэрт нэвтрэх шаардлага гарсан учир Дьяков тухайн үедээ Викаг энэ ажилд татан оруулсан байжээ. Ломиназегийн хамсаатан Глинский Марасевичтэй нэг нутаг ч юм уу, эсвэл садан төрөл ч юм уу, тэднийхээр орж гарч, тэнд гадаадынхантай уулзаад байсан байна. Тэгэхлээр тэд нараар дамжуулж гадаадын коммунист намын Ломиназегийн талыг баримтлагчидтай яагаад нууцаар холбоо барихгүй байх билээ?

	Эхлээд бодоход санамсаргүй гэмээр ийм нэг санаа төрснөөр таамаглал үүсгэх, Черийн үнэмшил муутай мэдүүлэгт хүч оруулж, тэр мэдүүлгийг Коминтернд шууд холбоогүй хүмүүсийн нэрээр бататгах боломж гарчээ. Хөндлөнгийн холбоо аливаа хэргийг их сүр бараатай, итгэл үнэмшилтэй болгодгийг ч хэлэх үү. Баримт бол ямар ч байсан жинтэй, Викагийн өчүүхэн мэдүүлгийг нөгөө таамаглалтай холбон авч үзвээс ер өчүүхэндэхгүй, Глинскийн нэр Ломиназегийн элч нар гэж үзэх хэсэг хүний нэрэн дотор орчхож байгаа юм. Элч нар мөн гэдгийг Чер гарцаагүй нэхэн санана. Нөгөө талаас Глинскийн эхнэр дээд сургуулийн захирал, тэр сургуульд түүний орлогч захирал Криворучкогийн толгойлсон троцкист нууц бүлэг байсан.

	Шарок Глинскийн хүү Яныг бүр дунд сургуульд байхын мэдэх бөгөөд эцэг нь Лениний тухай ярихыг нь сонссон, эх нь гэж ихэмсэг албархуу авгай байдгийг үзсэн билээ. Хожим тэр авгай Саша Панкратовын сурч байсан дээд сургуулийн захирал болсон, тэгээд дашрамд өгүүлэхэд түүнийг сургуулиас хөөсөн хүн. Сашагийн хэрэг цагаа болохоор нөхрийнх нь хэргийн хэсэг болох төдийгүй хожим бүр өөрийнх нь хэрэгт холбоотой болно гэдгийг тэнэг толгойт тэр авгай мэдсэнгүй л дээ.

	Одоо мань Шарок энэ хэргийн учрыг олох болж байна.

	Энэ шинэ ертөнцөд хуучин танил нэрстэй учирсан нь өнгөрсөн өнөө хоёрыг холбож өглөө. Тэр өмнөх амьдралд нь доромжилж, ад үзэж байсан хүмүүсээс өшөөгөө авах бодит бололцоо байгааг Шарок анх удаагаа барим тавим мэдрэв. Саша Панкратов өөрөөс нь аваагүй ч гэсэн ямар ч атугай зохих хувиа хүртжээ. Бусад нь ч мөн хүртэх болно.

	Юрагийн Викаг хүлээн авдаг байр Дьяковынх, харин Дьяков өөрөө Ревекка Самойловна гэдэг ой гутам царай дортой боловч улс төрийн эдийн засгийн ухаан заадаг багш учраас улс төрийн хувьд сайн боловсорсон, хазгар нуруутай бүдүүн эхнэрийндээ суудаг билээ. Дьяков Сталины “Ленинизмийн асуудлууд” гэдэг цорын ганцхан ном уншдагийг Шарок ажигласан, гэхдээ мань хүн авгайнхаа ачаар улс төрийн боловсролтой болжээ.

	Шарок Ревеккад ер нүд дасахгүй байлаа. Үнэнийг хэлэх юм бол мань хүн еврейд ерөөсөө дургүй юм. Орон сууцны хороо, сургууль энэ тэр дээр еврейг еврей биш хүнээс хэн ч ялгаж чадахгүй, гэтэл Юра ялгадаг байжээ. Эцэг эх хоёр нь бас ялгана.

	Шарокийнхны еврей нарыг ад үзэх үзэл бол өгөршиж архагшсан үзэл. Эцэг, өвөг эцэг энэ тэр нь Москварецкая гудамжнаа оёдолчны үйл хийж, зэргэлдээ Зарядьегийн хөндлөн гудамжнуудад Глебовын хорооны хавьд еврей нар олноороо аж төрдөг, яг тэнд нь тэднийхний синагог2 байдаг байсан үеэс л Шарокийнхны толгойд ямар нэгэн еврей эргэлдээд байх болжээ. Тэр оёдолчид, элдүүрчид, малгайчдыг дэлгүүрийн дээрэлхүү залуус шоглож дооглоцгооно. Гэтэл эрх мэдэлгүй байсан тэд нар одоо дарга нар болцгоочих нь тэр. Өөрийнх нь ах Иван бичиг үсэг ч үгүй хүн мөртөө эрх дархтай болчхоод байгааг тэсвэрлэхийн аргагүй, гэтэл тэр нь нөгөө еврей Янкельтэй хамтран алба хааж байна гэхэд бүр байж суухын арга байхгүй. Хөгшин Шарок шинэ байгууллыг сөрсөн эсэргүүцлээ еврей нарыг үзэн ядах үзэл болгожээ. Жинхэнэ байгууллынх нь эсрэг тэмцэнэ гэхэд аюултай хэрэг.

	Дьяков өөрөө царай зүс, бие бялдраар шалихгүй учраас Ревеккатай гэрлэжээ гэж Юра боддог байлаа. Тэрээр Дьяковт еврей нарын тухай юм яриагүй, ер нь мань хүн еврей нарын тухай юу ч эс ярина. Гэртээ иртэл эцэг нь энэ сэдвээр хэл амаа билүүдэж байхад мань хүн тамшаалахаас цааш дуугарахгүй.

	Одоо мань хүний хувьд гэрийнхэн нь яггүй асуудал болж хувирлаа. Тэрээр ээждээ байрны гадаа дэмий чалчихыг хориглож амархан учрыг олжээ. Хаалттай бараа хуваарилах газар аль нэг юм байнга өгдөг учир ээж нь өдөр болгон тийшээ яваад ер нь ч гадаа дэмий сууж байх цаггүй болжээ. Эргэж ирэхдээ цүнхэнд нь юу байгааг хүн амьтанд мэдүүлэх хэрэг юу билээ хэмээн байрныхаа гадаа саатаж зогсохоо ч больсон аж. Харин эцгийн тухайд гэвэл асуудал төвөгтэй байв. Тэрээр одоо хүртэл гэрээрээ юм оёсоор байгаа. Нэг их биш, сард хоёр гуравхан костюм оёно, гэхдээ үүнийгээ санхүүгийн байцаагчаас нууж илүү орлогоороо морин тойруулгад очиж мөрийцнө. Энэ бүхэн Юрагийн нэрд хор хүргэж байгаа бөгөөд түүний дэвших замыг баллачхаж мэдэх билээ.

	Өвгөн хувиараа үйл хийх нь түүний хувьд энэ түмэн хараал идсэн засгаас хамаарахгүй байгаагийн илрэл учраас цусаар уйлсан ч тэр ажлаа орхихгүй гээд болж өгсөнгүй. Өвгөн үйлдвэр дээрээ бол хэн ч биш, зүгээр л нэг ажилчин, харин эндээ бол эзэн. Мань хүнээр Москвагийн хамгийн ганган хүүхнүүд хувцас оёулах гэж чармайдаг боловч тэр болгон түүн дээр орж чадахгүй, нэг орж гэмээ нь үнэ хаялцахын сөхөө байхгүй, үгээр нь орж зулгуйдан аргадна. Мань өвгөн өөрөө ч гэсэн хөөрхөн хүүхнүүдээр нүд хужирлах дуртай, тэд нарын сиймхий оймстой цэвэрхэн хөл, худлаа долгинож байгаа ч гэсэн аальгүйтэх энэ тэр нь түүнд аятайхан байдаг аж. Тэрээр залуухан, гоё хүүхнүүдээс захиалга авахыг урьтал болгоно, хөөрхөн бол заримдаа еврей хүүхэн байсан ч захиалгыг нь хийж өгнө, нүдээ ухаад өгчихмөөр тормолзсон хар амьтад байх л даа! Залуу зандан, чийрэг танхи хүүхнүүд байвал болох нь тэр, мань хүн бас хөх сэргэр, бие шүүслэг байхад дуртай, чавганц нараас тэр ч байтугай ахимагдуу авгай нараас бэлхүүс ч байхгүй, хувцасны сүр ч мэдэгдэхгүй хэмээн захиалга авдаггүй болой.

	Юрагийн ганц хүндэлдэг, ганц сайн хүн нь эцэг нь. Тэрээр эцгийнхээ аж төрөхийн гүйлгээ хар ухааныг үнэлдэг билээ. Өөрөө эцгийнхээ хувьд цорын ганц дотно хүн нь гэдгээ бас мэднэ. Эцэг нь Володькаг хайр найргүй жанчдаг байсан хэр нь Юрад хуруу ч хүрч үзээгүй. Эх нь гэж гудамжны хэрүүлч авгай, ах нь гэж эрүүгийн хэрэгтэн, ийм хоёр хүний эсрэг бие биетэйгээ төстэй, хоёулаа гоё, хоёулаа амьдралд дуртай аав хүү хоёр гэр дотроо сөрөн зогсож буй аж. Шарок өвгөн хүүгийнхээ шинэ байдлыг юу гэж үзэж байгаагаа аль нэг юмаар ямар нэг хар авхуулсангүй. Ер нь тухайн үедээ Юраг комсомолд элслээ, бас намд элслээ гэж буруушаагаа ч үгүй, сайшаагаа ч үгүй, Ленатай холбоотой боллоо, хожим түүнийгээ тасаллаа гэж бас буруушаагаа ч үгүй, сайшаагаа ч үгүй юм санж. Энэ бол хайхрамжгүйдээ тэгсэн бус, итгэсэндээ тэгсэн хэрэг. Одоо бүх юм улсынх, бүгд л улсад алба хааж байна, дор хэндээ хаах билээ, харин яаж хаахын тухайд бол хүн болгон чадах чадахаараа хаана. Эцэг нь өөрөө бол улсаас ул хамаарах байдлаа хамгаалан үлдэж чадсан, гарынхаа ажлыг яасан ч орхихгүй. Энэ тухай дурсана гэдэг бол эцгийгээ хэзээ ч өршөөхөөргүй доромжилно гэсэн үг.

	Салж нүүцгээх юм уу? Өөрийгөө, бас эцэг эхийгээ Москвад хүртэл ховорхон байдаг бүтэн орон сууцнаасаа салгах уу? Эцэгтэйгээ нэгмөсөн муудалцах уу?

	Юра юу ч бодож олж чадсангүй. Гэхдээ амьдралынхаа төвөгтэй байдлыг ажлынхаа газраас бас нууж хориглосонгүй. Энэ тухай хөндлөнгийн хүнээс мэдсэнээс бүрмөсөн мэдэж аваг гэж боджээ.

	Тэрээр, 

	— Манайх энэ байшинд бүр дайны өмнөөс аж төрж байгаа юм, айлууд нь цөм танил тал болцгоочихсон, тэгээд нэг нь пиджакийнхаа өнгийг эргүүлүүлнэ, нөгөө пальтогоо тайруулна, гурав дахь нь нэг юм нөхүүлнэ.

	Гэтэл манай эцэг оёдолчин хүн, хугас шил юм олж уухаасаа буцахгүй шүү, чи юу андах вэ дээ! хэмээн Дьяковт тайлбарлав. 

	— Эцэг чинь үйлдвэрт ажилладаг хүн, ажлын бус цагаар нэг хоёр нөхөөс тавих бол гэмт хэрэг биш, хугас шил юм уучих бол гэмт хэрэг бас биш гэж Дьяков хариулав. 

	Хүн амьтан юу гэж бодож, юу гэж ярьж болзошгүйг Дьяков үл тоомсорлоно. Шарок тэр хоёр энд хүний амьдрал, хүний хувь заяаг шийдвэрлэж байгаа улс, тэд нар дайсантай хийж байгаа тэмцлийн тэргүүн шугам дээр байгаа улс, тэд онцгой хариуцлагатай тийм учраас онцгой эрхтэй улс. Тэдний албан ажил төдийгүй хувийнх нь амьдрал хүртэл нууц зүйл. Тэдний амьдралыг хэтэрхий сониучирхаад байвал тийм хүнийг ямар ч янзаар авч үзэж болно. 

	Юра одоо Дотоод явдлын ардын комиссарын газрын ажилтны дүрэмт хувцастай явдаг болжээ. Өглөө болох гэж байхад гэртээ ирнэ, үдийн хоолноос хойш ажил руугаа явна, байрныхаа гадаа бараг хүнтэй тааралдахгүй, тааралдаж гэмээ нь анзаараагүй дүр гаргана. 

	Байшингийнхан нь эцэгт нь захиалга өгөхөө больжээ. Захиалга өгдөг хүн урьд өмнө нь тийм ч олон байгаагүй, гэхдээ одоо өвгөн тэднийг бүр хавьтуулахгүй болжээ. Юра үүнийг эцэг нь өөрийнх нь байдлыг ойлгож аяыг нь тааруулж байна гэж мэдэв. Эцэг нь тэр ч байтугай захиалга өгдөг гол хоёр хүүхнийхээрээ өөрөө очих болж, бусад захиалагч нар нь тэднийхээр ирдэг болов. Ингэснээр эцэг Шарок бүр баргийн хүнд олдохоо байж, тэгснээрээ улам ч алдартай болжээ.

	 

	Ийм байдлаар ахуйн энэ талын асуудал зохицож Шарокийнхны аль эртнээс элдвээр эргэлзэн тээнэгэлзэж, эмээн болгоомжилж байсан нь хулжин арилж, энэ айлын айх ичих юм багасан итгэл бэхэжлээ. Ахуйн өөр нэг талын асуудал буюу хүүхний асуудал хэвээр үлдэв. 

	Юра хүүхдийн тэтгэмж төлөхөөс айгаад хуучин ч гэсэн тун болгоомжтой явдаг байжээ. Шинэ ажлынх нь хүүхнүүд мань хүн рүү сээтэн хаядаг боловч өөрийн хамт олны дотроос хаяагаа хадрах ёс байхгүй. Шинэ холбоо үүсгэхгүй буйн гадна мань хүн хуучнаа сэргээхгүй байлаа. 

	Варька Ивановна түүнд сайхан санагдана. Хэзээний зүгээр охин, одоо бүр тэнгэрийн дагина л гэсэн үг! Гэхдээ шуламс. Нэг удаа байрныхаа гадаа тааралдаад нөхөрсгөөр инээмсэглэхэд өөдөөс нь ад үзсэн муухай харцаар харсан. Түүний эгч галзуу Нина, тэр хоёр бол Сашкагийн хамсаатнууд. Юра нөгөө нэг шинэ жил угтсаныг мартаагүй. Тэгэхэд Саша түүнийг доромжилсон, гэхдээ хамаг хэргийн эзэн бол Нина, тэр л хэрүүл шуугиан дэгдээсэн. Сашатай ярих юм байхгүй, Сашаг туугаад явчихсан. Бас эд нарыг ч хөөж явуулж мэднэ. Гэхдээ мань хүн үүнд оролцохгүй, үгүй! Нэг хорооны улс. Дьяков бол ийм сэтгэлийг жижиг хөрөнгөтний хуурамч шударга журам гэж нэрлэх вий. Гэхдээ мань хүний орон гэр энд байгаа, ах нь ийшээ буцаж ирнэ, тэднийгээ дайснаар хүрээлүүлэхийг ер хүсэхгүй. 

	Шарок ганцхан хүүхнийг дурсахдаа л сэтгэл догдолно. Тэр нь Лена. Түүний хайрлаж зовсон царайг мартаж эс чадна. Эцгээсээ гадна үнэнч гэдэгт итгэж сайн байсан ганц хүн нь тэр, Лена түүний төлөө ямар ч хохирол хүлээхээс буцахгүй байсан, түүнийгээ бас нотолсон. Тэр нэгэн аймшигт шөнө, нөгөө эмнэлэг, тэгэхэд өөрийг нь илчлэх үг битгий хэл авиа хүний урамд дуугараагүй. Хайртай байсан хэрэг. Мань эр нөгөө сүүлчийн халуун гичийн үнэрийг санасаар байгаа, одоо ч гэсэн тэр үнэр түүнийг гижигдэж байна. Тэр хүүхэн өөр хүнд дурлаж, өөр хүнтэй таарч, түүнтэй суух вий гэх бодол маажлан амар заяа эс үзүүлнэ. Мань хүн түүнийг золтой л алчхаагүй, бас хаясан, тэглээ ч гэсэн ганцхан өөрөө л түүнийг эзэмдэх эрхтэй. Ленаг эргүүлж авна, бүх юмыг албадаж мартуулна, дахиад эзэмдэн захирна. 

	Юра түүнтэй санаандгүй тааралдчих байх гэж тооцож байсан боловч тэр хоёрт тааралдахаар газар байсангүй. Тэрээр Ленагийн ажлын газрыг мэддэг боловч тийшээ очихоос аягүйрхэнэ. Тэгээд ийн нөхцөлд хуучин утасддаг байсан янзаараа гэр лүү нь утасдав. Утсыг Иван Григорьевич авсан тул харилцуурыг хаяхаас өөр аргагүй болов. 

	Маргааш нь ажлын газар луу нь утасдлаа. 

	Лена гайхаж хачирхсангүй, эсвэл гайхаж хачирхаагүй дүр үзүүлсэн байж ч магадгүй. Нөгөө ярьж цөхсөн хөндий дуу нь ор хэвээрээ. Бие үү? Сайн. Уулзах ий? Бололгүй яах вэ. Гэхдээ ажлаа тарангуут шууд зуслан руу яваад өгдөг. Утасдаж тохиролцох хэрэгтэй, бүгдээрээ цугларцгаадаг ч юм бил үү? 

	Юра гайхаж орхив. 

	— Чи хэнийг хэлж байна вэ? 

	Бүсгүй инээд алдлаа. 

	— Нээрэн хэн ч байхгүй юм байна шүү дээ. Би Нинаг гэж бодсон юм, гэтэл тэр маань нэг семинарт яваад өгсөн. Вадим байж болох шүү дээ, чи түүнтэй утсаар ярь л даа.

	Юра тийш нь утасдахгүй гэдгээ тэр даруй шийдсэн боловч, 

	— Тэгэхийг бодъё хэмээгээд, — Хоёулаа юу гэж тохирох вэ? гэв. 

	— Бүтэн сайнд л болж таарах байх.

	Энэ хариулт нэг их баттай биш ч гэсэн ер нь иймэрхүү яриатай хүн л дээ. Үгийн төгсгөлийг тод хэлж, өргөлттэй газар нь түгдэрдэг учраас түүний хариулт дандаа тиймэрхүү эргэлзсэн янзтай байдаг юм.

	Лена Театрын талбайгаас автобус хэдийд явдаг, шугамын (Серебряный борт гудамжийг шугам гэдэг ажээ) дугаар, зуслангийн байрны дугаар энэ тэрээ хэлж өгөөд автобус Москва руу буцдаг эцсийн буудлын тойрог дээрээс яаж явж очихыг тайлбарлав.

	Буруушаах, гомдох, баярлах, хорсох, самгардахын аль нь ч байдаггүй шүү. Яльгүй ёсорхох маягаар доромжлох янз л мэдэгдсэн. Сурвалжит хүний дээгүүр зан. Гэвч мань эрийн хувьд бол энэ байдал болоод явчих нь тэр.

	Иван Григорьевич, Ашхен Степановна хоёртой уулзахаас санаа зововч тэр хоёр юу ч мэдэхгүй байлгүй гэж бодогдоно. Иван Григорьевич түүнд дүргүй, яая гэх вэ дээ, хуучин ч ямар дуртай байсан биш. Гэтэл түүнтэй тааралдаа ч билүү, үгүй ч бил үү? Ленатай усанд орохоор Москва гол руу яваад өгнө, тэднийд үдийн хоол идэхгүй, гагцхүү түүнтэй уулзаж, урьдынхаа харилцааг сэргээж бүх юмыг зохицуулж жин тан болгох л хэрэг байна. Бас Лена ганцаараа байж байхыг хэн байг гэх вэ.

	Эцэг эх нь амралтаа аваад Владленийгээ дагуулаад нэг тийш яваад өгсөн байж болно шүү дээ. Тийм учраас ч өөрийг нь бүтэн сайнд ирэхийг урьж, хоёулхнаа байхаас айхдаа Вадимыг авчраач гэж гуйсан юм болов уу.

	Хоёр хоногийн дараа бүтэн сайн өдөр Ленатай уулзана гэж бодохоос мань хүн өнгөрснөө дурсахад хүрэв. Тэрээр нэг удаа Ленаг өөрийнхөө өрөөнд хувцсаа сольж байх зуур Иван Григорьевичийн тасалгаанд яаж сууж байснаа нэхэн санав. Тэгэхэд түүнийг хүлээх хооронд зүрх нь догдлон шимширч байж билээ. Одоо зүрх нь тэр үеийнхээс бүр хүчтэй дахин догдолж байх ажээ.

	Шинэ ажил, шинэ зиндаа, нууц хүч чадал нь Шарокт биедээ эрэмших сэтгэл төрүүлнэ. Гэвч мань хүн Серебряный борт ирмэгц хулчийгаад явчихлаа. Гудамж буюу эндхийн хэлээр нөгөө шугамууд нь гагцхүү дугаараараа ялгардаг ажээ. Тэгшхэн хайсан хашаанууд дээгүүр голт бор, малигын бургас сагсайна. Хашааны явган хаалга мөн хайс байх агаад тэндээс зуслангийн байр луу зассан явган зам мод бутны цаанаас зурайн цухуйна. Хашилт хаалт, харуул манаа, хөндлөнгийн хүн энэ тэр аль нь ч байхгүй, ёстой аглаг дархан газар гэлтэй.

	Явган хаалга нь түгжээгүй байв. Юра хоёр талаар нь цэцэг тарьсан явган замаар явж цайвар ногоон өнгөөр будсан хоёр давхар зуслангийн байрны дэргэд ирэв. Хүн амьтан, анир чимээ огт алга. Жигүүрийн цэлгэр сэрүүвчид өглөөний ундны дараа хараахан хурааж амжаагүй баахан аяга таваг овоорсон ширээ харагдана. Сав суулга олон, бас ширээ тойрсон олон сандал байхыг бодвол Лена ганцаараа биш бололтой.

	Мань хүн ирснээ яаж мэдэгдэх учраа олохгүй сэрүүвчний гадаа тээнэгэлзэн зогсознов. Тэгтэл үйлчлэгч авгай цонхоор шагайж эелдэгхэн хэр нь гайхсан янзтай түүнийг харав. 

	— Би Ленатай уулзах гэсэн юм гэж Шарок хэлэв. 

	— Та тэгвэл тойроод яваад ир гээд сайх авгай хаагуур тойрохыг зааж өгөв.

	Юра байшинг тойрохдоо зэрлэг усан үзмийн мод ороож ургасан бүр жижигхэн бас нэг сэрүүвч байхыг олж үзэв. Тэндээс эрэгтэй хүний дуу сонсогдсонд Вадим гэдгийг тэр даруй танилаа.

	Уул нь мань хүн түүнд утасдаагүй шүү дээ. Вадим яаж яваад энд хүрээд ирэв ээ? Ингэж давхардаж байгаа нь хачин юм. Салдаггүй гийчин юм уу? Хоёр нүүрээрээ уулзахгүйн тулд зориуд дуудагдсан хүн үү?

	Гэвч эднийхэн бүрэн ам бүлээрээ гэртээ байгаа болохоор Вадим энд байгаа нь харин ч ашигтай юм боллоо. Түүний хоморгод байхад маадгар байж болно, сургуулийн хуучин нөхөд байна л гэж харагдана шүү дээ. Лена энэ мангарыг өөрөө урьж, ашгүй хоёр биеэ гөлөлзөх зовлонгоос аварсан байна.

	Тэрээр модон довжоогоор өгслөө. Лена, Вадим хоёр сүлжмэл сандал дээр сууцгааж байв. Дэргэд нь дугуй ширээнээс гадна нэг нарийхан сүлжмэл вандан байсан дээр Юра суулаа. Сэрүүвч нэг жижиг өрөөтэй залгаа ажээ.

	Хэрэв Вика хамаг юмаа Вадимд чалччихсан бол тэр нь түүний харц, арга барагдан дургүйцсэн царай энэ тэрээр дорхноо мэдэгдэнэ. Гэтэл тийм сэжиг ор алга. Вадим бахь байдгаараа далан долоон үг дэлгэн бүгдийн анхаарлыг татчихсан, заан шиг лухгар даамай амьтан дороо товшлон аанай л өөрөө мэдэхээс биш өрөөлийн хүн мэдэхгүй элдэв юмаа ярьж байна.

	Лена түүнийг чих тавин сонсож сууна. Тэрээр өчүүхэн ч хувирсангүй. Нөгөө л хуучин янзаараа доогуур харсхийн ичингүйрэн инээмсэглэсээр. Нөгөө л ар шилэндээ туглан боосон хар үс, нөгөө л үл мэдэг дорвогор час улаан уруул. Элдэв зан гаргахгүй, байдгаараа л байж байна. Гэвч Юраг урьдын адил хайрласаар явааг мань хүн олж харав... Тэгвээс зүрх сэтгэл нь баяр бахархлаар бялхан булгиллаа.

	Мань эр урьдын адил энэ эрхтэн дархтны байшингаас аягүйцэж, аанай л аль нэг юмнаас эмээж байгаа боловч мань хүнээс өөрөөс нь хүмүүс айцгаах ёстой нь хачирхмаар санагдана. Тэгээд ч энэ сэхээтнүүдийн эрх мэдлийн нууц чухам юунд байгааг ерөөсөө ухаараагүй билээ. Чухам юуны учир мань хүн тэдний төлөө зүтгэх ёстой юм бэ? Ухаарч ойлгохгүй байна гэдэг л айж эмээнэ гэсэн үг юм даа.

	Вадим манай төлөөлөгчид Венецид дөрвөн кино авч явсан тухай ярьж байв. Михаил Роммын “Булцаахай”, түүнд Галина Сергеева тоглосон, Александровын “Хөгжилтэй залуус”, гол дүрд нь Леонид Утёсов тоглосон, Посельскийн “Челюскин”, зургийг нь энэ онгоцон дээр явж байсан Трояновский авсан, Птушкогийн “Шинэ Гулливер” энэ дөрвөн кино гэнэ.

	Вадим эдгээр киног шилж авахад биечлэн оролцсоноо битүүхэн ойлгуулж утга санаа үйл явдлыг нь ярьж, ялангуяа “Булцаахайг” их шуугиулна гэж цэцэрхэж байв. “Челюскинээс” бусад нь дэлгэцэд гараагүй учраас Лена, Юра хоёр тэр кинонуудыг үзээгүй байх ёстой гэнэ. Ингэснээрээ Вадим дахиад л өөрөө мэдэхээс биш өрөөлийн хэн ч мэдэхгүй юм ярьж байгаа нь энэ.

	Вадимын ярьж байгаагаар бол тун олон кино элдэв хэлбэрдсэн маяглал, дээдсийг дуурайх гэсэн оролдлогоосоо болж юу ч биш болж байгаа ажээ. Гэхдээ “Булцаахай”, “Хөгжилтэй залуус” хоёр ихээхэн найдлага төрүүлж байгаа. Манай кино үнэхээр ард түмний урлаг болох нь. 

	— Мопассаны “Булцаахай” ард түмнийх гэж үү? хэмээн Юра эргэлзэн асуув. 

	— Тэгэхгүй яах юм бэ гэж Вадим хашхичин, — Чи тэгээд л бодоод үзээч! Энэ чинь зөвхөн анхны явдал биш. Энэ бол милитаризмын эсрэг, фашизмын эсрэг чиглэсэн кино. Энэ бол ард түмэнд ойлгомжтой төдийгүй хэрэгтэй зүйл.

	Юра хэлээ хазлаа. Мань хүний хувьд “Булцаахай” бол Мопассаны бусад аливаа зохиолын нэгэн адил давын өмнө хайр сэтгэлийн дуулал билээ. Гэтэл Булцаахайг пруссийн цэргийн дарга эзэмдэж авсныг Юра бодолцсонгүй л дээ. 

	— “Хуягт онгоц Потёмкин” бас л яггүй нарийн кино, гэхдээ хүмүүс үзээд л байсан даа гэж Лена өгүүлэв. Лена өөрийг нь аварч байгааг Юра ойлгов. 

	— Тийм шүү хэмээн Вадим санал нийлснээ, — Гэхдээ Эйзенштейний хэлбэрдэлт түүний хувьд яаж эргэлээ дээ? “Октябрь” нь үзэгчдэд ерөөсөө ойлгогдохгүй болсон, агуу их сэдвийг ёстой нэг баллаж тавьсан. Лига Вертов гэдэг чинь энэ дээ! Тэр нөхрийн “Донбассын симфонийг” та нар үзээгүй юу? Холион бантан, бодит байдлын элэглэл! Одоо Вертов Лениний тухай кино хийж байгаа гээд Вадим тэвхгэр мөрөө хавчиж, 

	— Ийм нарийн юманд Зигаг оруулах гэж байх уу даа! Мундаг мастерууд, гэхдээ хэний талд байна вэ? гэдгээ нэг тийш болгох цаг болсон гэж дүрэмдэв.

	Вадим тухайн үедээ Анри де Ренье болон бусад францчуудын тухай яаж бахархан бурж, тэр ч байтугай францын янхны нууц амрагуудын амьдралаас сэдсэн зугаатай элдэв ном өгч уншуулж байсныг нь хүртэл Юра санав.

	Вадимтай үг сөрөх хэрэггүй байсан байж магадгүй. Гэвч “Булцаахайн” тухайд дийлдсэнийхээ өсийг авах хүсэл нь давамгайлав. Тэгээд, 

	— Вадик, чиний дүр өөрчлөгдөж байна шүү гэж хэллээ. 

	— Хонгор минь, сайжрах тийшээ л өөрчлөгдөж байгаа, сайжрах тийшээ шүү. Бид цөмөөрөө л хувирч байгаа, гол нь хаашаа явж байна гэдэгтээ л байгаа юм гэж Вадим шазруун өчив. 

	— Чи юу хэлэх гээд юу хэлж байна? хэмээн Шарок хөмсөг зангидлаа. Тэрээр Вадим ийм түрэмгий байгаад бүр гайхчхав. Энэ ч ямар Вика биш дээ. Хүч амтагдаж байгаа бололтой. 

	— Би сая хэлсэн юмаа л хэлэх гэсэн юм. Хүн хөгжих нь ёс, гэхдээ хаашаа хөгжиж байна гэдэг л чухал. Хүн болгон саад давна, гэхдээ ямар саад вэ, хаашаа давхиж явна вэ? гэдэг нь л чухал. Хаашаагаа? Дунд сургуульд байхад утга зохиолын тухай миний сонирхол туйлбаргүй байсан, гэхдээ юунд хүрсэн минь гол зүйл. Чи дунд сургуульд байхдаа комсомолд элсэх гэж яарахгүй байсан, гэтэл одоо намын гишүүн болсон байна, би бол ийм хувьслыг хэвийн хувьсал гэж үзнэ.

	Ямар ч байлаа гэсэн хэрүүл маргааны байдал үүсгэж болохгүй, уудам сэтгэл гаргаж найр тавьж чаддаг байх хэрэгтэй, ингэлээ гэж Ленагийн нүдэнд зөв харагдахаас биш хохирох юм гэж огт байхгүй. 

	— Яриангүй тийм! Магадгүй, Эйзенштейн ч гэсэн социалист реализмын хүн болох юм болов уу? гэж Юра өгүүлэв.

	Тэрээр нөгөө найруулагчийнх нь овог нэрийг буруу хэлчих вий гэж айхдаа зөвхөн Эйзенштейний нэрийг л дурсжээ. Хачин овогтой, хачин нэртэй улс. Дандаа л еврейчүүд шүү, хэл хугалж мэдмээр юм.

	Лена түүн рүү талархан харснаа, 

	— Вадимын яриад байгаа киноны зогсонги байдал дуутай кино бий болж байгаатай холбоотой юм болов уу? гэв.

	Вадим тэр даруй эсэргүүцэж, 

	— Би зогсонги байдлын тухай ер яриагүй, харин дуутай киноны тухайд гэвэл би сүйд майд болохгүй байгаа. Ямар ч байлаа гэсэн кино бол агуу их хэлгүй үзэгдэл. Дуу оруулчих юм бол кино дэлгэцэн дээрх театр болчхож мэднэ. Чарли Чаплин дэлгэцэн дээр ярьж байна гэж та нарын толгойд багтаж байна уу? Миний толгойд бол багтахгүй... гэв.

	Лена Лондонд дуутай кино зөндөө үзсэн билээ. Дуутай кино тэнд хэвшчихсэн, манайд ч гэсэн хэвших л болно. Гэвч Вадимтай маргая гэсэнгүй, харин америкийн дуутай кино гарах үед үзэгчид америк жүжигчдийн хэлний дуудлагыг дооглон инээлдэж байсан нь санаанд орж мань хүүхэн дөнгөж инээмсэглээд дуугүй өнгөрөв. 

	— Тэгвэл нөгөө “Угтвар төлөвлөгөө”, “Алтан уул” энэ тэр яах болж байна? хэмээн Юра Вадимын өөрөөсөө илүүг зөвшөөрөх мэт эвлэрэнгүй асуув. Вадим инээмсэглэлээ. 

	— Эд нар чинь яриатай кино мөн гэж үү дээ? Зүгээр л Шостаковичийн хөгжмөөр дуу оруулчихсан кино. Тэр хөгжим өөрөө сайхан аятай, түүнээс гадна Шостакович ардын аялгууг үндэс болгодог учраас бүр ч сайхан байгаа юм. Энэ бол хөгжмийн зохиолч төлөвшихөд чухал зүйл.

	Вадим юм мэддэгээ үзүүлж, ямар ч сэдвээр ярьсан амиа аргалах хүн гэдгээ Юрад итгүүлэхийг хүсэж байгаа аж. Юра үүнийг ойлгов. Өөрөөс нь айсандаа болоод ийм хүсэл ундарч байна гэдгийг ч бас ойлгов. Вадим хачирхмаар дайрч давшлаад буйн шалтгаан ч мөн тэр ажээ. Тэрээр инээдээ барьж чадалгүй Лена руу харж инээмсэглэсэнд цаадах нь тэвчээр гаргасанд нь талархан хариу инээмсэглэв. 

	— Усанд үдийн хоолны өмнө орох уу, дараа нь орох уу гэж? Лена асуув. 

	— Би та хоёрт хань болж чадахгүй нь хэмээн Вадим цагаа харж өгүүлээд, — Би Смидовичийнхээр нэг орох ёстой юм. Хэрэв чи зөвшөөрвөл үдийн хоолон дээр чинь эргээд ирье гэв.

	Лена хувцсаа солихоор өрөө рүүгээ орж хаалгаа хаав. Вадим, Юра хоёр сэрүүвч дотор үлдлээ. Ленагийн өрөө сэрүүвч рүү харсан нэг цонхтой, түүнд нь нимгэн хөшиг татаастай байв. Хөшиг салхинд хөөрөгдөн дэрвэхэд гараа дээш нь өргөөд даашинзаа толгой дээгүүрээ тайлж байгаа Ленаг харж болох байлаа. Юра цонх руу очиж биеэрээ халхлаад хөшгийг дарж зогсов. 

	— Вадик, ажил явдал ямар байна даа? 

	Вадим ширээн дээрх номуудыг янзалж байв. 

	— Цөм хуучин янзаараа. Чи ч утасдах ч үгүй, орж гарах ч үгүй болоо шив. 

	— Ажил их ээ.

	Вадим ширээн дээрээс нэг ном авч Юрад үзүүлэв. 

	— Уншсан уу? 

	— Юу вэ? 

	— Панаевын дуртгал. 

	— Санахгүй байна... Би эндүүрээгүй бол Панаевагийн дуртгал гэж тааралдаж байсан. 

	— Тэр чинь үүний гэргий. Албан ёсоор бол. Харин чухамдаа бол Некрасовын бүртгэлгүй авгай. Тэр хүүхний дуртгал сонирхол татсаар л байгаа. Энэ бол Панаевын өөрийнх нь дуртгал хэмээн Вадим номын хуудаснуудыг эргүүлж, — Энд сонирхолтой мөрүүд бий шүү гэв.

	Зэргэлдээх байрнаас эрэгтэй хүний эвлэгхэн дуу гарлаа. 

	— “Саруулхан шөнө, чамд яагаад би дуртай билээ...”

	Вадим номоосоо хөндийрч чих тавин чагнав. 

	— Чайковскийн ая, Яков Полонскийн үг. 

	Тэгээд дахин номоо эргүүлэв.

	Лена нуруу, мөрөө ил гарган, нарийхан улаан сарафантай гарч ирлээ.

	Өсгөлөн биетэй, тансаг сайхан хүүхэн. Яг Шарокт хэрэгтэй юм энэ.

	Лена нүцгэлсэндээ ичингүйрэн инээмсэглэж, 

	— Би тэнд очоод хувцсаа солихгүйн тулд усанд орох хувцсаа шууд өмсчихлөө. Явцгаах уу? гэв. 

	— Одоохон, жаахан хүлээгээрэй! гэснээ Вадим хайж байсан зүйлээ сая олж, 

	— Нөгөө сонин юм чинь энэ. Панаев Белинскийгээс иш татсан байна. Белинский ингэж хэлжээ: “Хүний ёсны төлөөнөө биднийг хайр найргүй захирдаг шинэ суут харгис хүн, Их Пётр л бидэнд хэрэгтэй байна. Бид аллага хядлагыг дайран гарах ёстой. Бид хүний төсийг олохын тулд үүний урьд манайд Их Пётрын ташуур хэрэг болсон, одоо хүн гэдэг эрхэм нандин үгийн бүрэн утгад дүйх хүн төрхийг олохын тулд бид аллага хядлагыг дайран гарах ёстой. Бидний славянчуудын ухамсрыг сэхээрүүлэх ч амар даваа биш шүү. Манайхан хүн хэлэхээс нааш санадаггүй гэдэг тун үнэн үг шүү, эрхмүүд ээ, сайн муу юу гэж ярих нь хамаагүй, цаазын гэгээн илд гэдэг ч сайхан эд шүү” гэж уншаад номоо тавилаа. 

	— Ямар вэ?.. Аан?

	Юра энэ битүү хэр нь улайм цайм егөөдөлд яаж хариулахаа эс мэдэн дуугүй зогсов. Биширмээр үгс байна, энэ Вадикаас юухан хээхэн сурч болох хүн шүү, гэхдээ ингэж улайм цайм...

	Лена л дахиад мань хүний аминд орлоо. 

	— Би наад хэсгийг чинь уншсан. Энэ бол Белинскийнх биш, Панаевын бичсэн зүйл. Тэр л өөрөө энэ зүйлийг Белинскийнх болгочхоод байгаа юм. 

	— Үгүй, Панаев яг Белинскийгээс иш татаж байгаа юм хэмээн Вадим зөрж, 

	— Белинскийн энэ үг түүний тухай бусад дуртгалд ч байдаг юм, тухайлбал Кавелиныхад бий. Нээрэн, Белинский агуу их хүн байж дээ, тэгээд л Орост хатуу гартай удирдлага хэрэгтэй гэдгийг ойлгож байсан байна. Гэхдээ мань хүн тэр л эрин үеийнхээ хүн байсан болохоор нөгөө хатуу гар нь пролетарийн диктатур байх ёстой байсныг мэдсэнгүй, мэдэхийн ч аргагүй юм гэв.

	Вадим улс төрийн ийм овжин буйд Юра дотроо бүр гайхаж хоцров. 

	— “Намуухан шөнө, чамд яагаад би дуртай билээ...” 

	Зэргэлдээх байрнаас нөгөө хүний дуу дахин сонстож буй нь энэ. 

	— Сайхан дуулж байна, энэ хэн бэ? гэж Юра асуув. 

	— Манай айлын хүн, Төв Хорооны ажилтан, Николай Иванович Ежов гэж Лена хариулав.

	Вадим энэ нэрийг анх сонсож буйгаа илэрхийлэн толгойгоо гэдэсхийлгэв. Уул нь мань эрд мэдэхгүй нэр гэж байх биш. 

	— Хэн болохыг нь мэдэхгүй юм, ямар ч атугай сайхан дуулж байна гэж Юра өгүүлэв. 

	— Сайхан эелдэг хүн байдаг юм гэж Лена хэллээ.

	 

	Лена Юратай хоёулхнаа үлдмэгц, 

	— Би Вадимын учрыг ер олохгүй байна. Үнэнээ хэлэхэд түүнээс айх шиг ч болох юм. Жигтэйхэн муйхар, баргийн юмыг тэвчиж өнгөрөөхгүй, хардаж сэрдсэн амьтан болчхож. Зөвлөлт засгийг өмөөрнө гэж! Хэнээс тэр вэ? Чи бид хоёроос юм уу? гэж өгүүлэв.

	Лена өөрийнхөө онцгой байдлыг хэзээнээсээ нуух дуртай, тэрээр одоо ч гэсэн ялгарахгүйг хичээсээр бүлгээ. Тэглээ ч гэсэн мань хүн бол Вадим, түүний эцэг хоёр шиг улсын төлөө зүгээр зүтгэж байгаа төдийгүй улсыг удирдаж байгаа хүмүүсийн бүлэгт хамаарна. Юра ажилчин анги, ард түмний төлөөлөгч, одоо удирдлагууд чухам эдний дундаас төрж буй учраас бас улсыг удирдаж байгаа хүмүүсийн бүлэгт хамаарна. Чухамхүү үүний учир түүнийг тусгай албаны ажилд авсан хэрэг. Грановскийн гудамж дахь Ленагийн байшин, мөн энэ Серебряный бор энэ тэрд нэртэй чекистүүд сууцгаадаг, сайхан улсууд ч бий. Ленагийн эцэг хүртэл нэг үе Бүх Оросын Онцгой комисс Улс төрийн ерөнхий газрын коллегийн гишүүн байсан. Вадим байж байгаа царайнаасаа нэг л хиймэл хуурамч байдалтай, сав л хийвэл “БИД чадна”, “БИД чадахгүй”, “МАНАЙД хэдийн бий болсон”, “МАНАЙ улс”... гэх мэтийн юм ярьж дургүй хүргэнэ. Нина Иванова эсвэл дор хаяхад Саша Панкратов энэ тэр л ингэж ярьж байж болох улс, энэ чинь тэдний ертөнц, тэдэнд ингэж ярих эрх бий. Харин Вадимд бол тийм эрх байхгүй. Мань хүн бол алба хаахаас өөр чадах юм байхгүй.

	Лена Сашагийн тухай ийнхүү бодсон хоромд Юра бас түүний тухай ярьж, ингэж яг таарснаас Лена пал хийгээд явчхав. 

	— Вадим Сашаг баригдсан өдрөөс хойш шал өөр болчихсон юм. Би тэр дор нь үүнийг анзаарсан. Сашаг баригдсанаас болж мань хүн ухаан алдталаа айсан. Одоо тэгж айснаасаа болоод хүн болгоноос чанга хашхирах гэж оролдож байгаа юм гэж Юра хэлэв. 

	— Нээрэн, Сашаг баригдсанаас хойш бид нар өөр хүн болцгоожээ хэмээн Лена гунигтайхан өгүүлэв.

	Сашагийн тухай юу хэлэхээс их юм хамаарна гэдгийг Юра нөгөө Березинтэй ярьж байхдаа ойлгож байсан шигээ одоо ч гэсэн ойлгож байв. 

	— Сашаг өрөвдөх юм. Тэгэхэд миний буруу байжээ. Нөгөө Шинэ жил угтахад тэр намайг доромжилсон, би тэгээд бодитой хандаж чадсангүй. 

	— Ер нь юу болсон юм бэ? хэмээн Лена Юра руу итгэл горьдсон нүдээр харав.

	Юра үгээ цэгнэн байж, 

	— Саша юмны манлайд явж сурчихсан хүн. Гэтэл тэдний сургуульд өөр хүмүүс манлайлах үүрэгтэй байж л дээ. Тэгээд Саша тэднийг унагаах гэсэн хүмүүстэй нийлжээ. Гэтэл тэр нь нугалааныхан намын удирдлагыг унагаах гэсэн хэрэг юм байж. Саша ингээд хоморгод нь орчихгүй юу. Гурван жилийн хугацаатай цөллөг авсан, үүнээс бага ял болгуулах ямар ч арга байгаагүй, бусад нь бүгд олон жил шоронд суух, хориход албадан хийх ял авцгаасан гэв.

	Түүний энэ үгнээс өөрөө ч гэсэн Сашагийн төлөө юмхан хийсэн мэт санаа цухалзав. 

	— Би дээд сургуулиа төгсөөд хуваарь авч Дотоод явдлын ардын комиссарын газар ажилд орсон, чи мэдэлгүй яах вэ дээ, би хуульч юм чинь хэмээн Шарок яриагаа үргэлжлүүлж, — Намайг яг ажилд орох үед Сашагийн хэрэг яригдаж байсан юм. Ний нуугүй хэлэхэд би тэр газар очин очтолоо чухам яах гэж дуудагдаж байгаагаа мэдэхгүй байсан шүү гэв. 

	— Өө тийм үү? хэмээн Лена гайхахын цаагуур гайхаад, — Гэхдээ та хоёр чинь өөр өөр дээд сургуульд суралцаж байсан, харин дунд сургуульд бол... Дунд сургуульд цөмөөрөө нөхөрлөдөг байсан шүү дээ гэв.

	Юра тун учиртай инээмсэглэв. 

	— Леночка! Сашагийн найз нарыг нэг бүрчлэн шалгаж танилцаагүй гэдэг чинь ерөөсөө хэнийг нь ч шалгаагүй гэсэн үг биш. Саша бид хоёр нэг байшинд, нэг орцонд аж төрдөг байсан, нэг үйлдвэрт хоёр жил цуг ажилласан гэдгийг чи мартаж болохгүй. Вадик ухаан алдталаа айсан нь санаандгүй хэрэг биш. Сашаг баривчлагдсаны дараа би чамаас эхлээд ямар ч хүнтэй уулзахгүй байхаас өөр аргагүй болсон, би юу гэж Иван Григорьевичид түвэг удах вэ дээ, мань хүн Сашагийн талаар хөөцөлдөж учир явдлыг нь нарийн мэдэхгүй хэрэгт хөндлөнгөөс оролцсон. Аз болоход учир нь нэгд нэгэнгүй тайлагдсан. Саша харьцангуй хөнгөн ялтай салж, түүний нөхдийг элдвээр сэжиглэхээ больсон, гэтэл Вадик л бухимдсан чигээрээ байх юм.

	Лена толгойгоо яльгүй гилжийсхийн түүнтэй зэрэгцэн алхав. Тэрээр Юрагийн үгийг үнэмшиж байна уу? Үнэмшихгүй байх шалтаг түүнд байсангүй. Тэрээр тусгай албанд хэчнээн сайхан хүмүүс ажилладгийг мэддэг төдийгүй, энэ албаныхан ямар сайхан хүмүүсийг мөрдөж мөшгөдгийг бас мэднэ. Бусад найз нарыг нь дуудаж байцаагаад өөрийг нь үлдээсэн байж болно гэж бодовч ийм бодол сугалаа шиг оньгүй зүйл. Юрагийн хэлж байгаагаар бол бас өөрт нь зовлон байсан хэр нь эцэгт нь элдэв түвэг удахыг хүсээгүй гэнэ. Тэр ч зүйтэй, Сталин аавд нь дургүй болохоор ялимгүй шалтгаас болж томоохон мундраа болж мэднэ. Юрагийн оронд өөр хүн байсан бол тэгэхгүй байсан байлгүй. Яриад тайлбарлаад өгчих байсан байх. Гэтэл Юра яг энэ байгаагаараа л байдаг хүн. Ямар сэтгэлдээ хөтлөгдсөн нь гол зүйл.

	Голын хөвөөн дээр хүн цөөхөн байв. Усны захад хүүхдүүд шуугилдан ус бужигнуулж дотуур богино өмдтэй сайхан шарагдсан хэдэн залуу элсэн дээр хөзөрдөцгөөх ажээ.

	Лена сарафанаа тайлж биед нь наачихсан мэт усанд opox xap өмсгөлтэйгөө үлдэв. Тэгээд Юра руу дахин ичингүйрэн инээмсэглэн харсан боловч түүнийг богино өмднийхөө дотуур шуудгаа хийж өмсөж байхад хараа буруулсангүй. 

	— Цаашханаа явцгаая, тэнд гүнзгий байдаг юм гэж Лена хэлэв.

	Тэрээр махийлгасан гараараа ус ээлжлэн самрах тоолонд толгойгоо бараг усанд хүргэн нааш цааш харж сэлэв. Юра ингэж сэлэхийг мэдэхгүй юм санж. Өөрөө хоёр гараа чигээр нь ээлжлэн сэлнэ. Тэрээр Ленаг сайхан сэлж байхыг хараад гайхаж орхив. Тэр хүүхэн өнөөдөр мань хүний хуучин мэдэхгүй цоо шинэ чанараа харуулж байна. Учир зүйгээ эцэслэн олоход тийм ч амар хялбар биш байх вий гэсэн эргэлзээ төрж эхлэв.

	Дараа нь нүцгэн ууцаа наранд ээж элсэн дээр хэвтэцгээлээ. Хүүхэн гараа зөрүүлж дэрлээд түүний хажуу талаас харж байхыг үзвэл хайрын сэтгэл нь нөгөө л хуучин янзаараа байгаа мэт Юрад бодогдоно.

	Бүсгүй үнэхээр түүнд хайртай ажээ. Магадгүй, энэ хайр сэтгэлийг нь солих өөр дурлал ирээгүй болохоор тэгсэн байж ч мэднэ. Түүнээс гадна уяхан соргог сэрэлтэйг ч хэлэх үү, мань Юра түүний энэ насандаа үзсэн анхны бөгөөд цорын ганц эр хүнийг ч хэлэх үү. Юрагийн түүнд тарьсан зовлон тэрхүү сэрлийг нь улам бадраажээ. Бас Юра өөрөө ч гэсэн зовсон шүү дээ. 

	— Хоёул хэзээ уулзах вэ? гэж Юра асуув. Цаадах нь олон таван үггүй, 

	— Хэзээ л бол хэзээ гэж хариулав.

	Тэрээр хүүхнийг гэртээ, өөрийнхөө өрөөнд дахиад аваачъя гэвэл чадах билээ. Эцэг нь үрчийн ярвайна, эх нь хий л гараа алдална, тэр яах вэ, тэд тэвчих л болно. Гэтэл эр хүний нэг муу хашир зан саад болоод байв. Харьцаа сэргээхийн тухайд бол сэргээнэ. Гэхдээ жолоогоо бүр суллаж тавихгүй. Хоёр дахь удаагаа түүнээс тийм амархан салахад бэрх.

	Тэгэхлээр хаа уулзах вэ? Хааш нь түүнийг урьдаг юм билээ? Цорын ганц байр байгаа, тэр нь Дьяковынх. Дьяков чухамдаа авгай дээрээ Замоскворечьед суудаг хүн. Гэвч энэ бол болзоонд нэг их тохиромжтой газар биш. Хэрвээ Лена мэдчих юм бол... Гэхдээ тэр юу ч анзаарахгүй өнгөрнө. Op дэвсгэр гэж хуучин балиар юм байгаа, тэр ч байтугай цагаан даавуу байгаа эсэхийг ч мань хүн сайн мэдэхгүй. Зүгээр. Цагаан даавууг гэрээсээ цүнхэнд хийгээд аваад ирж болно. 

	— Тэгэхлээр байдал ийм байна. Манайх одоо засвартай, цөмөөрөө нэг дор унтаж, юмаа нааш нь цааш нь зөөгөөд нэг өрөөнөөс нөгөө рүү нүүж тохь тав муутай байгаа. Сургуульд цуг сурч байсан нэг нөхөр маань одоо амралтад явчихсан, тэдний өрөөний түлхүүр надад бий. Тэнд хоёулаа жаахан сууж болох байна гэж Юра хэлэв. 

	— Болох байна хэмээн Лена зөвшөөрөв.

	Варяг Лёвочкатай “Метропольд” бүжиглэснийг дуулаад Зоя бөөн баяр болов. Түүний овгийг Синявский гэдэг юм, зохион бүтээгч шугам зурагчин хийдэг ёстой сайн залуу, хүний ажилд дандаа тусална. Яаж хувцасладаг гээч! Дээд зэргийн оёдолчноор л хийлгэнэ. Үгүй, бас ямар сайхан бүжиглэнэ гээч! Нөгөө алдарт Ваган Христофоровичоос огт дутахгүй. Лёвочкатай сууж байсан тэр хөөрхөн бүдүүн хүүхэн чинь бас шугам зурагчин. Нэрийг нь Рина гэдэг юм. 

	Зоя Варягийн нүд рүү зулгуйдсан янзтай харна. Тэрээр Лёвочкагийн нөхөдтэй нийлэх юм сан гэж хэзээний мөрөөддөг боловч хараахан чадаагүй яваа ажээ. Сайхан төрнө гэдэг ч санаа амар юм даа, бүх юм хар аяндаа бүтэх юм. 

	— Ээх, чи ч азтай хүн юм аа хэмээн Зоя үнэн санаанаасаа санаа алдав.

	Варяд бол Лёвочка доожоо муутайхан санагдаж нүдэнд нь төдий л буугаагүй. Гэхдээ ёстой сайхан бүжиглэж байсан, түүнээс гадна хамгийн гол нь өөртэй нь нэг анзааны залуу, ер нь тэдний бүлгийнхэн цөм өөрсдийнхөн. Эд нар бол Вика, Виталик хоёроос бас нөгөө гадаадынханд наалдсан хүүхнүүдээс тэс өөр улс. Варягийн сэтгэлд аятайхан санагдсан цорын ганц хүн бол Игорь Владимирович. Гэтэл тэр нь гучин тавтай байсан учир Варя түүнээс санаа зовоод байсан. Түүнтэй худлаа самбаганаж болохгүй, гэтэл үнэнээсээ явъя гэхлээр мань бүсгүй тийм хөгшин хүнд сэтгэлээ өгч чадахгүй болохоор түүний толгойг эргүүлэхийг хүсээгүй. Харваас нүдэнд дулаахан буянтай хүнийг гомдооно гэдэг бол ичгүүртэй хэрэг. Варя шударга журмыг өөрийн гэсэн хэмжүүртэй, болох болохгүй юмыг бас мэдэх билээ.

	Тэрээр Лёвочка өөрийг нь бүлэгтээ оруулах байх гэж горьдон урихыг нь хүлээж байв. Гэтэл нэг хэсэг чимээгүй байснаа “Метропольд” танилцсанаас хойш даруй хоёр долоо хоносны дараа нөгөө хүссэн урилганы сураг гарчээ.

	Сэтгэл хөөрсөн Зоя бөөн баяртай гүйн ирж нөгөөдүүл чинь маргааш “Эрмитаж” цэцэрлэгт очих нь. Чи бид хоёрыг бас ирээрэй гэсэн хэмээх нь тэр.

	Тэгтэл яг дараахан нь Вика утасдаж маргааш орой Игорь Владимировичтай “Канатик” ресторанд очицгооё гэж санал болгов. 

	— Би чадахгүй, маргааш “Эрмитаж” руу очно гэж Варя хариулжээ. 

	— Чи чинь хэнтэй тийшээ очих нь вэ? 

	— Лёвочкагийн нөхөдтэй. Би тэдний тэнд ажилд орж байгаа. 

	— Тэглээ гэж заавал тэд нартай явах ёстой юм уу? Утасдаад явахгүй гээд хэлчих. Игорь Владимировичид бидэнтэй хамт байна гэж би чамд хэлж байна шүү дээ. 

	— Үгүй ээ, болохгүй. Би очно гэчихсэн, тэднийг хуурч чадахгүй. 

	— Үгүй, би ч гэсэн бас амласан, гэхдээ нэг муу Лёвочка шиг баасанд биш Игорь Владимировичид амласан юм. Би өөрийгөө бодсон юм биш ээ. Чи түүнд, аятайхан санагдсан байна билээ. Тэр чинь авгайгүй хүн гэж Вика дургүйцэв. 

	— Уучлаарай, дараа бол болно шүү. Утасдаарай. Баяртай гэж Варя хариулав.

	Тэгээд харилцуураа тавилаа.

	 

	Лёвочкагийн нөхөд одоо энэ “Эрмитаж” цэцэрлэгч гэсэн нөгөө “Метропольд” байдагтайгаа адилхан нэг олширч, нэг цөөрөн, янз янзын хүмүүс нэг явж, нэг ирж байв. Энэ ч зүйн хэрэг. Заавал бөөнөөрөө зугаалж ёстой биш. Тэд нарт ч зугаалаад байсан юм алга л даа, зүгээр л өөрснөө бусдыг харж, бусдад өөрсдийгөө харуулах гэж гол хаалганы тэнд араалдан зогсоцгооно, 

	Эрэгтэйчүүд нь Лёвочкагаас гадна зураг төслийн газрын Том Воля, Бага Воля гэдэг хоёр банди, Ика гэдэг хачин нэртэй гоё залуу, бас Коминтерны хариуцлагатай ажилтны хүү Вилли Лонг гэдэг дүрсгүй царайтай бахим эр, алдартай бүжгийн багш Ваган Христофоровичийн туслах Мирон гэдэг олзны овсгоотой цагаан сэтгэлтэй бужгар хар хүү энэ тэр байв. Цорын ганц тогтмол бүжиглэдэг охин нь нөгөө пандгар Рина гэж сэвхтэй бүсгүй, наранд шарагдсан мэт битүү сэвхтэй тул тэр нь тун хөөрхөн харагдана. Том Воля үүнийг нарны үнсэлт гэнэ. Рина хөгжиж баясахын тулд нартад төрсөн гэлтэй. Нүүрэнд нь баясал бялхан сэвх нь бадарч хонгор шар үс нь алтан лицэх цэцэг лүгээ адил халиурч сагсалзан байна.

	Бусад охид нь тэдэнтэй санамсаргүй нийлцгээжээ. Варя ч гэсэн өнөөдөр санамсаргүй нийлсэн хүний нэг. Гэвч түүнийг цоо шинэ зочин гэж үзэх хүн байсангүй. Ер нь эдний дотор тэр нь энийгээ эргүүлж байгаа гэх оноосон юм байхгүй, цөм адилхан охид, хөвүүд бөгөөд Зоя шиг л жирийн шугам зурагчид ажээ. Энэ багачууд Варяг “Москва” зочид буудлын зураг төслийг хийж байгаа Щусевын уран барилгын зураг төслийн газар ажилд ороход нь тусална. Тэндхийн цалин хүнд аж үйлдвэрийн газрын зураг төсөл зохиодог байгууллагынхаас дутуугүй юм байж.

	Хувилгаан бандийн дүртэй Лёвочка орсгор шүдээ ил гарган ялдамхан инээмсэглэнэ. Рина нар лугаа адил мишээн байна. Тэд шуугилдан хөхрөлдөн хажуугаар өнгөрөх охидыг ажиглан, элдэв муу юм бодолгүй тэдний тухай хэлэлцэнэ. Тэглээ гээд цаадуул нь ч эс уурлана.

	Чухам энэ мөнгөгүй багачууд л энэ цэцэрлэгийн эзэд бөгөөд ийшээ ирэхдээ ч орох тасалбар аваагүй, тэгээд өнөөдөр аль нэг ресторанд бүжиглэхээр явцгаана. Олзны овсгоот цайлган сэтгэлт буржгар Мирон байн байн нэг тийшээ явж, Костя хэмээх хүний нэр оруулан нэг бүдэг бадаг юм ярьж байвч тэглээ гэж санаа зовж байгаа хүн байхгүй, ямар ч байсан ресторанд явцгаана гэдгээ мэдэцгээж байгаа бололтой.

	Варя эд нарын дунд биеэ барихгүй санаа амар буйн зэрэгцээ үг цөөтэй Ика, Лёвочка хоёрт аятайхан санагдаж байгаагаа анзаарсан боловч өөрийг нь тэгэх тусмаа Зоя тэр хоёрыг хамтад нь ресторанд дагуулж явах эсэхэд эргэлзэж байв. Зоя тэдэнд сайн дураараа саймшран ангалзаж, дуу шуу нь хадаж байгаа тул цаадуул нь түүнээс салахын түүс болцгооно. Иймэрхүү байдалд ер нь тэгдэг шүү дээ.

	Орох хаалганы тэрүүхэнд нэг жижгэвтэр ширээ байх бөгөөд ард нь эрүүндээ сахалтай нэг хүн суух ажээ. Ширээн дээр хэсэг дугтуй, харандаанаас гадна “Гарын үсэг судлагч Д. М. Зуев-Инсаров. Бичгээр нь хүний араншныг судална. Үнэ тавин копейк” гэсэн пайз байна. 

	— Би аль хэзээний л араншнаа мэдэх юм сан гэж боддог юм, өөр тийм хүсэлтэй хүн байна уу? гэж Зоя гэнэт хэллээ.

	Рина гайхширан нүдээ бүлтийлгэв. Вилли Лонг аргаа барсан янзтай санаа алдан гараа алдлаад, 

	— Даанч эргэлдүүр алга, байсан сан бол эргэлдэж тоглоцгоох юм сан гэж өгүүлэв.

	Найз нь ямар алдаа хийснийг Варя ойлгов. Нөхдийнхөө өмнө араншнаа таалгана гэдэг бол саваагүй тоглоом төдий зүйл ажээ.

	Зоя нөгөө ширээ рүү очоод Варяг, 

	— Варя, нааш ир! гэж дуудав.

	Тэрээр Зоя руу очихгүй бол ресторанд явах горьдлоготой болно, хэрвээ түүн рүү очих юм бол хоёулаа хамтдаа хаягдах хэрэг гарна.

	Гэвч мань хүн гарын үсэг судлагчийн ширээ рүү очлоо. Тэгээд санал сэтгэгдлийн дэвтрийг нь сөхөж үзэв... Максим Горький, Луначарский, нэрд гарсан жүжигчид... «Зуев-Инсаров танаа зад илчлүүлсэн Яро-ноос...»

	Зоя дугтуйн дээр хаяг тавьж судлагчид өгөөд Варя руу дохиж, 

	— Бич! гэв. 

	— Яршиг, би бичмээргүй байна хэмээн Варя татгалзав. Мань хүн трамвайнд суух наймхан копейктой байжээ. Ер нь тэгээд хүний араншныг хүн тодорхойлж яаж чадах вэ дээ, тэгэх тусмаа дугтуйн дээр бичсэн бичгээр шүү, энэ бол ёстой дампуу ажил!

	Гэтэл Зоя судлагчид хэдийн нэг рубль өгч харагдав. 

	— Энэ бид хоёрынх.

	Варя дугтуйн дээр хаяг бичлээ. Тэр хоёрыг нөгөөдүүл дээрээ буцаж очиход хэн нь ч анзаарсангүй. Хүн нэг тийшээ явна, нэг газраас ирнэ гэдэг бол ердийн зүйл учраас тэр.

	Мирон үзэгдэж нэг ойлгомжгүй юм хэлснээ дахиад алга болчхов.

	Зояг нөгөө хоёр Волягийн нэгтэй юм ярьж байх зуур Рина Варяд, 

	— «Савой» руу очицгооё, гэхдээ Зояг авч явахгүй шүү гэж аяархан хэлэв. 

	— Түүнийг би хааш нь хийх вэ?

	Рина чамайг авна, цаадхыг чинь бол авахгүй, яаж салахаа өөрөө мэдэхгүй юу гэх шиг дал мөрөө хавчив. Тэгээд юу ч хэлээгүй мэт нар шиг мишээсээр хараа бурууллаа.

	Тэгээд нөгөөдүүл тарцгааж эхэллээ. Гэхдээ бөөнөөрөө биш, илбэдсэн мэт үзэгдэж харагдахын аргагүй сэмхэн сэмхэн ганц нэгээрээ гарч одоцгоов... Илбэдэхэд л за нүдээ нээгээрэй гэхэд хэн ч байдаггүй шүү дээ, яг л тэр гэсэн үг.

	Зоя, Варя хоёр хоёулхнаа үлдчихсэн байв. 

	— Зугтацгаачихлаа хэмээн Зоя шивгэнэснээ уйлчхав. 

	— Чи машинаар хүргэж өгнө гэж горьдоо юу? Эсвэл зөөлөн дугуйтай морин тэргээр үү? гэж Варя дооглон асуув. 

	— Тэд нар гахайнууд, гол гахай нь Рина, тэр муу сэвхтэй маяг. Шаргачин гэж Зоя зүхэв.

	Тэр хоёр олон амьтны дунд орж цэцэрлэг дундуур алхав. Цфасманы жааз хөгжим тоглож байсан задгай тайз, театр хоёрт завсарлага зэрэг эхэлсэн тул хөл ихтэй байв. Мань хоёр арга барагдан тэр хавьдаа хэд тойрсны эцэст өнөө оройжингоо холхисон нөгөө газар нь Ика зогсож байхыг үзэв. 

	— Охид аа хэмээн Ика хашхирч, 

	— Би та хоёрыг хайгаад байна шүү дээ. Бушуухан явцгаая! гэв. 

	— Хаашаа? гэж Варя асуув. 

	— “Савой” руу. Та нарыг зогсоол дээр хүлээгээд байдаггүй, цөмөөрөө яваад өгсөн, намайг та хоёрыг ол гэсэн юм. 

	— Бидэнд хэн ч юу ч хэлээгүй шүү дээ гэж Зоя зөрлөө. 

	— Мэдэхгүй л дээ, та хоёр дутуу ойлгоо биз. Түргэн явцгаая! гээд Ика илүү олон юм ярьсангүй.

	Нөгөө хэд нь аль хэдийн том зууван ширээ тойрон сууцгаасан байв. Варя, Зоя хоёрыг ирлээ гэж хэн ч сүйд болсонгүй, ирээ л биз, суугаа л биз гэсэн царайтай, Ика тэр хоёрын хойноос өөрөө ирсэн юм уу, эсвэл цаадуулынхаа даалгавраар ирсэн юм уу гэдгийг Варя ер ойлгосонгүй.

	Тэд нар бухар нөхөр нь хардаад амийг нь хороочихсон Алевтина гэгч нэг хүүхний тухай ярьцгаана. Рина шүүхийн хурал дээр байсан юм санж. 

	— Тэр хүнийг өмгөөлөгч Брауде л аварсан. Ярих гэж ёстой урсгаж өгсөн, нөгөө шүүгч нар нь амаа ангайгаад мэлэрчихсэн сууцгааж байсан... “Национальд” орох хүрдэн хаалга манай охидыг рестораны шалиг амьдралд татан оруулж байна” гэснээ Рина хүрдэн хаалга яаж охидыг рестораны шалиг амьдралд татан оруулж байгааг дүрслэн гараа эргэлдүүлэв. 

	— Эмэгтэй хүн алчихсан байдаг. Гэтэл дөнгөж хоёрхон жил заана гэнэ ээ! хэмээн Зоя бухимдав. 

	— Соёлын хувьд хоцрогдсон гэдгээр хоёр жил нь ердөө л тэнсэн байлгүй.

	Лёвочка орсгор шүдээ гарган хувилгаан хүү шиг инээмсэглэн байв. 

	— Хэрэв гол үүдээр хүрдэн хаалгаар орохгүй, өөр газраар орвол тийм амьдралд татагдахгүй хэрэг үү? 

	— Энэ дэлхий дээр хаа ч гэсэн хүмүүс ресторан, зоогийн газар цагаа өнгөрөөдөг шүү дээ гэж Вилли Лонг өгүүлэв.

	Бага Воля гараараа нүүрээ таглаад мөргөл үйлдэж байгаа лалын сүсэгтэн шиг ганхан, 

	— Хөөрхий Алевтина, золгүй Алевтина, тэр зэрлэг бухар яалаа гэж түүнийг хутгалаа вэ, яалаа гэж өчүүхэн дэгдээхэй шиг хөнөөгөө вэ! хэмээн бувтнав. 

	— “Шарсан дэгдээхэй, жигнэсэн дэгдээхэй, бас аж төрөхийн хүсэлтэй дэгдээхэй...” хэмээн Том Воля дуу аялав. 

	— Хэрвээ хүрдэн хаалгыг авч оронд нь зүгээр ердийн хаалга хийчихвэл шалиг зам байхгүй болчих уу? гэж Лёвочка дахин асуув.

	Мирон ирж ширээ рүү суунгаа, 

	— Нэг тоглолт дуусгаж байна, одоо ирнэ гэж хэлэв. 

	— Айсуй! гэж үүд рүү харж суусан Вилли өгүүлэв. Тэдний ширээ рүү гялалзсан хар шаахайтай, гоё костюмаа хайнгадуухан угласан хорин найм эргэм насны ханхар цээжтэй бяцхан сахалтай бахимхан эр ирж явав. Тэрээр танил хүмүүсээ мэндчилэхэд хариуд нь толгой дохин инээмсэглэсээр болгоомжтой хөнгөн алхаагаар танхим дундуур шуудхан явж харагдана. Энэ бол Мироны “Эрмитажид” нэрийг нь цухалзуулж байсан Костя хэмээх цуутай биллиардчин ажээ.

	Нөгөө хэд түүнийг тосгуулан мэндэлцгээв. Цаадах нь ширээний ард байгаа хүмүүсийг дотор нь ороод гарсан мэт мэддэг ч гэлээ тэднийг сэжигтэй хэр нь зүггүйтсэн хачин харцаар зугуухан тойруулж хараад үл таних Варя, Зоя хоёр дээр хараа тогтов. 

	Тэгээд Варягийн хажууд суулаа. 

	— Юу ч захиалаагүй шив хэмээн Костя байдлыг тодорхойлж өгүүлэв. 

	— Рина шүүхийн хуралд суужээ, тэгээд Алевтинагийн тухай бидэнд ярьж өгч байгаа юм гэж Лёвочка учирлав.

	Түс тас зантай Ика, 

	— Чамайг хүлээцгээж байна гэж үнэнийг хэлэв. Костя Икаг анхааралтай ширтсэнээ, 

	— Алевтинаг харамсах юм, сайн охин байж билээ. Тэр бухартай битгий холбогд гэж би сануулаад байхад үгэнд ороогүй юм гэв.

	Тэрээр Оросын өмнөд нутгийнхан шиг уруулаа цорвойлгосхийгээд үгээ сунжруулан зугуухан ярьж байв. Хүрэн бор нүдтэй, алтлаг цайвар хонгордуу үстэй аж.

	Мань хүн Варя руу эргэв. 

	— Охид өлөрхөж байгаа байлгүй. 

	— Би юм идмээргүй байна гэж Зоя маяглав. 

	— Би бол идмээр байна, юу ч байсан идчихээр жигтэйхэн өлсөж байна гэж Рина ялархав. 

	— Юмхан оролдох нь зүйтэй гэж Ика хэлэв. Мань хүн эднийхээ дотроос Костягийн эрхшээлд ороогүй ганц хүн бололтой. 

	Зөөгч ирлээ. 

	— Эхлээд тамхи авчирзнаж бай гэж Костя тушаав. 

	— “Герцеговина флор” уу? 

	— Тийм.

	Костя зориуд ингэж сунжруулж байв. Бүгдээрээ хэлэн дээрээ юм тавих гэж яарч байгаа, мань хүн үүнийг мэдэж байгаа учраас яарахгүй байгаа ажээ.

	Тамхины хайрцгийг хумсаараа онгойлгоод тамхилцгаа гэсэн шиг ширээн дээр хаяв. Тэгснээ ганцхан Варягаас, 

	— Тамхи татдаг уу? гэж асуув.

	Гэхдээ тамхи битгий татаасай гэсэн бололтой үгүй гэх болов уу гэж байгаа юм шиг асуусныг Варя анхаарав.

	Тэгсэн мөртөө Варя тамхинаас авлаа. 

	— Би таныг татдаггүй байх гэж бодсон юм. 

	— Яасан тоогүй юм бодоо вэ хэмээн Варя адгийн аальгүй шиг инээд алдав.

	Костя түүнээс хараагаа зугуухан зайлуулж түрүүчийн адил үгээ сунжруулан, 

	— За ингэхэд юу идэж, юу ууцгаах вэ? гэв. Лёвочка хоолны цэс уншиж эхлэв. Костя түүнийг зогсоож, 

	— Царцуу, салаат гэснээ хүний тoo авч ширээг тойруулан хараад, — Хоёр шил цагаан архи, нэг шил дарс. Хар уу, улаан уу? гэж асуув. 

	— Хар нь дээр гэж Рина хэлэв. 

	Костя Варя руу эргэж, 

	— Та яах вэ? гэв. 

	— Надад ямар нь ч ялгаагүй. 

	— За тэгвэл хоёр шил архи, нэг шил хар дарс. Халуун хоолноос хайрсан мөрөг загас. 

	— Оо-ёо-ёо! гэж Вилли Лонг дуу алдав. 

	— Костя, битгий даналз гэж Мирон өгүүлэв. 

	— Би дайлж байна гэж Костя хариулав. 

	— Таны төрсөн өдөр үү? хэмээн Варя үнэнээсээ юм шиг асуув. 

	— Тийм. Төрсөн өдөр. Зарим нэг утгаараа.

	Энэ хүн зорьсон юм руугаа шууд явж байна гэлтэй. Нүдний аньсаганы тухай ярихгүй нь. Хэрэг гарвал Варя дор нь няцааж чадна. Одоохондоо тэгэх хэрэгцээ алга, Костя даналзахаас цаашгүй байгаа юм чинь.

	Огцорсон зандалчны дүртэй нэг этгээд ирж Костя руу тонгойн чихэнд нь нэг юм шивгэнэв. 

	— Үгүй, өнөөдрийнх болоо гэж Костя хариулав. Сайх этгээд агаарт замхрах мэт арилав.

	Костя бусдад мэдэгдэлгүй Варяг санамсаргүй цочоож, өвдөг дээрээс нь гар цүнхийг нь авч баглаатай мөнгө шургуулаад, 

	— Өнөөдөр тоглохгүйн тулд ингэчихье гэж аяархан хэлэв.

	Варя бүр балмагдчихав. Костя тоглоё гэх юм бол мөнгөө тэртэй тэргүй буцаагаад л авчихна, тоглоё гэхгүй бол өөрийнх нь халаасанд л хэвтэж байна биз. Итгэл үзүүлж, хамсаатан болгож байгаа муусайн хийсвэр банди нарын арчаагүй арга. Хулгайч нар л орогнодог хүүхэндээ мөнгөө ингэж хадгалуулдаг байх. Гэвч нөгөөдүүлийнхээ нүдэн дээр мөнгийг нь буцааж өгөх эвгүй байв. Өөр шиг нь бусдад мэдэгдэхгүй сэмхэн өгч мань хүн чадахгүй. Тийнхүү тэр мөнгө цүнхэнд нь үлдэв. Варягийн сэтгэл гонсойчхов.

	Зөөгч зууш, дарс энэ тэрийг ширээн дээр тавилж байна. Костя сайхан зэхсэн ширээнд дуртай, эзэн хүн шиг зөөгчийн гарыг дагуулан харна. Эдний бүлгийнхэн “Метрополь”, “Эрмитаж” энэ тэрд байхдаа хүн нь байнга солигдож нэг нь явж, нөгөө нь ирж, ямар ч эмх замбараагүй байсан атал энд цөмөөрөө номхон томоотой сууцгаах ажээ. Варя үүнийг үзээд түрүүн энэ бүлгийг санаандгүй нийлсэн хэдэн хүн гэж санаж байсан нь биш болж, энэ бол Костягийн бүлэг, түүнийг тойрсон хэсэг хүн юм байна гэдгийг сая ойлгов. Гагцхүү Мирон өөрийнхөө элдэв ажил явдлаар хааяа ийш тийш явж Ика бие даасан хүн гэдгээ үзүүлэхийн тулд зэрэгцээх ширээний улсууд руу очиж суув.

	Цагаан хормогч, өндөр цагаан малгайтай тогооч урт бариултай тор авчирч үзүүлэхэд ёроолд нь амьд загас савчиж байв. 

	— Энэ ямар нэртэй загас вэ? гэж Костя Варягаас асуух зуур хүн өрсөөд хариулчих вий хэмээн бусад руу нь хуруугаа гозойлгон дохиж анхааруулав. 

	— Та мөрөг захиалсан шүү дээ, бодвол тэр чинь биз гэж Варя хариулав. 

	— Гэхдээ ямар мөрөг вэ, ердийнх үү, тольт уу? 

	— Мэдэхгүй. 

	— Энэ бол тольт мөрөг, сэрвээ нь хурц өндөр байгааг харж байгаа биз дээ, бас хайрс нь том том байна. Ердийн мөргийн нуруу хавтгай, хайрс нь жижигхэн байдаг юм хэмээн Костя тайлбарлаад, 

	— Ойлгомжтой юу? гэв. 

	— Ойлгомжтой. Баярлалаа. Би одоо загасны аж ахуйн дээд сургуульд орж чадахаар боллоо.

	Костя тогооч руу толгой дохиход цаадах нь загасаа авч одов. 

	— Та загас баригч уу? гэж Варя асуулаа. 

	— Би загас баригч биш, би загасчин, Керчийн хүн, миний аав ч загасчин, өвөө ч загасчин, би жаахан байхдаа тэнгис рүү явдаг байсан юм. 

	— Мөрөг хэзээнээс эхлээд тэнгисийн загас болчхоо вэ? гэсээр Ика ширээ рүүгээ буцаж ирэв. 

	— Би тэнгис рүү мөрөг барих гэж явж байсан юм биш гэж Костя тамшаан ярвайгаад Ика руу ууртай харснаа, 

	— Би улаан нүдэн загас барих гэж явдаг байсан юм. Улаан нүдэн, башинга хоёр ямар ялгаатайг мэдэх үү? Мэдэхгүй юу? За хөгжимчид ирлээ, явж бүжиглэ, би чамд дараа тайлбарлаж өгөмз гэв.

	Лёвочка, Ика, Вилли гуравтай Варя бүжиглэв. Костя чаддаггүй учраас бүжиглэхгүй байв. Гэтэл энэ нь Варяд яагаад ч юм билээ, ер дутагдал гэж бодогдохгүй, харин ч болбоос Костяг бусдаас нь дээгүүр тавих шинж шиг санагдана. Тэрээр ширээний ард ганцаараа үлдээд зөвхөн Варяг зэрвэсхэн харж, түүн рүү мишээхийн тулд л толгой дээш татна. Чингэвээс мөнгөөр нь наргиж байгаа хэр нь эзнийг нь ганцаар нь орхиж, бүжгийг нөхрөөсөө илүүд үзэцгээж байна гэсэн бодол толгойд орж, Варя Костяг өрөвдмөөр болоод явчхав.

	Дараачийн бүжигт бүх хүн босоход Костя түүний гараас тогтоож, 

	— Надтай суузна л даа гэв. 

	Варя хоцорлоо. 

	— Та ажил хийдэг үү, сургуульд сурдаг уу? 

	— Би дунд сургууль төгсөөд одоо ажилд орох гэж байгаа. 

	— Хаана? 

	— Зураг төслийн газар, манай сургууль шугам зураг зохион бүтээх чиглэлтэй юм л даа. 

	— Дээд сургууль яалаа? 

	— Одоохондоо оръё гээгүй. 

	— Яагаад? 

	— Цалин нь жаахан юм. Ийм хариулт танд болох уу? Ер нь энэ бол дэмий яриа. Та бас зураг төсөл зохиогч уу? 

	— Зураг төсөл зохиогч ий? хэмээн мань эр тамшаалж, 

	— Үгүй ээ, би өөр мэргэжилтэй гэв. 

	— Биллиард уу?

	Мань хүн егж байгааг ойлгон нүдэнд нь уур буцлан муухай харснаа биеэ барьж уураа дарав. Тэгээд үгээ сунжруулан зөөж, 

	— Биллиард бол мэргэжил биш. Нэг боловсролтой хүний хэлсэнчлэн биллиард бол урлаг гэж хэлэв. 

	— Би бол биллиардыг чинь тоглоом гэж бодсон юм хэмээн Варя зөрөв. Тэрээр түүнийг нэг их онгироохгүйн тулд дургүйг нь хүргэмээр санагджээ. Миний мэргэжил бол эмнэлгийн цахилгаан тоног төхөөрөмж, хөх гэрэл, солюкс, кварцын дэнлүү, уулын нар, шүдний өрөм энэ тэр гээд байдаг даа. Та шүдний өрөмд дуртай юу? гэж Костя төлөв байдлаар өгүүлэв. 

	— Үзэн яддаг. 

	— Би ч гэсэн тэр. Би түүнийг засдаг юм. Тэгээд өөрийнхөө тухай хангалттай ярилаа гэж үзэв бололтой, 

	— Ринаг аль эртний мэдэх үү? гэж асуув.

	Мань бүсгүйг эдний бүлэгт яаж нийлснийг мэдэх гэсэн хэрэг байх нь. 

	— Үгүй ээ, дөнгөж өнөөдөр танилцлаа. Тэр чинь Зоятой цуг ажилладаг, Зоя бид хоёр нэг байшинд суудаг юм. 

	— Нэг байшинд ий? гэж Костя яагаад ч юм бэ, гайхаж, 

	— Хаана тэр вэ? гэв. 

	— Арбатад. 

	— Арбатад ий? хэмээн яагаад юм бэ, дахин гайхаж, 

	— Аавтайгаа нь уу, ээжтэйгээ нь үү? гэж асуув. 

	— Надад аав ээж байхгүй, тэд аль эрт өөд болцгоосон. Би эгчтэйгээ байдаг юм.

	Костя түүн рүү үл итгэсэн янзтай харав. Рестораны охид эсвэл онцгой аз, эсвэл гойдын зовлон гэхчлэн аль нэг юмаар тодрохыг хичээж, дор бүрдээ хувь тавилантай улс болох гэдэг билээ. Арван долоон насандаа бүтэн өнчин байна гэдэг бол бас хувь тавилан.

	Гэтэл энэ дэргэд нь сууж байгаа охин бол рестораны охин биш. 

	— Минийх бол цөмөөрөө амьд байгаа. Эцэг эх, долоон ах, эгч, дүү нар, өвөө, эмээ гээд цөм бий, мөн ч олон хамаатан байгаа биз гэж Костя өгүүлэв. 

	— Тэд нар чинь цөмөөрөө Керчид үү? 

	— Үгүй ээ, шилжчихсэн хэмээн Костя битүүхэн хариулаад, 

	— Харин Москвад бол манайхнаас хэн ч байхгүй. Бас юу ч байхгүй. Тэр ч байтугай орох орон ч байхгүй гэв. 

	— Тэгээд хаана аж төрдөг болж байна? 

	— Сокольникт нэг өрөө хөлсөлж байгаа. Варя гайхширан бүлтийж, 

	— Та ийм олон найзтай байж, эд нар чинь хотын төвд ганц өрөө олоод өгч чадахгүй байна гэж үү? гэв.

	Софья Александровнагийнд сууж байгаа авгай мөд явах учраас Костяг тэднийд суулгах санаа Варягийн толгойд орж ирлээ. Софья Александровнатай урьдчилж ярилцахгүйгээр Костяд юм амлахын хэрэггүй нь мэдээж боловч хүний ач боддоггүй түүний найз нарыг давах гэсэн хүсэл нь дийллээ. 

	— Баттай амлах юм надад алга. Гэхдээ манай байшингийн нэг авгайгаас би сураглая. Тэднийд нэг сул өрөө бий, танд хөлслүүлж магадгүй.

	Цаадах нь түүнийг дахиад үл итгэсэн янзтай жишиж харлаа.

	Үгүй ээ, энэ охин үнэнээсээ яриад байна. 

	— Тэгвэл мөн башийх сан, ёстой тэнгэрийн юм атгасан хэрэг болно. Тэр авгайнх чинь утастай юу? 

	— Би эхлээд өөрөө тэр авгайтай ярилцах ёстой. Цаадах нь инээд алдав. 

	— Та намайг ойлгосонгүй, тэдний рүү утасдах гэсэн юм биш. Ажлынхаа шаардлагаар надад утас хэрэгтэй байдаг юм. 

	— Утас бий.

	Өрөөний тухай дэмий л хэллээ. Юу ч бүтэхгүй ч юм бил үү? 

	— Та чинь яаж байгаад загасчнаас цахилгаанч мэргэжилтэн болчихсон хүн бэ? 

	— Загасчин... Тэнгисийн хаяанд аж төрж байсан болохоор тэгээд л загасчин болчхож байгаа нь тэр. 

	— Би тэнгис дээр хэзээ ч очиж үзээгүй гэж Варя өгүүлэв.

	Цаадах нь гайхаж, 

	— Ерөөсөө нэг ч удаа тэнгис үзээгүй гэж үү? гэв. 

	— Зөвхөн кинонд л харсан.

	Одоо Костя бүсгүй рүү яг эгцлэн харж байна. 

	— Үзмээр байна уу? 

	— Хэлээд яах вэ!

	Хөгжим зогсов. Нөгөөдүүл нь бүгд ширээ рүүгээ буцаж ирцгээв.

	Костя сандлынхаа түшлэгийг налан хундагаа барив. 

	— Манай шинэ танилууд Варя, Зоя хоёрын төлөө ууцгаая. 

	— Ура! хэмээн Бага Воля доогтой хашхирав. Аль хэдийн уудгаа ууж, иддэгээ идчихээд ширээн дээр баахан замбараагүй юм овоорч хөндлөнгийн зарим нэг хүмүүс ирж яриа хөөрөө болж байгаа учраас энэ хэдийг өөрсийг нь ч бодсон, цаг хугацааны байдлыг ч бодсон хундага өргөнө гэдэг даанч зохимжгүй зүйл болжээ.

	Костягийн дэргэд профессор царайтай, нүдний шилтэй нэг залуу гэнэтхэн гараад ирэв. Тэрээр гартаа нэг мөнгөн дэвсгэрт (Варя өнгөөр нь аравтын дэвсгэрт гэж таньжээ) хумьж барьчхаад, 

	— Тэгш үү, сондгой юу? гэж асуув. 

	— Би тоглодоггүй гэж Костя хариулав. 

	Тэгснээ бодлоо өөрчилж, 

	— Аль вэ, байзнаарай!.. Варя, ямар нэгэн хүслээ дотроо саначих. Санав уу? гэв.

	Варя юу ч санаагүй хэр нь, 

	— Саналаа хэмээв. 

	— Одоо хэлээрэй, тэгш үү, сондгой юу? 

	— Тэгш. 

	— Тэгш ий? гэж сайх залуу лавлаж асуув. 

	— Тэгш гэж Костя нотоллоо.

	Нөгөө залуу арван рублиэ ширээн дээр тавилаа. Костя тэр хоёр аравтын дэвсгэрээс юу үзсэн юм бол? Костя хямсайсхийн аравтын дэвсгэрийг базаж аваад Варяд хандан, 

	— Би мөнгө хожиж, таны санасан хүсэл чинь биеллээ. Юу санасан бэ? гэв. 

	— Ажилд авах болов уу, үгүй болов уу гэж бодсон хэмээн толгойд эхэлж орсон зүйлээ Варя хэлэв. 

	— Та тийм юм санасан байж таарахгүй, тэртэй тэргүй авах юм чинь.

	Костягийн урам хугарчээ. 

	— Энэ чинь яадаг тоглоом бэ? гэж Варя асуув. Костя аравтын дэвсгэрийг толийлгоод номерыг нь харуулахад 341672 гэсэн тоо байв. 

	— Энд зургаан тоо байна, та тэгшийг нь сонгож авсан, тэгэхлээр дөрөв, зургаа, хоёр бүгд нийлээд арван хоёр болж байна. Сондгой нь үүнд өөрт нь үлдэж байгаа юм, тэгэхлээр гурав, нэг, долоо бүгд нийлээд арван нэг. Таных их байна, та хожсон хэрэг, энэ аравт таных. Хэрвээ үүнийх илүү байсан бол бид нар арвыг өгөх байсан юм, ойлгов уу?

	Варя инээд алдав. 

	— Дээд тоо ч биш л байна даа. 

	— Тэрүүгээрээ амар байхгүй юу, алга дэлгэмэгц л хожсон, хожигдсоныхоо аль болохыг дор нь харна хэмээн Костя хүүхэд шиг баярлан өгүүлэв. 

	— Энэ нарийн тоглоом чинь ямар нэртэй байх вэ? 

	— Төмөр. “Шмен дефер” биш зүгээр л “төмөр”. 

	— “Савой” маягийн төмөр гэж Варя хэлэв. 

	Костя инээд алдлаа. 

	— Дуулцгаав уу? Лёва, сонсов уу? “Савой” маягийн төмөр. 

	— Та “Савой”, Савойя хоёрын алийг нь хэлсэн юм бэ? гэж Ика инээмсэглэн асуув. Энэ нь ресторан “Савой”, Савойя (газрын нэр) хоёрын ялгааг өөрөөс нь өөр хэн ч мэдэхгүй, тэгэх тусмаа Костя бол бүр гадарлахгүй гэсэн санаа юм байж.

	Ика Костяг дооглож байгаад дургүйцсэн Варя, 

	— Би ресторан “Савойг” л хэлсэн юм гэв. 

	— Мэдээж ресторан “Савой” байлгүй яах вэ дээ хэмээн Костя бушуухан тосгуулж өгүүлэв.

	Мань хүн хэдийгээр Савойя гэж юу байдгийг төсөөлөх ч үгүй боловч угийн сэргэлэн болохоор ялгаатай зүйл гэж ухаарчээ. Тэрээр ширээнээс хөндийрсхийн гэдийж Варягийн сандлын ар дээр гараа тохоод сууж байгаа боловч биед нь хүрэхгүй байх ажээ.

	Болхи аргаар түүнийг эзэмдэж авах гэж байгаа нь энэ, шазруун, шургуу ч гэсэн биеэ барьж чаддаг эр байх нь. Варя түүний бүх аргыг ойлгож байлаа. Гэхдээ мань хүн бусдын адил ямар ч атугай түүний мөнгөөр энд цэнгэж байгаа болохоор Костяг гомдоомооргүй санагджээ. Түүнээс гадна бэлжүү төдийгүй сайхан сэтгэлтэй, илэн далангүй байдал энэ тэр нь Варяд бас аятайхан санагдана.

	Хөгжим дахиад хангинаж бүгд бүжиглэхээр явахад Костя Варяг дахиад авч хоцорлоо. 

	— Та үнэхээр тэнгисийг хэзээ ч үзээгүй юм уу? 

	— Үгүй гэж би танд түрүүн хэлсэн шүү дээ. 

	Цаадах нь нүд рүү нь эгцлэн харж, үгээ сунжруулан зөөж, 

	— Севастополь хүртэл галт тэргээр, тэгээд тэнгисийн эргээр Ялта хүртэл маргааш явцгаая гэж Костя цүнх рүүгээ дохин, 

	— Галт тэрэг өдөр явдаг юм. Сарафан, усанд орох хувцас мэтийн наад захын зайлшгүй хэрэгтэй юмаа аваарай, гэхдээ тэнд очсон хойноо худалдаад авчихсан ч болно доо гэв.

	Варя мэл гайхаж цэл хөхрөн түүн рүү ширтэв. Яахаараа ийм санал тавьж зүрхэлж байна вэ? Бүр ингэхдээ хүрэхүйц юм болчихсон хэрэг уу? Ямар шалтаг өгөө вэ? 

	— Та ээлжит амралтаа цуг өнгөрүүлэх хүнгүй байгаа юм уу? хэмээн чадах мэдэх бүх хорон үг, хамаг дургүйцлээ ийм өгүүлбэрт бөөгнөрүүлж асуув.

	Цаадах нь толгойгоо давилуун сэжиж, 

	— Надад ээлжит амралт гэдэг юм байхгүй, би дуртай цагтаа өөртөө амралт өгдөг, хэнээс ч хамаардаггүй хүн гэж тов тод хэлэв.

	Энэ хүний чухам юу нь дур татаад байгааг Варя сая л ойлгов. Мань эр бол хэнээс ч хамаардаггүй чөлөөт хүн бөгөөд энэ чөлөөт байдлаа Варятай хуваалцъя гээд байгаа нь сэтгэл гижигдсэн юм байна. Саяын саналыг зөвшөөрөх юм бол ямар өрөнд орохыгоо бүсгүй ойлгож байв. Гэхдээ үүнээс айх юм байсангүй, энэ бол эрт орой хэзээ боловч тохиолдох зүйл. Харин өөр юмнаас айж байв. Энэ бол мөрийтэй тоглоомчин, баахан мөнгө хожчихоод одоо тэр мөнгөө шинэхэн охинтой үрэн таран хийх гэж байна.

	Костя тийшээ цуг явснаар юм дуусахгүй гэдгийг ойлгуулахын тулд, 

	— Эргэж ирсэн хойноо бусад юмыг худалдаж авцгаая гэж нэмж хэлэв.

	Варя хэсэг зуур чимээгүй бодолхийлж байснаа, 

	— Би таныг ор мэдэхгүй байж яаж тантай хамт явах юм бэ? гэв. 

	— Харин чи ингээд мэдээд авахгүй юу. 

	— Та яагаад намайг “чи” гэж байгаа юм бэ? Та бид хоёр чинь хань нөхдийн андгайн хундага тулгаагүй биз дээ.

	Костя лонх руу сарвайж, 

	— Тулгаж болох байна гэв.

	Бүсгүй түүний гарыг арагш нь болгох зуур эл даль болсон үг хэлж байгаагаа мэдэрч байвч дэмий л, 

	— Та намайг ямар хүн гэж үзээд байна? гэж асуув. 

	— Би чамайг байдгаараа байгаа хүн гэж үзэж байна. Чи бол ариухан ялдам тансаг охин гэж Костя чин үнэнээсээ хэлээд гар дээр нь гараа тавив.

	Варя гараа татсангүй. Костя хулчгар банди нар шиг хурууг нь оролдож гарыг нь базсангүй, зүгээр л гараа гар дээр нь зөөлхөн тавьсан нь бүсгүйд сайхан оргиж, аятайхан байжээ. Ингээд зүгээр гараа гар дээр нь тавьчхаад байхад Костяд ч гэсэн аятай байгааг Варя олж мэдэв.

	Тэрээр энэ олны дотроос итгэл өгч, сүжрэн тоосон цорын ганц бүсгүйгээ дэргэдээ суулгасан, мөнгө бэл сайтай хүчирхэг эрийн дүрээр шуугиант танхим руу нигүүлсэнгүй тайван харж байх ажээ. Орчлон дээр хэдийгээр баатар хүн гэж байхгүй ч гэсэн энэ нөхөр бол “номхон” гэхийн сургаар гэдэсхийн хөшиж, дарга нараа нүдээрээ залгичих гээд байх хүн биш, бас хуяг нарт туугдаад тавцан дээгүүр чемоданаа чирээд явж байх хүн лав биш ээ...

	Костя Варя руу харалгүй гэнэтхэн, 

	— Магадгүй би чиний дэргэд л хүн болох ч юм билүү гэж бодлогошрон өгүүлэв.

	Тэгснээ хөмсгөө зангидаад буруу харчихлаа. 

	— За яах вэ, би явъя гэж Варя хэллээ.

	Саша хударгыг углаж үзээд дүүртэл нь ачсан завь урсгал сөрөн хөнгөхөн явж байгаад бүр гайхчхав. Хошуун дээрх бүүрэг хэмээх өндөр шон дээгүүр татсан оосорт завь уургалагдан урсгалын аясаар эгцрэн голын эрэгтэй зэрэгцээ байдлаар элдэв донсолгоонгүй шуурхай урагшилна. Шуудан хүргэгч Нил Лаврентьевич голын усны мяралзааг донсолгоо хэмээх бүлгээ.

	Голоо гарах болбол завиа сэлүүрдэж гатална. Саша, Борис хоёр хөндлөн банзан дээр суугаад сэлүүрээ хоногт нь углаж эндхийн урсгал их ширүүн учраас байдаг тэнхээгээрээ сэлүүрдэж өгнө. Урсгал ширүүн ч ус тунгалаг гэдэг нь нулимс шиг болохоор харгиа гармын газар голын ёроолын олон өнгийн чулуутай сайр алаглан харагдана. Харин усны өнгө тэнгэрийн аяс даган нэг төмөр шиг сааралтаж, нэг тунаран хөхөрч, нэг цэнхэртэн ногоорч цийлэлзэнэ.

	Нил Лаврентьевич наргиа болгож, 

	— Залуучууд хойно гялалзтал гүйчихнэ дээ гэж маазруулна.

	Нил Лаврентьевич гэдэг энэ жортгор сэргэлэн царайтай юм юманд амжимхай давжаа эр бол цагтаа Лена мөрөн дээр алт хайж, бас Колчакийн эсрэг партизанчилж яваад одоо хамтралчин болсон хүн. Партизанчилж явсан тухайгаа бүдэг бадагхан юм ярихыг үзэхүл бусдаас сонссон төдийгөөр худлаа ярьж байгаа бололтой, харин алт олборлохын хувьд бол үнэнээ ярьж байв. Ангарынхан залуу байхдаа алтны уурхайд явдаг заншилтай байсан юм. Хуруундаа алтан бөгжтэй ирж гэмээж нь алт олборлож байсан нь үнэн бөгөөд тэгэхлээр гэрлэж болно гэнэ! Тэр ёсоор Нил Лаврентьевич алтны уурхайд байж байгаад буцаж ирж авгай авсан, амь зуулгын зургаан үнээний аж ахуйтай болжээ. Эндхийн ханшаар бол арван үнээтэй хүн ч нударган биш түүнээс гадна мань хүнд зарц байхгүй, цөцгий ялгах сүүний машин байхгүй, хамниганчуудтай наймаа хийдэггүй болохоор нударган энэ тэрийн тухайд ярих юм байхгүй. Намар нь тайга руу одож өвлийн турш сайхан хэрэмчилж зургаа, долоон зуун арьсны олзтой ирнэ. Одоо булга хавийн хэрмийг хөнөөж, хэрэмтэй газар бүр умар зүг алслан хойшилчихсон, гэтэл хамтрал ажил хийхийг шаардаад байдаг. Урьдын цагт бол хадлан дээр очиж хадуур хэд даллахаас бусад аливаа гэр орны ажил авгай нарт байдаг сан. Одоо ялгахын арга байхгүй, эр эмгүй л хамтралчин болцгоожээ.

	Ийнхүү Нил Лаврентьевичийн цуурахыг сонсон дээрээс өнгийсөн цавчим хясааны ёроолоор буюу хад асган дундуур эрэг даган, эсвэл хясаа нь усандаа тулчихсан газар бол ус туулан явж байлаа. Өдрийн цагт нар орой дээр хөөрөн халуун төөнөж орой болохын үес ойн цаад руу шингэхэд моддын завсраарх хөх ягаан туяа голын эргээр эрээлжлэн байна.

	Хааяа нэг загасчны өнчин завь үзэгдэж эрэг орчим модон хөвүүр нүдэнд өртөнө. Энэ бол тэнд томорцог буюу сагс буйн гэрч, бас дээр нь ганц морь уяатай хавтгай ёроолт авсаархан онгоц тэртээ алсад явж харагдана, бусад цагт хүн ч байхгүй, араатан жигүүртэн ч байхгүй эл хуль. Их салхинаа шуугих тайгын чимээ шиг голын боргио шаагьж, том том үхэр чулуу, бул хадны дээгүүр голын ус хуйлран довтолгож, нарны гэрэлд түмэн очнууд цацлан эргүүлэгтээ харгин буцалж байна. Харгиатай газар оосроос цөмөөрөө татацгаах бөгөөд Нил Лаврентьевич завин дээрээ гарч зогсоод урд хошууны сэлүүрээр залуурдана. Илаарь биетэй, дуу цөөтэй, том алчуураар бие толгойгоо ороосон авгай нь хүртэл хударгад орж зүтгэнэ. Борис мөрөө холгож замын хад чулуунд хөлөө шалбалсан тул тун урамгүй, 

	— Володя Квачазе бол завийг ингэж чирэхийн оронд өөрийгөө чирүүлж байгаа даа гэж үглэнэ. 

	— Хэдий хадарганд орсон ч гэсэн хуягаас салсан байна шүү дээ гэж Саша хариулна.

	 

	Гольтявино гацаанд ирэхэд тэдний завийг голын эрэг дээр тэндхийн цөллөгийнхөн хүлээж байв. Урьд цуутай эсер үзэлтэн явсан хамиал буурал авгай, бас давжаа биетэй, нүдэнд дулаахан хөгжүүн царайтай, нэг буурал анархист өвгөн, Фрида гэдэг нүд алдам сайхан бүсгүй ийм гурван хүн байв. Авгайн нэр Мария Фёдоровна, өвгөнийх Анатолий Георгиевич.

	Шуудан хоёр cap ирээгүй учраас Нил Лаврентьевич тэр гуравт дор бүрд нь багц багц захиа, баахан сонин сэтгүүл гардуулж Фридад түүнээс гадна бас боодолтой илгээлт өгөв. 

	— Гурав хоног өглөөнөөс аваад орой болтол харуул харцгааж байна гэж Анатолий Георгиевич хөгжилтэй өгүүлэв. 

	— Натолий Егорыч минь, ялгахаас болоод саатчихлаа, одоо Дворец хүртэл явах болж байна гэж Нил Лаврентьевич тайлбарлав.

	Энэ мэдээг шуугилдан хэлэлцэцгээлээ. Хэрэв заяа одоо Дворец тосгонд шуудангийн салбартай болсон юм бол өвлийн шуудан Тайшетийн замаар түргэн ирдэг болох юм байна. Нөгөө талаас шуудангийн салбар байгуулна гэдэг чинь дэвсгэр нутгийн засаг захиргааны өөрчлөлт хийхийн угтвар ажил байж болно. Дворец шинэ районы төв ч болж мэдэх юм. Тэгэх юм бол шинэ дарга, шинэ шүүртэй болно гэсэн үг, тэгээд тэр шүүр нь бидэндээ улам ойрхон ирэх нь. 

	— Юмаа авцгаа, та нарыг хонуулна шүү гэж Мария Фёдоровна хэлэв. 

	— Баярлалаа. Нил Лаврентьевич биднийг нэг айлд аваачна гэсэн гэж Саша хариулав. 

	— Ефросинья Андриановнагийнд уу? 

	— Тэднийд гэж Нил Лаврентьевич завинаас богцтой шуудангаа гаргах зуур нотлов. 

	— Болж дээ, тэгвэл орой жаахан сууцгаая, та нарыг Фрида очиж авчирна. За юу, Фрида?

	Фрида өөртөө ирсэн захиаг уншиж байв. 

	— Фрида, сэрээч та! 

	— Өө, за за гээд бүсгүй захидлаа дугтуйд нь хийж Мария Фёдоровна руу том цэнхэр нүдээ дүрлийлгэв. Турьхан бэлхүүсэнд нь элбэгжүү таарсан хуучивтар цамцан дээр тас хар үс нь намиран унажээ. 

	— Эднүүсийг аваад ирээрэй хэмээн Мария Фёдоровна давтан өгүүлээд, 

	— Анатолий Георгиевичийнд жаахан сууцгаая гэв. 

	— Манайд, манайд хэмээн Анатолий Георгиевич сэтгүүлээ эргүүлж байна. 

	— За нөхөд минь, уншиж амжина даа, явцгаая! гэж Мария Фёдоровна захирангуй өгүүлэв.

	Борис илгээлтийг газраас авав. 

	— Танд бас өөрийн чинь юм байна шүү дээ гэж Фрида хэлэв. 

	— Тэр юу шалих вэ!

	Борис илгээлтийг сэвхийтэл мөрөн дээрээ тавиад чемоданаа барилаа. Нөгөө ядарсан энэ тэр ч ор сураггүй болжээ. 

	— Чемоданаа одоохондоо орхичих, эргэж ирээд аваад явна биз гэж Мария Фёдоровна зөвлөв.

	Саша Нил Лаврентьевичид завиныхаа ачааг буулгахад нь хамжиж өгөв. Борис эргэж ирээд тэр хоёр хамаг юмыг эрэг дээрх нэг байшинд хуу зөөж оруулав.

	Гэрийн эзэгтэйг загасаа цэвэрлэж оройн хоол хийх зуур Саша, Борис хоёр гадагшаа гарав. 

	— За! гэж Борис Саша руу шалгаасан янзтай харав.

	Саша асуултыг ойлгоогүй дүр үзүүлэв. 

	— Зочломтгой, сайхан эелдэг улс байна. 

	— Нээрэн, нөгөө Чуна голын тэндэх Володягийн танилуудаас тэс өөр улс байна, эд нар бол жинхэнэ сэхээтнүүд, та хэний талыг баримталдаг нь эдэнд падгүй, эдний хувьд бол та өөрсөдтэй нь адилхан цөллөгийн хүн гэдэг л чухал зүйл. Эд нар бол хүн!.. Харин та Фридагийн тухай юу хэлмээр байна? 

	— Гоё бүсгүй. 

	— Дүйх үг огт биш! хэмээн Борис дуу алдаж, — Тэнгэр! Дагина! Дуу дууны дуу! Энэ чинь мянган жилийн зам, түмэн янзын зовлонг даван туулж байж шалгардаг юм гэв. 

	— Таныг ийм үндсэрхэг хүн гэж мэдсэнгүй шүү хэмээн Саша инээд алдав. 

	— Орос бүсгүй бол үндсэрхэг биш, еврей бүсгүй бол үндсэрхэг хүн болох нь уу. Би түүний хэв янз, үүлдэр угсааг хэлсэн юм. Манай авгай бас еврей айлын хүн, гэхдээ тэр бол Фридагийн чигчий хуруунд ч хүрэхгүй. Ямар сайхан намба хөдөлгөөн бэ! Ямар сайхан ихэмсэг гоёмсог байдал вэ! Энэ бол жинхэнэ хүн! Гэргий, эх, эзэгтэй. 

	— Еврей хар хүн шиг ярьж байх шив. 

	— Тийм, яана гэж? 

	— Та ялын хугацаатай, тэр бүсгүй бас хугацаатай. Таных Кежмагийн район, түүнийх бол Богучаных. 

	— Тэр юу ч биш! Бид ханилчих юм бол биднийг нийлүүлнэ.

	Саша Борисын ийнхүү зөгнөж дүвчигнэж байгаад гайхсан боловч, 

	— Тэр чинь нөхөртэй байж болно шүү дээ гэхээс өөр юм хэлсэнгүй. 

	— Тийм байвал ч муу шүү.

	Загас, цөцгий, нэрсний чанамал энэ тэрийг таваглажээ. Нил Лаврентьевич тэдний авгай хоёр загасныхаа ясыг ширээн дээрээ тургин хаяж байна. Саша ийм юманд хэдийн дасжээ.

	Гэрийн эзэгтэй гэж учир мэдэх бүдүүн авгай хүүгээ хамтралд ажил хийх дургүй. Уурлагчид ажилд Орос руу барилга руу дуудаад байна. 

	— Ёстой булай улс, дэмий тэнэж өчүүхэн зүйлээр хөөцөлдөхөөс цаашгүй хэмээн Нил Лаврентьевич ажилд уургалагчдын тухай бодлоо өгүүлэв.

	Гэрийн эзэгтэйн хүү гэж яг цыган шиг нэг банди ээжийнхээ үглэхийг чимээгүй сонсон Саша, Борис хоёр руу сониучирхан хулмалзаж сууна. Бас цыгантай төстэй гэрийн эзэн вандан дээр суугаад тамхиа нэрнэ. Борис Фридаг хүлээн үүд рүү хялалзана. Эзэгтэй хүүгийнхээ тухай үглэсээр л байна. 

	— Хэд хоногийн өмнө энэнээс чүдэнз олсон, халаас нь цоорчихсон байсан, тамхи нуугаад л халаасаа цоо түлээд байгаа хэрэг. Эндээ байж болдоггүй яачихсан хүн гээч юм бэ? Ажил хийлгэж байгаа юм бараг байхгүй, өвгөн бид хоёр хамаг юмаа амжуулчихдаг юм чинь. Үүрийн гэгээ ороогүй байхад л бид чинь талбай дээрээ байдаг улс. Дарга даамал шаардаж шахах хойно, яая гэхэв.

	Хүү нь Саша, Борис хоёр луу чимээгүй жишүүхэн харна. Гэрийн эзэн өөрөө сэтгэлдээ тэнэхийн донтой болохоор бас л чимээгүй сууна. Гэтэл мань авгай аанай л үглэсээр. Ингээд явчихаараа муу улстай нийлж тэгээд шорон оронд орчихно доо.

	Фрида орж ирж мэндлээд улсын ярианд саад бололгүй вандан дээр суув. Тэрээр хариугүй хуучин пальтотой, савхин гутал духсаны гадна алчуураараа толгой хүзүүгээ ороожээ. Тэгээд алчуураа тайлалгүй ороолттой чигээрээ сууж, нөгөөдүүлээ хоолоо идэж дуусахыг хүлээв.

	Борис өндийж Саша руу яаруулах янзтай харлаа.

	 

	Хоймор бурхан тахил, нөгөө буланд жижигхэн ширээн дээр толь, дугуйтай утас, хажууд нь хатгамалтай нүүр гарын цэвэрхэн алчуур, цонхны тавиур дээр чулуу, эрдсийн дээж, жижигхэн хайрцагтай үр, ваарт тарьсан суулгац энэ тэр байх ажээ. 

	— Манай Анатолий Георгиевич бол агрономич, геологич, эрдэс судлагч, палеонтологич хүн, юу юу ч билээ би мэдэхгүй, хожим өөрийг нь үнэлнэ гэж найдаж байгаа юм хэмээн Мария Фёдоровна жуумалзав. 

	— Энэ нутгийг л үнэлж үзээсэй, Ангарынх шиг ийм баялаг хаана ч байхгүй. Нүүрс, төмөрлөгүүд, нефть, ой мод, үслэг ан, барагдашгүй усны нөөц гэж Анатолий Георгиевич хариулав.

	Тэрээр цэмцгэр нарийхан хуруугаараа чулуу, лав, мөнгөн судалтай эрдсийн хэлтэрхий энэ тэрийг барилж тавилан, санаандгүй таарсан энэ сонсогчид өөрийг нь их анхааралтай сонсож буйд баярлан байна. Дараачийн ийм сонсогчид жилийн дараа ч ирж магадгүй, эсвэл ерөөсөө ирэхгүй байж ч мэднэ. 

	— Би бүр Хоёрдугаар сарын хувьсгалаас өмнө энэ Ангарад бас цөлөгдөж байсан хүн, одоо ийнхүү дахиж ирчхээд байна. Гэхдээ түрүүчийн удаа бол энэ хязгаарын тухай миний өгүүллүүдийг нийтэлдэг байсан юм, одоо ч энэ тухай бодож ч зүрхлэхгүй байна. Гэлээ ч гэсэн миний тэмдэглэлүүд эрхбиш хэрэг болно гэж найдах юм гэж Анатолий Георгиевич ярив. 

	— Дорно зүгт металлургийн хоёр дахь суурь газрыг хөгжүүлэхтэй холбогдон байгалийн баялгийг хайх явдал маш чухал хэмээн Борис Фрида руу хяламхийн өгүүлээд, 

	— Кузбассын дараагаар хүнд үйлдвэржүүлэлт ийшээ л ирэх болно. Чухам хэзээ вэ гэдэг л байна гэв.

	Тэрээр орон нутгийн сайн дурынхныг зоригжуулж байгаа удирдах ажилтан шиг сая тун дориун ярив. Хөөрхий Борис! Фридагийн нүдэнд мундаг хүн болох гэж байгаа санаа нь тэр, гэтэл мань хүн шал өөр юмаар мундаг шүү дээ.

	Мария Фёдоровна дооглонгуй толгой дохив. 

	— Бас та нарт хүртэл энэ хүнд үйлдвэржүүлэлт, таван жилийн төлөвлөгөө... энэ тэр хэрэгтэй байх нь. Та нарын эрх чөлөөг хасчихаад байна, бодох юм чинь энэ шүү дээ. Та нар тавин жилийн дараа энэ хязгаар нутаг яах бол, энэ Сибирь ямар байх бол... гэх мэтчилний юм ярьцгааж байна. Харин ариун цагаан нинжин сэтгэлтэй байх эрхийг нь хасчихсан хүн тэр тавин жилийн чинь дараа гэхэд юу болж хувирсан байх тухай л та нар бодоцгоо. 

	— Ямар ч атугай нүдэн дээр ил байгаа юмыг үгүйсгэж болохгүй, Орост аж үйлдвэрийн хувьсгал болж байна гэж Анатолий Георгиевич өгүүлэв. Энэ хөвсгөр буурал үстэй жижигхэн өвгөн Сашагийн төсөөлдөг анархистуудын дүртэй даанч дүйхгүй байв. 

	— Та чинь яагаад энд суучхав аа! Больж үз! Академич болоод явчихна шүү! гэж Мария Фёдоровна дуу алдав. 

	— Үгүй хэмээн Анатолий Георгиевич зөрж, — Эд нар нэг юм мэдэж аваг. Тэрс үзэл бодол гэж байдаг юм, тэрс үзэл бодол байхгүй бол зүгээр үзэл бодол гэж ч байхгүй. Харин заавал ажиллах хэрэгтэй, хүн бол ажиллахгүй байж болохгүй гэснээ өвгөн суулгацаа зааж, — Энд бас улаан лооль, тарвас үржүүлж байна гэв. 

	— Та чухам энэ улаан лоолиосоо болж эндээс хамгийн түрүүнд алга болно доо. Хамтрагчид үр тарианы асуудлыг шийдэх ёстой байхад та улаан лооль гэж хажуугаар нь ороод байх юм. Үр тарианы асуудлыг Орост шийдээгүй атал энэ талх тариа ерөөсөө мэдэхгүй Ангарад тэр асуудлыг шийдэх юм гэнэ гэж Мария Фёдоровна хэлэв.

	Тэгээд санаа алдсанаа үргэлжлүүлэн ярив. 

	— Түрүүхэнтэйгээ цөллөгийнхөн тариачдад ажил хийж өгөх буюу ар гэрээсээ ирсэн юмаар аж төрж, тэднийг тоох амьтан бараг байхгүй болохоор эрхбиш учиртай байсан юм. Гэтэл одоо хамтрал байгуулагдан дарга нар бий болж, элдэв бүрэн эрхт төлөөлөгч нар эргүүл тойруулаар ирэх болсноос хойш аливаа шинэ үг болгон ухуулга гэгдэж, хамтралд юухан ч тохиолдлоо гэсэн буруутныг хайж, гэтэл тэр буруутан нь мэдээж энэ цөллөгийнхөн, энэ эсэргүү нар, эд нар л нутгийн хүн амд нөлөөлж байна хэмээн төмс ургахгүй, загас баригдахгүй, үнээ тугаллахгүй, сүү гарахгүй байсан ч хамаг бурууг тэдэнд тохно. Жишээ нь Фридаг баптист (ухамсар суусан хойно нь загалмайлдаг Христос шашны нэг урсгал) сүсэгтэн гээд байгаа юм, нэг нөхөр энэнд, та энэ баптист суртал ухуулгаа болиорой! гэж шууд хэлсэн. Тэр нөхөр тэгж хэлсэн биз дээ? 

	— Тэгсэн хэмээн Фрида инээмсэглэв. 

	— Цорын ганцхан үр дүнд хүрлээ хэмээн Мария Фёдоровна тамшаалж, — Тэр юу вэ гэхлээр тариачин эр одоо тулалдахаасаа өнгөрсөн. Юуны төлөө тулалдах юм бэ? Урьд газрын эзэн ирээд газраа буцаагаад авчихна гэж айдаг байсан. Гэтэл одоо газрыг нь тэртэй тэргүй булаагаад авчихсан болохоор тариачин эр юуныхаа төлөө тулалдах юм бэ? гэв. 

	— Энэ бол маргаантай асуудал, ард түмэн, улс үндэстэнд өөрийн гэж хамгаалан тэмцэх эрхэм нандин юм бий гэж Саша өгүүлэв. 

	— Та бол тэмцэхээр явах уу? гэж Мария Фёдоровна асуув. 

	— Явалгүй яах вэ. 

	— Та чинь юуны төлөө тэмцэх хүн бэ? 

	— Оросын төлөө, Зөвлөлт засгийн төлөө. 

	— Үгүй, тэр Зөвлөлт засаг чинь л таныг Сибирь лүү хөөгөө биз дээ. 

	— Харамсалтай нь тэр ч тийм хэмээн Саша зөвшөөрөөд, — Гэхдээ Зөвлөлт засаг буруутай биш, харин засгийг муухайгаар ашиглаж байгаа хүмүүсийн буруу гэв. 

	— Та хэдтэй вэ гэж Анатолий Георгиевич асуув. 

	— Хорин хоёртой. 

	— Залуухан байна хэмээн Анатолий Георгиевич инээмсэглээд, — Их юм үзнэ дээ гэв. 

	— Үгүй, юу үзэх юм бэ? Таны хугацаа хэдэн жил вэ? гэж Мария Фёдоровна урамгүй асуув. 

	— Гурван жил. Таных? 

	— Надад хугацаа байхгүй гэж авгай хүйтэн хариулав. 

	— Яагаад тэр вэ? 

	— Яах вэ тэгээд л тэр. Хорин хоёр оноос эхэлсэн. Цөллөг, Соловки арал, улс төрийн тусгаарлалт, дахиад цөллөг, дахиад л Соловки арал руу юм уу улс төрийн тусгаарлалт. Одоо бидний эсэргүүчүүдээр Умард нутгийг эзэмшүүлэх юм гэж ярьцгааж байгаа. Таныг ч гэсэн энэ зам хүлээж байгаа. Ийм тойрогт нэг орсон бол түүнээс гарна гэж байхгүй. Харин Фридаг Палестина руу явуулбал тэр тойргоос нэг гарах байж магадгүй юм. 

	— Та Палестина руу явах санаатай юм уу? хэмээн Саша гайхаж асуув. 

	— Санаатай. 

	— Та тэнд юу хийх юм бэ? 

	— Ажил хийнэ, газар ухна гэж бүсгүй яльгүй тултиран хариулав. 

	— Та газар ухаж чаддаг юм уу? 

	— Бага зэрэг чадна.

	Саша улайчхав. Өөрийнх нь асуулт басамжилсан юм шиг болчихжээ. “Та газар ухаж чаддаг юм уу?” Гэтэл энэ хүүхэн энд ч гэсэн газар ухаж л амь зууж байгаа шүү дээ.

	Мань хүн ая алдсанаа засах санаатай, 

	— Танд Орост байхад муу байна гэж уу? хэмээн зөөлхөн асуув. 

	— Хэн нэгэн хүнээр өөрийгөө муу еврей гэж хэлүүлээд нүд нүүр лүүгээ чичүүлж байхыг хүсэхгүй байна.

	Бүсгүй үүнийг тайван хэлсэн боловч үзэл санаандаа бат итгэсэн хүний нугаршгүй тууштай байдал Сашад ажиглагдав. Борис энэ хүүхний шашинд л элсдэггүй юм бол ямар ч амжилт олохгүй юм байна.

	Мария Фёдоровна, Анатолий Георгиевич хоёрын хэн нь ч гэсэн хувьсгалын дараахан тэрс үзэл бодол зайлшгүй зүйл гэгдэж байсан ахархан хугацааны тасархай ажээ. Одоо бол тэрс үзэл бодлыг зүйд нийцэхгүй зүйл гэж үзэж байна. Баулинчууд, столперчууд, дьяковчууд бол өөрсдөөс нь өөр янзаар бодож зүрхэлдэг өтөл дорой хүмүүсийг яллаж байх эрхтэй гэдэгтээ бат итгэсэн хүмүүс. 

	— Надад нэг хүсэх юм байна гэж Мария Фёдоровна өгүүлээд, — Кежмад очсон хойноо Елизавета Петровна Самсонова гэдэг яг над шиг эмгэнийг хайж олоод үүнийг дамжуулчихгүй юу гэв.

	Тэгээд Сашад нэг дугтуй сарвайв.

	Мань хүн үүнийг авах албатай юу? Дотор нь юу байгаа бол? Яагаад шуудангаар явуулахгүй байна вэ?

	Эргэлзсэн царайг нь Мария Фёдоровна дор нь анзаарав. Тэгээд дугтуйгаа нээж үзүүлэхэд дотор нь мөнгө байв. 

	— Энд хорин рубль байгаа, үүнийг дамжуулаад намайг одоо хэр нь амьд явна гэж хэлээрэй.

	Саша дахиад л улайчхав. 

	— За, би хүргээд өгчихнө өө.

	 

	Нөгөө хэд дахиад л харгиа боргиог гатлан заримдаа эргээс эрэг рүү хөндлөн сэлж голоо өгсөв. Халуун байсан боловч Нил Лаврентьевичийн авгай алчуураар ороож завины хошуун дээр суусан чигээрээ сууж, мань хүн өөрөө ч гэсэн брезент цуваа тайлахгүй байв.

	Тэртээ алсаас нэг шуугиан сонстов.

	Мура голын харгиа хэмээн Нил Лаврентьевич санаа зовсон байдалтай өгүүлэв.

	Усны ёроолын үхэр чулуу элбэгшин, урсгал түргэсэж байснаа шуугиан нэмэгдэн нэмэгдсээр тасралтгүй нүргээн болж, эцэст нь чих дөжрөм аймшигт их чимээгээр солигдов. Явах зүгт гол бөөн цагаан үүлэнд умбан, усан дотроос нүцгэн хаднууд ёрдойлцон, тэдгээрт ус хөөсрөн хуйлраад энэ их шуугианыг зэрэг галласан хэдэн зуун үхэр бууны нүргэлээн гэлтэй. Зүүн эргийн хадан хавцал дундаас Мура гол огин буцлах мэт шуугин олгойдож байв. Энэ голын Ангарад цутгах цутгалангийн аман дээр сэрвэгэр хяртай аварга том цохио сүндэрлэн харагдана.

	Завиа эргэн дээр чирч гаргаад юмаа буулгаж харгианаас дээш аваачив. Тэгээд эргэж ирцгээж завиа мөн чирч гулдчин тийш нь авчирлаа.

	Борис ядрах алжаахыг аль хэдийн мартаж бушуухан Кежма орж төвхнөж аваад Фридагийн шилжүүлгийг хөөцөлдөнө гэж яарахдаа одоо дэндүү удаан явцгааж байна хэмээн үглэж явав. Мань хүн Фридатай гэрлэнэ гэдгийн тухайд ямар ч эргэлзээ байсангүй. 

	— Тэр хүүхэнд нөхөр ч байхгүй, ам өгсөн хархүү ч байхгүй. Ээж нь Чернигов хавьд аж төрдөг гэнэ. Залуухан хүүхэн ганц бие байхад ямар вэ дээ? Бид хоёр Кежмад аж төрнө, түүнийг ажилд оруулахгүй, гэр орныхоо ажлыг хийж байна биз, тэгээд хүүхэд гарна. Энд ч гэсэн хүүхэд өсөж бойжиж л байна шүү дээ, хугацаа дуусахаар цуг яваад өгцгөөнө. Та Фридаг Москвагийн театрт гоёчхоод байж байхыг төсөөлж байна уу? Сайхан авгай олж авахын тулд Ангарад ирээд буцахад алдах юм алга. Цөллөг - гурван жил, авгай нэг насных. 

	— Тэр чинь Палестина явах санаатай биз дээ. 

	— Тэр дэмий! Больчихно. Тэр чинь хүүхэн хүний амьдралын амт хараахан үзээгүй хүн. Гэр бүл, орон байр, хүүхэд шуухадтай болохын цагт Палестины тухай бодол нь ор сураггүй алга болно.

	Саша Фридагийн гоёхон царайд шийдвэр төгс байдал илт байсныг санаад Борисын ийм харалган байгаад бүр гайхчхав. 

	— Тэр чинь бурханд сүсэглэдэг гэж зүтгээд байсан, тэрийг үнэнээсээ тийм гэж бодож байна уу? Иегов бурхныг үнэн санаанаасаа шүтдэг орчин үеийн еврейг надад үзүүлээд өгөөч. Еврей хүний хувьд шашин гэдэг бол үндсээ хамгаалж үлдэхийн төлөө, бусад үндэстэнд уусаж сөнөхийн эсрэг хэрэглэх арга төдий зүйл. Гэтэл уусна гэдэг бол зайлшгүй зүйл. Миний өвөө цадик байсан, гэтэл би еврейн хэлийг мэдэхгүй. Тэгэхээр би ямархан еврей билээ? гэсэн асуулт гарч байна гэж Борис ярив. 

	— Боря, та түүнийг ганцхан орой л харсан шүү дээ. 

	— Хүнийг танья гэвэл таван минут ч хүрэлцээтэй. Би таныг комендантын газар үзмэгц ганзага нийлэх хүн байна гэж өөртөө хэлсэн юм. Би тэгээд андуураагүй байна. Би бол цагаан, ногоон, хөх элдэв хүүхнийг үзсэн хүн. Хэрвээ жинхэнэ хүүхэн олох юм бол надад бусад нь ямар ч над байхгүй. Гэрлэтлээ юм үзээгүй банди бол өөр нэг юм үзэнгүүт хормойноос зүүгдээд салахаа больж, авгай хүүхдээ хаяж, гэр бүлээ сарниадаг юм.

	Энэ ярианы цаана ганцаардсан хүний цөхрөл байна уу, эсвэл өөр шигээ бөглүү нутагт цөлөгдсөн бүсгүйг өрөвдсөн сэтгэл байна уу, юу ч байлаа гэсэн энэ бол хайр дурлал аргагүй мөн. Ийм ажил хэрэгч, тэгсэн мөртөө хүүхэмсэг, цэнгүүн амьдралд дуртай энэ хүний хувьд бол тун санамсаргүй дурлал. Мань хүн Фридагийн тухай ярихдаа хамаг царай нь уяран талимаарах ажээ.

	Талийгаач Карцевт нутаг болгож заасан Чадобец гацаанаас гадна бас хэдэн тосгон дайран өнгөрөхдөө Нил Лаврентьевичийн танил юм уу хамаатан садны айлд хоноглоно.

	Саша, Борис хоёр оройн хоол идмэгц унтахаар хэвтэж Нил Лаврентьевич нөгөө айлынхантай зөндөө удаан сууцгаана. Саша хүн орж гарах, хаалга дуугарах, эрчүүдийн хууч ярианы хагас хугасыг нойрон дундаа сонсоно.

	Шарсан загасны үнэр бас пийшингийн хаалт, пийшин дотор нааш цааш болгож байгаа ваар энэ тэрийн чимээгээр сэрж эртлэн босоцгоов. 

	— Сайхан амарцгаав уу, амьтан хазаагүй биз? хэмээн гэрийн эзэгтэй асуув. 

	— Сайхан амарлаа, гялайлаа.

	Өглөө удаан цайлсангүй замдаа яаравчлан гарцгаав. Гадаа хэдийн хүн амьтны дуу гарч байв. 

	— Ажил руугаа яарцгааж байгаа нь энэ гэж эзэгтэй тайлбарлав. 

	— Сайхан боллоо, гялайлаа хэмээн Нил Лаврентьевич босох зуур хэхрэн хааш яаш залбирав.

	Айлаар ингэж хоносныхоо дараа Нил Лаврентьевич завиндаа суусан хойно иймэрхүү юм ярилаа. 

	— Манай энэ нутагт ямар юмны хамтрал байх вэ дээ? Оростой адилгүй энд чинь тайгын өлөн цэвдэг газар, илүүчлэх талх тариа байхгүй, авгай хүүхэдтэйгээ өөрсдийгөө тэжээвэл их юм. Бид нар улсад юу тушааж чадах вэ, хэрмээс өөр юу ч тушааж чадахгүй. Лена мөрөн рүү үхэр туух явдал байсан, тэгж байгаад одоо сүү нүдний гэм болсон. Урьд цөллөгийнхнийг, улс төрийнхнийг хөлсөлж байгаад мод булгалуулдаг байлаа, одоо мод булгалахаа больцгоосон. Бас хуш түнших хүн ч байхгүй болжээ.

	Тусгай нүүдлийнхэн буюу Оросоос цөлөгдсөн нударганчуудын гучаад оны үед барьсан Калинины эдлэн хэмээх тосгоныг өнгөрцгөөлөө. 

	— Тэд нарыг яг нэгдүгээр сарын хуучаар авчирсан юм хэмээн Нил Лаврентьевич өгүүлж, — Харчуулаас арай зоригтойхон хэд нь Кода гэдэг хамгийн ойролцоох тосгонд, эндээс найман мод хэртэй газар, очиж хүүхэд шуухдаа толгой хоргодуулахыг гуйж гэнэ. Гэтэл цаадуул нь айгаад авсангүй, тэнд дандаа ганцхан Рукосуев овогтнууд байдаг, тэднийхний нударганчуудыг бас ялгаж салгаж, хамгийн мундгуудыг нь аваад явчихсан болохоор тэгж айцгааж л дээ. Нөгөө харчуул ой руу буцаж ирээд газар байр ухах юм болж. Гэтэл цас жаварт хөлдүү газрыг ухна гэдэг бүү үзэгд. Үхэх нь үхэж, үлдэх нь үлджээ. Хавар нь ойг үндсээр нь булгалж, хэсэг газар цэвэрлэн хагалж тариа тарьсан, ажилсаг юманд дүйтэй яахаас ч буцахгүй улс. Одоо аж төрөл жигдэрчихсэн, улаан лооль тарьцгааж байгаа. Манай энд уул нь Натолий Егорыч, нөгөө улс төрийн хэргээр цөлөгдөгч л улаан лооль тариалж үзсэн, манайхан бүдүүлэг улс болохоор түүнийг тэглээ гэж эвхэрч ойчин инээд ханиад болж байсан юм, гэтэл энэ нударганчууд одоо нотолчхоод байгаа юм. Тэд улсад ашигтай байгаа нь тэр байхгүй юу гэв.

	Тэрээр сүүлчийнхээ өгүүлбэрийг тун дорвитой маадгар өгүүлсэн нь улсын эрх ашгийг өөрөөр хэлбэл нударганчуудын хөрөнгийг хураах шаардлага, мөн улаан лооль тариалахын ашиг хоёрыг ойлгож байгаагаа цохсон хэрэг болой.

	Гэхдээ мань хүн хэчнээн ч сэргэлэнтлээ гэсэн хүүхэд шуухадгүй тусгай нүүдэлчдийг өрөвдөж өөрөө адилхан хүүхэдтэй, бас тэд нар шиг хүн болох нь илт байв. Бас ийм явдал болж байгаад айхавтар цочин балмагдсаны гадна төрөлх нутгаасаа ховх татуулж хаашаа, яасны учир хөөгдсөнөө үл мэдэх Украин, Кубанийн тариачдын энэ хувь тавилан өөрийг нь хүлээж байгаа эсэхийг үл мэднэ. Эндхийнхэнтэй төсгүй шинэхэн дүнзэн байшингуудыг Саша шимтэн харж явав. Гудамж руу харсан үүдний довжоо, хаяаны манаас энэ тэртэй эдгээр оросын ердийн таван ханат байшин бол Оросын хэлтэрхий юм. Энэ бол төрөлх нутгаас нь ховх татаж тайгын цасанд хаясан боловч энд орос хүн шинээр бүтээн, хямгадан хамгаалсан тийм нэгэн хэлтэрхий буюу.

	Саша тэр улс одоо ямар байгаа бол хэмээн хармаар санагдав. Гэвч хүмүүс ажилдаа гарчихсан, тосгон нам гүм амар жимэр байх бөгөөд голын эргээр ч гэсэн Ангарын бусад тосгоныхтой нэгэн адил том бага завь, загасны тор энэ тэр харагдана.

	Бусдын адилаар л амьдардаг бололтой. Тэсэж үлдсэн нь л тэр шүү дээ. Дэнжийн хажуу дээр баахан хүүхдүүд бужигнаад алга болов. Энэ хүүхдүүд ч гэсэн нөгөө хар цасны жаварт хөлдчихөөгүй тэсэж үлдсэн амьтад байх нь. Магадгүй, энд төрцгөөсөн хүүхдүүд ч байж болно.

	Дахиад л дөлгөөн их мөрөн, хөвхөр хясаа цохио, зах хязгааргүй хөвчин тайга, цэнхэр тэнгэрт хөөрсөн нар. Энэ бүх өгөөмөр баян хангай хүний сайн сайхны төлөө л заяасан авай. Намуухан тохой, нэргүй гүехэн харгианууд. Баруун талын эрэг дээр ганцхан Рукосуев овогтноор бүрдсэн Кода тосгон байна. Нөгөө тусгай нүүдлийнхний тусламж хайгаад ам руугаа алгадуулдаг тосгон. Тэр ч гэсэн бас хүн амьтны хөлгүй нам гүм, амар жимэр байх ажээ.

	Өчигдөр хөгжим хангинаж, гоёмсог хүүхнүүд ганган харчуултай бүжиглэж байсан ресторанд сууж байхад “За яах вэ, би явъя” гэж хэлэхэд даанч амархан байжээ. Өчигдрийн тэр бол биеэ даасан шинэ амьдрал. Тэгэхлээр Костя өөрөө ч гэсэн, Крым рүү явъя хэмээсэн түүний санал ч гэсэн аль аль нь тэр шинэ амьдралын нэгээхэн хэсэг учраас Варя өчигдөр бол түүнтэй тэр ресторанаас гараад хаашаа ч яваад өгсөн чадах байлаа. Харин өнөөдөр гэрэл гэгээ муутай нийтийнхээ орон сууцанд ингээд байж байхад тэр бүхэн хэзээ ч бүтэж биелшгүй зүйл, рестораны хоосон яриа, тоглоом тохуу мэт санагдах ажээ. Викагийн бүлгийнхэн гадаадад явах тухай ингэж худлаа бурцгаадаг шиг Костягийнхан Крым юм уу Кавказ руу явах тухай бас тэгдэг юм байж.

	Ер нь ч тэгээд тэр Костя гэдэг чинь хэн билээ? Рестораны биллиардчин, мөрийтэй тоглоомын эзэн. Ямар арчаагүй аргаар хуурах санаатай байсан гээч. Мөнгөө цүнх рүү нь хийж үнэтэй хоол, ховор дарс захиалж, ихэмсэг дүр гарган маяглаад байсан... өөр шиг нь хэчнээн охидыг үзэж өнгөрүүлсэн бол? Хэчнээнийг Крымд явъя гэж хуураа бол? Мань хүн тиймхэн юмны төлөө жолоо алдахгүй ээ! Нэг муу биллиардчин түүний толгойг тэнэг амьтан байгаа мэт эргүүлж чадахгүй! Крым рүү авч явсныхаа дараа хаячих юм бол эсвэл тэндээ орхичихвол мань бүсгүй хэн гээч амьтан болох вэ? Буцах билетийн мөнгө өгвөл ч бас яах вэ, аягүй бол өгөхгүй, яаж л харьдаг сан, дураараа бол гэнэ шүү дээ. Тэгвэл эгч минь аварч үз гээд л Нинад цахилгаан явуулах хэрэг гарна, тэгж гэмээ нь ч мань хүн муураад ойчно доо, өчигдөр нь ресторанд танилцчихаад өнөөдөр нь Крым яваад өгч гэж дуулахад ямар ч хүний үнхэлцэг хагарах л даа. Үгүй, ер нь яагаад заавал өнөөдөр явах ёстой билээ? Юундаа яарсан хэрэг вэ?

	Тэрээр амласан ёсоороо Софья Александровнатай ярилцана. Хэрвээ түүнд өрөөгөө хөлслүүлэх болбол тэр хоёр ойртон танилцаж тэгсний дараа тэдний хооронд ямар нэгэн харьцаа тогтож магадгүй.

	Өчигдөр Костя рестораны дараа Зоя тэр хоёрыг гэрт нь таксигаар хүргэж өгөөд явахдаа, 

	— Маргааш гэрээсээ битгий гараарай, миний утасдахыг хүлээнэ шүү. Би үдээс өмнө утасдана гэж хэлсэн.

	Цаг аль хэдийн арван хоёр болчхоод байна, уул нь одоо Софья Александровна руу юм уу, Зоягийн ажил руу явчихвал яг зүйтэй байх сан. Тэгээд тэр нөхрийг орой утасдвал “Би таны утасдахыг үдээс өмнөжин хүлээсэн, та утасдаагүй шүү дээ” гээд хэлчихгүй юу. Гэвч орой утасдах юм болов уу даа? Юу гэж баахан бурснаа өөрөө мартчихсан байх вий. Крым руу тийм амархан гэнэтхэн яаж ч явж чадах юм бэ? Ажлаа хаячхаад шүү! Билет яаж олох юм бэ? Урьдаас суудал захиалсан томилолтын хүмүүс гэхэд л билет арайхийж олдог, жирийн хүмүүс бол галт тэрэгний буудал дээр хэдэн долоо хоногоор зогсоцгоодог шүү дээ. Гэртээ тайван сууж байж болох юм байна. Үүгээр түүгээр гүйж царай алдахын хэрэг юун. Утасдахыг нь хүлээнэ гэж хэлсэн хойно хүлээж л байя. Утасдах нь уу, үгүй нь үү, харин ч сонин байна. Юу гэж худлаа аргалахыг оролдох бол доо?

	Костя арван хоёр хагаст утасдаж билетээ гартаа оруулаад авчихсан. Галт тэрэг дөрөвт хөдөлнө, өөрөө гуравт очиж түүнийг авна. Хэдэн давхарт, хэдэн номерт байдгаа хэл гэжээ.

	Варя түүний зөөлөн хэр нь захирангуй аястай дууг сонсмогц балмагдаж орхив. Цаадах нь яг л өчигдрийнх шигээ үгээ яльгүй сунжруулсхийн зугуухан тов тод ярьж байв. Тэгмэгц түүний царай, өөрийг нь зөндөө удаан харж агсан зүггүй хачин хэр нь үл итгэсэн янзтай харц нь санаанд оров. Бас түүний бэлжүү зан, эршүүд хэр нь гэнэн байдлыг санав. Варяг Арбатад аж төрдөг гэхэд гайхаж дотроо нэг юм санахдаа өөрийнх нь горьдсон юмыг санасангүй гэж урам нь хугарч гэнэн царайлж байсан. Нөгөө найзууд нь хүний мөнгөөр идэж ууж байгаа хэр нь тэр хүнээ ганцаарыг орхиж байна гэж тэдэнд өөрөө гоморхож байснаа бас санав. “Магадгүй, би чиний дэргэд л хүн болох ч юм билүү” гэж хэлснийг нь саналаа. Бодсоноо ингэж хэлчихсэнээсээ ичиж тэр дорхноо хөмсөг зангидан барайж байсан.

	Хэлсэн амнаасаа ухарч, түүнийг хуурч яаж болох вэ? Ам алдсан нь дэмий хэрэг, гэхдээ л амласан шүү дээ! Одоо үгүй гэж хэлэх хэл даанч алга. 

	— Намайг авах гэж наашаа ирэхийн хэрэггүй, би таныг Никольскийн хөндлөн гудамд өнцгөөсөө хоёр дахь байшингийн дэргэд хүлээж байя гэж Варя хариулжээ. 

	— За тэгье, харин саатаж болохгүй шүү, тэгвэл галт тэрэгнээсээ хоцорчихно.

	 

	Варя үүдээр гарвал Нина мөргөлдчихөж магад хэмээн Никольскийн хөндлөн гудам руу арын замаар явж очихоор шийдэв.

	Чемоданы хэрэг байсангүй. Хамаг байгаа юмаа өмсөөд болох нь тэр. Бас нэг даашинз, сарафан, шуудаг, даруулга, хос оймс, шүдний сойз, саван, сам энэ тэрээ цүнх рүүгээ чихчихжээ.

	Чемоданы хэрэг гараагүй нь л яамай, арын зам хаалттай байж таарав. Саяхан Арбатад нэг хорооноос нөгөө рүү орох бүх замыг хаачихсаныг Варя санав. Сталин зуслан руугаа явахдаа үүгээр хааяа өнгөрдөг болсон учир Арбат тусгай дэглэмтэй гудамж болсон юм санж. Никольский хүртэл ердийн замаар явахаас өөр аргагүй болжээ. Аз болоход хэн ч тааралдсангүй. Тааралдлаа ч гэсэн сургуулийнхаа хуучин цүнхтэй явж байхад хүн гайхах юу байх вэ дээ.

	Тэрээр Нинад “Найзуудтайгаа Крым явлаа, хоёр долоо хоногийн дараа эргэж ирнэ, битгий уйдаарай, Варя” гэсэн зурвас үлдээжээ.

	Варя Никольскийн хөндлөн гудам руу эргэн ормогц нэг таксины дэргэд Костя өчигдрийнхөө “Савойд” өмсөж байсан костюмтайгаа зогсож байхыг үзэв.

	Тэр хоёр олон улсын вагонд суужээ. Варя ийм вагон амьдралдаа анх удаа үзэж байгаа нь энэ. Одоо Мичуринск гэдэг нэртэй болсон Козлов хот руу Нина тэр хоёр нэг эгчийндээ очихоор явахдаа нийтийн задгай вагонд суусан билээ. Ер нь таньдаг улс нь тийм л нийтийн задгай вагоноор явцгаадаг юм. Тэрээр дөрөв дөрвөн хүн суудаг битүү тасалгаануудтай вагон байдаг гэж дуулах нь дуулсан. Харин хоёрхон хүний суудалтай, тусгай угаагууртай тасалгааны тухай бол дуулаа ч үгүй юм санж. Гэтэл мань хүн тийм вагонд, тийм нэгэн тасалгаанд явж байна. Бөөн хилэн, бөөн хүрэл болсон тасалгаа, тэр ч байтугай хаалганых нь бариул хүртэл хүрэл. Хонгилдоо зөөлөн дэвсгэртэй, цонхондоо хилэн хөшигтэй, ширээн дээр гоё бүрхүүлтэй дэнлүү байна. Дүрэмт хувцастай эелдэг, уриалагхан үйлчлэгч нүсэр суурьтай шилэн аягатай цай зөөж, ялангуяа Костяд сайхан загнана.

	Энэ вагонд их чухаг улс, магадгүй алдар цуутнууд явж байна гэдгийг Варя ойлгож байв. Зэрэгцээ өрөөнд цэргийн дээд тушаалыг илтгэх армийн командлагч, түүний цаадах өрөөнд лав жүжигчин баймаар нас ахимаг ганган авгай нөхөртэйгөө хамт явж байна. Зүгээр ч үгүй, тэр авгайг нэг кинонд үзсэн шиг санагдав. Мөн бусад өрөөнд ч гэсэн хариуцлагатай ажилтан нарт байдаг цэрэг цамц, бариу шуумагт өмд, савхин гутал энэ тэр өмссөнийг үзэхүл магадгүй ардын комиссар буюу тэдний орлогч нар явж байгаа бололтой. Гэтэл вагоны үйлчлэгч, зууш, дарс түгээгч, вагон ресторанд хоол идэх хүнийг бүртгэх гэж ирсэн зөөгч, тэнд очсон хойно хоол зөөгч, буфетийн худалдагч энэ тэр цөмөөрөө Костяд гойд уриалагхан хандацгаах ажээ. Костяг энд яваа хүмүүсээс шууд ангилж үзэхээр өөр үггүй болгосон аль нэг юм түүний дүр, байж байгаа царайнаас илт мэдэгдсэн бололтой.

	Костя үйлчилгээний бүх хүнтэй чи би гэлцэн дэндүү хээгүй загнаж байх шиг санагдан, Варя эхний үес тун эвгүйрхсэн боловч цаадуул нь мань хүнийг өөрсөдтэйгөө нэг зиндааны улс гэж гадарлаж байгаа бололтой түүний үгэнд гоморхох хүн нэг ч байхгүй, тоглоом хийхэд нь инээж хөхрөн, хэлсэн шаардсан болгоныг нь илт дуртай биелүүлцгээх ажээ. Костя зөөгч нар мэрийн хичээж буйд талархан инээмсэглэж оргилдоо хүртэл мандаж яваа хүнийг хүмүүс тойрон шохоорхдогийг ойлгодог хүний дүр гаргана. Гэхдээ нөхөрсөг хөгжүүн байлаа.

	Костяд хэргэм зэрэг, албан тушаал, алдар цолын аль нь ч байхгүй, гэхдээ мань хүнд тийм юмны хэрэгцээ байсангүй. Тэрээр аз турших зантай, хэнээс ч хамаардаггүй, нүдэнд дулаахан эр бөгөөд бусдын дөнгөдөггүй юмсыг л дөнгөдөг хүн. Амралтын ид үе эхэлсэн зургаан сард Крым рүү галт тэрэг яг явах өдөр нь, зүгээр ч үгүй дээд зиндааны хүмүүст нөөцөлсөн олон улсын вагонд суух билет хэн олж чадах сан билээ? Гэтэл Костя чадсан. Билетийн үнийг хоёр, гурав дахин нугалж төлсөн байж болох юм гэж Варя бодсон хэдий боловч ямар ч байсан суудал олсон л байна. Тэрээр үйлчлэгчдийн гарыг элбэг дэлбэг цайлгаж, мөнгөний хариултаа ч буцааж авахыг мэдэхгүй, олз омгоо олон түмэнтэй ингэж хуваадаг ажээ.

	Варятай харьцахдаа энэ хоёр нэг насны танил, тэгэхлээр тусгай өрөөнд хоёулхнаа явж байгаад ер хүн гайхах юм байхгүй гэсэн царайтай явна. Бүсгүйн тухай бүх юмыг мэдэх юм шиг түүнээс юу ч эс асууна, бас цаадах нь өөрийнх нь тухай бүхнийг мэдэх юм шиг өөрийнхөө тухай ч юу ч эс ярина. Зам зуурын газар нутгийг ярьж өгч байгааг үзэхүл үүгээр нэг бус удаа явж байгаа нь андашгүй. Оролдож зовоохгүй байв. Энэ хооронд тэврэх, үнсэх мэтээр нөгөөхөө эхлэх гэж ноцсонгүй. Харин хонгилд цонхоор хараад цуг зогсож байхдаа л зөвхөн өрөөсөн гараа мөрөн дээгүүр нь тавьсан, энэ бол зүй ёсны ердийн зүйл, шинэхэн ханилсан амрагууд хонгилд зогсож байгаа хэрэг, тэгээд залуухан нөхөр нь залуухан гэргийнхээ мөрөн дээр гараа тавиа л биз. Ер нь тэр вагоныхон мань хоёрыг шинэхэн хос гэцгээж байгаа бололтой инээмсэглэн тал өгцгөөж түүгээр ч барахгүй тэр хоёроор, ялангуяа өөрөөр нь нүдээ баясган хужирлаж байх шиг Варяд санагдана. Ийнхүү авгайг цөмөөрөө бахдан харцгааж бүхийд Костя бах нь ханаж тун маадгар байгаа нь Варяд илт байв.

	Гагцхүү шөнө юу болдог бол гэхээс л санаа зовно. Бүсгүй өөртэй нь цуг явахыг зөвшөөрнө гэдэг бол бас цаадхыг нь зөвшөөрсөн хэрэг гэдэгт Костя бас итгэж байгаа нь мэдээж. Ер нь харчуул бүсгүй хүнийг театр, кино, бүжигт урьсан бол хэзээний тэгэх эрхтэй болчихсон гэж үздэг, хэрвээ түүнийг нь зөвшөөрөхгүй бол гомдож уурлацгаана. Гэтэл мань хүн бол түүнийг Крым рүү авч явж байна, тэр хоёр зочид буудлын нэг өрөөнд сууж, түүний мөнгөөр идэж уух болно... Үгүй ээ, ийм наймаа хэрхэвч таарахгүй, өөрөө л лав ийм наймаа хийхгүй. Ямар гүйж түүж, зүүгдэж наалдсан биш. Түүнийг Крым явъя гэж гуйхлаар нь л тийшээ явахыг зөвшөөрч чухамхүү түүний төлөө л явж байгаа, зөвхөн тийшээ явахыг л зөвшөөрснөөс биш өөр ямар ч юманд ам өчиг өгөөгүй. Мань хүнд Крымээр залуухан хөөрхөн бүсгүйтэй зугаалахад таатай байх биз, тэр хэрийн хариу бол өгч бололгүй яах вэ.

	Гадаа бүрий орж эхэллээ. Костя нүд рүү нь эгцлэн харж, 

	— Бүх юм дажгүй биз? хэмээн инээмсэглэв. 

	— Бүх юм дажгүй ээ гэж Варя аясыг нь дагуулан хариулсан боловч үдэш ойртохын хэрээр айж эмээх нь нэмэгдээд байв.

	Хэрвээ Костяд ухаан жолоогүй дурлаж сэтгэл алдсан бол ч яая гэхэв. Гэтэл ухаан жолоо алдсан юм ер алга, алдах ч юм уу, үгүй ч юм уу, бүү мэд. Костягийн бэлжүү сэргэлэн зан бусдын адил өөрт нь ч гэсэн аятайхан санагдаж байгаа, гэхдээ өөрөө бол даруухан байдалд дассан билээ. Костя аль нэг харь орчлонгийн хүмүүжээгүй хүн. Варя өөрөө бол хэдийгээр гудамж хороогоор өсөж бойжсон ч гэсэн зөв хүмүүжилтэй. Найз нөхөд нь ч бас хүмүүжилтэй. Лёвочка, Ика, Рина, Том Воля, Бага Воля энэ тэр цөм боловсон залуус, харин Костя бол хэдийгээр тэдний толгойлогч ч гэсэн боловсон бус хүн. Цаадуул нь түүнийг бараадаад байдгийн учир бол өөрсдөд нь байхгүй нэг юм түүнд байгаа учраас тэр. Тэр юм нь мөнгө. Мань хүн тэдгээр залуугаар өөрийгөө хүрээлүүлж байгаагийн учир бол өөрт нь байхгүй нэг юм тэдэнд байгаа учраас тэр. Тэр юм нь боловсон зан. Мань хүн ард түмний дундаас, орон нутгийн гүнээс гаралтай хүн, тийм араншин, тийм төрхтэй, түүнийг гагцхүү тэгж л тусгаж авч болно. Гэхдээ энэ бүхэн Варягийн санаанд бүрэн нийцэхгүй байна.

	Харин түүний биеэ даасан байдал сэтгэлд нь нийцэж байна. Мань хүний өөрийнх нь хувьд гэвэл гагцхүү амиа тэжээх цалингаа өөрөө олж гэмээж нь л сая биеэ даасан байдалтай болно. Үүний авгай боллоо ч гэсэн гагцхүү тэгж байж л биеэ даах болно. Гэхдээ үүний авгай болох санаа бий билүү, үүнийг өөрөө бас л мэдэхгүй байгаа. Гэрлэх тухай тэр хоёрын хооронд ямар ч яриа хөөрөө байгаагүй. Тэгвэл түүний нууц амраг болох хэрэг үү? Гэтэл нууц амрагууд чинь бие биедээ хайртай шүү дээ. Тэгвэл үүгээр тэжээлгэдэг хүүхэн болох уу? Үгүй ээ, хүнээр тэжээлгэх бодол зорилго түүнд байхгүй.

	Гэвч Варя өөртөө юу гэж ч ярилаа гэсэн өөрийнх нь бясалгал үнэмшил муутай байгааг ойлгож байв. Болох ёстой юм болохоо л нэг болно. Худлаа маяглана гэдэг бол худлаа жүжиглэсэн хэрэг болно.

	Дворец тосгонд тэд нар нөгөө завьчин, түүний үг цөөтэй авгай хоёроос салав. Нил Лаврентьевич шуудан руу гүйж очиж хүлээн авагчийг дагуулж ирээд завинаас шуудайтай юмнуудыг гаргалцаж, Саша, Борис хоёрыг огтхон ч тоохгүй ажлаа эмхлэн, тайлбар тавьж байв. Зам нь таарсан цөллөгийнхнийг авчирлаа, тэгж тушаасан юм, тэгээд л авчирлаа гэсэн янзтай. 

	— Комендантын газар орцгоох юм уу? гэж Борис санал хэлэв. 

	— Яах гэж? 

	— Кежма явуулна биз. 

	— Тэдэнтэй тэдэнгүй хүрэх газраа хүрцгээнэ. Дагавар бичиг бидэнд байгаа юм чинь. 

	— Яагаад ирээгүй, яагаад тэмдэглүүлээгүй вэ гэж тусгүй юм болж магадгүй, яльгүй юмаар тэдний дургүйг хүргэх хэрэг алга гэж Борис нүүрээ үрчийлгэв.

	Саша комендантын газар луу очмооргүй байв. Илүү уулзлаа гээд илүү доромжлуулахаас өөр юм байхгүй. Борисын толгойд гагцхүү Фрида байгаа учраас бушуухан түүний тухай хөөцөлдөх зориг эрмэлзэл дүүрэн байжээ. Дворец тосгон районы төв болно гэдгийг дуулчхаад хожим Фридаг өөр лүүгээ аваачих эсвэл өөрөө Фрида руу очих ажлыг хөнгөвчлөхийн тулд энд ямар нэгэн танилтай болж холбоо тогтоохыг санаархжээ. Зөгнөдөг эр шүү. 

	— Маргааш шийдье гэж Саша хэлэв. 

	— За яах вэ хэмээн Борис зөвшөөрөөд, — Юмаа хараад сууж байгаарай, би байр хайя гэв.

	Нар үүлний цаагуур далд орж голын зүгээс хүйтэн салхи сэнгэнэн эрэг дээрх туяхан бургасыг найгуулна. Саша пальтогоо мөрөн дээрээ тохоод чемоданаа авчрав. Сэтгэл ганьхран өр шимширнэ. Мань эр яагаад комендантын газар луу очсонгүй вэ? Квачазе бол очоод л шаардлага тавих байсан, бас Борис ч очих санаатай, тийшээ очиж ажил явдлаа зохицуулахыг хүсэж байна, тэр чинь түүний эрх шүү дээ. Гэтэл мань хүн тийшээ явсангүй, явах ч үгүй. Аглаг зэлүүд мөрнөөр харуул хамгаалалтгүй долоо хоног явах зуур тэрээр эрхбиш бага ч гэсэн чөлөөт байдлыг мэдэрчээ. Гэтэл тэр нь ингээд дууслаа гэж үү? Энд, орчлонгийн зах хязгаар энэ нутагт эрх чөлөөгүй байна гэдэг бол гойд ёс бус, гойд мунхаг хэрэг. Үгүй дээ, заяа нь тийшээ очихгүй. Өөрийгөө хуурч, сэтгэлээ хий зогоож байгаа бол тэр л биз!

	Борис эргэж ирээд хөгжүүн дуугаар, 

	— Би таныг одоо их эзэнт улсын хэлтэрхийтэй танилцуулъя. Их хааны тогооч! Юсупов ноён, Григорий Распутин энэ тэрийг хооллож байсан хүн. Гайхам хосгүй амьтан! гэж өгүүлэв.

	Мань хүний Сашаг дагуулж ирсэн модон байшинд газар өнгийн хавмал хөвөнтэй хүрэмтэй, мөн хавмал өмднийхөө шулханагийг түрийг нь ярсан савхин гуталд чихэж өмссөн улаан хамартай түнтгэр өвгөн урт сандал дээр сууж байв. Сахлыг нь мөлчийтөл хуссан сэлхэгэрдүү царай, хөвд шиг жигдхэн хөвсгөр цагаан үс энэ тэрийг харахул мань өвгөнийг хотын хүн гэлтэй. 

	— Танилцаарай, Антон Семёнович гэдэг хүн! Их эзэн хааны ордны тэргүүн цавчин хэмээн Борис догдлон өгүүлэв. 

	— Тэгж яривал манлай цавчин гэх байлгүй хэмээгээд Саша өвгөнийг сониучирхан ажиглав.

	Цаадах нь ч гэсэн дутуу аньсан нүдээрээ Сашаг анхааралтай сонжин харлаа. 

	— Антон Семёновичийг Москва руу эгүүлэн дуудаж байгаа гэнэ, элчин сайд, элчин нарыг дайлж байх юм байх. Далайн чанадын нарийн хоол хийгээд л... Би Москвад яггүй тогооч нарыг мэддэг байсан юм. Таны зиндаанд яаж хавирах билээ, гэхдээ гайгүй улс үлдсэн шүү. “Гранд-отелийн” Иван Кузьмич гэж бий, таних уу? гэж Борис асуув. 

	— Санаанд орохгүй байх чинь нь хэмээн Антон Семёнович өөрөө аль нэг Иван Кузьмич болгоныг санаж байх албагүй, харин аль ч Иван Кузьмич мань Антон Семёновичийг бол мэдэж байх ёстой гэсэн шиг хайхрамжгүй хариулав. 

	— Тун дажгүй тогооч шүү, мэдээж, хоол хийх юм нь байж гэмээж нь. Альберт Карлович гэж бий. 

	— Танина гэж Антон Семёнович товчхон өгүүлэв. Борис дундын танил хүн гарч ирсэнд олзуурхан сэргэж, 

	— Мэргэжил сайтай, нүүр дүүрэн эр шүү гэв. 

	— Юугаараа ч нүүрлэх юм билээ дээ хэмээн Антон Семёнович хямсайн өгүүлээд, 

	— Нэг, хоёр, гуравдугаар... гэв. 

	— Харин тэрийг чинь л хэлж байна хэмээн Борис өлгөн авч, — Хийх юм нь л байдаг юм бол ч. Бас хийлгэх хүн нь байдаг юм бол. Нарийн махан хуурга ч мөн ванлий... гэв. 

	— Нарийн махан хуургыг ч гэсэн хийж чаддаг байх ёстой гээд Антон Семёнович оройн хоол хийж суугаа гэрийн эзэгтэй рүү эргэж харав. 

	— Та хэзээ явах юм бэ? гэж Борис асуув. 

	— Тавингуут нь л явна. 

	— Суллагдсан бичгээ авчихсан гэж та ярьсан биз дээ. 

	— Би комендантын газар ажиллаж байгаа. Тэд нар бас хоолонд дуртай, тэгээд хойш нь чангаагаад байгаа юм.

	Гэрийн эзэгтэй загасаа цэвэрлээд хайруулын таваг руу хаяв.

	Борис пийшин рүү дохиж, 

	— Та хийвэл ямархан болохыг төсөөлж байна гэв. 

	Антон Семёнович дүнхийгээд дуугүй өнгөрөв. 

	— Москвад эргэж очсон хойно та биднийг нэг сайн дайлна шүү хэмээн Борис инээв.

	Антон Семёнович түүн рүү хялайснаа архичин хүний муйхар зангаар, 

	— Юм олуулбал одоо л олуул гэж хэлэв. 

	Тэгээд Борисоос мөнгө авч арайхийн босоод гадагшаа гарлаа. 

	— Архичин гэж Саша өгүүлэв. 

	— Биш, хүний мөрөөсөл болчихсон амьтан гэж Борис хэллээ.

	Антон Семёнович шил спирттэй буцаж ирэв. 

	— Яг хэрэгтэй юм энэ. Зүрхний тухайд тэр шүү.

	Өвгөн бараг юм идэхгүй ууж байгаад дорхноо согтчихов. Хүзүү нь хүрэнтэн, муухай царайлаад, хүний мөнгөөр уух мөртөө уухгүй, тэр хүнээ зүхэх санаатай байгаа бололтой. Борис ингэж байгааг нь анзаарахгүй Москвагийн танил тогооч, ахлах үйлчлэгч нарыг тоочсоор байв. 

	— Та ямар хэргийн учир энд ирээ вэ? гэж Саша асуув.

	Антон Семёнович энэ санамсаргүй таарсан архины найзууд, юуны өмнө хүнд туйлын амархан маллуулдгаас нь болж үзэн яддаг Москвагийн энэ тэнэг банди нарыг зүхлийн муугаар зүхэх санаатай Саша руу хөлчүү харцаар ширтэв.

	Гэтэл Москвагийн тэнэг банди нарын хүний ая дагасан харц биш, бүхний учрыг мэддэг, хэнд ч гэсэн зохих хариуг нь өгч чаддаг Москвагийн гудамжныхны доогтой харцтай мөргөлдөв.

	Антон Семёнович гөлөр харцаа буруулан амьсгаадаж, дурамжхан гэгч нь ийн ярив. 

	— Нэг районы гуанзанд ажиллаж байсан юм. Тэгээд хоолныхоо цэсэд “Залхуутай шөл” оруулчихлаа. Гэтэл прокурор “Яагаад залхуутай” гэж байгаа билээ? Гавшгайч нарыг дооглож байгаа юм уу гээд ноцчих нь тэр. Мянга есөн зуун гучин онд гарсан хоолны тухай номоо үзүүлж “Залхуутай шөл” гэж байдгийг харууллаа. Мэдэв үү? Үгүй ээ, худлаа ярьж байна! Энэ номыг чинь бас эсэргүү бичсэн байна гэдэг байгаа даа.

	Сашагийн энэ зуур сонссон хэргүүдээс хамгийн утгагүй нь энэ байв. 

	— Одоо бүх юм дууссан хойно яамай. Та ялаа эдэлж дуусаад одоо гэртээ буцаж байна шүү дээ гэж Борис өрөвчхөн өгүүлэв. 

	— Гэртээ гэнэ үү?! хэмээн Антон Семёнович Борис руу муухай харж, — Хаа байгаа юм бэ, тэр гэр чинь? Еврейчүүдийн үүр болсон Бердичев хотод уу?

	Үгүй ер! Ямар нь мэдэгдэхгүй хүн болгонтой наалдаад байх хэрэггүй гэдгийг Борист сануулсан сургамжтай юм болж байна. 

	— Аль вэ, эндээс тонил, үхэж хатаж байх нь таарсан хүний адаг минь! гэж Саша хэллээ. 

	— Үгүй, тэгэхгүй шүү! гээд Борис үүд рүү очиж хаалганы цүүг хийлээ. 

	— Хүүе хүүхдүүд ээ, та нар яачхав? Би зүгээр л тоглосон юм гэж Антон Семёнович сандран гүвтнэв. 

	— Сүүлчийн удаа тоглох чинь энэ дээ, муу шулам гэж Саша тамшаалав.

	Борис Антон Семёновичийг дарж авч толгойг нь ширээ рүү няхлаа.

	Антон Семёнович өөдгүй цэхэр нүдээ бүлтэлзүүлэн, 

	— Хүүхдүүд ээ, тавиач дээ хэмээн сөөнгөтөв. 

	— Боря, битгий дуусгачхаарай, миний хувийг үлдээнэ шүү гэж Саша хэлэв.

	Энэ цэхэр нүдтэй сэлхэн нүүртийг мань хүн харахаас дургүй хүрч байжээ. Муу зовлого! Хүн элэг барих санаатай гэнэ! Хорт могой! Муу сэг! Зовлон нэгт нөхөр гэж байгаа нь энэ! Хань гэнэ!

	Зодолдохдоо хүрч ийм муухай юм болох гэж байх уу даа, гэвч амьдралын ёроолд тунасан ийм шаарнуудыг ингэхээс өөр арга байхгүй. 

	— Муу могой минь, өршөөл гуй! 

	— Уучилж үзээрэй хэмээн Антон Семёнович шуухитнав. 

	— Одоо тэгвэл чөтгөр шулам руугаа тонил! Борис түүнийг хаалгаар түлхэн гаргаж довжоон дээрээс авч хаяад урт сандал дээр лагхийтэл суулаа. 

	— Нөгөө эзэн хааны манлай цавчин гэдэг чинь энэ дээ хэмээн Саша инээд алдав. 

	— Фрида ийм хүмүүсийн дунд амьдрах ёстой болчхоод байгаа юм гэж Борис өгүүлэв.

	 

	Тэр хоёр маргааш нь зам нийлэх завьтай таарлаа. Нэг хоршоочин, завьчин хоёр завинаас нь яг өөрсөдтэй нь адилхан таталцаж явна гэвэл тэднийг авч явахаар болов. Кежма хүртэл далан километрийн зайтай, хэрвээ ямар нэгэн саад тохиолдохгүй бол тэр хэд хоёр хоногт багтаад хүрчихнэ. Энэ бол азтай хэрэг байлаа.

	Тэр хоёр юмаа эрэг рүү аваачиж, тэдний гол өгсүүлэн чирэх гэж байгаа их ачаатай том завь руу дөхүүлэв. Завины дэргэд нөгөө хоршоочин гэж брезент цувтай, намгийн урт түрийт шиг хэр нь бугын шилбэний арьсаар хийсэн олонгодой гуталтай, минчгэр царайтай хөгжилтэй эр юм янзалж байв. 

	— Мөд явах уу? гэж Борис асуув. 

	— Бичиг сачгаа бүрдүүлчхээд л хөдөлнө дөө гэж хоршоочин хариулав.

	Борис Сашаг хажуу тийш аваачиж, 

	— Саша, хоёулаа ямар ч атугай комендантын газраар очъё. Завь тааралдаж юмаа аччихаад, бушуухан бүртгүүлээд гарахаар ирлээ гэж хэлье. Тэгэхгүй бол Кежмад очсон хойно тусгүй юм болно. Нөгөө эзэн хааны тогооч гэдэг шулам чинь биднийг энд байна гээд хэзээний хошуу өргөчихсөн байгаа гэв. 

	— Та очиж болно энэ бол таны хэрэг, харин би бол очихгүй. Намайг энд явна гэдгийг битгий хэлээрэй. Би Кежмад очих тушаалтай, тийшээ л очсон байх болно гэж Саша тоомсоргүй өгүүлэв. 

	— Дураараа бол доо хэмээн Борис дал мөрөө хавчаад – Би ямар ч байсан очлоо гэв.

	Мань эр зүгээр байж чадахгүй дон нөхцөөд байгаа хүн. Фридатай суух хүсэлдээ хөтлөгдөн, саад болох ямар нэгэн алдаа гаргачих вий хэмээн бүх юмаа түүнтэй холбон бодож байгаа юм.

	Борис хагас цаг битгий хэл бүтэн цагийн дараа ч эргэж ирсэнгүй. Хоршоочин бичиг баримтаа бүрдүүлэх гэж яваад хэдийн эргээд ирчихсэн байхад мань хүн байдаггүй. 

	— Чи явж нөхрөө хай, цаг алга шүү, орхиод л явцгаахаас гэж хоршоочин хэлэв.

	Саша яахаа мэддэггүй. Борисыг орхиж болохгүй, гэтэл комендантын газар очмооргүй байдаг, нөгөөтээгүүр одоо бас оройтчихсон, яагаад шууд ирээгүй вэ? гэж шалгаана. 

	— Дахиад жаахан хүлээцгээе.

	Тэгж тэгж Борис сая нэг юм ирж чемоданаа завин дээрээс үг дуугүй суга татаж авав.

	Саша юу болсныг гадарласан ч гэсэн, 

	— Юу болоо вэ? гэж асуув. 

	— Намайг Рожково руу яв гэж байна гэж Борис хариулав. Царай нь танигдахын аргагүй болчихжээ.

	Голын зүүн эрэгт байдаг Рожково гэдэг бяцхан гацааг тэд нар өчигдөр Нил Лаврентьевичтэй явж байхдаа дайрч өнгөрсөн билээ. 

	— Районы бүрэн эрхт төлөөлөгчийн зөвшөөрөлгүйгээр үү? 

	— Эд нар суух газрыг өөрснөө тогтоох эрхтэй юм гэнэ. 

	— Тэднийг бүү тоо, цуг явцгаая. 

	— Миний тушаалыг тэд авчихсан. 

	Борисын хоолой чичирч байв. 

	— Гутраад яах вэ. Рожковод очингуутаа Кежма, 

	Канск хоёрын аль нэг рүү захиа бичиж шилжүүлж авахыг шаардах хэрэгтэй. Рожковод танд таарах ажил байхгүй юм чинь. Би Кежмад очсон хойноо тэндхийн бүрэн эрхт төлөөлөгчид бас хэлье гэж Саша зөвлөв.

	Борис гараа савлан хаяж, 

	— Нэгмөсөн баларлаа! Би мөн тэнэг толгой шүү! гэв.

	Борис бол замд цуг явахад гутардаггүй, хөгжилтэй сайн нөхөр. Тэгж бодохоос Саша түүнийг өрөвдөж түүнээс хагацна гэхэд гунигтай байв. Тэр хоёр тэврэлдэн бие биеэ үнсэцгээлээ. Борисын нүдэнд нулимс гялалзав.

	Саша завин дээр гарлаа. Завьчин завиа эргээс түлхэж хөдөлгөөд ирмэг дээгүүр нь бөгтрөн давж завь руугаа орлоо. Эрэг дагуу байгаа олон завь, тор энэ тэр завиа татаж явахад саад болох учир тэд нар нэг хэсэгтээ сэлүүрдэн явцгаав. Саша гутран зогсож буй Борисыг харлаа. Цаадах нь араас нь харан зогсож байснаа чемоданаа аваад дэнж өөд өгсөв.

	Саша эл хуль голоор ирээдүйгээ зорин ганцаараа явж байна. Сайн мууг бүү мэд, ямар ч атугай бусад нь бүгдээрээ байх суух газраа тогтоолгочихсон байхад мань хүн өөрийг нь чухам юу хүлээж байгаа, хааш нь явуулахыг мэдэхгүй байна. Тэрээр Квачазе, Ивашкин хоёр болон замын тосгонуудад тааралдсан цөллөгийнхөнтэй дахиад хэзээ ч таарахгүй, мөн нэг районы дэвсгэрт байх хэр нь Бористой бас тааралдахгүй байх. Эхний хэдэн зуун километр замыг цуг туулсан хүмүүсээсээ хагацан саллаа гэж бодохоос өр зүрх гөхөлзөн шимшрэв.

	Завьчин гэж зэрлэг танхай царайтай дөч эргэм насны ярих дургүй эр завины хошуун дээр сууж явна. Саша хоршоочинтой ээлжлэн хударгад орж, харгиа таарсан үед хоёулаа хамтран чангаана.

	Цэргээс халагдаж ирээд байгаа хүнтэй нийтлэг зантай залуу хоршоочныг Федя гэх агаад Кежмагийн ойролцоох Мозгова сууринд худалдагч хийдэг гээд өөрийгөө тосгоны дэлгүүрийн эрхлэгч хэмээн дөвийлгөнө. Красноярскт нэг курст суухаар бүртгүүлсэн учир тийшээ ном үзэхээр өвлөөс явах ажээ. Тэрээр хөдөөгийн худалдагч тосгонд улсын бодлогыг явуулагчийн хувьд ямар үүрэгтэй байдаг тухай элэг авмаар дээгүүр юм ярина. Хөдөөгийн идэвхтний шинэхэн дүр энэ. Юмны учир олохдоо сэргэлэн, аль ч юмыг эргэлзэх, тунгаан бодох гэж байхгүй шууд бэлэн зэлэн үнэмшин хүлээж авдаг, нэмэрт нь дуучин, хөгжимчин эр. Саша цөллөгийн хүн гэдэг нь мань эрийн хувьд ёстой падгүй хэрэг байж. Цөллөгийнхөн байна гэдэг бол ийм л байх ёстой хэрэг, үеийн үед л ийм байсан, цөллөгийнх ч гэсэн яг л бусдын адил хүн шиг л хүн байдаг. Хэрэв Федя комендантын газрын салаанд цэрэг байж байгаад мань хүнд Сашаг буудан алах тушаал өгсөн бол буудчих л байсан. Яагаад тэр вэ гэхлээр орчлон ийм л байх ёстой хэрэг.

	Федя Сашагаас Москвагийн тухай асууж ямар гудамжинд сууж байсан, тэр нь хэр зэрэг сайхан гудамж болох, өөр ямар ямар гудамж байдаг, эцэг эх нь юу хийдэг, Кремльд ер нь орж үзсэн эсэх, нөхөр Сталин болон бусад удирдагчийг харсан эсэх, дэлгүүрт бараа таваарын үнэ ямар байдаг энэ тэрийг шалгаав. Хэлсэн болгоныг гайхаж бахдах ажээ. Түүний мөрөөдлийн цаад үзүүр Москва юм санж. Жинхэнэ Москвагийн хүн! хэмээн Сашаг бас бахдаж байв. Тэгээд районы удирдлагад зориулсан “Люкс” тамхиараа түүнийг дайлав.

	Мань хүн цөллөгийнхний Ангарад авчран түгээсэн “Мартагдсан хаягдсан” гэдэг дууг заримдаа аялна. Сайхан дуулж байна! “Миний булшин дээр мэдвээс хэн ч ирэхгүй, харин хавар эртээр гургалдай нэгэнтээ донгодно, донгодож жиргэчхээд нисэн одно, өнчин булш минь тэр л янзаараа хоцорно”.

	Одоо тийм заншилгүй болсон учраас Федя алтны уурхайд яваагүй ажээ. Харин цэрэгт явахынхаа өмнө профессор Куликийн ангид алба хааж тунгусын солироос хайлцсан боловч юу ч олоогүй, бодвол газар доошоо шигдээд орчихсон юм байгаа биз. Тэр ором дээр нь нуур үүсэж, хожим намагширсан тул ялаа шумуул барьж идчих гээд ямар ч аврал байхгүй, амьтай голтой хэн боловч зайлахын түүс, Федя ч гэсэн хугацаат цэргийн албанд дуудагдсаныг ч хэлэх үү, тэндээс уухайн тас зугтжээ. Энэ нутагт хорин зургаан оноос эхэлж цэрэгт татах болсон, бас хорин зургаан оноос сургууль байгуулагдсан, түүнээс өмнө сургууль байгаагүй, нутгийн хөвүүдээс ганц бичиг үсэгтэй нь мань хүн, бэлтгэлийн газар ажил хийж, хамнигануудтай наймаа хийдэг байсан эцэг нь бичиг зааж өгсөн юм санж.

	Федя хамниганчуудын тухай, 

	— Ямар ч боловсролгүй, зэрлэг бүдүүлэг ардууд. Гэхдээ тэднийд хулгай байна гэсэн ном байхгүй хэмээн цайлган сэтгэлээр ярьж – Орос хүнийг Петрушка, Ивашка, Павлушка, Корнилка гэхчлэн нэрлэнэ... “Манай гурил өгөв өө”, “Жаахан жаахан харсан хэрэгтэй”, “Хоёр талх зарав аа”... Тамхинд дуртай, эр эм ялгаагүй тамхи татаж, архи ууна, хувцаслах нь ч гэсэн эр эм гэж ялгарах юм байхгүй. Харин хүүхдийг бол ялгаж болно, банди нар нэг салаа гэзэгтэй, охид нь хоёр салаа гэзэгтэй. Өлбөнд учиргүй дуртай, дээлдээ ч хадна, камасины гуталдаа ч хадна.

	“Камус” гэж хамниганаар буга буюу хандгайн шилбэний арьсыг хэлдэг, тэгээд түүгээрээ гутал хийгээд түүнийгээ камасины гэдэг юм. Энэ үг индианчуудын мокасины (тэднийхний зөөлөн гутал) гэдэг үгтэй төстэй байгаад Саша ихэд гайхав. Энэ бол хамниганчууд Хойд Америкийн индианчуудтай нэгэн омгийнх гэдгийг нотолж буй баримт.

	Ийшээ орон нутгийн хэлний аялгуу судлахаар хайгуулын ангитай хамт ирэх буюу геологийнхонтой ирэх юм сан, энэ газарт ч ёстой тоо томшгүй баялаг бий дээ. Гэтэл мань хүн бөглүү тосгонд тэндээс гарч явах ч эрхгүй цөлөгдөж, гурван жил өөрт ч ашиггүй, өрөөлд ч нэмэргүй тэнгэр тортогтуулах хувь ноогджээ.

	Яагаад ийм гай түүнийг нөмөрч авав аа? Мань эр өөрөө буруутай юм биш үү? Криворучкогийн тухай хэлчихсэн бол одоо эрх чөлөөтэй байх байсан. Гэтэл ёс суртахуунд харш гэж санаад хэлээгүй. Ингэхэд... ёс суртахуун гэдэг чинь юу вэ? Пролетарийн ашиг сонирхолд нийцэж байгаа юм бүхэн ёс суртахуунд таарна гэж Ленин ярьдаг байсан.

	Гэтэл пролетари гэдэг чинь хүмүүс, тэгэхлээр пролетарийн зан суртахуун гэдэг бол хүний зан суртахуун. Тэгвэл хүүхдүүдийг цасан дотор орхино гэдэг бол хүний ёсноос гадуур зүйл, тэгэхлээр ёс суртахуунд харшилна. Тийм учраас бусдын амьдралыг золионд гаргаж өөрийнхийгөө аварна гэдэг бол бас ёс суртахуунд харш.

	 

	Тургенев гэдэг санаанд оромгүй нэртэй арал дээрх Заимка тосгонд сүүлчийн хоногоо хоноглов. Энэ арлын урт хорин хоёр километр, доод үзүүрт нь Алёшкино тосгон, дээд үзүүрт нь Заимка байдаг ажээ.

	Сашаг оруулсан модон байшин хэд хэдэн пүнз савтай, хашаан дотроо банз дэвссэн, цэлгэр том байшин аж. Тэр айлд гэрийн эзэгтэй гэж залуудаа сайхан хүүхэн явсан бололтой толиотой нүсэр авгай, гэрийн эзэн гэж шар толгойтой авиралдсан үрчгэр өвгөн, хүүхдүүд нь гэж том нь дөч шахаж яваа, бага нь гуч эргэм насны бүргэд хамартай өтгөн хөмсөгтэй жинхэнэ кавказынхан гэлтэй хар толгойтой цахилсан нүдтэй гурван хархүү бас тэдний авгай хүүхдүүд байцгаав. 

	— Одоо Василий багш ирнэ, тэгэхээр оройн зоог цуг барьцгаагаарай гэж эзэгтэй өгүүлэв.

	Борооны цув, савхин гуталтай, эрүүндээ хүрэн халиун сахалтай, зурмал бурхны номхон дүрстэй санваартан ирж гэрийн жанчаа өмсөв. Гэрийн эзэгтэй борцолсон загас, шарсан өндөг, сүү энэ тэрээ ширээ рүү тавилаа. Василий багш юм идэх зуур Сашагаас хаанаас хаа хүрч яваа, хаана төрсөн, эцэг эх нь хэн болох зэргийг асуув. Өөрөө бас цөллөгийн хүн гэдгээ хэлэв. Харин Сашаг юуны учир цөлөгдсөнийг асуусангүй, бас өөрийнхөө тухай ч хуучилсангүй.

	Оройн хоолны дараа тэр хоёр Василий багшийн ор, нэг авсаархан ширээ бүхий бяцхан пин рүү очицгоов. Сүмэрхүү яльгүй эвгүй үнэртэй ажээ. 

	— Тайчаад хөлөө жигнэчих, сайхан болно шүү гэж Василий багш хэлээд тогоо халуун ус төмпөнтэй авчирч бас саван, нүүр гарын алчууртай өгөв. Саша хөлөө халуун усанд хиймэгц тэр даруй бие сульдан тавирч, алжаал замхран одохын жаргалыг эдэлж эхлэх нь тэр.

	Василий багш хатавч түшээд Сашаг дөлгөөхөн харцаар харж байв. Саша түүнийг одоо тогтож харсанд тун залуухан хүн гэмээр ажээ. Эхлээд харахад сахалтай бас жанчтай болоод ч тэр үү, санваартан болоод ч тэр үү ахимаг юм шиг санагдсан билээ. Ер нь ч Саша лам хүнийг өвгөн байх ёстой гэж төсөөлдөг байжээ. Аливаа санваартан хүн хувьсгалын өмнөөс л тийм байсан юм шиг мань хүнд санагдана. 

	— Халуун усыг галласан ч болох л доо. Даанч голын эрэг дээр байдаг болохоор та буцаж ирэхдээ салхи авчихна, цаашаа явах хүн яаж болох вэ гэж Василий багш хэлэв. 

	— Ингээд байхад ч сайхан байна, гялайлаа гэж Саша хариулав. 

	— Энд ч задгай л угаацгаадаг юм, танай Москвад бодвол онгоцтой биз дээ? гэж Василий багш асуув. 

	— Бий, онгоцтой шүү. 

	— Манай нутагт бас пийшинтэй халуун усны газар байдаг юм, эсвэл зүгээр л пийшин дээрээ гараад угаачихна. Эндхийн улс хавьгүй цэвэрч юм. 

	— Та хаанахын хүн бэ? гэж Саша асуув. 

	— Рязань мужийнх, Кораблийн район, дуулсан уу? 

	— Рязань мужийг мэднэ, харин Кораблийн районыг мэдэхгүй. 

	— Манай нутаг ч өмнө зүгийн алимын орон шүү хэмээн Василий багш инээмсэглэн өгүүлж, — Та энд алим, лийр алийг нь ч үзэхгүй, жимсээ санана даа, аньс, хад, нэрс гээд эндхийн хамаг жимсгэнэ гүйцэх нь тэр, за яах вэ лавцаг, бас ойн жижигхэн үхрийн нүд бий. Харин жимс бол юу ч байхгүй гэв.

	Саша халуун усан дотор хөлийнхөө хурууг хөдөлгөн тухалж, 

	— Жимсгүй аргалах л хэрэг болж дээ гэв. 

	— Та наадахаа саванд, савандаад угаа л даа, аль вэ би савандаад өгье гээд Василий багш саван, үрүүл хоёр авав. 

	— Юу гэсэн үг вэ, хэрэггүй, би өөрөө савандчихна! хэмээн Саша бүр айж орхив.

	Гэтэл Василий багш аль хэдийн үрүүлээ усанд дүрж хөөсөртөл савандчихсан Саша руу тонгойж ирээд хөлийг нь үрж гарав. 

	— Хэрэггүй ээ! Та чинь яаж байгаа нь энэ гээч вэ? хэмээн Саша дуу алдан хөлөө салгах гэж оролдохдоо усаа цалгиулж асгахаас бас болгоомжлов.

	Василий багш Сашагийн хөлийг зад угаах зуур, 

	— Зүгээр зүгээр. Танд эвгүй ч гэсэн надад эвтэйхэн байна хэмээн эелдэг дуугаар аргадан өгүүлэв. 

	— Үгүй үгүй, баярлалаа та минь! хэмээн Саша арайхийж үрүүлийг нь түүнээс салгаж авлаа. 

	— За, угаа угаа гээд Василий багш гараа арчив. 

	— Та энд юу хийж байна даа? гэж Саша асуув. 

	— Ажил хийдэг, энэ айлд бас тус болдог юм, эднийхээр хооллуулж ундлуулж байгаа, баярлахаас өөр юм алга. Тусархуу сайн улс, сайхан сэтгэлээр хандахад хариуд нь мөн ачийг ачлах улс. Удахгүй эндээс цөллөгийнхнийг явуулах байх аа даа. 

	— Яагаад тэр билээ? 

	— Хамтралаас болоод тэр. Энд хувийн аж ахуй гэж юм байхгүй, мөнгө олох ажил хаа ч алга, гэтэл цөллөгийнхнийг хамтралд авахгүй юм. Энд хөрөнгөө хураалгасан нударганчууд, тусгай нүүдлийнхний хамтралуудаас бий л дээ, тийш нь ч бас авахгүй байгаа юм... 

	— Энэ айл черкестэй төстэй хачин хүүхдүүдтэй юм. Василий багш инээмсэглэв. 

	— Эзэгтэй нь залуудаа нүгэл үйлдчихэж л дээ. Эднийд кавказын нэг цөллөгийн эр сууж байсан юм гэнэ, ёстой сайхан эр гэнэ билээ. Тэгээд л нүгэл тохиолдчихгүй юу. 

	— Нэг бус удаа тохиолдсон бололтой, гурван хүү байгаа юм чинь гэж Саша өгүүлэв. 

	— Тэр хүн эднийд есөн жил суусан хэмээн Василий багш уриалагхан тайлбарлаж, — Тэгээд яваад өгсөн гэж байгаа. Хүүхдүүд нь үлдсэн юм байж. Гэрийн эзэн тэднийг өөрийнхөө хүүхэд гэж үздэг, цаадуул нь ч өөрийг нь эцгийгээ гэж үздэг юм байна. Энд хэзээнээсээ нааш цөллөгийнхөн тасардаггүй болохоор хүн ардууд холилдож гүйцжээ. Аятай сайхан амьдарцгаах юм, намайг ч гэсэн харж хандацгааж байна. Эд нарт гойдын шүтлэг байхгүй, ер нь энэ нутагт жинхэнэ шүтлэг хэзээ ч байгаагүй юм. Хэдий Сибирь ч гэсэн сэтгэлд сүжиг хэрэгтэй л дээ. 

	— Та мөргөл үйлдүүлж байна уу? 

	— Сүм хаалттай... Зүгээр ярилцаж, хүмүүсийг тайтгаруулах л юм.

	Саша хөлөө арчаад оймсоо өмсөв. 

	— Унтаж амар даа гэж Василий багш хэлэв. 

	— Төмпөнтэй усаа гаргачхаад хэвтэнэ ээ гэж Саша хариулав. 

	— Би гаргачихна, та хааш нь асгахыг мэдэхгүй юм чинь гээд Василий багш төмпөнг авлаа.

	Дараа нь даавуу авчирч шалаа арчаад тогоог гаргав.

	Дахин буцаж ирээд ороо засав. 

	— Хэвтээрэй! 

	— Юу? Та өөрөө яах юм бэ? 

	— Хэвтэх газар олно, би гэртээ байгаа хүн, та хэвт. 

	— Тэр ёстой ярихгүй! Би шалан дээр хэвтье. 

	— Шал хүйтэн, та салхи авчихна. Би пийшин дээр унтах дуртай. 

	— Би ч гэсэн пийшин дээр унтах дуртай гэж Саша зөрөв. 

	— Эднийхэн хэвтэцгээчихсэн байгаа, тэднийг сандраах хэрэг болно, би бол аятайхан чимээгүй хэвтээд өгнө, хэн ч сонсохгүй гэж Василий багш хариулав.

	Тэрээр Сашаг зөөлхөн ятгаж байгаа боловч үүргээ биелүүлэхэд нь юу ч саад болж эс чадах эрс шийдэмгий байдал тэр зөөлхөн зангийн цаанаас илт мэдэгдэнэ. Тэр үүрэг нь энэ тухайд бол өөртөө байгаа юмыг хүнд өгөх үүрэг шүү дээ. Гэтэл мань хүнд төмпөнтэй ус, нарийхан төмөр орноос өөр юу ч алга.

	Саша орон дээр хэвтмэгц сэрүүхэн даавууг мэдрэв. Ойр мөдөд цагаан даавуун дээр унтаагүй, ойр мөдөд дулаахан хөнжил нөмрөөгүй юм байна. Нэгэнтээ суниагаад хана руу эргэж зүүрмэглэлээ.

	Шоронд байхаас сэргэг унтаж сурсан тул өглөөгүүр юм шүжигнэх чимээгээр сэрэв. Шалан дээр дах дэвсээд үстэй дээлээр хучиж унтсан Василий багш босож байгаа нь тэр байжээ. 

	— Үгүй тээр хэмээн Саша өндийн орон дээрээ сууж, — Пийшин дээр гарч хэвтэнэ гэсэн чинь яасан билээ? гэв. 

	— Пийшин рүү гарах гээд зүтгэсэн чинь аль хэзээний эзнээ олчихсон байна билээ. Би энд ч гэсэн эвтэйхэн аяа олсон, нойроо сайхан авлаа хэмээн Василий багш хөгжилтэй өгүүлэв. 

	— Та дайрсан хүн болгонд ор дэвсгэрээ өгөөд байх ёсгүй, та бол ганцаараа, дайрах улс олон.

	Василий багш хананд өлгөөстэй буй халаасны бяцхан толинд тольдон үсээ самнаж гэзгээ зангидах зуур, 

	— Хаа байна, тэр олон чинь? Гурван cap ерөөсөө хүн үзэгдсэнгүй. Өдөр болгон ч дайрч өнгөрдөг юм биш, түүнээс гадна айлуудад ээлж тогтоож өгдөг юм. Манай энэ байранд жилд нэг юм уу хоёр удаа л хүн таарна. Би энэ орон дээр шөнө болгон унтдаг юм чинь надад хамаа алга, танд бол муу ч, сайн ч амралт. Унт унт, цаг болоогүй байна гэв.

	Тэгээд гадагшаа гарлаа. Саша нөгөө тийшээ эргээд унтаад өгөв. Дахиад Василий багшийн чимээгээр сэржээ. Тэрээр эргэж ирээд бохир гутлаа тайлж, гэрийнхээ жанчийг өмсөж байв. 

	— За одоо бол босно шүү, босож нүүр гараа угаа, тэгээд ундаа ууцгаая.

	Өглөөний хоолонд дахиад л шарсан өндөг, бас халуун бин, шахмал цай чанаж өгөв. Цөмөөрөө ажил явдалдаа явцгаачихсан, ганцхан авгай л пийшингийн хажууд юм оролдож байх ажээ. 

	— Та хэдтэй вэ? гэж Василий багш асуув. 

	— Хорин хоёртой. Та? 

	— Би юу? хэмээн Василий багш инээмсэглэснээ, 

	— Хорин долоотой гэв. 

	— Та ямар хугацаагаар заагдсан бэ? Василий багш дахиад инээмсэглэв. 

	— Хугацаа гайгүй ээ, гурван жил. Хоёрыг нь авчихсан, одоо ганц жил үлдээд байна. Нутаг орноо санаад, тийшээ явмаар байх юм, гэтэл эндээ дасчхаад явахад бас харамсмаар байна. 

	— Тэгвэл эндээ л бай л даа, гэрлэчих. Та хаашаа явах юм бэ? Орост танд бурхан мөргөл үйлдэх боломж олдохгүй шүү гэж эзэгтэй өгүүлэв. 

	— Бурханд хаа ч мөргөл үйлдэж болно гэж Василий багш хариулав.

	Тэгээд Саша руу эргэж, 

	— Та эхлээд нэг хэсэгтээ уйдна, дараа нь тэгээд дасчихна аа. Сэтгэлээр унахын хэрэггүй, зүрх сэтгэлээ бүү зэврээ, юм нэгээр дуусдаггүй, муугийн дараа заавал сайн залгадаг юм. Би Александр Дюмаг уншсанаа санаж байна. Тэнд гай түйтгэр бол бидний хувь заяаны утсаар хэлхсэн эрих, мэргэн ухаантан тэр эрхийг тайван эргүүлж байгаа юм гэж бий. Элдэв адал явдалт роман зохиож байсан зохиолч гэхэд цэцэн бөгөөд сайхан хэлсэн байгаа юм шүү гэв.

	Сашаг замдаа гарахыг дуудаж хүн цонх тогшлов. 

	— Би танд хэдийн өглөгтэй вэ? гэж эзэгтэйгээс асуулаа. 

	— Хэдийн ч өглөг байхгүй хэмээн цаадах нь толгой сэгсрэв.

	Василий багш тохой руу нь нударсхийж, 

	— Эзэгтэйн сэтгэлд бүү юм хий гэв.

	Тэрээр Сашаг гаргаж өгч чемоданыг нь байрлуулахад туслав. Завьчин уяагаа задалж завиа түлхээд хошууны тэндэх сэлүүр дээр суулаа. Федя хударгаа мөрөндөө углаад урагшлах зуур завиа харж, завьчны залж байгааг ажиглан уяагаа зугуухан чангалав. Завиа зөв явж байгаад итгэмэгц, 

	— Арлын яг эцэст хүрэхтэйгээ зэрэг аглаг газартаа гарцгаана гэж хэлэв.

	Саша Василий багшид гараа өглөө. 

	— Баяртай. Танд их баярлалаа. 

	Федя хөгжүүн дуугаар, 

	— Хөдөлцгөөе! гэж хашхирав.

	Саша бөхийн уяагаа чивчрүүлээд урагш зүтгэлээ. 

	— Та нарыг бурхан өршөөх болтугай! гэж Василий багш өгүүлэв.

	 

	 

	 

	
ТӨГСГӨЛИЙН ҮГ

	 

	Генерал Максим Иванович Костины командалсан гвардийн буудлагын корпус 1944 оны зургаадугаар сарын 20-нд Сарны хотоос баруунтаагуур Рафалувка станцын орчимд хүрэлцэн ирж, Ковелиэс зүүнтээгүүр ой дотор байрлав.

	Шилжин байрлах ажлыг нууцгай хийжээ. Цэргүүд нүдэнд төдийлөн өртөхөөргүй төмөр замын зөрлөг, бяцхан буудлууд дээр галт тэрэгнээс бууцгааж, өөрсдийгөө сайтар өнгөлөн далдлаад ой руу явж орцгоожээ. Генерал Костин гагцхүү шөнийн цагаар нүүж байхыг тушааж гол нуурын усанд орох, юм угаах, радиогоор холбоо барихыг хориглохын хамт аливаа мэдээг шифрлэн нууцалж, утсаар аль болохоор ярихгүй байх тушаал буулгажээ.

	Максим Иванович Костин Москвагийн орчимд хороо, Сталинградад дивиз командалж явжээ. Тэгээд Северский Донецэд корпус хүлээн авч, Изюм-Барвенковын зэрэг давшилтын үйл ажиллагаа, Донбассыг чөлөөлөх, Днеприйг гатлах тулалдаан, Ингул, Өмнөд Буг гол дээр болон Одессийг чөлөөлөх тулалдаануудад оролцсон ажээ. Түүний нүүрэн дээр олон хүн, үй олон хүн амь эрсдэж, Максим Иванович хохирлын мэдээг алагдсан, шархтсан, сураггүй алга болсноор нь ангилан гарын үсэг зурна. Хүмүүс, тэдний амьдрал, тэдний үхэл бол дайны эд эсүүд байсан юм. Түүний өгч байсан тушаалууд бас л дайны эд эсүүд, тийм учраас ёсчлон биелэгдэж байжээ. Генералын сайхан сэтгэлийнх нь цаана тавьсан зорилтдоо хүмүүсийг захируулах чадвар, энгийн хээгүй байдлынх нь цаана зоримог, санаанд оромгүй шийдвэр гаргаж чаддаг цэргийн даргын нарийн ухаан, гаднаас нь харахад хүний аясаар юм шиг зангийнх нь цаана албаны харилцааг ухаарах нарийн ойлгоц, хэрэгтэй нөхцөлд ухрах, зайлах чадвар нуугдаж буй бүлгээ. Түүнийг Жуков мэддэг бас үнэлдэг учраас армийнхаа командлалтай харьцахад нь хувийн зарим бэрхшээл учирдаг ч гэсэн өндөр чацтай, өөрийнхөө гучин таван насанд арай ахадмаар нүсэр биетэй энэ залуухан генералын хээгүй зан, цагаан цайлган сэтгэл, түүний хөдвөр хүний гүндүүгүй царай энэ тэр армийн командлагч догшин Чуйковыг хүртэл балмагдуулдаг болой.

	Корпус зургаадугаар сарын 20-нд хүрэлцэн ирсэн, түүнээс гурав хоногийн дараа, зургаадугаар сарын 23-нд Белоруссыг чөлөөлж, улсын хуучин хилийн зааг дээр давшиж хүрэх зорилготой “Багратион” хэмээх байлдааны ажиллагаа эхлэв. Энэ ажиллагаанд 166 дивиз оролцлоо. Гэтэл генерал Костины корпусыг харьяалсан армийг ажиллагаанд оролцуулахгүй байв. Эдний арми арай хожуухан Ковель-Люблины чиглэлээр германы хамгаалалтыг сэт цохиж Баруун Буг гол руу гарах ёстой байсан юм санж. Энэ давшилтад бэлтгэхэд зориулж cap орчмын хугацаа өгчээ. Цэргийн анги нэгтгэлүүд түрүү түрүүчийн хүнд тулалдаанд хохирол хүлээж, бие бүрэлдэхүүн дутуу болсны гадна эндхийн газар нутгийн төвөгтэй байдлыг бодолцох юм бол нэг cap бол тун давчуу хугацаа.

	Генерал Костины корпус үүний урьд өмнө зүгт Украин, Молдавын тал газар байлдааны ажиллагаа явуулж байсан бол энд эрэг татам хавиараа балчигтай өдий төдий гол горхи торлон хэрсэн намагт ойн дундуур давших ёстой байжээ. Цэргүүд зам харгуйд овоолсон саад, нууцалсан миныг арилгах, ухмал нүхнүүдийг тэгшлэх, бага шиг гол усыг гатлах, намаг дээгүүр модон зам дэвсэх, намаг, хүлрийг туулах зэрэг сургууль хийцгээв. Германаас чөлөөлөгдсөн орон нутгийн хүн амаас корпуст дайн байлдааны туршлагагүй олон хүн нэмэгдэж орж ирсэн тул тэднийг дор хаяхад зэвсэг эзэмших наад захын ажилд сургах хэрэгтэй болжээ.

	Максим Иванович дивизүүдийнхээ командын цэг рүү очихдоо эхлээд “виллисээр”, дараа нь мориор явна. Эдний корпусын дивизүүд байрласан газар бол зарим хэсэгтээ нарс, хус, нигүрс, царс ургасан холимог ойтой асар өргөн намаг юм. Намгийн энд тэнд элсэрхэг арлууд байвч тийм арал дээр ухсан газар гэрт ч гэсэн ус тунасан байх тул цэргүүд нарсны мөчир дэвссэн майханд байрласан нь дээр гэж үзнэ. Максим Иванович, гадаа зургаадугаар cap болчихсон дулаахан байгаа юм чинь цэргүүд майханд байх нь зүйтэй, бас нойроо сайн авч, гэдэс сайн гарах ёстой хэмээн бодож энэ талаар нарийн шалгаж хянадаг ажээ.

	Манай цэргүүд долоодугаар сарын 3-нд Минскийг буцаан авч фронтыг 400 км урт зайд сэтлэн тастаад шуурхай урагшлан давшиж байв. Максим Ивановичийг нэг хорооны командын цэг дээр байхад энэ мэдээ ирсэн тул өөрийнх нь корпусын давших хугацаа өөрчлөгдөж магадгүй гэж санаад байрандаа хуучнаасаа эрт эргэж иржээ. Гэвч армийн штабаас ямар ч шинэ шийдвэр ирсэнгүй. Энэ өдрийн орой ч гэсэн Максим Иванович урьдын адил штабын удирдлагуудыг цуглуулж, илтгэл мэдээллийг сонсохын хамт цэргүүдтэй уулзахад юу санаа зовоож байсан тухай ярьж, үүрэг даалгавар өгч ердийн байдлаар өнгөрөөв.

	Максим Иванович цугласан хүмүүсийг шөнө дунд өнгөрч байхад тараагаад кителийнхээ захны товчийг тайлав. Тамхины утаа дүүрчихсэн тул салхи оруулах хэрэгтэй байлаа. Тэрээр өөрөө тамхи татдаггүй ч гэсэн өөрийнхөө хээрийн байранд хүртэл тамхи татахыг хориглож эс чадна. Зөөврийн жижиг мотор байрнаас холгүй жигдхэн нүргэлнэ. Максим Ивановичийг унтахаар хэвтэнгүүт түүнийг унтраана. 

	— Нөхөр генерал аа, таныг авто үйлчилгээний шинэ дарга хүлээж байна гэж туслах нь илтгэв. 

	— Яах гэсэн юм бол? 

	— Хүрэлцэн ирж ажилдаа орсон тухай илтгэх гэнэ. 

	— Штабын даргад илтгэг. 

	— Би тэгж хэлсэн чинь танд илтгэнэ гээд байгаа юм. 

	— За яах вэ, тэгвэл орог.

	Максим Иванович газрын зураг руугаа тонгойв. Давших хугацааг өөрчлөх байх гэсэн бодол толгойд эргэлдээд салж өгдөггүй. Хөдлөх тушаал хэзээ л бол хэзээ ирж мэдэх учраас яг бэлэн байх хэрэгтэй билээ.

	Хаалга хяхтнав. Максим Иванович зургаа орхиод эргэж харлаа...

	Хээрийн мөрдөстэй хуучин ч гэсэн биед нь аятайхан таарсан шинельтэй, саравчтай малгайтай, брезент гуталтай офицер үүдэнд зогсож байв. Анивалзсан дэнлүү зураг дэлгэсэн ширээг гэрэлтүүлэхээс цаашгүй байсан тул тэр офицерын царай харагдсангүй...

	Тэглээ ч гэсэн өөрийг нь үүдэнд чимээгүй тэнсэн хүлээж буй хүний төрхөөс бүүр түүрхэн танил байдал мэдэгдэх шиг болж Максим Ивановичийн дотор хачин оргиод явчих шиг болов...

	Сайх офицер гараа өргөн ёсолж, 

	— Нөхөр генерал! Гвардийн хошууч Панкратов таны мэдэлд алба хаахаар хүрэлцэн ирлээ гэж тов тодхон илтгэв. Гараа буулгаад “номхон” чигээрээ зогсоно.

	Арай ч үгүй байлгүй. Нээрэн гэж үү? 

	— Алив томилолт оо! гэж Костин гэнэт сөөнгөтсөн дуугаар өгүүлэв.

	Офицер цүнх дотроосоо томилолтоо гаргаж урагш нэгэнтээ алхаад Максим Иванович руу сарвайв.

	Гэтэл генерал ширээ рүүгээ эргэж, эргүүлгэн хүрдэн дээгүүрх гэрлийн утаснаас татахад чийдэн дээшилж байрыг бүрэн гэрэлтүүлсэнд тэрээр офицер луу дахин эргэж харвал Саша мөн гэдэг нь эргэлзээгүй болов!

	Максим Иванович томилолтыг авлаа... Нээрэн, яг мөн, Панкратов Александр Павлович...

	Тэрээр офицер луу хараагаа шилжүүлэв... өөдөөс нь өөрийнх нь хүүхэд ахуй нас, идэр залуу үе, өөрийнх нь Арбат ширтэж байх шиг... Чингэвээс Максим Иванович биеэ барьж чадалгүй өөрийн эрхгүй, 

	— Саша, чи юу? гэж хоолой нь чичрэн асуулаа. 

	— Би гэж офицер хариулав.

	 

	Саша... Амьд явна... Хаанаас гараад ирэв ээ? Яаж? Ямар замаар?

	Максим Иванович дайныг давж байгаа төдийгүй дайны өмнөх жилүүд, 37, 38, 39 оныг туулан өнгөрүүлсэн юм. Испани, Хасан нуур, Халх голын тулалдаанд шалгарсан цэргийн сайн дарга нар, үнэнч нөхдийг нь түүний нүүрэн дээр баривчилж ард түмний дайсан гэж зарлаж байсан билээ. Тэд нар нь үнэхээрийн дайсан байсан уу? Тэрээр энэ бүхнийг үнэмшихийг хүсээгүй, хэдий ч үнэмшихгүй байж чадсангүй, эсвээс амьдралаа зориулсан ажил үйлстээ зүтгэх аргагүй болох сон билээ. Энэ тухай бодохгүй байх нь л хамгийн зүйтэй байсан. Тэдгээр хүмүүс арилан үгүй болж, өөрийнх нь үл мэдэх хэн ч буцаж ирдэггүй өөр ертөнц рүү халин одсон.

	Гэтэл тэр ертөнцөөс Саша гараад ирлээ. Арван жилийн дараа шүү! Яаж энэ олон жилийг өнгөрөөв? Яаж амьд үлдэв? Ямар учраас чухам өөр лүү нь, өөрийнх нь корпуст түүнийг томилов? Үүний цаана юу байна вэ? Таньснаа дэмий л мэдэгдчихлээ, нэрээр нь шал дэмий дуудчихлаа...

	Офицер дахин гараа ёсолж, 

	— Нөхөр генералд илтгэж болох уу? гэв.

	Үгээ тов тодхон хэлж байна... Дуу нь мөн дөө, Сашкагийн дуу... Тэглээ ч гэсэн, тэгсэн ч гэсэн... 

	— Сул зогс! Илтгэж болно. Саша гараа буулгав. 

	— Нөхөр генерал! Бүх юм тодорхой байсан нь дээр биз. Би 58 дугаар зүйлээр шийтгүүлсэн хүн, миний хувийн хэрэгт тэмдэглээтэй байгаа. Танай корпуст ирье гэж би гуйгаагүй. Би тан руу ирэх дургүй байсан юм. Гэтэл тушаал бол тушаал. Тайлбар тавих юм огт олдоогүй. Бид хуучин танил гэж цорын ганцхан юм хэлбэл хэлэх л байсан. Гэвч удирдлага тийм шалтгийг юу гэж тоох вэ дээ. Харин миний улыг шагайж явах ёстой хүмүүс тэр тухай анаад авах байсан юм. Тэгсэн бол танд түвэг удаж мэдэх шүү дээ. Тийм учраас намайг фронтын штабт буцаахыг хүсье. Би бол хошууч, гэтэл энэ ажил хурандаагийн албан тушаал юм байна, энэ бол үнэмшилтэй шалтгаан. Ингэж шийдвэл та бид хоёрын хэн хэнд нь хамгийн зүйтэй болох байх.

	Максим Иванович дуугарсангүй. Тэнгэр минь! Энэ чинь өөрийнх нь хайрлаж явсан нөгөө хуучин Сашка мөн байна. Сашка шулуун шударга зарчимч хүн болохоор хүнд гай болохгүй хэмээн бүх юмыг өөрөө л үүрсээр явна. Бодоход ямар л өөдтэй амьдрал үзээж дээ, гэтэл яг хэвээрээ, яг хуучнаараа байж байна! Максим Иванович руу өөрийнх нь ил цагаан, эрэмгийн зоримог, аргалах зохицохыг үл мэдэх идэр залуу нас нь дахиад ширтэн байна. Ийнхүү дүрэлзэн ассан дурсамжийн дотроос хуучин Макс агсан өөрийгөө бас олж үзээд, цаг самуун жилүүдэд бий болсон нэгэн совиндоо дөрлөгдөн шолбойж, өөрөө жинхэнэ хэн билээ гэдгээ умартан хэдэн хормын зайд арчаагүй байдалд орж муу юм бодсондоо ичиж орхив. 

	— Нөхөр генерал, явж болох уу? 

	— Аль вэ Саша, хувцсаа тайл, уулзан золгосны хундага тулгая гэж Максим Иванович хэлэв. 

	— Максим, чухам энэ учраас л би чам руу ирэх дургүй байсан юм, би чамайгаа эрхбиш мэдэлгүй яах вэ дээ гэж Саша үнэн санаанаасаа өгүүлэв.

	... Максим Ивановичийн хоолой зангирч шүүрс алдаад Сашагийн мөрөн дээр гараа тавьж, 

	— Баярлалаа, Саша... Миний тухай тэгж бодож яваад чинь баярлалаа. За тэр яах вэ, суу! гэв.

	Тэгснээ Сашаг орхин үүд рүү түргэн очиж хаалга нээгээд, 

	— Бидэнд хоёр аяга юм, зууш, цай бэлтгээд орхи гэж туслахдаа тушаав. 

	— Максим хэмээн Саша дахин өгүүлтэл Максим Иванович, 

	— Больж үз! хэмээн түүний үгийг таслаад, 

	— Энүүхэндээ бол албан тушаалаар ч, цол хэргэмээр ч би ахмад нь шүү гэв.

	 

	 

	Миний хоёр баатрын уулзалтыг би ингэж төсөөлж байна. Гэхдээ сайх зураг хожим яг энэ байдлаараа үлдэх эсэхийг би мэдэхгүй. Романы баатрууд өөрийн өөрийнхөө амьдралаар замнах чадвартай байдаг болохоор түүнийг зөвхөн тэмдэглэн буулгахаас өөр юм зохиолч хүнд эс үлдэх бөлгөө. Дараачийнхаа романыг бичиж амжих уу, үгүй юу гэдгээ би бас мэдэхгүй байна. Хувь заяа минь надад дахиад хэдэн жилийн нас хайрлавал би үргэлжлүүлэн хүүрнэж, ямар ч гэм буруугүй мянга мянган хүнийг аж төрөлд нь эгүүлэн оруулж, тэгэх боломжгүй нэгэнт төрөл арилжсан хүмүүсийн ариун шударга нэрийг сэргээн тогтоосон 1956 он, Хорьдугаар их хурлыг хүртэл хуучлахаар найдаж байнам.

	 

	 

	 

	 

	 

	 

	
Заметки

		[←1]
	      Москва хотын төв гудамж. Энэ гудамж нь XIV-XV зуунд үүсэн бий болсон бөгөөд “арба-тэрэг”, “батан-түгжрэх” гэсэн турк үгнээс гаралтай ажээ.




	[←2]
	Синагог- еврейн сүм.

